
ᐃᖃᓗᐃᑦ, ᓄᓇᕗᑦ 
ᐱᖓᔪᐊᑦ, ᔫᓂ 4, 2003 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᒥᓂᔅᑕ ᐅᓛᔪᒃ ᐊᑭᓱᒃ, ᐆᕕᑎ ᐊᓚᑲᓐᓄᐊᖅ, ᔭᐃᒥᓯ ᐊᕐᕚᕐᓗᒃ, ᑖᓄᑦ ᕼᐊᕕᐅᔭᖅ, ᑕᐃᕕᑎ ᐃᒃᑲᕐᕆᐊᓗᒃ, ᐃᓄᑭ 
ᐃᖅᑭᑦᑐᖅ, ᒥᓂᔅᑕ ᐲᑕ ᑲᑦᑐᒃ, ᒥᓂᔅᑕ ᐲᑕ ᕿᓚᕝᕙᖅ, ᒋᓕᓐ ᒪᒃᓚᐃᓐ, ᒥᓂᔅᑕ ᑳᓪᕕᓐ ᐃᖕ, ᔫᐱ ᓄᑕᕋᖅ, 
ᒥᓂᔅᑕ ᑳᓪᕕᓐ ᐅᕝᕋᐃᐊᓐ, ᒥᓂᔅᑕ ᐹᓪ ᐅᑲᓕᖅ, ᒥᓂᔅᑕ ᐃᐊᑦ ᐲᑯ, ᔪᕋᐃᐊᔅ ᐳᒃᑭᕐᓇᖅ, ᒥᓂᔅᑕ ᒪᓃᑦᑐᖅ ᑖᒻᓴᓐ, 
ᕼᐊᓐᑐ ᑐᑐ, ᕇᐱᑲ ᐅᐃᓕᐊᒻᔅ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᒃᑯᑦ ᒪᑐᐃᖅᓯᓂᖅ 
 
ᐅᖃᖅᑎ: (ᐅᕝᕋᐃᐊᓐ): ᐊᐱᕆᔪᒪᕙᕋ ᕼᐊᕕᐅᔭᖅ ᒪᑐᐃᖅᓯᓂᕐᒧᑦ ᑐᒃᓯᐊᖁᓪᓗᒍ. 
 
ᐳᐳᑐᒃᓯᐊᕐᓂᖅ 
 
ᐅᖃᖅᑎ: ᐅᓐᓄᓴᒃᑯᑦ ᒪᓕᒐᓕᐅᖅᑏᑦ, ᓯᕗᓕᐅᖅᑏ ᐊᒻᒪᓗ ᑐᓵᒋᐊᖅᑐᖅᓯᒪᔪᑦ. ᑲᑎᒪᔾᔪᑎᔅᓴᖅ 2. ᒥᓂᔅᑕᐃᑦ 
ᐅᖃᐅᓯᒃᓴᖏᑦ. ᒥᓂᔅᑕ ᑲᑦᑐᒃ. 
 

ᑲᑎᒪᔾᔪᑎᒃᓴᖅ 2: ᒥᓂᔅᑕᐃᑦ ᐅᖃᐅᓯᖏᑦ 
 
ᒥᓂᔅᑕᐃᑦ ᐅᖃᐅᓯᖓᑦ 168-1(6): ᒥᑦᑎᒪᑕᓕᒻᒥᑦ ᓱᕈᓯᕐᓄᑦ ᐱᓐᖑᐊᕐᕕᒃ 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑕᕝᕙᐅᕈᑏᕈᒪᕗᖓ ᓴᓂᑭᓗᐊᕐᒥᐅᓄᑦ ᐊᒻᒪ 
ᓄᓕᐊᓐᓄᑦ ᐋᓚᓯᒧᑦ. ᒥᓂᔅᑕᐃᑦ ᐅᖃᐅᓯᒃᓴᖏᓐᓃᑎᓪᓗᑐ ᐅᖃᐅᓯᒃᓴᖃᕋᒪ. ᖃᓪᓗᓈᑎᑐᑦ ᐅᖃᓕᒫᕐᓂᐊᕋᒃᑭᑦ. 
 
(ᑐᓵᔨᑎᒎᕈᓐᓃᖅᑐᖅ): ᐅᓂᒃᑳᖃᕈᒪᒐᒪ ᒐᕙᒪᒥᑦ ᐊᒻᒪ ᓄᓇᓕᓐᓂᑦ ᐱᓕᕆᖃᑎᒌᑦᑐᓂᑦ. ᓴᓇᔪᓕᕆ;ᔨᒃᑯᑦ 
ᐱᔨᑦᓯᖅᑎᐅᒻᒪᑕ ᒥᓂᔅᑕᖃᕐᕕᐅᓪᓗᑎᒃ, ᐃᑲᔪᖃᑦᑕᖅᑐᑎᒃ ᓄᓇᕗᒻᒥ ᒐᕙᒪᒃᑯᑦ ᒥᓂᔅᑕᖃᕐᕕᖏᓐᓂᑦ ᐊᒻᒪ 
ᐱᓕᕆᕝᕕᖏᓐᓂᑦ. ᑭᓯᐊᓂᓕ ᐃᖅᑲᓇᐃᔭᖅᑏᑦ ᒥᑦᑎᒪᑕᓕᒻᒥᐅᑦ ᓴᖅᑮᓯᒪᒻᒪᑕ, ᐱᔨᑦᓯᖅᓯᓐᓈᖅᐳᑦ ᓄᓇᕗᒻᒥᐅᓂᑦ. 
 
ᐃᖅᑲᓴᐃᖅᔭᑎᖏᑦ ᓴᓇᔪᓕᕆᔨᒃᑯᑦ ᒥᑦᑎᒪᑕᓕᒻᒥ ᐱᓕᕆᖃᑎᖃᖅᓯᒪᕗᑦ ᐃᓕᓴᕕᒻᒥᑦ ᐃᖅᑲᓇᐃᔭᖅᑎᓂᑦ ᐊᒻᒪ 
ᐊᖏᔪᖅᑳᕆᔭᐅᔪᓂᑦ ᐃᑲᔪᓚᐅᖅᑐᓂᒃ ᐊᑭᓕᖅᓱᖅᑕᐅᒐᑎᒃ ᐋᖅᑮᓪᓗᑎᒃ ᓱᕈᓯᕐᓄᑦ ᐱᓐᖑᐊᕐᕕᒻᒥᑦ 
ᒥᑦᑎᒪᑕᓕᒻᒥᐅᓄᑦ ᐊᑦᑕᓇᓐᖏᑦᑎᐊᖅᑐᒥᑦ ᐱᓐᖑᐊᕐᕕᖃᕐᓂᐊᓕᕐᒪᑕ. ᕿᑎᖃᓃᒻᒪᑦ ᓄᓇᓕᖓᑦᑕ 
ᓄᓇᓕᖏᓐᓂᒥᐅᓕᒫᓄᑦ ᐱᓐᖑᐊᕐᕕᐅᓂᐊᓕᖅᐳᖅ.  ᓱᓕᒃᑲᓐᓂᖅ ᕚᔅᑲᕝᕚᖅᑐᓄᑦ ᐴᖅᓯᕖᑦ ᐋᖅᑭᓱᖅᑕᐅᓚᖅᐳᑦ 
ᓴᓯᕝᕕᒃ ᐃᓕᓐᓂᐊᕐᕕᕐᔪᐊᕐᒥ. 
 
ᐅᖃᖅᑏ, ᑖᓐᓇ ᐆᑦᑑᑎᒋᔭᐅᔪᓐᓇᖅᐳᖅ ᖃᓄᖅ ᐃᖅᑲᓇᐃᔭᖅᑎᕗᑦ ᐱᔨᑦᑎᑐᐃᓐᓇᓐᖏᒻᒪᑕ ᓄᓇᓕᒻᒥᐅᓂᑦ 
ᓄᓇᕗᑦ ᐃᖅᑲᓇᐃᔭᖅᑎᖏᑦ, ᑭᓯᐊᓂ ᐱᒻᒪᕆᐅᓂᖅᓴᐅᕗᖅ ᖃᓄᐃᓐᖏᑦᑎᐊᖅᑐᒥᑦ ᓄᓇᖃᕐᓂᕐᒧᑦ. ᖁᔭᓐᓇᒦᒃ, 
ᐅᖃᖅᑏ.  
 
>>ᐸᑦᑕᑐᖅᑐᑦ 
 
  
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ ᐅᖃᐅᓯᔅᓴᖏᑦ. ᒥᓂᔅᑕ ᐲᑯ. 

ᒥᓂᔅᑕᐃᑦ ᐅᖃᐅᓯᖏᑦ 169-1(6): ᐃᓕᓐᓂᐊᖅᑎᑦᑎᓂᖅ ᓄᓇᕗᒻᒥᐅᓂᒃ ᐋᓐᓂᐊᖅᑕᐃᓕᔪᓕᕆᓂᕐᒥᑦ 
 
ᒥᓂᔅᑕ ᐃᐊᑦ ᐲᑯ: ᐅᓐᓄᓴᒃᑯᑦ, ᐅᖃᖅᑏ. ᐅᖃᖅᑏ, ᐊᒥᓱᕈᖅᐸᓪᓕᑐᐃᓐᓇᕐᒪᑕ ᐃᖅᑲᓇᐃᔮᒃᓴᐃᑦ 
ᐋᓐᓂᐊᖅᑐᓕᕆᓂᕐᒧᑦ ᐊᑦᑕᑎᒋᔭᐅᓪᓗᑎᒃ ᓄᓇᕗᒻᒥᐅᓄᑦ. ᓄᓇᓕᓐᓂᑦ ᐋᓐᓂᐊᖅᑕᐃᓕᔪᓕᕆᔩᑦ 
ᐃᑲᔪᖅᑎᓪᓗᐊᑕᐅᓪᓗᑎᒃ ᐋᓐᓂᐊᖅᑕᐃᓕᓂᕐᒥᑦ ᐊᒻᒪ ᐋᓐᓂᐊᖅᑐᓕᕆᓂᕐᒥᑦ ᐃᓕᓐᓂᐊᖅᑎᑦᑎᓂᕐᒥᑦ ᓄᓇᕗᒻᒥ. 
ᐊᓪᓚᑦᑏᑦ-ᑐᓵᔩᑦ ᐃᑲᔫᑎᓕᒻᒪᕆᐅᕙᒻᒪᑕ ᐊᑦᑐᐊᓂᖃᖅᑎᑦᑎᓪᓗᑎᒃ ᐋᓐᓂᐊᖅᑐᓕᕆᓂᐅᔪᓂᑦ, ᐊᒻᒪ 
ᐋᓐᓂᐊᓯᐅᖅᑎᐅᓂᕐᒧᑦ ᐃᓕᓐᓂᐊᕋᔅᓴᐃᑦ ᑕᒪᑐᒥᖓ ᒪᑐᐃᖅᓯᕙᓪᓕᐊᓪᓗᑎᒃ ᓄᓇᕗᒻᒥᐅᓄᑦ ᐃᖅᑲᓇᐃᔮᓄᑦ 
ᐋᓐᓂᐊᖅᑐᓕᕆᓂᕐᒧᑦ. 
 
ᑐᓴᕈᒥᓇᖅᑐᓂᒃ ᐅᖃᐅᓯᖃᕐᓂᐊᖅᐳᖓ ᑕᒪᒃᑮᓐᓄᒃ. ᐱᓕᕆᖃᑎᒌᓐᓂᖏᓐᓄᑦ ᐅᑭᐅᖅᑕᖅᑐᒥᑦ ᓯᓚᑦᑐᓴᕐᕕᒃ ᐊᒻᒪ 
ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ ᐊᑐᖃᑦᑕᕈᓐᓇᖅᐳᒍᑦ ᐱᑕᖃᕇᖅᑐᓂᒃ ᑮᓇᐅᔭᓂᒃ ᓴᖅᑮᓪᓗᑕ ᓄᓇᓕᓐᓂᑦ 
ᐋᓐᓂᐊᖅᑕᐃᓕᔪᓕᕆᔨᒧᑦ ᐸᓐᓂᖅᑑᒥ ᑕᕝᕙᓂ ᐊᕐᕌᒍᑦᑎᓐᓂᑦ. 
 
ᐱᓇᓱᐊᖅᐳᒍᑦ ᐃᒻᒪᖃ ᖁᓕᓂᑦ ᓄᓇᓕᓐᓂᑦ ᐋᓐᓂᐊᖅᑕᐃᓕᔪᓕᕆᔨᓂᑦ ᐃᓕᓐᓂᐊᕋᔅᓴᕐᒧᑦ ᐱᒋᐊᖅᑐᒍ ᓰᑏᕝᕙ 
ᐱᔭᕇᕐᓗᑎᒃ ᔫᓂ 2004-ᒥ. ᐊᔭᐅᖅᓱᐃᒋᐊᕈᒪᕗᖓ ᓄᓇᕗᒻᒥᐅᓕᒫᓂᑦ ᐆᑦᑐᕋᓱᐊᖁᔨᓪᓗᖓ, ᐱᓗᐊᖅᑐᒥᑦ 
ᕿᑭᖅᑖᓗᒻᒥ ᒫᓐᓇᐅᔪᖅ ᐱᖓᓲᔪᖅᑑᒻᒪᑕ ᕿᑭᖅᑖᓗᒻᒥᑦ ᓄᓇᓖᑦ ᓄᓇᓕᓐᓂᑦ ᐋᓐᓂᖅᑕᐃᓕᔪᓕᕆᔨᖃᓐᖏᑦᑐᑦ. 
 
ᓱᓕᒃᑲᓐᓂᖅ ᐅᖃᖅᑏ, ᑲᑐᔾᔨᖃᕈᓐᓇᖅᓯᓛᖅᐳᒍᑦ ᐅᑭᐅᖅᑕᖅᑐᒥᑦ ᓯᓚᑦᑐᓴᕐᕕᒻᒥᑦ ᑕᕝᕙᓂ ᐊᕐᕌᒍᒥ 
ᑲᔪᓯᑎᑕᐅᓗᓂ ᑐᓵᔨᐅᓂᕐᒧᑦ-ᑐᑭᓕᐅᕆᔨᐅᓂᕐᒧᑦ ᐃᓕᓐᓂᐊᕋᔅᓴᕐᒧᑦ ᐅᑭᐅᖅᑕᖅᑐᒥ ᓯᓚᑦᑐᓴᕐᕕᒻᒥ ᐊᒻᒪ ᓄᓇᕗᒻᒥ 
ᐃᓪᓗᓕᕆᔨᕐᔪᐊᕐᑯᓐᓂᑦ ᑕᒪᒃᑯᓄᖓ ᐃᓕᓐᓂᐊᕋᔅᓴᓄᑦ ᐊᒻᒪ ᒪᓕᒐᓕᐅᖅᑎᓄᑦ ᐃᑲᔪᖅᓱᐃᓐᓇᖃᑦᑕᕋᔅᓯ. 
ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐ 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕᐃᑦ ᐅᖃᐅᓯᒃᓴᖃᒃᑲᓂᖅᐹᑦ? ᓯᕗᓕᖅᑎ ᐅᑲᓕᖅ. 
 
ᒥᓂᔅᑕᐃᑦ ᐅᖃᐅᓯᖓᑦ 170-1(6): ᐅᑭᐅᖅᑕᖅᑐᒥ ᑯᐊᐳᕋᐃᓴᓄᑦ ᐊᖏᕈᑦ 
  
ᓯᕗᓕᖅᑎ ᐸᐅᓗᓯ ᐅᑲᓕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᖓᓲᔪᖅᑑᓚᐅᖅᑐᓂᒃ ᑕᖅᑭᓂᑦ ᐱᖓᓱᑦ 
ᐅᑭᐅᖅᑕᖅᑐᒥᑦ ᐊᕕᑦᑐᖅᓯᒪᔪᑦ ᐱᓕᕆᖃᑎᒌᑦᑎᐊᕐᓂᖅᓴᐅᓕᖅᓯᒪᒻᒪᑕ ᑲᑐᔾᔨᓪᓗᑎᒃ ᐃᑲᔫᑎᖃᖅᑐᐃᓐᓇᐅᓪᓗᑎᒃ 
ᐅᑭᐅᖅᑕᖅᑐᒥᐅᓕᒫᓄᑦ. ᑕᒪᓐᓇ ᓴᖅᑭᑕᐅᓚᐅᖅᐳᖅ ᑲᓇᑕ ᐊᖏᕈᑎᒃᑯᑦ ᑐᓂᔭᐅᓪᓗᑎᒃ $60-ᒥᓕᐊᒃᑲᓂᕐᓂᒃ 
ᐅᑭᐅᖅᑕᖅᑐᒥᐅᓄᑦ ᐋᓐᓂᐊᖅᑐᓕᕆᓂᕐᒧᑦ ᓄᑖᓐᖑᖅᑎᑦᑎᓂᕐᒧᑦ ᐊᖏᕈᒻᒥᑦ. 

ᑮᓇᐅᔭᖅᑖᕈᓯᐊᒃᑲᓐᓂᕈᓐᓇᕋᔭᓚᐅᓐᖏᓚᑦ ᐅᑭᐅᖅᑕᖅᑐᒥᑦ ᓯᕗᓕᐅᖅᑏᑦ ᐱᓕᕆᖃᑎᒌᓚᐅᓐᖏᑉᐸᑕ ᐊᒻᒪ 
ᑲᑐᔾᔨᓪᓗᑎᒃ ᐊᖏᕈᑎᖃᓚᐅᓐᖏᒻᒪᑕ ᐋᓐᓂᓄᐊᖅᑐᓕᕆᓂᕐᒧᑦ ᐊᖏᕈᒻᒥᑦ ᔮᓐᓄᐋᕆ 2003-ᒥ. ᖁᔭᓐᓇᒦᖅᐸᒃᑲ 
ᐱᓇᓱᐊᕐᓂᕆᓚᐅᖅᑕᖏᓐᓄᑦ ᐊᒻᒪ ᐱᓕᕆᖃᒌᓚᐅᕐᓂᖏᓐᓄᑦ ᓯᕗᓕᐅᖅᑎᐅᖃᑎᒃᑲ, ᓯᕗᓕᐅᖅᑎ ᑳᒃᕕ 
ᓄᓇᑦᓯᐊᕐᒥᐅᖅ ᐊᒻᒪ ᓯᕗᓕᐅᖅᑎ ᕕᓐᑎ ᔫᑳᓐᒥᐅᖅ. ᑕᓐᓇ ᐆᑦᑑᑕᐅᔪᓐᓇᖅᐳᖅ ᐃᓕᕆᖃᑎᒌᓐᓂᖅ 
ᐅᑭᐅᖅᑕᖅᑐᒥᐅᖑᖃᑎᑦᑎᓐᓄᑦ ᑲᑐᔾᔨᓪᓗᑕ ᐱᓕᕆᓂᖅᓴᐅᕙᒃᑲᑦᑕ. 
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ ᐅᓪᓗᒥ ᓂᑯᕕᑉᐳᖓ ᓇᓗᓇᐃᖅᓯᔪᒪᓪᓗᖓ ᒪᓕᒐᓕᐅᕐᕕᒻᒥ ᓰᑏᕝᕙᒥ 
ᐊᑎᓕᓚᐅᕋᒪ ᐅᑭᐅᖅᑕᖅᑐᒥ ᐱᓕᕆᖃᑎᒌᓐᓂᕐᒧᑦ ᐊᖏᕈᒻᒥᑦ ᓄᓇᕗᑦᓯᐊᕐᒧᑦ ᐊᒻᒪ ᔫᑳᓐᒧᑦ. ᑖᓐᓇ ᐊᕈᑦ 
ᐊᑎᓕᐅᖅᑕᐅᒋᐊᖃᖅᐳᖅ ᐃᖃᓗᑦᑑᑦᑎᐊᕐᒥ. ᓄᓇᕗᒻᒥᐅᑦ ᓇᓗᓇᐃᖅᓯᕗᑦ ᐱᓕᕆᖃᑎᖃᕐᓂᖏᓐᓂᑦ 
ᐃᓕᖅᑯᓯᑐᖃᕐᒥᑦ, ᓄᓇᖓᓐᓂᑦ ᐊᒻᒪ ᐃᓄᖏᓐᓂᑦ ᐊᔾᔨᒧᐅᓐᖏᑦᑐᓂᒃ ᐅᑭᐅᖅᑕᖅᑐᒥ. 
 
ᐱᖓᓱᑦ ᑎᐅᕆᑐᐊᕇᑦ ᐊᔾᔨᒌᖑᔪᓂᑦ ᐃᓱᒫᓘᑎᖃᖅᐳᑦ ᐱᔾᔪᑎᒋᓪᓗᒋᑦ ᒪᑭᒪᒐᓱᐊᓂᕐᒧᑦ ᐱᕙᓪᓕᐊᑎᑦᑎᓃᑦ, 
ᑲᑎᒪᔨᐅᓃᑦ, ᓄᓇᖃᖅᑳᖅᓯᒪᔪᓄᑦ ᐱᔪᓐᓇᐅᑏᑦ ᐊᒻᒪᓄ ᐊᕙᑎᓕᕆᓂᖅ ᐃᓅᓯᓕᕆᓂᕐᓗ. 
 
(ᑐᓵᔨᑎᒍᑦ) ᓄᓇᑦᓯᐊᕐᒥ ᐊᒻᒪ ᓄᓇᕗᒻᒥ ᔫᑳᓐᒥᓗ ᖃᐅᔨᒋᐊᒃᑲᓐᓂᕈᒪᕗᒍᑦ ᐊᑐᕋᔅᓴᐅᔪᓂᑦ ᑲᑐᔾᔨᓂᕐᒧᑦ 
ᑐᑭᓯᒋᐊᕈᑎᒃᓴᓂᒃ, ᑲᑎᑎᕐᓗᑎᒃᑯ ᑕᒪᒃᑯᐊ ᐱᓕᕆᐊᕆᔪᒪᔭᕗᑦ ᐊᔾᔨᒌᖑᓂᖏᑦ ᐊᑕᐅᑦᑎᒥᑦ ᓂᐱᑖᖁᓪᓗᒋᑦ 
ᐅᑭᐅᖅᑕᖅᑐᒥᐅᑦ. 
 
(ᑐᓵᔨᑎᒎᕈᓐᓃᖅᑐᖅ) ᑕᒪᓐᓇ ᐊᖏᕈᑦ ᐋᖅᑮᒋᐊᕈᑕᐅᓂᐊᖅᐳᖅ ᐱᓕᕆᖃᑎᒌᓐᓂᖅᑎᓐᓂᑦ ᓴᓂᓪᓕᑎᓐᓂᑦ 
ᑲᑎᒪᔨᐅᓂᕐᒧᑦ ᐊᒻᒪ ᐊᖏᔪᖅᑲᐅᑎᐅᓂᒃᑯᑦ, ᓗᐱᕙᓪᓕᐊᑎᑦᑎᓗᑎᒃ ᐊᒻᒪ ᐋᖅᑮᒋᐊᕐᓗᑎᒃ ᑲᑐᔾᔭᑎᓐᓂᑦ 
ᐃᓱᒫᓘᑎᒋᔭᑦᑎᓐᓂᑦ, ᐱᓕᕆᐊᖃᕐᓗᑕ ᒪᑭᒪᒐᓱᐊᓂᕐᒧᑦ ᐊᑐᕋᔅᓴᐅᔪᓂᑦ, ᐃᑲᔪᖅᓱᖃᑦᑕᐅᑎᓗᑕ ᓄᓇᓖᑦ 
ᐊᕕᑦᑐᖅᓯᒪᔪᑎᒍᑦ, ᑲᓇᑕᓕᒫᕐᒥᑦ ᐊᒻᒪ ᓯᓚᕐᔪᐊᕐᒥ. ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᑖᒻᓴᓐ. 
 
ᒥᓂᔅᑕᐃᑦ ᐅᖃᐅᓯᖓᑦ 171-1(6): ᐅᐱᕐᖔᒃᑯᑦ ᐃᓕᓐᓂᐊᖅᑎᓂᒃ ᐃᖅᑲᓇᐃᔭᖅᑎᑦᑎᖃᑦᑕᕐᓂᖅ 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᐅᖃᖅᑏ, ᖁᕕᐊᓱᑦᑐᒻᒪᕆᐅᕗᖓ ᐅᓪᓗᒥ ᓂᑯᕕᒋᐊᖓ ᓇᓗᓇᐃᖅᓯᓪᓗᖓ 
ᒪᓕᒐᓕᐅᖅᑎᐅᖃᑎᓐᓄᑦ 2003-ᒥ ᐅᐱᕐᖔᒃᑯᑦ ᐃᓕᓐᓂᐊᖅᑏᑦ ᐃᖅᑲᓇᐃᔭᖅᑎᑕᐅᖃᑦᑕᕐᓂᖏᑦ 
ᐱᓕᕆᐊᖑᕙᓪᓕᐊᓕᕐᒥᒻᒪᑦ. ᖁᕕᐊᑉᐳᖓ ᐅᖃᕆᐊᖓ $700-ᑕᐅᓴᓐ ᑐᓂᔭᐅᓯᒪᓕᕐᒪᑕ 2003 ᐅᐱᕐᖔᒃᑯᑦ 
ᐃᓕᓐᓂᐊᖅᑎᓄᑦ ᐃᖅᑲᓇᐃᔭᖅᑎᑦᑎᖃᑦᑕᕐᓂᕐᒧᑦ. 
 
ᐊᒥᓱᑲᓪᓚᐅᕗᑦ ᐋᖅᑮᒋᐊᖅᑕᐅᓚᐅᖅᑐᑦ ᑕᒪᑐᒧᖓ ᑕᕝᕙᓂ ᐊᕐᕌᒍᒥ. ᐃᖅᑲᓇᐃᔭᖅᑏᑦ ᑮᓇᐅᔾᔭᔅᓵᖏᓐᓄᑦ 
ᐃᑲᔫᑏᑦ ᒥᓂᔅᑕᖃᕐᕕᓐᓄᑦ ᐊᖏᓪᓕᒋᐊᓚᐅᖅᐳᑦ 100-ᐳᓴᓂᒃ. ᐃᓚᓕᐅᑎᓪᓗᒋᑦ ᓄᓇᓕᓐᓂᑦ ᓯᓚᑦᑐᓴᕐᕕᓐᑦᓂ 
ᐊᒻᒪ ᓯᓚᑦᑐᓴᕐᕕᕐᔪᐊᕐᓂᑦ ᐃᓕᓐᓂᐊᖅᑎᓄᑦ, ᐃᓕᓐᓂᐊᕐᕕᕐᔪᐊᕐᓂᑦ ᐃᓕᓐᓂᐊᖅᑎᓄᑦ ᐃᔪᓐᓇᖃᑕᐅᓕᖅᑐᑎᒃ 
ᑕᒪᑐᒨᖓ ᐱᓕᕆᐊᒃᑯᑦ. 
 
ᐊᑭᓕᐅᑕᐅᕙᑦᑐᑦ ᐃᓕᓐᓂᐊᖅᑎᓄᑦ ᐃᓕᓐᓂᐊᕆᐊᒃᑲᓂᕐᓂᐊᖅᑐᓄᑦ ᐃᓕᑕᖅᓯᔾᒧᑕᐅᕗᖅ ᐊᒻᒪ ᐃᑲᔫᑎᖃᖅᑐᑎᒃ 
ᖃᐅᔾᔨᑎᑖᕆᔭᖏᓐᓄᑦ ᐃᖅᑲᓇᐃᖅᔭᖅᑎᑕᐅᑲᐃᓐᓇᑎᓪᓗᒋᑦ ᓄᓇᕗᒻᒥ ᒐᕙᒪᒃᑯᓐᓄᑦ. 
 
(ᑐᓵᔨᑎᒎᕈᓐᓃᖅᑐᖅ)  ᐅᖃᖅᑏ, ᓯᕗᓪᓕᐅᔾᔭᐅᒋᐊᓕᓐᓂᑦ ᐃᖅᑲᓇᐃᔭᓕᖅᑎᑦᑎᓂᖅ ᐃᓄᓐᓅᖅᑕᐅᖅᑳᖃᑦᑕᖅᐳᑦ 
ᓄᓇᕗᒻᒥᐅᓄᑦ, ᑭᖑᓪᓕᐅᓪᓗᑎᒃ ᐅᑭᐅᖅᑕᖅᑐᒥᐅᑕᐃᑦ ᐃᓕᓐᓂᐊᖅᑏᑦ. ᑕᒪᓐᓇ ᐃᓚᓕᐅᔾᔨᕗᖅ 
ᓇᓗᓇᐃᔭᐃᓂᕐᒥᑦ, ᐃᑲᔪᖃᑦᑕᓂᕐᒥᒃ ᐃᓕᓐᓂᐊᖅᑎᓪᓗᒋᑦ ᐊᒻᒪ ᖃᐅᔨᓴᖃᑦᑕᕐᓂᕐᒥᑦ ᐃᓕᓐᓂᐊᖅᑏᑦ 
ᐃᑲᔪᖅᓱᖅᑕᐅᑦᑎᐊᕋᓗᐊᕐᒪᖔᑕ ᐊᒻᒪ ᐱᕙᓪᓕᐊᑎᑕᐅᑦᑎᐊᕋᓗᐊᕐᒪᖔᑕ ᐃᖅᑲᓇᐃᔮᖅᑖᑦᑎᐊᕈᓐᓇᖁᓪᓗᒋᑦ. 

ᐊᑑᑎᖃᑦᑎᐊᖅᑐᖅ ᑐᓴᐅᒪᖃᑎᒌᓐᓂᕐᒧᑦ ᐸᕐᓇᐅᑦ ᐱᓕᒻᒪᓴᖅᑕᐅᓚᐅᖅᐳᖅ ᓴᖅᑭᔮᒃᑲᓐᓂᖁᓪᓗᒋᑦ 
ᐃᓕᓐᓂᐊᖅᑎᓄᑦ ᑕᒪᒃᑯᐊ ᐃᓕᓐᓂᐊᖅᑕᐅᔪᓐᓇᖅᑐᑦ. ᑲᑐᔾᔨᖃᑎᖃᖅᑐᑎᒃ ᐃᓕᓐᓂᐊᖅᑐᓕᕆᔨᒃᑯᓐᓂᑦ, 
ᑲᑎᑎᖅᑕᐅᓯᒪᔪᑦ ᐃᓗᓕᓖᑦ ᐃᓕᓐᓂᐊᕈᔅᓴᕐᓂᒃ ᓇᓗᓇᐃᖅᓱᖅᓯᒪᔪᓂᑦ, ᑐᒃᓯᕋᐅᑎᓕᐅᕐᓂᕐᒧᑦ ᐊᒻᒪ ᓇᑭ 
ᖃᐅᔨᒋᐊᕐᕕᔅᓴᐅᒻᒪᖔᖅ ᑮᓇᐅᔭᓄᑦ ᐃᑲᔫᑎᓄᑦ ᓄᓇᕗᒻᒥ ᐃᓕᓐᓂᐊᖅᑎᓂᒃ ᐊᑐᖃᑦᑕᖅᑐᓄᑦ ᒫᔅᓯᐅᑎᓪᓗᒍ 
ᓴᖅᑭᑕᐅᓚᐅᖅᐳᑦ. 
 
ᐃᓘᓐᓇᖏᑦ ᓄᓇᕗᑦ ᐅᑭᐅᖅᑕᖅᑐᒥ ᓯᓚᑦᑐᓴᕐᕖᑦ ᐊᒻᒪ ᓄᓇᓕᓐᓂᑦ ᐃᓐᓇᐃᑦ ᐃᓕᓐᓂᐊᕐᕕᖏᑦ ᑐᓂᔭᐅᓚᐅᖅᐳᑦ 
ᐃᓕᓐᓂᐊᕈᑎᔅᓴᓂᑦ ᓇᓗᓇᐃᖅᓱᖅᓯᒪᔪᓂᑦ ᐊᕙᓗᒥᐅᑕᓂᑦ. ᐅᐱᕐᖔᒃᑯᑦ ᐃᓕᓐᓂᐊᖅᑏᑦ ᐊᐅᓚᑦᑎᔨᖏᑦ 
ᐳᓚᕋᖃᑦᑕᖅᓯᒪᕗᑦ ᐃᓕᓐᓂᐊᕐᕕᕐᔪᐊᕐᓄᑦ ᐱᔭᖏᖅᓴᐃᓪᓗᑎᒃ ᑕᒪᑐᒧᖓ. ᓄᓇᕗᓕᒫᕐᒥᑦ ᑎᑎᖅᑲᒃᑯᑦ 
ᓴᖅᑭᔮᖅᑎᑦᑎᓂᖅ ᑕᒪᒃᑮᓐᓂᒃ ᐅᑭᐅᖅᑕᖅᑐᒥ ᑎᑎᖅᑲᒃᑯᑦ ᐱᕙᓪᓕᐊᔪᑎᒎᖃᑦᑕᓚᐅᖅᐳᑦ ᐱᖓᓱᓂᑦ 
ᐱᓇᓱᐊᕈᓯᕐᓂᑦ. ᐃᖅᑲᓇᐃᔭᓕᖅᑎᑦᑎᓂᕐᒧᑦ ᑐᑭᓯᒋᐊᕈᐳᑎᔅᓴᐃᑦ ᓴᖅᑭᔮᑦᑎᐊᖅᑐᒧᑦ ᐃᓕᔭᐅᓯᒪᕗᑦ ᓄᓇᓕᓐᓂᑦ 
ᐃᓚᓕᐅᑎᓪᓗᒋᑦ ᕼᐋᒻᒪᓚᐅᒃᑯᑦ ᐊᓪᓚᕝᕕᖏᓐᓂᑦ. 
 
ᐅᖃᖅᑏ, ᒪᒃᑯᑦᑐᑯᑎᕗᑦ ᓯᕗᓂᔅᓴᕆᒐᑦᑎᒃᑯ. ᐅᐱᕐᖔᒃᑯᑦ ᐃᖅᑲᓇᐃᔭᖅᑎᑦᑎᖃᑦᑕᕐᓂᖅ ᐃᓕᓐᓂᐊᖅᑎᓂᒃ 
ᐱᕕᔅᓴᖃᕈᑕᐅᕗᖅ ᓄᓇᕗᒻᒥᐅᓄᑦ ᐃᓕᓐᓂᐊᖅᑎᓄᑦ ᓴᖅᑮᕕᐅᓪᓗᑎᒃ ᐊᔾᔨᒌᓐᖏᑦᑐᓂᒃ ᐃᖅᑲᓇᐃᔮᔅᓴᓂᑦ ᐊᒻᒪ 
ᖃᐅᔾᔨᑎᑖᑦᑎᐊᖁᓪᓗᒋᑦ ᐃᖅᑲᓇᐃᔮᖃᕐᓂᐅᑉ ᒥᒃᓵᓄᑦ ᐃᓕᓐᓂᐊᕐᓂᕐᒥᓂᒃ ᐱᔭᕇᕋᓱᐊᖅᑎᓪᓗᒋᑦ. ᑕᒪᓐᓇ 
ᐱᐅᓂᖅᐸᐅᕗᖅ ᐱᒋᐊᕈᑕᐅᒋᐊᖓ ᐃᓕᓐᓂᐊᕋᒃᓴᓂᒃ ᒪᒃᑯᑦᑐᓄᑦ ᓄᓇᕗᒻᒥᒻᐅᓄᑦ ᐃᑲᔫᑕᐅᓪᓗᓂ 
ᓯᕗᓂᔅᓴᖃᑦᑎᐊᕐᓂᖅᓴᐅᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ  
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᑲᖏᑦ. ᒥᓂᔅᑕ ᐊᒃᓱᒃ 
 
ᒥᓂᔅᑕᐃᑦ ᐅᖃᐅᓯᖏᑦ 172-1(6): ᓯᕗᒧᑦ ᒪᑭᒪᒐᓱᐊᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ ᐸᕐᓇᐅᑦ 
 
ᒥᓂᔅᑕ ᐅᓛᔪᖅ ᐊᑭᓱᒃ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒍᑦ) ᐅᓐᓄᓴᒃᑯᑦ, ᓯᕗᓪᓕᖅᐹᒥ ᐅᖃᕈᒪᕗᖓ ᓇᓪᓕᒋᕙᕋ 
ᓄᓕᐊᕋ. ᐅᓪᓗᒥ ᑕᓪᓕᒪᓂᑦ ᐊᕐᕌᒍᓂᑦ ᑲᑎᑎᑕᐅᓯᒪᓕᕋᓐᓄᒃ. 
 
>>ᐸᑦᑕᑐᖅᑐᑦ  
 
ᐅᖃᖅᑏ, ᓇᓗᓇᐃᖅᓯᔪᒪᕗᖓ ᒫᓐᓇᒧᑦ ᖃᓄᐃᓕᖓᓕᕐᒪᖔᑕ ᒪᓕᒐᓕᐅᖅᑏᑦ ᐅᐸᓗᖓᐃᔭᐃᑎᓪᓗᒋᑦ 
ᒪᑭᒪᒐᓱᐊᓂᕐᒧᑦ ᐱᕙᓪᓕᐊᑦᑎᓂᕐᒥᑦ ᐸᕐᓇᐅᒻᒥᑦ ᓄᓇᕗᒻᒧᑦ. 
 
ᐅᖃᖅᑏ, ᐊᕐᕌᒎᓚᐅᖅᑐᒥ, ᐅᖃᖃᑎᒌᖃᑦᑕᓚᐅᕐᒪᑕ ᐊᒥᓱᑦ ᐊᔾᔨᒌᓐᖏᑦᑐᑦ ᐱᓕᕆᖃᑕᐅᔪᑦ ᓄᓇᕗᒻᒥ 
ᐅᖃᐅᓯᖃᖅᑐᑎᒃ ᑭᓱᑦ ᐃᓚᓕᐅᔾᔭᐅᒋᐊᖃᕐᒪᖔᑕ ᒪᑭᒪᒐᓱᐊᕐᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ ᓄᓇᕗᒻᒥ. ᒥᓂᔅᑕᐃᑦ 
ᐊᖏᕈᑎᖃᓚᐅᕆᕗᑦ ᐱᓕᕆᖃᑎᖃᕐᓂᐊᕐᓗᑎᒃ ᓄᓇᕗᑦ ᑐᓐᖓᕕᒃᑯᓐᓂᑦ ᑐᑭᒧᐊᖅᑎᑦᑎᓗᑎᒃ ᒪᑭᒪᒐᓱᐊᓂᕐᒧᑦᒃ 
ᐱᕙᓪᓕᐊᑎᑦᑎᓂᐅᔪᓄᑦ ᐱᖓᓱᐃᓕᖅᑲᖓᔪᓄᑦ ᒐᕙᒪᐅᔪᓄᑦ, ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᐊᒻᒪ 
ᓇᒻᒥᓂᐅᖁᑎᖃᖅᑐᓄᑦ. 
 
ᑲᑎᒪᔭᖅᑐᖃᑕᐅᓚᐅᖅᑐᑦ ᓯᕗᒧᑦ ᒪᑭᒪᒐᓱᐊᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ ᑲᑎᒪᓐᓇᖓᓂ ᒫᔅᓯ 2003-ᒥ 
ᑲᖏᖅᖠᓂᕐᒥ ᐅᖃᐅᓯᖃᖅᑐᑕ ᖃᓄᖅ ᐱᓕᕆᖃᑎᒌᒍᓐᓇᕐᒪᖔᖅᑕ ᐱᔭᖏᖅᓴᐃᓪᓗᑕ ᒪᑭᒪᒐᓱᐊᓂᕐᒥᑦ 
ᐱᕈᖅᐹᓪᓕᖁᔨᓪᓗᑕ ᓄᓇᕗᒻᒥ ᐊᒻᒪ ᓇᓗᓇᐃᖅᓯᓱᓪᓗᑕ ᐊᒥᓱᓂᑦ ᐅᖃᐅᓯᐅᒋᐊᓕᓐᓂᑦ ᐅᓪᓗᒥ ᓄᓇᕗᒻᒥᐅᑦ 
ᐃᑲᔫᓯᐊᑦᑎᐊᕈᓐᓇᖁᓪᓗᒋᑦ ᒪᑭᒪᒐᓱᐊᓂᕐᒧᕐ ᐱᕈᖅᐸᓪᓕᐊᓂᐅᓂᐊᖅᑐᓂᑦ ᓯᕗᓂᔅᓴᖅᑎᓐᓂᑦ. ᐱᓗᐊᖅᑐᓂᑦ, 
ᐅᖃᖅᑏ, ᑲᑎᒪᖃᑕᐅᒧᑦ ᓯᕗᒧᑦ ᑲᑎᒪᓐᓇᕐᒧᑦ ᐅᖃᖃᑦᑕᓚᐅᖅᐳᑦ ᒪᑭᒪᒐᓱᐊᓂᕐᒧᑦ ᐸᕐᓇᐅᑦ ᓄᓇᕗᒻᒧᑦ 
ᐅᕙᑦᑎᓐᓄᑦ ᐃᑲᔫᑎᐅᒋᐊᖃᕐᒪᑦ ᐱᓕᕆᖃᑕᐅᑎᓪᓗᑕ ᓯᓚᕐᔪᐊᕐᒥᐅᓄᑦ ᓂᐅᖅᑯᑎᖃᕋᓱᐊᓂᕐᒥᑦ, 
ᖃᐅᔨᒪᒋᐊᑦᑎᐊᕐᓗᑕᓗ ᑎᒍᒥᐊᖏᓐᓇᖁᓪᓗᑎᒍ ᐅᑉᐱᕆᔭᓄᑦ ᐊᒻᒪ ᐃᓕᖅᑯᓯᑐᖃᕗᑦ ᐊᒻᒪ ᐱᓕᕆᖃᑎᒌᓐᓂᕗᑦ 
ᓄᓇᒥᑦ. 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ, ᑲᑎᒪᓚᐅᕋᑦᑕᓂᑦ ᑎᑎᕋᖅᓯᒪᕗᒍᑦ ᐅᓂᒃᑳᓕᐊᒥᑦ ᑲᑎᒪᓂᕆᓚᐅᖅᑕᑦᑕ ᒥᒃᓵᓄᑦ 
ᑐᓂᐅᖅᑲᓚᐅᖅᐸᕗᓪᓗ ᑲᑎᒪᖃᑕᐅᓚᐅᖅᑐᓕᒫᓄᑦ. ᑲᔪᓯᓯᒪᕗᒍᓪᓗ ᐱᓕᕆᖃᑎᖃᖅᑐᑕ ᑲᑐᔾᔨᖃᑎᑦᑎᓐᓂᑦ ᓯᕗᔪᑦ 
11 ᒪᑭᒪᒐᓱᐊᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ ᐸᕐᓴᐅᒻᒧᑦ ᐱᓕᕆᑎᑕᐅᔪᓄᑦ ᐅᐸᓗᖓᐃᔭᖅᑎᓪᓗᒋᑦ ᑭᖑᓪᓕᖅᐹᖓᓂᑦ 
ᒪᑭᒪᒐᓱᕐᓂᕐᒧ ᐱᕙᓪᓕᐊᑦᑎᓂᕐᒧᑦ ᐸᕐᓇᐅᒻᒧᑦ ᑎᑎᖅᑲᒥᑦ. ᑖᓐᓇ ᑎᑎᖅᑲᖅ ᑐᔪᖅᐅᓂᐊᖅᐳᖅ 
ᑲᑎᒪᖃᑕᐅᓚᐅᖅᑐᓄᑦ ᐊᖏᕈᑕᐅᑦᑎᐊᕇᓚᐅᕐᓗᓂ ᐊᖏᖅᑎᐅᔪᓄᑦ. 
 
(ᑐᓵᔨᑎᒍᑦ) ᐅᖃᖅᑏ, ᖁᔭᓐᓇᒦᖅᑕᐃᓐᓇᕆᔪᒪᕙᒃᑲ ᓄᓇᕗᑦ ᑐᓐᖓᕕᒃᑯᑦ, ᐃᓄᓕᕆᔨᑐᖃᒃᑯᑦ ᐊᒻᒪ 
ᑲᑎᒪᖃᑕᐅᓚᐅᖅᑐᑦ ᐅᕙᑦᑎᓐᓂᑦ ᐃᑲᔪᓚᐅᕐᒪᑕ ᓴᖅᑮᓪᓗᑎᒃ ᒪᑭᒪᒐᓱᐊᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ ᐸᕐᓇᐅᒻᒥᑦ 
ᓄᓇᕗᒻᒧᑦ. ᖁᔭᓐᓇᒦᒃ, 
 
>>ᐸᑦᑕᑐᖅᑐᑦ  
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕᐃᑦ ᓱᓕ ᐅᖃᐅᓯᒃᓴᖃᒃᑲᓂᖅᐹᑦ? ᐊᓇᕈᐊᖅ. 
 
ᐱᒋᐊᕈᑎᒃ 026-1(6): ᒥᓂᔅᑕᐃᑦ ᐅᖃᐅᓯᖓᑦ 167-1(6) ᓅᑕᐅᓂᖓ ᑲᑎᒪᔨᕋᓛᓄᑦ ᑲᑎᒪᑐᐃᓐᓇᑎᓪᓗᒋᑦ 
 
ᐊᓇᕈᐊᖅ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒪᓕᑦᑐᒍ ᒪᓕᒐᕐᓂᑦ ᓈᓴᑕᑖ 34, ᐊᒡᒍᖅᓯᒪᔪᓂᑦ 5, 
ᐱᒋᐊᖅᑎᑦᑎᕗᖓ ᑭᖑᕝᕕᖅᑕᐅᓪᓗᓂ ᒥᓂᒡᑕᒧᑦ ᓇᑦᑎᓕᒻᒧᑦ, ᒥᓂᔅᑕᐃᑦ ᐅᖃᐅᓯᔅᓴᖏᑦ 167-1(6) 
ᓄᑦᑎᖅᑕᐅᖁᓪᓗᒋᑦ ᑲᑎᒪᔨᕋᓛᑐᐃᓐᓇᕐᓄᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐱᒋᐊᖅᑎᑦᑎᔪᖃᕐᒪᑦ. ᐊᖏᖅᑐᓕᒫᑦ. ᐊᖏᓐᖏᑦᑐᑦ. ᒨᓴ ᑲᔪᓯᕗᖅ ᐊᒻᒪ ᒥᓂᔅᑕᐃᑦ ᐅᖃᐅᓯᒃᓴᖓ 167-
1(6) ᑐᓂᔭᐅᖁᓪᓗᒍ ᑲᑎᒪᔨᕋᓛᑐᐃᓐᓇᕐᓄᑦ. ᑲᔪᓯᓗᑕ ᑲᑎᒪᔾᔪᑎᔅᓴᖅ 3-ᒧᑦ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᐊᓇᕈᐊᖅ. 
 

ᖃᑎᒪᔾᔪᑎᔅᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 550-1(6): ᓯᕗᓪᓕᐅᑎᑦᑎᓂᒃᑯᑦ ᐃᖅᑲᓇᐃᔭᖅᑎᑦᑎᓂᕐᒥᒃ ᐊᑐᐊᒐᓕᕆᓂᖅ 
 
ᐊᓇᕈᐊᖅ (ᑐᓵᔨᑎᒍᑦ): ᐅᖃᐅᓯᖃᕈᒪᕗᖓ ᐅᓐᓄᓴ, ᑕᐃᒃᑯᓄᖓ ᐃᖅᑲᓇᐃᔮᖅᑖᕋᓱᐊᖅᐸᑦᑐᓄᑦ ᓄᓇᕗᒻᒥ 
ᒐᔭᒪᒃᑯᓐᓄᑦ, ᓴᖅᑭᑕᐅᓚᐅᕐᒪᓂᑦ ᓄᓇᕗᑦ, ᑭᒃᑯᑦ ᓯᕗᓪᓕᐅᔾᔭᐅᒋᐊᖃᖅᐸᑦ? ᑕᒪᓐᓇ ᐊᓯᔾᔨᖅᑕᐅᒋᐊᖃᖅᑐᒋᒐᒃᑯ. 
ᑕᒪᓐᓇ ᑕᑯᒋᐊᒃᑲᓐᓂᕆᐊᖃᕐᓂᐊᖅᑰᕋᑦᑎᒃᑯ. ᐃᒻᒪᖃ ᓯᕗᓪᓕᐅᔾᔭᐅᖅᑳᖅᐸᑕ ᐅᑯᐊ ᒫᓃᑦᑐᑦ ᐃᒃᑯᐊᓗ 
ᐱᓐᖏᓂᖅᓴᕆᓗᒋᑦ. 
 
ᐱᑕᖃᓕᓚᐅᖅᑎᓐᓇᒍ ᐃᓄᐃᑦ, ᐊᕐᓇᐃᓪᓗ ᐊᒻᒪ ᑎᒥᒥᒍᑦ ᐃᓕᖅᑯᓯᖅᓱᓐᖏᑦᑐᑦ 
ᓯᕗᓪᓕᖅᐹᖑᑎᑕᐅᔭᕆᐊᖃᓚᐅᖅᑑᒐᓗᐊᑦ. ᐃᖏᕐᑦᑎᐊᓚᐅᖅᑐᖅ, ᐱᓗᐊᖅᑐᒥᒃ ᐃᓄᓐᓄᑦ. 
ᑕᑯᔪᓐᓇᖅᓯᔪᒪᒐᓗᐊᖅᑐᒍᑦ ᐃᓄᐃᑦ ᐱᔭᐅᖃᑦᑕᕐᓂᖏᓐᓂᑦ ᐊᒻᒪ ᐊᔪᐃᓐᓈᖏᓐᓇᕐᓂᐊᖅᐳᒍᑦ ᑕᒪᒃᑯᓇᓂ 
ᐃᖅᑲᓇᐃᔮᖅᑖᖅᑎᑕᐅᖁᓪᓗᒋᑦ, ᐱᓗᐊᖅᑐᒥᒃ ᑎᒥᒥᒍᑦ ᐊᔪᕈᑎᓖᑦ. 
 
(ᑐᓵᔨᑎᒎᕈᓐᓃᖅᑐᖅ) ᐱᒻᒪᕆᐅᕗᖅ ᒐᕙᒪᒃᑯᑦ ᐃᓕᑕᖅᓯᒋᐊᖏᑕ ᐃᓚᖏᑦ ᐃᑲᔫᑎᖃᓐᖏᒻᒪᑕ ᐊᕐᓇᓄᑦ ᐊᒻᒪ 
ᑎᒥᒥᒍᑦ ᐊᔪᕈᑎᖃᖅᑐᓄᑦ ᐃᖅᑲᓇᐃᔭᓕᖅᑎᑦᑎᓂᕐᒧᑦ. ᐃᐅᔪᒻᒪᕆᐅᕗᖅ ᒪᓕᒐᖅᑕᖃᕆᐊᖓ ᐅᖃᖅᓯᒪᔪᒥᑦ 
ᐃᖅᑲᓇᐃᔭᓕᖅᑎᑦᑎᓂᕐᒧᑦ ᓯᕗᓪᓕᐅᔾᔭᐅᖁᔨᔪᓂᑦ ᓄᓇᕗᒻᒥᐅᓂᑦ ᓄᓇᕗᑖᕐᓂᕐᒧᑦ ᐃᓚᒋᔭᐅᖃᑕᐅᔪᓂᑦ. 

ᑕᒪᓐᓇ ᐊᖏᖃᑎᒋᑦᑎᐊᖅᐸᕋ, ᑭᓯᐊᓂ ᐃᓚᓕᐅᔾᔨᓐᖏᒻᒪᑦ ᐃᓚᒋᔭᐅᖃᑕᐅᒍᕕᑦ ᐃᖅᑲᓇᐃᔮᖅᑖᕋᓱᐊᖃᑎᖃᕈᕕᑦ 
ᑎᒥᒥᒍᑦ ᐊᔪᕈᑎᓕᒻᒥᑦ, ᑕᒪᓐᓇ ᓇᓗᓇᐃᖅᑕᐅᑦᑎᐊᖅᓯᒪᓐᖏᒻᒪᑦ, ᓯᕗᓪᓕᐅᔾᔭᐅᒋᐊᖃᖅᐳᑦ ᑎᒥᒥᒍᑦ ᐊᔪᕈᑎᓖᑦ. 
 
ᒫᓐᓇᐅᔪᖅ ᒪᓕᒐᖅ ᐅᖃᖅᓯᒪᒻᒪᑦ ᓯᕗᓪᓕᐅᔾᔭᐅᒋᐊᓖᑦ ᐃᖅᑲᓇᐃᔭᓕᖅᑎᑕᐅᒧᑦ ᓄᓇᕗᒻᒥᐅᓄᐃᓐᓈᖓᒻᒪᑦ, 
ᐃᓚᓕᐅᔾᔭᐅᖃᑦᑕᓚᐅᕋᓗᐊᕐᒪᑕ ᐊᕐᓇᐃᑦ ᐊᒻᒪ ᑎᒥᒥᒍᑦ ᐊᔪᕈᑎᓖᑦ. ᑕᒪᓐᓇ ᐱᐅᓐᖏᑦᑐᒻᒪᕆᐅᕗᖅ ᑕᒪᒃᑯᓂᖓ 
ᐱᑕᖃᕆᐊᓕᓐᓂᑦ ᐱᑕᖃᓐᖏᒻᒪᑕ ᒪᔪᐊᕈᑎᓂᒃ ᓲᕐᓗ ᑲᐃᓪᓗᐊᕈᑎᓕᓐᓄᑦ ᑕᖅᑲᒃᑯᐊ ᐅᐸᒐᔪᑉᐸᑦᑕᖏᓐᓂᑦ. 
 
(ᑐᓵᔨᑎᒍᑦ) ᐊᖏᕈᑕᐅᔪᒪᕗᖓ ᑲᔪᓯᔪᒪᓪᓗᖓ ᐅᖃᐅᓯᕆᔭᕐᓂᑦ. 
 
ᐅᖃᖅᑎ: ᑲᑎᒪᔨ ᐊᖏᖅᑕᐅᔪᒪᕗᖅ ᑲᔪᓯᔪᒪᓪᓗᓂ ᐅᖃᐅᓯᔅᓴᖏᓐᓂᑦ. ᐋᒡᒑᖅᑐᖃᖅᐹ? ᐋᒡᒑᖅᑐᖃᓐᖏᓚᖅ. 
ᑲᔪᓯᔪᓐᓇᖅᐳᑎᑦ, ᐊᓇᕈᐊᖅ. 
  
ᐊᓇᕈᐊᖅ (ᑐᓵᔨᑎᒍᑦ): ᐅᓪᓗᒥᐅᔪᖅ ᖃᐅᔨᒪᒐᑦᑕ ᐊᒥᓲᓐᖏᒻᒪᑕ ᐃᓄᐃᑦ ᐃᖅᑲᓇᐃᔭᖅᑏᑦ. ᓇᓗᓇᓐᖏᑦᑐᖅ 
ᐊᐱᕆᓐᓂᕈᒪ ᖃᑦᑎᐅᒻᒪᖔᑕ ᑭᐅᔪᖃᕋᔭᕐᒪᑦ ᐊᒥᓱᒻᒪᑕ ᐊᕐᓇᐃᑦ ᐃᖅᑲᓇᐃᔭᖅᑐᑦ ᑭᓯᐊᓂ ᐊᖏᔪᖅᑲᐅᑏᑦ 
ᐃᖅᑲᓇᐃᔮᖏᓐᓃᑉᐹᑦ? ᐅᕝᕙᓘᓐᓃᑦ ᖃᓪᓗᓈᖑᒐᓗᐊᖅᐸᑕ ᐋᒡᒐᓘᓐᓃᑦ, , ᐱᔾᔪᑎᒋᓪᓗᒍ ᐊᖏᖃᑎᒌᓐᖏᓇᑦᑕ 
ᒐᕙᒪᐅᓪᓗᑕ ᑕᑯᓐᓇᕆᐊᖃᕋᑦᑎᒍᓗ ᐊᔾᔨᒌᑎᑕᐃᓐᓇᕆᓗᒋᑦ. ᖃᑦᑎᐅᕙᑦ ᐃᖅᑲᓇᐃᔭᕈᓐᓇᖅᑐᑦ ᐊᒻᒪ ᐊᕐᓇᐃᑦ 
ᑎᒥᒥᒍᑦ ᐃᓱᒪᒥᒍᓪᓘᓐᓃᑦ ᐊᔪᕈᑎᓖᑦ ᐃᑲᔪᖅᑕᐅᓐᖏᒻᒪᑕ ᐊᖏᔪᖅᑲᐅᑎᓂᑦ ᐃᖅᑲᓇᐃᔮᖃᕋᑎᓪᓗ. 
 
ᑕᒪᓐᓇ ᐅᖃᐅᓯᕆᒃᑲᓂᕐᓂᐊᕋᒃᑯ ᐅᐊᑦᑎᐊᕈᒃᑲᓐᓂᖅ. ᑕᒪᓐᓇ ᐊᔭᐅᕆᐊᒃᑲᓐᓂᕆᐊᖃᕐᓂᐊᓕᕋᑦᑎᒃᑯ. 1999-ᒥᓂᑦ 
ᐊᕐᓇᐃᑦ ᐊᒻᒪ ᑎᒥᒥᒍᑦ ᐊᔪᕈᑎᖃᖅᑐᑦ ᐃᑲᔪᖅᑕᐅᓯᒪᓐᖏᑦᑎᐊᕐᒪᑕ. ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ  
 
ᐅᖃᖅᑎ: ᑲᑎᒪᔾᔪᑎᔅᓴᖅ 3. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑏᑦ ᐅᖃᐅᓯᒃᑲᖏᑦ. ᐳᑭᕐᓇᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 551-1(6): ᓂᕿᑦᑎᐊᕙᓂᒃ ᓂᕆᕙᑦᑐᑦ ᓱᕈᓰᑦ ᐃᓅᓯᖃᑦᑎᐊᖅᐳᑦ 
 
ᐳᑭᕐᓇᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓪᓗᒥ ᓂᑯᕕᑉᐳᖓ ᐅᖃᐅᓯᖃᕈᒪᓪᓗᖓ 
ᐋᓐᓂᐊᖅᑕᐃᓕᓂᖏᓐᓂᑦ ᓱᕈᓯᕗᑦ. ᐅᖃᖅᑏ, ᒪᒃᑯᑦᑐᐃᑦ ᑕᓗᕐᔪᐊᕐᒥᐅᑦ ᐅᖃᖃᑦᑕᕐᒪᑕ ᐊᖏᔪᖅᑳᖏᑦ ᓱᕈᓰᑦ 
ᓂᕆᑦᑎᐊᖃᑦᑕᕿᐊᖃᕐᓂᖏᓐᓄᑦ.  
 
ᐅᖃᖅᑏ, ᐊᒥᓲᕗᑦ ᒪᒃᑯᑦᑐᐃᑦ ᐊᖏᔪᖅᑳᕆᔭᐅᔪᑦ ᓱᕈᓯᕐᓄᑦ ᖃᐅᔨᒪᓐᖏᑦᑐᑎᒃ ᓂᕿᑦᑎᐊᕙᓕᐅᕆᐊᖓ 
ᐱᕈᖅᑐᒥᓂᕐᓂᑦ ᐃᓚᐅᖅᓯᒪᔪᓂᑦ, ᓂᐅᕕᑐᐃᓐᓇᖅᐸᑉᐳᑦ ᖁᐊᖅᓯᒪᔪᓂᑦ ᐅᕝᕙᓘᓐᓃᑦ ᖃᑦᑖᕐᔪᓛᓂᑦ ᓂᕿᓂ, ᓲᕐᓗ 
ᖃᔪᐃᑦ ᓂᕿᓖᑦ, ᐸᓚᐅᒑᓖᑦ ᑭᓂᖅᑐᑦ, ᐲᑦᑕᐃᑦ ᐊᒻᒪ ᕼᐊᒻᕗᒍᐃᑦ. ᐊᑐᐃᓐᓇᐅᑦᑎᐊᕋᓗᐊᖅᑎᓪᓗᒋᑦ 
ᐃᓱᒪᒋᓐᖏᓇᑦᑎᒍ ᓂᕿᑦᑎᐊᕙᐅᒋᖓ. 
 
ᐅᖃᖅᑏ, ᐱᕈᖅᑐᒥᓃᑦ ᐊᑭᑐᓂᖅᓴᐅᕙᒻᒪᑕ ᓄᓇᓕᑦᑎᓐᓂᑦ. ᐆᑦᑑᑎᒋᓗᒍ, ᑐᖑᔪᖅᑐᑦ ᐸᐸᐃᑦ ᔭᓗᓇᐃᒥ 
ᐊᑭᖃᕐᒪᑕ $3.49 ᑭᓗᒍᕌᒻ, ᐊᑭᖃᖅᑐᑎᓪᓕ $9.99 ᑭᓗᒍᕌᒻ ᑕᓗᕐᔪᐊᓂ. ᐆᑦᑑᑎᒋᔪᓐᓇᕐᒥᔭᕋ ᕗᕌᑯᓕ 
ᐊᑭᖃᖅᑐᑎᒃ $4.79 ᑭᓚᒍᕌᒻ ᔭᓗᓇᐃᒥ,ᑕᓗᕐᔪᐊᓂ $10-ᕌᖅᑐᑎᒃ. 

ᐅᖃᖅᑏ, ᑕᑯᖃᑦᑕᖅᐳᖓ ᐱᓕᕆᐊᓂᒃ ᑐᕌᖓᔪᓂᑦ ᓇᔾᔨᔪᓄᑦ ᖃᓄᖅ ᓂᕿᑦᑎᐊᕙᓕᐅᕐᓂᕐᒥᑦ ᐃᓅᕋᑖᓄᑦ 
ᕿᑐᕐᖓᒥᓄᑦ. ᑕᐃᒪᐃᑦᑐᔅᓴᐃᓐᓇᕐᓂᑦ ᓴᖅᑭᔮᕆᐊᖃᖅᑐᒋᑦᑎᕗᖓ ᒪᒃᑯᑦᑐᓄᑦ ᐊᖏᔪᖅᑳᕆᔭᐅᔪᓄᑦ. ᐅᖃᖅᑏ, 
ᓂᖀᑦ ᐊᑭᖏᓐᓄᑦ ᐃᑲᔫᑎᐅᔪᑦ ᐱᐅᔫᒻᒪᑦ. ᒐᕙᒪᕗᑦ ᐊᔭᐅᖅᓯᑲᓐᓂᕆᐊᖃᖅᐳᖅ ᐋᖅᑮᒋᐊᒃᑲᓂᕐᓂᕐᒥᑦ ᑕᒪᑐᒧᖓ 
ᐱᓕᕆᐊᕐᒧᑦ. 
 
ᐅᖃᖅᑏ, ᐱᔭᕇᕈᒪᒐᒃᑯ ᐅᖃᐅᓯᕆᔭᕋ. ᐊᖏᖅᑕᐅᔪᒪᕗᖓ ᑲᔪᓯᔪᒪᓪᓗᖓ ᐅᖃᐅᓯᕆᔭᕐᓄᑦ. 
 
ᐅᖃᖅᑎ: ᑲᑎᒪᔨ ᐊᖏᖅᑕᐅᔪᒪᕗᖅ ᑲᔪᓯᔪᒪᓪᓗᓂ ᐅᖃᐅᓯᔅᓴᖏᓐᓂᑦ. ᐋᒡᒑᖅᑐᖃᖅᐹ? ᐋᒡᒑᖅᑐᖃᓐᖏᓚᖅ. 
ᑲᔪᓯᔪᓐᓇᖅᐳᑎᑦ, ᐳᑭᕐᓇᒃ. 
 
ᐳᑭᕐᓇᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑏ, ᐊᒻᒪ ᒪᓕᒐᓕᐅᖅᑎᐅᖃᑎᒃᑲ. ᐅᖃᕋᑖᕋᒪ ᒐᕙᒪᕗᑦ 
ᖃᐅᔨᒋᐊᕆᐊᖃᕆᕗᖅ ᖃᓄᐃᒃᑲᓐᓂᕈᓐᓇᕐᒪᖔᖅ ᑎᑭᑎᑦᑎᕙᑦᑐᓄᑦ ᐊᒻᒪ ᖃᖓᑕᓲᓕᕆᔨᓄᑦ ᐊᑭᖏᑦ ᓄᑖᑦ, 
ᓂᕿᑦᑎᐊᕙᐃᑦ ᐊᑭᑐᓗᐊᖃᑦᑕᖁᓇᒋᑦ, ᐱᓗᐊᖅᑐᒥᑦ ᓄᓇᓕᕋᓛᖑᓂᖅᓴᓄᑦ ᐅᖓᓯᑦᑐᓄᑦ. ᐅᓪᓗᒥᒋᐊᖅ 
ᑕᒪᑐᒥᖓ ᐊᐱᖅᑯᑎᖃᒃᑲᓂᕐᓂᐊᖅᐳᖓ. ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ  
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐊᕐᕚᕐᓗᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 552-1(6): ᑐᑦᑐᖃᑦᑕᕐᓂᖅ ᓴᓪᓕᕐᓂ 
 
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓯᕗᓪᓕᖅᐹᒥ, ᖁᔭᓐᓇᒦᕕᔾᔪᐊᕌᓗᒃ, ᒪᑲᓚᐃᓐ 
ᑕᑯᔭᖅᑐᕈᓐᓇᓚᐅᕋᑦᑕ ᐱᖅᑯᓯᑐᖃᒥᓂᒃᑯᕕᒻᒧᑦ ᐱᐅᕕᐅᑎᑦᑐᓂ, ᓂᕆᔭᕗᑦ ᐃᕿᐊᓇᐃᑎᐊᖅᑐᑎᒃ ᐊᒻᒪᓗ 
ᐃᓐᓇᑐᖃᐃᑦ ᑕᑯᓪᓗᑎᒍ. 
 
ᐅᖃᕈᒪᔪᖓ ᒪᑐᒥᖓ ᑐᒃᑐᓯᐅᕐᓂᐅᕙᑦᑐᒥᒃ ᓴᓪᓕᕐᒥ, ᑐᑦᑐᖃᑦᑎᐊᖅᑐᓂᐅᓚᐅᕐᒪᑦ ᐊᒻᒪᓗ 40-ᓂᒃ ᐃᖅᑲᓇᐃᔮᒃ 
ᓄᐃᑎᑦᑎᓚᐅᕐᒪᑦ ᑐᑐᓕᕆᔨᕋᐃᒻᒪᑕ. ᒥᓂᔅᑕ ᓇᓗᓇᐃᖅᓯᓚᐅᕐᒪᑦ ᐃᒻᒪᖃ ᓇᓗᓇᐃᕆᐊᑲᓂᕐᓗᒍᖃᐃ. 
 
ᓴᓪᓕᓃᓚᐅᖅᑐᖓ ᐊᕐᕌᒍᓂᒃ 15-ᓂᒃ, ᐃᓚᒌᖑᔪᑦ ᒪᕐᕈᐃᓂ ᐃᓪᓗᕋᓛᓂᒃ ᑲᑐᔾᔨᔭᕆᐊᖃᓚᐅᖅᑑᒃ ᐊᑕᐅᓯᕐᒥᒃ 
ᑐᑦᑐᒥᒃ ᐊᒥᓲᓚᐅᖏᒻᒪᑕ ᑕᐃᒃᓱᒪᓂ. ᒫᓐᓇᓕ, ᒪᓕᑦᑐᒍ ᒥᓂᔅᑕᐅᑉ ᖃᐅᔨᓴᖅᑕᖓᑎᒍᑦ 60 ᑕᐅᓴᖑᓕᖅᑐᑦ ᐊᒻᒪᓗ 
ᓱᓕ ᕿᑭᖅᑕᖓᓂ ᓴᓪᓕᖅ, ᐊᖏᔪᑲᓪᓚᕈᓗᒻᒥ ᕿᑭᖅᑕᒥ. 
 
ᐅᔾᔨᖅᓱᑦᑎᐊᕋᓱᒃᑲᑦᑕ ᐊᒻᒪᓗ ᑐᑦᑐᐃᑦ ᕿᑭᖅᑕᒥ ᐃᑉᐱᒋᔭᐅᖏᓐᓂᖏᓄᑦ ᑐᖁᕋᑐᐃᓐᓇᖃᑦᑕᕐᒪᑕ. ᑕᒪᓐᓇᓗ 
ᐊᑐᖅᑕᐅᖁᖏᑕᕋᓗᐊᕗᑦ ᕿᑭᖅᑕᒥ ᓄᐊᑦᑎᒍᓐᓇᓚᐅᖅᑐᒍᑦ 6 ᑕᐅᓴᓂᒃ ᑐᑦᑐᒍᓐᓇᓚᐅᖅᑐᒍᑦ ᖁᓚᖏᑦᑎᐊᕋᒪ 6 
ᑕᐅᓴᒧᑦ ᑎᑭᐅᑎᒍᓐᓇᕋᑦᑕ. 
 
ᒥᓂᔅᑕ ᓇᓗᓇᐃᖅᓯᖃᐅᒻᒪᑦ ᑖᒃᑯᐊ ᓴᓪᓕᖅ ᐱᕙᓪᓕᐊᔪᓕᕆᓂᒃᒧᑦ ᑯᐊᐳᕇᓴᓐᑯᑦ, ᐅᖃᖅᑲᐅᒻᒪᑦ ᐅᕙᓐᓄᑦ 
ᑐᑦᑐᐃᑦ ᓂᐅᕕᐊᒍᕙᓕᕐᒪᑕ, ᓲᕐᓗ, ᐊᒥᖏᑦ, ᓇᔾᔪᖏᑦ, ᐊᒻᒪᓗ ᐊᓯᖏᑦ. ᒥᓂᔅᑕᓗ ᓇᓗᓇᐃᖅᓯᖅᑲᐅᓪᓗᓂ 
ᐃᑲᔫᑎᖃᕋᔭᓪᓚᕆᒻᒪᑦ ᐃᓄᓐᓄᑦ ᐃᑯᐱᑦᑐᓕᕆᔨᒃᑯᓐᓄᑦ ᓴᓐᓕᒥ. 

ᐊᐱᕆᓂᐊᕋᒪᑦᑕᐅᖅ ᐊᑦᔨᑐᐃᓐᓇᖓᓂᒃ ᐊᐱᖅᓱᕐᓇᐅᓕᖅᑲᑦ ᖃᓄᖅ ᐃᑯᐱᑦᑐᓕᕆᔨᒃᑯᑦ ᐃᑲᔪᕐᓂᐊᕐᒪᖔᑕ 
ᐃᓄᓐᓂᒃ ᓴᓪᓕᒥ ᐋᖅᑭᒃᓯᓇᓱᑦᑎᓪᓗᒋᑦ ᓴᓪᓕᖅ ᐱᕙᓪᓕᐊᔪᓕᕆᓂᕐᒧᑦ ᑯᐊᐳᕇᓴᓐᒥᒃ ᓴᓪᓕᓂ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᓚᑲᓐᓄᐊᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 553-1(6): ᐃᖃᓗᐃᑦ ᑰᒑᖅᔪᒻᒥ 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ, ᐅᖃᐅᓯᖃᕈᒪᔪᖓ ᐆᒪᔪᓂᒃ ᓄᐊᖃᑦᑕᖅᑕᕗᑦ 
ᒪᑯᐊᖑᔪᑦ ᓇᓄᐃᑦ, ᐊᖅᖤᐃᑦ, ᐅᒥᒻᒪᐃᑦ ᐊᒻᒪᓗ ᐃᖃᓗᐃᑦ ᓂᕿᒋᔭᐅᒻᒪᑕ ᐃᓄᓐᓄᑦ ᐊᒻᒪᓗ ᐃᓚᖏᑦ 
ᓂᐅᕕᐅᑕᐅᕙᑦᑐᑎᒃ. 
 
ᓲᕐᓗ, ᑰᒑᕐᕈᒃ ᐃᖃᓗᓕᐊᓘᒻᒪᑦ ᐊᒻᒪᓗ ᓂᐅᕕᐅᑎᖃᕈᓐᓇᕈᒪᓪᓗᑎᒃ ᑮᓇᐅᔭᓕᐅᕈᑕᐅᓗᑎᒃ, ᑭᓯᐊᓂ ᒐᕙᒪᒃᑯᑦ 
ᐅᖃᐃᓐᓇᕐᒪᑕ ᖃᐅᔨᓴᖅᑳᖃᑦᑕᕐᒪᑕ ᓯᕗᓪᓕᕐᒥ ᑲᔪᓯᓚᐅᖏᑎᓪᓗᒍ ᐃᖃᓗᒐᓱᐊᕐᓂᖅ. 
 
ᖃᐅᔨᓴᖃᑦᑕᕆᐊᖃᒻᒪᑕ ᐱᓕᖅᑭᑖᓪᓗᑎᒃ. ᐃᓱᒪᓇᖅᑐᖅ ᒐᕙᒪᒃᑯᑦ ᐅᖃᐃᕐᓇᐅᔭᕐᒪᑕ ᐊᒥᓲᓂᖏᑦ ᐆᒪᔪᐃᑦ 
ᒥᑭᓪᓕᕙᓪᓕᐊᒻᒪᑕ ᐊᒻᒪᓗ ᒥᑭᓪᓕᕙᓪᓕᐊᖏᑦᑐᑦ, ᖃᓄᐃᓕᐅᕈᒪᓕᕋᐃᒐᑦᑕ, ᒐᕙᒪᒃᑯᑦ ᐅᖃᖃᑦᑕᖅᑐᑦ 
ᖃᐅᔨᓴᖅᑳᕈᒪᒐᒥᒃ. 
 
ᓲᕐᓗ, ᐅᒥᒻᒪᐃᑦ ᖃᓂᓪᓕᕙᓪᓕᐊᒻᒪᑕ ᓄᓇᓕᓐᓄᑦ, ᑐᓴᖃᑦᑕᕋᑦᑕ ᐅᒥᒻᒪᐃᑦ ᐅᓗᕆᐊᓇᕐᓂᓴᐅᒻᒪᑕ ᓇᓄᕐᓂᒃ 
ᐃᓕᒪᓇᖅᓵᑎᓪᓗᒋᑦ. ᐅᕙᒍᑦ ᒐᕙᒪᐅᔪᒍᑦ ᒪᓕᒋᐊᖃᑦᑐᒍᑦ ᐃᓄᐃᑦ ᐱᔪᒪᔭᖏᓐᓂᒃ ᒪᓕᒋᐊᖃᕋᓗᐊᖅᑐᑎᑦ ᑖᒃᑯᐊ 
ᐆᒪᔪᐃᑦ ᑲᔪᓯᑏᓐᓇᕈᓐᓇᕋᑦᑎᒍᑦ ᐊᒻᒪᓗ ᑕᓪᓕᒪᑦ ᐊᕐᕌᒍᑕᒫᑦ ᖃᐅᔨᓴᕈᓐᓇᖃᑦᑕᕐᓗᑎᒃ. ᐃᓅᓪᓗᖓ, ᐊᑯᓂᐊᓗᒃ 
ᐅᑕᖅᑭᓕᕋᒪ, ᖃᓄᐃᓕᐅᕐᓂᐊᕋᑦᑕᓕ ᑕᓪᓕᒪᑦ ᐊᕐᕌᒍᓄᑦ ᖃᐅᔨᓴᖅᑕᐅᓂᖓ ᐱᔭᕇᖅᑕᐅᓇᓱᐊᖅᑎᓪᓗᒍ? 
ᖃᐅᔨᓴᖅᑕᐅᔪᑦ ᐊᑯᓂᐅᓂᖃᓗᐊᖃᑦᑕᕐᒪᑕ. ᑕᐃᒫᒃ ᐅᖃᕈᒪᕗᖓ ᐅᓪᓗᒥᐅᔪᖅ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᒃᑐᖅᑐᑦ 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᒃᓴᖏᑦ. ᐃᖅᑭᑦᑐᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 554-1(6): ᖃᐅᔨᓴᕐᓂᖅ ᓯᐊᒻᒪᒃᑎᕆᓂᕐᒥᒃ ᓴᓂᕋᔭᒻᒥ 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᕝᕙᐅᕗᑏᕈᒪᓪᓗᖓ ᓴᓂᕋᔭᒻᒥᐅᓄᑦ ᐃᒡᓗᓕᒻᒥᐅᓄᓪᓗ. 
ᐊᖏᕐᕋᖅᓯᖅᑰᓕᕋᑦᑕ ᒫᓐᓇᐅᔪᖅ. ᐅᖃᐅᓯᖃᕈᒪᔪᖓ, ᐅᖃᖅᑏ ᐅᓪᓗᒥ, ᒐᕙᒪᒋᔭᑦᑎᓐᓂᒃ ᓯᐊᒻᒪᒃᑎᕆᓂᖅ 
ᐅᔾᔨᕆᔭᐅᑎᑕᐅᓕᖅᑎᓪᓗᒍ ᒐᕙᒪᒃᑯᑦ ᐅᖃᓚᐅᕐᒪᑕ ᓄᓇᓕᖕᓂᒃ ᐃᑲᔪᕐᓂᐊᕐᓗᑎᒃ. 
 
ᐃᓱᒪᒃᓴᕐᓯᐅᕆᐊᖃᖅᑰᓕᕐᒪᑕ ᐱᑎᑕᐅᓯᒪᖏᑦᑐᑦ ᓄᓇᓕᐅᔪᑦ ᐃᖅᑲᓇᐃᔮᒃᓴᖃᖅᑎᑕᐅᒻᒥᓗᑎᒃᑕᐅᖅ. ᓲᕐᓗ 
ᓴᓂᕋᔭᒻᒥ ᐃᖅᑲᓇᐃᔮᖃᖏᑦᑐᑦ ᖁᕝᕙᓯᒃᑐᒻᒪᕆᐅᒻᒪᑦ. ᐃᒻᒪᖄ ᐅᔭᕋᓐᓂᐊᕐᓂᓕᕆᓂᕐᒥᒃ ᐱᒋᐊᖅᐸᑕ ᐊᒻᒪᓗ 
ᓯᐊᒻᒪᒃᑎᕆᕝᕕᐅᓯᒪᖏᑦᑐᑦ ᓄᓇᓕᐅᔪᑦ ᐊᒃᓱᐊᓗᒃ ᐃᑲᔪᖅᑕᐅᒐᔭᒃᒪᑕ. 

ᒐᕙᒪᒃᑯᑦ ᐃᓱᒪᒃᓴᕐᓯᐅᕈᑎᖃᖁᔭᕋᓗᐊᒃᑲ ᓴᓂᕋᔭᒻᒥᒃ ᐊᐅᔭᐅᓂᐊᖅᑐᒧᑦ ᐱᔾᔪᑎᒋᓪᓗᒍ ᐃᖅᑲᓇᐃᔮᒃᓴᖃᖏᓐᓇᑦᑕ, 
ᑐᓚᒃᑕᕐᕕᖃᕋᑕᓗ. ᑲᖏᖅᖢᖃᖏᓐᓇᑦᑕ, ᓂᒋᐊᓂᑦ ᐊᓄᕌᕐᔪᐊᓕᕌᖓᑦ ᒪᓪᓕᕐᔪᐊᓕᖃᑦᑕᖅᑐᖅ ᐊᒻᒪᓗ ᐅᒥᐊᑦ 
ᓄᓇᒧᐊᕆᐊᖃᓕᖅᐸᒃᖢᑎᒍᑦ ᒪᓪᓕᕐᔪᐊᓕᕌᖓᑦ ᐊᒻᒪᓗ ᓄᖑᑉᐸᓪᓕᐊᓴᕋᐃᓐᓂᕐᓴᐅᕙᒃᑐᑦ ᐊᐅᒃᑕᔫᖑᓐᖏᑎᓪᓗᒋᑦ 
ᓴᕕᕋᔭᐅᒐᓗᐊᖅᑎᓪᓗᒋᑦ. 
 
ᐅᖃᖅᑏ, ᐅᒥᐊᑦ ᐊᖏᓂᕐᓴᐅᓕᖅᑐᑦ ᐊᒻᒪᓗ ᓱᒃᑲᓂᕐᓴᐅᓕᕐᑐᑦ ᐊᒻᒪᓗ ᐃᓛᓐᓂᒃᑯᑦ ᐅᒥᐊᖏᓐᓂᒃ 
ᓄᓇᒧᐊᕈᔾᔭᐅᔪᒪᔪᖁᑎᖃᓕᖃᑦᑕᕐᒪᑦ, ᒥᓂᔅᑕ ᓄᓇᓕᖕᓂ ᒐᕙᒪᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᓪᓗ ᐊᐱᕆᔪᒪᕙᕋ, 
ᐊᕐᕌᒎᓚᐅᖅᑰᖅᑐᒥ ᑐᓚᒃᑕᕐᕕᐅᔪᑦ ᐅᔾᔨᕆᔭᐅᑎᑕᐅᓂᐊᓚᐅᕐᒪᑕ ᓄᓇᓕᐅᔪᓕᒫᓄᑦ. ᐊᑕᖏᖅᑐᒥᒃ 
ᐊᖏᖅᑕᐅᔪᒪᕗᖓ ᐅᖃᐅᓯᒃᓴᕋ ᐃᓚᔪᒪᓪᓗᒍ. ᖁᔭᓐᓇᒦᒃ. 
 
ᐅᖃᖅᑎ: ᑲᑎᒪᔨ ᐊᑕᖏᖅᑐᒥᒃ ᐊᖏᖅᑕᐅᔪᒪᔪᖅ ᐅᖃᐅᓯᒃᓴᖓ ᐃᓚᔪᒪᓪᓗᓂᐅᒃ, ᐋᒃᑳᖅᑐᖃᖅᐹ? 
ᐋᒃᑳᖅᑐᖃᖏᒻᒪᑦ. ᑲᔪᓯᑐᐃᓐᓇᕆᑦ, ᐃᖅᑭᑦᑑᖅ. 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ. ᒥᓂᔅᑕ ᕿᒥᕐᕈᓂᐊᓚᐅᕐᒪᑦ ᑐᓚᒃᑕᕐᕕᓐᓂᒃ 
ᓄᓇᓕᐅᔪᓄᑦ ᐊᒻᒪᓗ ᐊᐱᕆᕙᕋ ᒥᓂᔅᑕ ᓴᓂᕋᔭᒃ ᓯᕗᓪᓕᐅᔾᔭᐅᖃᑕᐅᔪᓐᓇᕋᔭᕐᒪᖔᑦ ᓄᓇᐅᓕᔪᑦ 
ᖃᐅᔨᓴᖅᑕᐅᓂᐊᕐᓗᑎᒃ. ᐅᖃᖅᑏ, ᐊᐱᖅᓱᕐᓇᐅᓕᖅᐸᑦ ᑖᔅᓱᒥᖓᑦᑕᐃᓐᓇᖅ ᐊᐱᖅᑯᑎᒥᒃ ᐊᐱᕆᒃᑲᓐᓂᕐᓂᐊᕋᒪ 
ᑭᖑᓂᐊᒍᑦ ᖁᔭᓐᓇᒦᒃ. 
 
ᐅᖃᖅᑎ: ᑲᑎᒪᔩᑦ ᐅᖃᐅᓯᒃᓴᖏᑦ. ᒪᒃᓖᓐ. 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 555-1(6): ᓯᐊᒻᒪᖅᑎᕆᓂᖅ ᖃᒪᓂᖅᑐᐊᒥ 
 
ᒪᒃᓖᓐ: ᒪᑦᓇ, ᐅᖃᖅᑏ. ᐅᖃᖅᑏ, ᐅᓪᓗᒥ ᐅᖃᐅᓯᖃᕈᒪᔪᖓ ᒪᑐᒥᖓ ᐊᕕᑦᑐᖅᑕᐅᓯᒪᓂᖏᑕ ᐱᔭᒃᓴᐃᑦ 
ᖃᒪᓂᖅᑐᐊᒥ. ᐅᖃᖅᑏ, ᐃᒃᐸᒃᓴᖅ ᐃᖅᑲᓇᐃᔭᖅᑎᒃᑲᓗ ᐅᖃᐅᓯᕆᓚᐅᕋᑦᑎᒍ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᑦ 
ᐊᒻᒪᓗ ᑎᓕᐅᕆᓪᓗᑕ ᐃᓄᐃᑦ ᐃᖅᑲᓇᐃᔭᖅᑎᑕᐅᖁᓪᓗᒋᑦ ᓄᓇᕗᒻᒥ. 
 
ᐅᖃᖅᑎ, ᖃᒪᓂᖅᑐᐊᒥ ᑕᐃᒪᐃᖏᓐᓇᕋᑦᑕ. ᖃᒪᓂᖅᑐᐊᒥ ᐃᓕᑕᖅᓯᓯᒪᔪᒍᑦ ᐃᓄᐃᑦ ᓄᓇᖃᑦᑐᑦ ᐊᑯᓂᐅᔪᒥᒃ 
ᐱᐅᓂᖅᐹᖑᒻᒪᑕ ᐊᑐᖅᑕᐅᒍᓐᓇᖅᑐᑎᒃ ᐊᒻᒪᓗ ᐃᑲᔪᖅᑎᐊᕈᓐᓇᖅᑐᑎᒃ ᐃᓅᖃᑎᒥᓂᑦ. ᖃᖑᓇᓐᖏᒻᒪᑦ, ᐅᖃᖅᑏ, 
ᐃᖅᑲᓇᐃᔮᑦ ᐊᒥᓲᑎᓐᓇᒋᑦ ᐊᖏᕐᕋᕆᔭᒥ, ᒪᓕᒐᓕᐅᖅᑎᐅᕕᒋᔭᒃᑲ ᑲᑉᐱᐊᓱᓐᖏᒻᒪᑕ ᐊᐅᓚᕆᐊᖅᓴᖅ ᓄᓇᒥᓂᒃ 
ᐃᖅᑲᓇᐃᔭᕆᐊᕐᓗᑎᒃ ᐱᑕᓕᒻᒧᑦ. 
 
ᐃᖅᑲᓇᐃᔭᕈᒪᓂᖏᑦ ᑕᑯᒃᓴᐅᒻᒪᑦ ᑕᑯᓪᓗᒋᑦ ᐊᒥᓲᓂᖏᑦ ᐃᓄᐃᑦ ᖃᒪᓂᖅᑐᐊᒥ ᐃᖅᑲᓇᐃᔭᖅᑐᐃᑦ ᐃᖃᓗᓐᓂ. 
ᐃᓚᖏᑦ ᐃᓄᐃᑦ ᑕᐃᑲᓃᑦᑐᑦ ᐊᖏᕐᕋᖅᓯᒪᔪᑦ ᐅᓪᓗᒥ ᐃᖏᕐᕋᖃᑕᐅᓂᑐᐃᓐᓇᕐᒥᓄᑦ ᒪᓕᒐᓕᐅᖅᑎᓂᒃ ᑕᒫᓂ 
ᐱᓇᓱᐊᕐᕈᓯᕐᒥᒃ. 
 
ᐅᖃᖅᑎ, ᑕᒪᓐᓇ ᑕᑯᑎᑦᑎᒻᒪᑦ ᐃᓄᖏᑦ ᖃᒪᓂᖅᑐᐊᕐᒥ ᐱᔪᒪᓂᖃᑦᑎᐊᖅᑐᑦ. ᐊᑐᐃᓐᓇᖅᑕᖃᓕᕋᐃᒻᒪᑦ 
ᐃᖅᑲᓇᐃᔮᓐᓂᒃ, ᖃᒪᓂᖅᑐᐊᕐᒥᐅᑦ ᐱᓇᓱᓕᖃᑦᑕᖅᑐᑦ, ᐃᓕᒃᑐᑎᒃ ᖃᓄᖅ ᐱᓕᕆᔭᕆᐊᒃᓴᖅ, ᐊᒻᒪᓗ 
ᐱᔪᓐᓇᓯᑦᑎᐊᖅᑐᑎᒃ. ᐆᑦᑑᑎᑦᑎᐊᕙᐅᕗᑦ ᑕᒫᓐᓂ ᐆᒻᒪᖅᑯᑎᓕᕆᓂᕐᒥᒃ. 18-ᖑᔪᑦ ᐃᖅᑲᓇᐃᔮᖑᔪᑦ 
ᐆᒻᒪᖅᑯᑎᓕᕆᔨᒃᑯᑎᒍᑦ ᖃᒪᓂᖅᑐᐊᒥ, 16-ᖑᔪᑦ, ᐅᖃᖅᑏ, ᐃᓄᖃᐅᑦᑐᑦ ᖃᒪᓂᖅᑐᐊᕐᒥᐅᑕᓂᒃ. 
 
>>ᐸᑦᑕᑐᖅᑐᑦ 

ᐅᖃᖅᑎ, ᖁᕕᐊᓇᖅᑐᖅ ᑐᓴᕆᐊᖓᓂᒃ. ᐅᐱᒋᔪᒪᕙᕋ ᑕᒡᒐᓚᔅ ᐃᒡᓗᔾᔪᐊᖅ ᖃᒪᓂᖅᑐᐊᒥᐅᑕᖅ, ᐱᐊᓂᒃᓯᒪᔪᖅ 
ᕼᐅᕐᓯᓐ ᐃᓕᓐᓂᐊᕐᕕᔾᔪᐊᖓᓂᒃ ᐅᐊᓇᐸᐃᒥ ᐸᐃᑉᐹᖅᑖᖅᓯᒪᓪᓗᓂ ᖃᕆᑕᐅᔭᓕᕆᓂᕐᒥᑦ. ᑕᒡᓚᔅ ᑎᑭᓐᓂᐊᖅᑐᖅ 
ᐅᓐᓄᒃ ᐊᒻᒪᓗ ᐱᒋᐊᓯᓗᓂ ᑖᒃᑯᓄᖓ ᓄᓇᕗᒻᒥ ᐆᒻᒪᖅᑯᑎᓕᕆᔨᒃᑯᓐᓄᑦ ᖃᒪᓂᖅᑐᐊᒥ. 
 
ᐅᖃᖅᑎ, ᐃᑲᔪᖅᑐᖅᐸᕋ ᐊᕕᑦᑐᖅᑕᐅᓯᒪᓂᖏᑦ ᐱᔭᒃᓴᓂᒃ ᑐᕌᒐᐅᔪᑦ. ᐃᓄᐃᑦ ᐊᐅᓚᖃᑦᑕᕆᐊᖃᖏᑦᑑᒐᓗᐊᑦ 
ᐃᓪᓗᐊᓄᑦ ᓄᓇᑦᑕ ᐃᖅᑲᓇᐃᔭᕆᐊᕐᓗᑎᒃ ᑮᓇᐅᔭᓕᐅᕈᒪᓪᓗᑎᒃ ᐃᓚᒥᓄᑦ. ᐅᖃᖅᑎ, ᖁᕕᐊᒋᔭᖃᕈᒪᓪᓗᖓᓗ 
ᕼᒻᓚᒃᑯᑦ ᑲᑎᒪᔨᖏᓐᓂᒃ ᖃᒪᓂᖅᑐᐊᒥ ᐱᐊᓂᒃᓯᓂᖏᓐᓄᑦ ᐃᖅᑲᓇᐃᔭᖅᑎᑖᓂᒃᑯᑦ ᐊᒻᒪᓗ 
ᐃᓕᓐᓂᐊᕐᑎᑦᑎᓂᖏᒍᑦ ᐃᓄᓐᓂᑦ ᐃᖅᑲᓇᐃᔭᖅᑎᓂᒃ. ᐊᕐᕌᓂᐅᓚᐅᖅᑐᖅ, ᐅᖃᖅᑎ, ᕼᒻᓚᒃᑯᑦ ᑲᑎᒪᔨᖏᑦ 
ᐃᖅᑲᓇᐃᔭᖅᑎᖃᓚᐅᖅᑐᑦ 100-ᓚᓂᑦ, 98-ᐳᓴᓐ ᐃᓄᐃᑦ. ᑕᒪᓐᓇ ᑐᑭᖃᑦᑐᖅ ᐃᓄᐃᑦ ᐃᖅᑲᓇᐃᔮᖃᑦᑐᑦ 
ᓇᓪᓕᐊᓐᓂᑐᐃᓐᓇᖅ. 
 
ᐅᖃᖅᑎ, ᐅᐱᒋᑦᑎᐊᕐᐸᒃᑲ ᒪᓕᒐᓕᐅᖅᑎᐅᕕᒋᔭᕆᐊᖏᓐᓂᒃ. ᐊᒻᒪᓗᑕᐅᖅ, ᐅᖃᖅᑎ, ᖁᕕᐊᒋᔭᖃᕈᒪᓪᓗᖓᓗ 
ᓄᑖᓂᒃ ᑲᑎᒪᔨᐅᔪᓂᒃ ᑕᕝᕙᓂ ᐃᓐᓇᑐᖃᒃᑯᕕᒻᒧᑦ ᑲᑎᒪᔨᓄᑦ ᓯᕗᓪᓕᖅᐹᒥ ᓇᓪᓕᐅᑎᓯᒪᔪᖅ ᐊᐅᓚᑦᑎᓂᖓ ᒫᑕ 
ᑕᓗᕈᑦ ᑲᑎᒪᕕᒻᒧᑦ, ᑭᒍᓐᓂᐊᖅᑕᐅᕕᖃᑦᑐᓂ. ᐅᓪᓗᒥᒧᑦ, 20-ᖑᒻᒪᑕ ᐅᓪᓗᑕᒫᒧᑦ ᐊᒻᒪᓗ ᐅᓪᓗ ᐊᕐᕙᖓᓂ 
ᐃᖅᑲᓇᐃᔭᖅᑐᐃᑦ, ᐃᓄᐃᓐᓇᐃᑦ, ᒫᓐᓇᐅᔪᖅ ᐃᖅᑲᓇᐃᔭᖅᑐᐃᑦ ᑕᐃᒃᑲᓂ. ᐃᓄᐃᑦ ᑲᒪᒋᔭᖃᑦᑐᑎᒃ ᐃᓄᓐᓄᑦ. 
 
ᐅᖃᖅᑎ, ᖁᔭᓐᓇᒦᕈᒪᔭᕋ ᐄᑐᐊᖅᐲᑯ, ᐊᒻᒪᓗ ᐱᓗᐊᖅᑐᒥᒃ ᓗᑖᖅ ᐱᐊᔅᑦ ᐃᑲᔪᕐᓚᐅᕐᒪᑦ ᓄᓇᒋᔭᑦᑎᓐᓂᒃ 
ᓴᖅᑮᓯᓇᓱᑦᑎᓪᓗᑕ ᑕᒃᓱᒥᖓ ᐃᓐᓇᑐᖃᒃᑯᕕᒻᒥᒃ ᓱᑲᑦᑐᒃᑯᑦ ᒫᓐᓇᐅᔪᕐᓗ ᐃᓐᓇᑐᖃᕗᑦ 
ᐊᐅᓚᖃᑦᑕᕆᐊᖃᕈᓐᓃᕐᒪᑕ ᖃᒪᓂᖅᑐᐊᒥᑦ ᑲᒪᒋᔭᐅᖏᓐᓇᕆᐊᖃᓐᓂᖏᓐᓄᑦ ᐅᓪᓗᓗᒃᑖᖅ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᒃᑲᕐᕆᐊᓗᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 556-1(6): ᑐᖁᕋᐃᓂᖅ ᑐᓗᒐᕐᓂᑦ ᐊᒥᓱᕈᓗᐊᓕᕐᓂᖏᓐᓄᑦ 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᖃᐅᔨᒪᔪᖓ ᐅᖃᐅᓯᕆᔭᕋ ᑕᑭᔫᓂᐊᕐᒪᖔᖅ 
ᑐᓵᔪᓐᓇᑎᐊᖏᓇᒃᑯᑦ ᓯᕙᓂᕈᑎᑯᓗᐃᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ, ᐅᓪᓗᒥ ᓂᑯᐱᑉᐳᖓ ᐃᕐᓂᕐᒪ ᑐᓂᕐᕈᑎᖓᓄᑦ ᐅᕙᓐᓄᑦ ᐊᑐᖃᑦᑕᕐᓂᐊᕋᒃᑯᑦ ᐅᕙᓂ ᒪᓕᒐᓕᐅᖅᕕᒻᒥ. 
ᐸᓂᒐ ᑐᓂᓚᐅᕐᒪᖓ ᑕᓕᐊᕐᒥᒃ ᐊᑎᓕᐅᖅᓯᒪᓪᓗᓂ ᐊᑎᕐᓂᒃ. ᑭᓯᐊᓂᓕ, ᓂᖏᐅᒃᑯᒃᑲ ᐃᑦᑐᑯᒃᑲ 
ᑐᓂᓯᒐᔭᓚᐅᖏᑦᑑᒃ ᑕᐃᒪᓐᓇᐃᑦᑐᓂᒃ ᐱᖃᓚᐅᖏᓇᑦᑕ. 
 
ᐅᖃᖅᑎ, ᐅᖃᕈᒪᔪᖓ ᐅᓪᓗᒥ ᓄᓇᕗᒻᒥᐅᓄᑦ, ᐱᓗᐊᖅᑐᒥᒃ ᕿᑭᖅᑖᓗᒻᒥᐅᑕᓄᑦ. ᐊᒥᓲᓂᖏᑦ ᑐᓗᒐᐃᑦ 
ᐱᓗᐊᖅᑐᐊᓘᕐᓕᕐᒪ ᐊᒻᒪᓗ ᐃᓱᒪᓪᓗᖓ ᖃᓄᖅ ᑲᒪᒋᔭᐅᔭᕆᐊᖃᓕᕐᒪᖔᑕ ᐊᒥᓲᓗᐊᕐᓂᖏᓐᓄᑦ ᑐᓗᒐᐃᑦ. 
ᐋᓐᓂᐊᓇᖅᑐᖃᑐᐃᓐᓇᕆᐊᖃᒻᒪᔪᑦ ᐊᐃᑦᑐᐃᒍᓐᓇᖅᑐᒥᒃ ᐊᓯᖏᓐᓄᑦ ᐆᒪᔪᓄᑦ. 
 
ᑕᒪᓐᓇ ᑕᑯᕙᒃᑲᒃᑯᑦ ᐃᓱᒫᓘᓇᖅᑎᓪᓗᒍ, ᐱᓗᐊᖅᑐᒥᒃ ᕿᑭᖅᑖᓗᒦᑦᑐᓄᑦ. ᐊᐱᖅᑯᑎᖃᕐᓂᐊᕐᕋᒪ 
ᓈᒻᒪᓈᑦᑎᐊᓕᑉᐸᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᒃᑕᑐᖅᑐᑦ 

ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᕼᐊᕕᐅᔭᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 557-1(6): ᐱᓕᒻᒪᖅᓴᕈᑕᐅᔪᓐᓇᖅᑐᑦ ᐅᔭᕋᓐᓂᐊᖅᑐᓕᕆᓂᕐᒥ 
 
Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᓯᕗᓪᓕᖅᐹᒥᒃ, ᑕᐃᒃᑯᐊ ᑭᒡᒐᖅᑐᖅᑕᒃᑲᑦ ᐊᓯᐅᔪᓯᕈᒪᕙᒃᑲ 
ᐃᓚᒃᑲᓗ ᐊᖏᕐᕋᓐᓂ. ᖁᔭᓐᓇᒦᒃ, ᐅᖃᖅᑎ. 
 
(ᑐᓵᔨᑎᒍᑦ ᐃᓱᓕᑦᑐᖅ) ᐅᓪᓗᒥ ᓇᖏᕐᓯᕗᖓ ᐱᔾᔪᑎᖃᖅᑐᓄᑦ ᐃᓕᓐᓂᐊᒐᒃᓴᐅᔪᓂᒃ ᑕᐃᒃᑯᓄᖓ ᐃᓄᖁᑎᓐᓄᑦ 
ᑭᒡᒐᖅᑐᖅᑕᕐᓄᑦ ᐃᓚᐅᖃᑕᐅᓂᖃᑦᑎᐊᖁᓪᓗᒋᑦ ᓴᖅᑭᐸᓪᓕᐊᔪᓂ ᐅᔭᕋᓐᓂᐊᕐᓂᐅᔪᓂᒃ. 
 
ᐅᖃᖅᑎ, ᖁᕕᐊᓱᖅᑲᐅᕗᖓ ᑐᓵᓪᓗᒍ ᒥᓂᔅᑕᐅᔪᖅ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐅᖃᓚᐅᖅᑐᖓᓗ ᑕᒫᓂ 
ᐱᓇᓱᐊᕈᓯᕐᒥ ᑕᐃᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ ᐱᕙᓪᓕᐊᑎᑦᑎᓇᓱᐊᕐᒪᑕ ᓄᓇᕗᒻᒥ ᐃᓐᓇᕐᓄᑦ 
ᐃᓕᓐᓂᐊᕈᑎᒃᓴᐅᔪᓄᑦ ᐸᕐᓇᒍᑕᐅᔪᒥᒃ. ᐅᖃᖅᑎ, ᐃᑲᔪᖅᑐᐃᑦᑎᐊᖅᑐᖓ ᓈᒻᒪᓈᕐᓂᖓᓂᒃ ᑕᒪᒃᓱᒧᖓ 
ᐸᕐᓇᒍᑕᐅᔪᑦ ᓴᖅᑭᓂᖏᓐᓂᒃ ᐱᔪᒪᔭᐅᔪᓂᒃ ᓄᓇᓕᐅᔪᓂᒃ ᐃᓕᓐᓂᐊᖅᑎᑦᑎᑲᓐᓂᕐᓂᕐᒧᑦ ᒫᓐᓇᐅᔪᖅ 
ᐃᖅᑲᓇᐃᔭᒃᓴᐅᔪᓂᒃ ᓯᕗᓂᑦᑎᓐᓂᓪᓗ ᐃᖅᑲᓇᐃᔭᒃᓴᐅᔪᓐᓇᖃᑦᑕᓛᖅᑐᓂᒃ. 
 
ᓄᓇᑦᑎᓐᓂ ᖁᕐᓗᖅᑐᒥ, ᑕᒪᓐᓇ ᑐᑭᖃᕐᒪᑦ ᑕᒪᓐᓇ ᐃᓕᓐᓂᐊᖅᑎᑦᑎᓂᐅᔪᖅ ᐱᔪᓐᓇᖅᑎᑦᑎᓂᐊᖅᐳᖅ 
ᐅᔭᕋᓐᓂᐊᕐᕕᒻᒥ ᐃᖅᑲᓇᐃᔭᕈᓐᓇᕐᓂᕐᒧᑦ ᐃᑲᔪᕐᓱᐃᓂᐅᓪᓗᓂᓗ ᐅᔭᕋᓐᓂᐊᖅᑐᓕᕆᔨᐅᔪᓂᒃ. 
 
ᐅᖃᖅᑎ, ᒪᓕᒐᓕᐅᖅᑎᐅᖃᑎᒃᑲ ᐅᕙᖓᓗ ᐅᖃᖃᑦᑕᕐᓯᒪᐃᓐᓇᕋᑦᒃᑕ ᑕᒪᒃᓱᒪ ᒥᒃᓵᓄᑦ ᐊᒥᓱᐊᖅᑎᐊᓗᒃ. ᑕᒪᒃᑯᐊ 
ᐊᑐᐃᓐᓇᐅᑎᑕᐅᑎᓪᓗᒋᑦ ᐅᕙᑦᑎᓐᓄᒃ ᑎᒍᓇᓱᐊᕆᐊᖃᕋᑦᑎᒍᑦ. ᑎᓕᐅᒃᑲᓐᓂᕈᒪᕙᕋ ᒥᓂᔅᑕᐅᔪᖅ 
ᐃᖅᑲᓇᐃᔭᖃᑎᖃᕐᓂᐊᕐᓗᓂ ᐱᓕᕆᕕᐅᔪᓂᒃ ᑭᒡᒐᖅᑐᖅᑎᐅᔪᓂᒃ ᑕᒪᓐᓇ ᐃᓕᓐᓂᐊᖅᑕᐅᓂᐊᖅᑐᖅ 
ᒪᓕᓐᓂᐊᕋᓗᐊᕐᒪᖔᖅ ᐅᔭᕋᓐᓂᐊᓂᕐᒧᑦ ᐱᓕᕆᐊᖑᔭᕆᐊᖃᖅᑐᓂᒃ. ᖁᔭᓐᓇᒦᒃ. ᐅᖃᖅᑎ. 
 
>>ᐸᒃᑕᑐᖅᑐ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐅᐃᓕᐊᒻᔅ. 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 558-1(6): ᓱᕐᕋᓇᖅᑐᓂᒃ ᐊᑐᕐᓂᓗᓐᓂᖅ 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑐᓴᕈᒥᓇᖅᑐᓂᒃ ᑐᓴᒐᒃᓴᖃᖅᐳᖓ ᓄᓇᕗᒻᒥᐅᑕᓄᑦ. ᑕᒪᓐᓇ 
ᐊᒃᓱᕈᕈᑕᐅᖃᑦᑕᕐᓯᒪᔪᖅ. 
 
(ᑐᓵᔨᑎᒍᑦ ᐃᓱᓕᑦᑐᖅ) ᐅᖃᖅᑎ, ᐅᓪᓗᒥ ᓇᖏᕐᓯᕗᖓ ᐅᖃᐅᓯᖃᕐᓂᐊᕐᓗᖓ ᓱᕐᕋᓇᖅᑐᐃᑦ 
ᐊᑐᕐᓂᓗᒃᑕᐅᓂᖏᓐᓄᒃ ᐊᑐᖅᑕᐅᓗᐊᕐᓂᖏᓐᓄᑦ ᒐᕙᒪᒃᑯᓪᓗ ᖃᓄᐃᓕᐅᓗᐊᕐᓯᒪᖏᓐᓂᖏᓐᓄᑦ ᑕᒪᒃᓱᒧᖓ 
ᒥᒃᓵᓄᑦ. 
 
ᐅᖃᖅᑦᑎ. ᐊᒃᓱᐊᓗᒃ ᑲᒪᓕᕋᒪ ᐃᓱᒪᓕᐅᕈᑕᐅᑕᐅᓚᖅᑐᒥᒃ ᒐᕙᒪᒃᑯᓐᓄᑦ ᓴᖅᑭᓪᓗᑎᒃ ᒪᓕᒐᐅᔪᒥᒃ 
ᐃᖅᑲᖅᑐᑕᐅᒋᐊᖃᕈᓐᓃᕐᓂᖏᓐᓄᑦ ᐊᖏᓂᖓ ᑎᑭᓯᒪᓗᒍ ᓱᐳᖅᑐᒐᐅᔪᓂᒃ ᐃᕕᓐᓂᒃ. ᑕᒪᓐᓇ ᐃᓱᓕᐅᕈᑕᐅᔪᖅ 
ᑕᒻᒪᕐᒪᑦ. ᐅᖃᖅᑎ, ᑕᒪᓐᓇᓗ ᑐᑭᓯᓂᕐᓗᒍᑕᐅᓂᐊᕐᒪᑦ ᐅᕕᒃᑲᕆᔭᑦᑎᓐᓄᑦ ᐃᓄᖁᑎᑦᑎᓄᓪᓗ. 
 
ᐅᖃᖅᑎ, ᖁᕕᐊᓱᒍᑎᖃᕐᓯᒪᓐᖏᓐᓇᒪ ᓂᓪᓕᐊᖏᓐᓂᖏᓐᓂᒃ ᓄᓇᕗᑦ ᒐᕙᒪᒃᑯᖏᓐᓂ ᑕᒪᒃᓱᒪ ᒥᒃᓵᓄᑦ. 
ᒐᕙᒪᒋᔭᕗᑦ ᐊᒃᓱᐊᓗᒃ ᐊᑭᕋᖅᑐᖃᑦᑕᕐᓯᒪᒐᓗᐊᖅᑎᓪᓗᒋᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ ᖃᓄᐃᓕᐅᕐᓯᒪᓂᖏᓐᓂᒃ 
ᓲᕐᓗ ᐃᒪᐃᑦᑐᓂ ᖁᑭᐅᑎᖃᖅᑐᑦ ᑎᑎᕋᖅᑕᐅᓯᒪᔭᕆᐊᖃᕐᓂᖏᑦ, ᑭᖑᑉᐸᒍᓐᓇᕐᓂᖅ 
ᖃᑦᓯᓐᓇᕈᕆᐊᖅᑕᐅᓂᖏᓐᓄᑦ, ᑕᒪᓐᓇ ᓂᓪᓕᐊᔾᔪᑕᐅᓐᖏᑦᑎᐊᕐᒪᑦ. 

ᐅᖃᖅᑎ, ᖃᐅᔨᒪᔪᖓ ᒐᕙᒪᒃᑯᑦ ᓄᖅᑲᖅᑎᑦᑎᔪᓐᓇᖏᑦᑐᑦ ᐋᑐᕙ ᑖᒃᑯᑐᓗᑎᒃ, ᑭᓯᐊᓂᓕ ᐃᓱᒪᒋᔭᖏᓐᓂᒃ 
ᓂᓪᓕᐊᑲᓐᓂᕆᐊᖃᖅᑐᑦ ᖃᐅᔨᔪᒪᕗᖓᓗ ᖃᓄᐃᒻᒪᑦ ᓯᕗᓕᖅᑎᕗᑦ ᒥᓂᔅᑕᐅᔪᕐᓗ ᐊᓐᓂᐊᖅᑐᓕᕆᓂᕐᒧᑦ 
ᓂᓪᓕᓚᐅᕐᓯᒪᓐᖏᒻᒪᖔᑎᒃ. 
 
ᐅᖃᖅᑎ, ᑐᑭᓯᓐᖏᑦᑎᐊᕋᒪ ᖃᓄᐃᒻᒪᑦ ᒥᓂᔅᑕᐅᔪᖅ ᐋᓐᓂᐊᖅᑐᓕᕆᔨᒃᑯᓐᓄᑦ ᓴᖅᑭᓯᒪᒻᒪᖓᖅ ᐱᖁᔭᒃᓴᒥ 
ᒪᓕᒐᓕᐅᕐᕕᒻᒧᑦ ᐃᓱᒪᐃᓐᓇᕿᑎᐅᔭᕆᐊᖃᓐᖏᓐᓂᖏᓐᓂᒃ ᑕᕝᕙᑲᐅᔪᑦ ᐊᑐᖅᑕᐅᓂᖓᓄᑦ. ᑭᓯᐊᓂᓕ 
ᓂᓪᓕᓚᐅᕐᓯᒪᓐᖏᑦᑐᖅ ᓱᐳᖅᑐᒐᐅᔪᑦ ᐃᕕᐅᔪᑦ ᐊᑐᖅᑕᐅᓂᖓᓄᑦ, ᑕᒪᓐᓇᑦᑕᐅᖅ ᐊᒃᑕᕐᓇᕆᓪᓗᓂ. 
 
ᐅᖃᖅᑎ, ᐃᓱᒪᔪᖓᓕ ᒐᕙᒪᒋᔭᕗᑦ ᐃᑲᔪᕈᒪᓂᖃᓗᐊᖅᐸᓚᐃᓐᖏᑦᑐᑦ ᐃᓄᖏᓐᓂᒃ ᓄᓇᓕᐅᔪᓂᓗ ᑕᒪᓐᓇ 
ᐊᒃᓱᕈᐊᕆᓇᓱᐊᕐᓗᒍ ᓱᐳᖅᑐᒐᐅᔪᖅ ᓱᕐᕋᓇᖅᑐᖅ ᐊᑐᕐᓂᓗᑦᑕᐅᓂᖓ ᐊᒻᒪᓗ ᐱᔭᐅᖏᓐᓇᖃᑦᑕᕐᓂᖏᓐᓄᑦ. 
ᑐᓴᓚᐅᕐᒥᒐᒪ ᐱᓇᓱᐊᕈᓯᐅᓚᐅᖅᑐᒥ ᖃᓄᐃᓐᖏᑦᑎᐊᕐᓂᕐᒧᑦ ᐊᓪᓚᕝᕕᐅᔪᖅ ᐃᖃᓗᓐᓂ ᒪᑐᔭᐅᓯᒪᓕᕐᒪᑦ 
ᐃᖅᑲᓇᐃᔭᖅᑐᓕᕆᔨᒃᑯᑦ ᓇᓪᓕᐅᒃᑯᒫᓕᕆᔨᒃᑯᖏᓐᓄᑦ ᑕᐃᓐᓇ ᐊᒃᑕᕐᓇᕐᓂᕋᖅᑕᐅᓪᓗᓂ ᐃᓪᓘᔪᖅ. 
 
ᐃᓚᖏᑦ ᒪᓕᒐᓕᐅᖅᑏᑦ: ᑲᓐᖑᓱᓐᓇᖅ, ᑲᓐᖑᓱᓐᓇᖅ. 
 
ᐅᐃᓕᐊᒻᔅ: ᖁᔭᓐᓇᒦᒃ, ᑮᓇᐅᔭᖃᕈᑦᑕ ᓄᖅᑲᖅᑐᒃᓯᐅᑎᒃᓴᐅᔪᓂᒃ, ᑮᓇᐅᔭᖃᕈᑦᑕ ᐊᓪᓚᕝᕕᒃᓴᐅᔪᓄᑦ ᓄᑖᖑᔪᓄᑦ 
ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᐅᔪᓄᑦ, ᑕᐃᒪᓕ ᑮᓇᐅᔭᓂᒃ ᓇᓂᓯᔪᓐᓇᕐᓂᐅᓴᑐᐃᓐᓇᖅᑐᒍᑦ ᐃᓄᓐᓄᑦ 
ᖃᓄᐃᓐᖏᑎᐊᕐᓂᕐᒧᑦ ᐊᓪᓚᕝᕕᒃᓴᐅᔪᒧᑦ. 
 
>>ᐸᒃᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑐᑐ. 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 559-1(6): ᐃᓕᓐᓂᐊᖅᑐᓕᕆᓂᖅ ᓄᓇᕗᒻᒥ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ. ᐅᓪᓗᒥ ᓇᖏᕐᓯᕗᖓ, ᓱᓕᒃᑲᓐᓂᖅ, ᐅᖃᐅᓯᖃᕐᓂᐊᕐᓗᖓ 
ᐃᓕᓐᓂᐊᖅᑐᓕᕆᓂᕐᒥᒃ ᓄᓇᕗᒻᒥ. ᐅᖃᖅᑎ, ᐅᓪᓗᓐᓂᒃ ᒪᕐᕈᓐᓂᒃ ᐊᓂᒍᖅᑐᓐᓂᒃ ᑐᓴᖃᑦᑕᖅᑐᒍ ᒥᓂᔅᑕᐅᔪᒥᒃ 
ᐃᓕᓐᓂᐊᖅᑐᓕᕆᔨᒃᑯᓐᓂᑦ ᐅᖃᖅᑎᓪᓗᒍ ᓴᓐᖏᔪᒻᒪᕆᐅᔪᓂᒃ ᐊᖏᕈᑕᐅᓯᒪᔪᓂᓪᓗ. ᖁᓚᓐᖏᓯᐊᖅᑐᖓ 
ᑐᓴᕐᓂᐊᕐᒪᖔᑦᑕ ᐊᒥᓱᒃᑲᓂᕐᓂᒃ ᑕᖅᑭᐅᓂᐊᖅᑐᓂ. 
 
ᐅᖃᖅᑎ, ᐊᕐᕌᒍᓪᓗᐊᖑᓕᖅᑐᒥᒃ ᑲᑎᒪᕕᒃ, ᐃᓘᓐᓇᑕ ᐱᖁᔨᕗᖔᕈᑎᖃᓚᐅᖅᓯᒪᔪᒍᑦ ᐃᑲᔪᖅᑐᐃᓪᓗᑕ 
ᓴᓐᖏᓕᖅᑎᑦᑎᕙᓪᓕᐊᕐᓂᕐᒥᒃ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ. ᑭᓯᐊᓂᓕ, ᑐᓴᓚᐅᕋᑦᑕ 
ᑲᑎᒪᔨᕋᓛᖑᐃᓐᓇᖅᑐᓂᒃ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐊᒻᒪᓗ ᐃᓕᓐᓂᐊᖅᑐᓕᕆᔨᒃᑯ, ᓄᓇᓕᓐᓂ 
ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔨᖏᓐᓄᑦ ᑭᒡᒐᖅᑐᐃᔪᑦ ᓄᓇᕗᒥ ᓇᓗᓇᐃᖅᓯᕋᑖᕐᒪᑕ 
ᓴᖐᑎᑕᐅᓂᖅᓴᐅᓕᕆᐊᖏᓐᓂᒃ ᐊᒻᒪᓗ ᐃᓚᐅᑎᑕᐅᖏᓂᖅᓴᐅᓕᖅᑐᑎᓪᓗ. 
 
ᒪᓕᒐᓕᐅᖅᑏᑦ ᖃᐅᔨᒪᒻᒪᑕ, ᐅᖃᕈᑎᐅᖃᑦᑕᓚᐅᖅᑐᓄᑦ ᑕᕝᕙᓂ ᑲᑎᒪᕕᒻᒥ, ᐃᖃᓗᐃᑦ ᐃᓕᓐᓂᐊᖅᑐᓕᕆᕆᔨᒃᑯᑦ 
ᑲᑎᒪᔨᖏᑦ ᓇᓗᓇᐃᖅᓯᓯᒪᔪᑦ ᖁᕕᐊᓱᓐᖏᓂᕐᒥᓂᑦ ᐃᓱᒪᓕᐅᖅᓯᒪᔭᒥᓂᒃ ᒪᑐᒧᖓ ᐃᓕᓐᓂᐊᖅᑕᖏᑦ 
ᐊᑦᔨᒌᖃᓗᐊᕐᒪᖔᑕ ᖃᐅᔨᓴᖅᑕᐅᓂᕐᒥᒃ ᐊᑐᕈᓐᓃᖅᑎᑕᐅᓯᒪᔪᖅ ᐱᓕᕆᕕᐊᑕ ᐃᓕᓐᓂᐊᖅᑐᓕᕆᔨᒃᑯᑦ. 
 
ᒫᓐᓇᒫᖑᔪᖅ ᑐᓴᓚᐅᕐᒥᒐᑦᑕ ᖃᓄᐃᑦᑐᒥᓂᕐᓂᒃ ᓄᓇᕗᒻᒥ ᑲᒪᒋᔭᖏᑎᒍᑦ ᐊᒻᒪᓗ ᐊᖏᔪᖅᑲᐅᕕᒋᔭᖏᑎᒍᑦ 
ᑖᒃᑯᑎᒍᑦ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯ ᑲᑎᒪᔨᖏᑦ ᐊᒻᒪᓗ ᐊᕕᑦᑐᖅᓯᒪᔪᓂ ᐃᓕᓐᓂᕐᕖᑦ 
ᐊᐅᓚᑕᐅᓂᖏᓐᓄᑦ ᐊᓪᓚᒡᕕᐅᔪᑦ ᖃᐅᔨᒪᑦᑎᐊᖏᒻᒪᑕ ᐊᒻᒪᓗ ᐊᑭᕋᑦᑐᖅᑐᓂ ᐃᖅᑲᓇᐃᔭᖅᑎᑖᕐᓂᕐᒧᑦ ᐊᒻᒪᓗ 
ᓄᖅᑲᑎᑦᑎᓂᕐᒧᑦ ᐃᓕᓐᓂᐊᕐᕕᓐᓂ ᐃᖅᑲᓇᐃᔭᖅᑎᓂᒃ. 
 
ᐅᖃᖅᑎ, ᐃᑲᔪᖅᑐᐃᖏᓐᓇᕋᒪ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᓂᕈᐊᖅᑕᐅᓯᒪᕙᒻᒪᑕ 
ᓄᓇᒋᔭᒥᓄᑦ ᐊᒻᒪᓗ ᐱᒻᒪᕆᐅᓗᓂ ᐱᓕᕆᐊᕆᔭᖓ ᐃᓕᓐᓂᐊᕐᕕᓐᓄᑦ ᐊᒻᒪᓗ ᓄᓇᓕᒋᔭᑦᑎᓐᓂᑦ. 

ᑕᑯᔪᒪᒐᒪ ᓄᑖᕈᖅᑎᑕᐅᓯᒪᔪᒥᒃ ᐱᓕᕆᓂᐅᔪᒪᔪᒥᒃ ᒐᕙᒪᑎᒍᑦ ᓴᓐᖏᓕᖅᑎᑦᑎᓂᕐᒥᒃ ᓄᓇᓕᓐᓂ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ ᐊᒻᒪᓗ ᐊᑐᐃᓐᓇᖃᑦᑎᓪᓗᒋᑦ ᐱᓕᕆᔾᔪᑎᓂᒃ ᐱᔭᕆᐊᖃᑦᑕᖏᓐᓂᒃ. 
ᓇᓗᖏᓚ ᐱᐅᒋᔭᐅᒐᔭᖅᑐᖅ ᑕᒪᓐᓇ ᐊᒻᒪᓗ ᐱᔪᒪᔭᐅᓪᓗᓂ. ᑕᒪᔾᔭ ᐱᓂᐊᕐᓂᕋᑦᑕᐅᓚᐅᖅᓯᒪᔪᑦ ᒐᕙᒪᒃᑯᓐᓂᑦ 
ᐳᓚᕋᖃᑦᑕᑎᓪᓗᒋᑦ ᐃᑲᔪᖅᑕᐅᔪᒪᑎᓪᓗᒋᑦ ᓄᖑᑎᕆᑎᓪᓗᒋᑦ ᐃᓕᓐᓂᐊᖅᑐᓕᕆᔨᒻᒪᕆᒃᑯᑦ ᑲᑎᒪᔨᖏᓐᓂᒃ. 
 
ᑕᑯᔪᒪᒐᑦᑕ ᓇᓗᓇᖏᑎᐊᖅᑐᒥᒃ ᐱᓕᕆᖃᑎᒌᑦᑎᐊᕐᓂᕐᒥᒃ ᑖᒃᑯᑎᒎᓇ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᑦ ᐊᒻᒪᓗ ᒐᕙᒪᒃᑯᑦ ᐊᒻᒪᓗ ᐊᕕᑦᑐᖅᓯᒪᔪᓄᑦ ᐊᓪᓚᒡᕕᐅᔪᓂᒃ. ᓇᓗᖏᓐᓇᒪ ᐃᓗᓇᑎᒃ ᓄᓇᓕᓐᓂ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᑕᑯᔪᒪᒻᒥᔪᑦᑕᐅᖅ. 
 
ᑕᑯᔪᒪᓪᓗᖓᓗ ᐃᓕᖅᑯᓯᐅᔪᓂᒃ ᐊᒻᒪᓗ ᑲᒪᒋᔭᐅᒋᐊᓕᓐᓂᒃ ᓇᓗᓇᖏᑎᐊᖅᑐᒥᒃ ᓴᖅᑭᑕᐅᓯᒪᓗᑎᒃ ᑭᖑᓪᓕᕐᒥ 
ᐃᓕᓐᓂᐊᖅᑐᓕᕆᔨᒃᑯᑦ ᒪᓕᒐᖓᓂ ᑕᒪᓐᓇ ᐱᑕᖃᕐᓂᐊᕈᓐᓃᕐᒪᑦ ᓇᓗᓇᖅᑐᒥᒃ ᐊᒻᒪᓗ ᑐᑭᓯᓯᒪᖏᓐᓂᐅᔪᖅ 
ᑕᒪᒃᑮᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᓄᑕᕋᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 560-1(6): ᖁᔭᓐᓇᒦᓪᓗᒍ ᒥᓂᔅᑕᖓ ᓴᓇᔪᓕᕆᔨᒃᑯᑦ 
 
ᓄᑕᕋᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᓪᓗᖓ ᒥᓂᔅᑕᖓᓐᓂᒃ ᓴᓇᔪᓕᕆᔨᒃᑯᑦ ᑭᒡᒐᖅᑐᐃᓗᖓ 
ᒥᑦᑎᒪᑕᓕᒃᒥᐅᓂᑦ, ᐱᓗᐊᖅᑐᒥᒃ ᐃᓕᓐᓂᐊᖅᑎᑦ ᒥᑦᑎᒪᑕᓕᒻᒥ. ᑐᓴᕋᑖᓚᐅᕋᒪ ᖁᕕᐊᓇᖅᑐᒥᒃ, ᑭᓯᐊᓂ 
ᑐᓴᖅᑎᑦᑎᒍᒪᔪᖓ ᓴᓇᔪᓕᕆᔨᒃᑯᑦ ᒥᓂᔅᑕᖓᓄᒃ, ᐊᒃᓱᕈᖅᓯᒪᒐᓗᐊᖅᑎᓪᓗᒍ ᖔᓯᑲᒻᒪᒻᒧᑦ, ᐱᐅᔪᒥᒃ 
ᓴᖅᑭᖅᑐᖃᕈᓐᓇᓚᐅᕐᒪᑕ ᑕᒪᑐᒨᓇ ᒥᑦᑎᒪᑕᓕᒃᒥ. ᑐᓴᖅᑕᐅᓗᖓ ᖁᔭᓐᓇᒦᕈᒪᔭᕋ ᐃᑲᔪᓚᐅᕐᓂᖓᓄᑦ ᐃᓄᓐᓂᑦ 
ᒥᑦᑎᒪᑕᓕᒃᒥ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᕿᓚᕝᕙᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 561-1(6): ᑐᓴᖅᑎᒍᒪᓪᓗᒋᑦ ᐸᖕᓂᖅᑑᒥᐅᑦ ᖃᓄᐃᖏᓐᓂᕋᓪᓗᒍ 

ᐸᖕ `ᓂᖅᑑᒥᐅᖑᖃᑦᑕᓚᐅᖅᑐᖅ ᖃᒪᓂᖅᑐᐊᒦᓕᖅᑐ 
 
ᒥᓂᔅᑕ ᐲᑕ ᕿᓛᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᕈᒪᔪᖓ ᕼᐊᓘᕈᒪᓪᓗᒍ ᓄᓕᐊᕋ ᕉᓯ ᐊᒻᒪᓗ 
ᕿᑐᓐᖓᒃᑲ ᐊᒻᒪᓗ ᖃᒪᓂᖅᑐᐊᒦᒃᑲᑦᑕ, ᖁᔭᓐᓇᒦᒃ ᑭᐊᕙᓐ ᐊᒻᒪᓗ ᐊᑎᑯᓗᒐ ᕿᑭᖅᑕᕐᔪᐊᕐᒥ. 
 
ᖃᒪᓂᖅᑐᐊᒦᓐᓂᑎᓐᓂ ᐅᖓᓯᑦᑐᐊᓘᒐᑦᑕ ᐸ̀̀ᖕᓂᖅᑑᒥᒃ ᐊᒻᒪᓗ ᐅᖓᓯᒃᑲᓗᐊᖅᑎᓪᓗᑕ 
ᐸᖕᓂᖅᑑᒥᐅᑕᐅᕙᓚᐅᖅᓯᒪᔪᒥ ᐱᑕᖃᒻᒥᒪᑦ ᑕᒫᓂ ᐊᒻᒪᓗ ᑐᓴᖅᑎᒍᒪᓪᓗᒍ ᐃᓚᖏᑦ ᑖᒃᓱᒪ ᕼᐃᐊᑦᑐᕐ ᑐᕕᐅᓪ 
ᖃᓄᐃᖏᑦᑐᖅ ᐊᒻᒪᓗ ᒥᑭ ᐋᑲᕙᒃ ᖃᓄᐃᓐᖏᑦᑐᖅ ᑕᒫᓂ ᐊᒻᒪᓗ ᓇᐅᔭᖅ, ᐊᔪᕆᕐᓱᐃᔨᐅᑉ ᓄᓕᐊᖓ 
ᖃᓄᐃᓐᖏᒻᒥᔪᖅ, ᑕᑯᓯᒪᔭᕋ. ᐊᒃᓱᐊᓗᒃ ᐱᐅᒋᔭᐅᖃᑦᑕᓚᐅᕐᓯᒪᔪᖅ ᐸᓐᓂᖅᑑᒥᑎᓪᓗᒋᑦ ᒪᒥᐊᕝᕕᒋᔪᒪᓪᓗᒋᓪᓗ 
ᑭᒡᒐᖅᑐᖅᑕᒃᑲ, ᓇᓚᐅᑎᒃᑯᕐᕕᒋᕙᒃᑕᕋ ᐳᐃᒍᖅᑲᓂᖅᑲᐅᒐᒪ ᓯᕿᓐᖑᔭᖓ ᐊᔾᔨᒋᓐᖏᒻᒪᔾᔪᑎᒃ ᓇᓚᐅᑎᒃᑯᖅᑐᖓ 
ᑭᖑᕙᖅᑲᐅᕗᖓ. 

ᐊᖏᕐᕋᓛᖅᑐᖓ ᓯᕙᑖᕐᕕᐅᓕᖅᐸᑦ ᓴᓂᑭᓗᐊᓐᒧᓚᐅᓐᖏᓐᓂᕐᒥ, ᒪᓕᒐᓕᐅᖅᑎᐅᖃᑎᒪ ᐊᖏᕐᕋᖓᓄᑦ. ᑕᐃᒃᑯᐊ 
ᐃᓚᒋᖑᔪᑦ ᑐᓴᖅᑎᑦᑐᒪᑐᐃᓐᓇᖅᑕᒃᑲᑦ ᑕᒪᒃᑯᐊ ᐃᓚᒋᖑᔪᑦ ᖃᐅᔨᒪᔭᐅᔪᑦ ᖃᒪᓂᑦᑐᐊᕐᒥ ᖃᓄᐃᓐᖏᑦᑐᑦ 
ᖁᔭᓐᓇᒦᕈᒪᓪᓗᒍᓗ ᒪᓕᒐᓕᐅᖅᑎᐅᖃᑎᒐ ᐅᕙᑦᑎᓐᓂᒃ ᑕᒪᓂ ᑲᒪᑦᑎᐊᕐᒪᑦ ᖁᔭᓐᓇᒦᒃ. 
 
>>ᐸᒃᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ ᕿᓚᕝᕙᖅ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐲᑯ. 
 
ᒪᓕᒐᓕᐅᖅᑏᑦ ᐅᖃᐅᓯᖓᑦ 562-1(6): ᐃᖃᓗᓐᓂ ᑐᓚᒃᑕᕐᕕᐅᔫᑉ ᖃᓄᐃᓕᖓᓂᖓ 
 
ᒥᓂᔅᑕ ᐄᑐᐊᖅ ᐲᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ. ᓯᕗᓪᓕᖅᐹᒥᒃ ᖁᔭᓐᓇᒦᕈᒪᔭᖃ ᒪᒃᓖᓐ, 
ᐅᖃᐅᓯᕆᑦᑎᐊᖃᐅᔭᖏᓐᓄᒃ ᓂᕆᖃᑎᖃᕈᓐᓇᕐᓯᖅᑲᐅᒐᑦᑕ ᐃᓐᓇᑐᖃᐅᔪᓂᒃ ᐅᓐᓄᒃᓴᐅᔪᑦ ᑕᒪᓐᓇᓗ 
ᐃᑲᔪᖅᑐᕋᒃᑯᑦ ᓘᒃᑖᓄᑦ ᐊᑐᖅᑎᑕᐅᑉᐸᑦ ᓱᐳᖅᑐᒐᐅᔪᑦ ᐃᕕᐅᔪᑉ ᐊᑐᖅᑕᐅᓂᖓᓂᒃ ᒥᓂᔅᑕᐅᓪᓗᖓ 
ᐋᓐᓂᐊᖅᑐᓕᕆᔨᒃᑯᓐᓄᑦ ᑕᒪᓐᓇ ᐅᖃᐅᓯᖃᓯᐅᑎᔪᒪᕋᑖᕋᒃᑯ. 
 
ᐅᖃᖅᑎ, ᐊᑯᕐᖓᓐᓂ 1994 ᐊᒻᒪ 1997, ᓄᓇᑦᓯᐊᑉ ᒐᕙᒪᒃᑯᖏᑦ ᐱᔭᕇᓚᐅᕐᓯᒪᒻᒪᑕ ᑐᓚᒃᑕᕐᕕᐅᔪᒥᒃ 
ᐃᖃᓗᓐᓂ, ᑕᐃᒪᓐᖓᓂᒃ ᓴᓇᒋᐊᖅᑕᐅᖃᑦᑕᕐᓯᒪᓕᕐᒪᑦ ᐱᔾᔪᑎᒋᓪᓗᒍ ᐋᖅᑭᒃᓯᒪᓂᖓ 
ᑎᑎᕋᐅᔭᕐᓯᒪᓂᕆᓚᐅᖅᑕᖓ ᐊᖅᑭᒃᓯᒪᑦᑎᐊᖅᑐᔭᓐᖏᒻᒪᑦ ᓇᒻᒪᒃᑐᔭᕋᓂ ᑕᒪᒃᑯᓄᖓ ᐃᒃᑭᕐᓇᑲᐅᓂᑦᑎᓐᓄᑦ 
ᐅᓕᓐᓂᖃᑲᐅᓂᖅᐸᐅᓂᑦᑎᓄᓪᓗ, ᐅᖃᖅᑎ, ᑲᓇᑕᒥ. 
 
ᐊᒥᓱᑦ ᑭᒡᒐᖅᑐᖅᑕᒃᑲ ᐅᖃᖃᑦᑕᕐᓯᒪᓕᖅᑐ ᑕᐃᓐᓇ ᓴᓇᔭᐅᒋᐊᕐᓗᓂ ᐅᐃᒍᔭᐅᓗᓂ ᑐᓚᑦᑕᕐᕕᑐᖃᐅᔪ, 
ᑐᓚᒃᑕᕐᕕᑐᖃᐅᔪᖅ ᐃᖃᓗᓐᓂ, ᐃᑎᔪᒥ ᐅᓯᓕᕐᓱᐃᕕᐅᔪᓐᓇᕐᒪᑦ ᓂᐅᕋᐃᕕᐅᔪᓐᓇᖅᑐᓂᓗ 
ᐃᓂᒃᓴᑦᑎᐊᕙᐅᓪᓗᓂᓗ ᐊᒃᑕᕐᓇᕋᓂ ᐅᒥᐊᓄᑦ ᐅᓪᓕᖓᒐᓗᐊᖅᑎᓪᓗᒍ ᑎᓂᓐᖓᒐᓗᐊᖅᑎᓪᓗᒍ. 
 
ᐅᖃᖅᑎ, ᑕᐃᒪᓐᖓᑦ 1999-ᒥᓂ ᓄᓇᒋᔭᕗᑦ ᐃᓄᒋᐊᓐᓂᖏᑦ ᒪᕐᕈᐊᑎᓐᖑᐊᖅᑐᑎᒃ ᐃᓄᒋᐊᕐᓯᑲᓐᓂᕐᓯᒪᓕᖅᑯᑦ 
ᐊᒻᒪᓗ ᑕᒪᒃᑯᐊ ᐊᒥᓱᓂᖏᑦ ᐅᒥᐊᖑᔪᑦ ᓄᓇᓕᐅᔪᓪᓗ ᐊᑐᖃᑦᑕᖅᑐᑦ ᑐᓚᒃᑕᕐᕕᐅᔪᒥᒃ ᐊᒻᒪᓗ 
ᐅᒥᐊᒃᑯᕕᒋᔭᐅᓂᖓ ᐊᒥᓱᓂᕐᓴᓄᑦ ᐊᑐᖅᑕᐅᖃᑦᑕᓕᕐᒪᑦ. 
 
ᐅᖃᖅᑎ, ᐅᖃᖃᑎᖃᖃᑦᑕᕐᓯᒪᒐᒪ ᐃᖃᓗᓐᓂ ᐆᒪᔪᕐᓂᐊᑎᒃᑯᑦ ᑲᑎᒪᔨᖏᑕ ᐊᖏᔪᖅᑳᖓᓐᓄᑦ ᑕᐃᕕᑎ ᐃᐅᓪ, 
ᖃᐅᔨᓴᖅᑎᑦᑎᓂᕐᒧᑦ ᑕᑲᒪᒃᑯᓂᖓ ᐅᒥᐊᒃᑯᕕᐅᕙᓐᓂᖓᓂᒃ ᓴᓇᒋᐊᖅᑕᐅᑲᓐᓂᕈᓐᓇᕐᒪᖔᖅ ᓴᓇᓯᒪᓂᖓᑕ 
ᑕᒪᒃᑯᐊ ᐊᑐᖅᑕᐅᔪᓐᓇᖁᓪᓗᒋᑦ ᐃᓕᖅᑯᓯᑐᖃᖅᑎᒍᑦ ᐊᑐᖅᑕᐅᕙᓚᐅᖅᑐᑦ ᑕᒪᓐᓇ ᐱᐅᓯᑎᑕᐅᒋᐊᕐᓗᓂ 
ᓴᓇᓯᒪᓂᖓ ᐃᖃᓗᓐᓂ. ᐅᖃᖅᑎ, ᑕᒪᓐᓇ ᑲᔪᓯᓂᐊᖅᑐᒃᓴᐅᔪᖅ ᐊᖅᑯᑎᒋᓗᒋᑦ ᑭᒡᒐᖅᑐᖅᑕᒃᑲ ᐃᖃᓗᐃᑦ 
ᑲᓇᓐᓇᖓᓂ ᑮᓇᐅᔭᐃᑦ ᐊᑐᖅᑐᒃᓴᐅᔪᑦ ᑲᒪᒋᓕᕈᑎᒍᑦ ᐱᓇᓱᐊᕈᓯᕐᓂ ᐊᒡᒋᖅᑐᓂ. 
 
ᓂᕆᐅᒃᐳᖓᓗ ᑕᒪᒃᑯᐊ ᐊᖑᓇᓱᒃᑎᑐᐃᓐᓇᐅᖏᑦᑐᑦ ᐃᓚᐅᖃᑕᐅᓂᐊᕐᓂᖏᓐᓂᒃ ᑭᓯᐊᓂᓕ ᓄᓇᖃᖅᑐᑦ 
ᓯᑎᐅᓪᓗ ᑲᑎᒪᔨᖏᑦ. ᖁᔭᓐᓇᒦᒃ, ᐅᖃᖅᑎ. 
 
>> ᐸᒃᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ ᐲᑯ. ᖃᐅᔨᒪᒋᐊᖁᑐᐃᓐᓇᖅᑐᑎᒃ ᐲᑯ ᑕᒪᓐᓇ ᐅᖃᐅᓯᕆᒐᕕᐅᑉ ᒪᓕᒐᓕᐅᖅᑎᐅᑉ 
ᐅᖃᐅᓯᖏᓐᓂᒃ ᖃᐅᔨᒪᑦᑎᐊᕆᐊᖃᖅᑐᑎᑦ ᒥᓂᔅᑕᐅᓪᓗᑎᒃ ᐅᖃᐅᓯᖏᓐᓂᒃ ᐃᓚᓯᓂᕐᒧᑦ ᒪᓕᒐᓕᐅᖅᑎᐅᑉ 
ᐅᖃᐅᓯᖏᓐᓂᑎᓪᓗᑕ ᐅᖃᐅᓯᕆᖅᑲᐅᔭᕐᓂᒃ ᐃᑲᔪᖅᑐᐃᓂᕋᖅᑐᑎᒃ ᓘᒃᑖᒧᑦ ᐊᑐᖅᑕᐅᓂᖏᓐᓄᑦ ᐃᕕᓐᓄᑦ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᓯᖏᓐᓂᒃ ᒪᓕᒐᓕᐅᖅᑎᐅᔪᑦ ᐅᖃᐅᓯᖏᑦ? ᑲᑎᒪᔾᔪᑎᒃᓴᖅ 4. ᐅᑎᕐᓗᑕ 
ᐅᖃᐅᓯᒃᑯᑦ ᐊᐱᖅᑯᑎᓄᑦ. ᑲᑎᒪᔾᔪᑎᒃᓴᖅ 5. ᐃᓕᑕᕆᔭᐅᓂᖏᑦ ᒪᓕᒐᓕᐅᕐᕕᓕᐊᕐᓯᒪᔪᑦ. 
ᐃᓕᑕᕆᔭᐃᓐᓇᕆᔪᒪᔭᒃᑲ ᐃᓄᑦᑎᐊᕙᓗᖏᑦ ᖃᒪᓂᑦᑐᐊᕐᒥᐅᑦ ᐅᕙᓃᑦᑐᑦ ᐅᓪᓗᒥ, ᑐᓐᖓᓱᒋᑦᓯ. ᐊᓇᕈᐊᖅ. 

ᑲᑎᒪᔾᔪᑎᔅᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 
ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖃᖏᐊᖃᕋᒪ/ᐅᔪᕈᖃᕋᒪ ᐅᕙᓂᒥᐅᑕᐅᔪᒥᒃ ᑭᓯᐊᓂᓕ 
ᐅᕙᓃᓐᖏᒻᒪᑦ. ᐃᓚᖏᑦ ᑭᒡᒐᖅᑐᖅᑕᒃᑲ ᐃᓕᑕᕆᔪᒪᔭᒃᑲ ᑭᓯᐊᓂᓕ ᖃᐅᔨᒪᓪᓚᕆᓐᖏᑦᑐᖓ, ᒋᐅᓪᐳ ᑕᐃᒃᑯᐊᓗ 
ᖃᖓᑕᓲᓕᕆᔨᒃᑯᓐᓂᕐᒥᐅᑕᐅᔪᑦ. ᑕᐃᒃᑯᐊ ᐃᓕᑕᕆᔪᒪᔭᒃᑲ, ᑲᖏᖅᖠᓂᕐᒥᐅᑕᐅᒪᑕ, ᖃᐅᒪᒃ, ᐃᒥᓖᓐ, 
ᑕᑯᖃᐅᒋᓪᓗᒍᓗ ᓱᓴᓐ ᐅᕙᓂᒥᐅᑕᐅᔪᖅ, ᑲᖏᖅᖠᓂᕐᒥᐅᑕᐅᖃᑦᑕᕐᓯᒪᒻᒥᔪᖅ. ᐃᓕᑕᕆᔪᒪᒻᒥᔭᕋ ᑕᐃᓐᓇᓗ 
ᐱᖃᓐᓇᕆᔭᑐᖄᓗᒐ ᐃᓕᓐᓂᐊᕆᐊᖃᑎᒋᕙᓚᐅᕐᓯᒪᔭᕋ ᔫ ᓇᐃᒍ, ᒪᐃᔭᖓ ᖃᒪᓂᑦᑐᐊᑉ, ᖁᔭᓐᓇᒦᒃ. 
 
ᐅᖃᖅᑎ: ᑐᓐᖓᓱᒋᑦᓯ ᒪᓕᒐᓕᐅᕐᕕᒻᒧᑦ. ᐃᓕᑕᕆᔭᐅᓂᖏᑦ ᒪᓕᒐᓕᐅᕐᕕᓕᐊᕐᓯᒪᔪᑦ. ᐳᑭᕐᓇᒃ. 
 
ᐳᑭᕐᓇᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᓕᑕᕐᓯᔪᒪᒻᒥᔪᖓ ᐃᓄᓐᓂᒃ, ᒪᕐᕉᒃ ᐱᓗᐊᓐᖑᐊᖅᑐᒋᑦ. 
ᓱᕈᓯᐅᑎᓪᓗᖓ ᕕᕕᐊᓐ ᔫᑎ, ᖃᐅᔨᑦᑎᐊᖅᑕᕋ ᒪᓕᒐᓕᐅᕐᕕᒥᑦᑐᖅ ᑖᒧᓯ ᐃᓚᐃᑦᑐᖅ, ᖃᖏᐊᕋ, ᐃᓪᓗᐊᕐᔪᒻᒪ 
ᐃᕐᓂᖓ, ᐃᓕᑕᕆᔪᒪᒻᒥᔭᕋ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᑲᑎᒪᔾᔪᑎᒃᓴᖅ 5: ᐃᓕᑕᕆᔭᐅᓂᖏᑦ ᒪᓕᒐᓕᐅᕐᕕᓕᐊᕐᓯᒪᔪᑦ. ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓯᕗᓪᓕᖅᐹᒥᒃ ᐃᓕᑕᕆᔪᒪᔭᕋ, 
ᐊᑯᓂᒍᓱᓕᕈᓐᓇᖏᑦᑐᖅ ᑲᑎᒪᓂᖃᖅᑎᓪᓗᑕ ᐃᖅᑲᓇᐃᔭᐃᓐᓇᖅᑐᓂᒃ ᓄᓇᖅᑲᑎᒋᔭᕋ ᔪᐊᔾ ᒥᑦᑐᒃ. 
ᐃᓕᑕᕐᓯᔪᒪᒻᒥᔪᖓ, ᐅᕙᓂ ᖃᒪᓂᑦᑐᐊᕐᒥᓐᓂᑎᓐᓂᒃ ᐃᖅᑲᓇᐃᔭᖅᑎᒃᑲ, ᐅᕙᖓ ᐊᓪᓚᕝᕕᖓᓂᑦ, ᐹᑦ ᐱᐊᔅ, 
ᐃᓕᑕᕆᓪᓗᒍ ᐊᒻᒪ ᓵᓐ ᒪᐃᓕ, ᐃᓕᑕᕆᔪᒪᒻᒥᔭᕋᑦᑕᐅᖅ, ᐊᓂᑲᐃᓐᓇᐸᓪᓚᐃᔪᖅ. ᒪᓕᒐᓕᐅᖅᑎᐅᖃᑎᒃᑲ 
ᑭᒡᒐᖅᑐᖅᑕᒃᑲ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ ᕿᓚᕝᕙᖅ. ᑐᓐᖓᓱᒋᑦᓯ ᒪᓕᒐᓕᐅᕐᕕᒻᓕᒧᑦ. ᑲᑎᒪᔾᔪᑎᒃᓴᖅ 5: ᐃᓕᑕᕆᔭᐅᓂᖏᑦ 
ᒪᓕᒐᓕᐅᕐᕕᓕᐊᕐᓯᒪᔪᑦ. ᑲᑎᒪᔾᔪᑎᒃᓴᖅ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖅᑭᑦᑐᖅ. 
 

ᑲᑎᒪᐅᑎᑦᓴ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 554-1(6): ᖃᓄᐃᓕᖓᓕᕐᓂᖏᑦ ᑐᓚᒃᑕᕐᕕᐅᔪᖅ ᓴᓂᕋᔭᒻᒥ 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓯᕗᓪᓕᖅᐸᐅᑎᑦᑐᓐᓇᕋᕕᓐᖓ, ᒪᓕᑦᑐᒋᑦ ᑕᐃᒃᑯᐊ ᐅᐊᑦᑎᐊᕈ 
ᒪᓕᒐᓕᐅᑏᑦ ᐅᖃᐅᓯᖏᑎᒍᑦ ᐅᖃᐅᓯᕆᖅᑲᐅᔭᒃᑲ, ᐊᐱᕆᔪᒪᔭᕋ ᒥᓂᔅᑕᐅᔪᖅ ᐃᖏᕐᕋᖃᑦᑕᖅᑐᓕᕆᔨᒃᑯᓐᓄᑦ 
ᖃᐅᔨᓴᖅᑕᐅᓂᖏᓐᓄᑦ ᑐᓚᒃᑕᕐᕕᐅᔪᑦ ᓄᓇᕗᒻᒥ. 
 
ᖃᐅᔨᒍᒪᑐᐃᓐᓇᖅᑐᖓ ᖃᓄᐃᓕᖓᓕᕐᒪᖔᑕ ᖃᐅᔨᓴᕐᓂᐅᔪᒫᖅᑐᖅ ᓴᓂᒥᕋᔭᒻᒥ ᒫᓐᓇᐅᔪᖅ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᖏᕐᓯᒪᔪᖃᓚᐅᕐᒪᑦ ᑕᒪᒃᑯᐊ 
ᕿᒥᕐᕈᓇᒃᑕᐅᓂᐊᕐᓗᑎᒃ ᑐᓚᒃᑕᕐᕕᐅᔪᑦ ᓄᓇᓕᓐᓂ. ᓱᓕ ᑕᒪᓐᓇ ᑲᔪᓯᓂᐊᖅᑐᖅ ᐅᑭᐅᓐᓂᓪᓗ ᒪᕐᕈᓐᓂᒃ 
ᑲᔪᓯᓂᐊᖅᑐᓂ, ᑭᓯᐊᓂᓕ ᐅᖃᕈᒪᔪᖓ ᑕᐃᒃᑯᐊ ᑲᓇᑕᐅᑉ ᒐᕙᒪᒃᑯᖏᑕ ᓯᔾᔭᒥᐅᑕᓕᕆᔨᒃᑯᖏᑦ 
ᐃᓚᐅᖃᑕᐅᓂᐊᕐᒪᑕ ᖃᐅᔨᓴᕐᓂᐅᔪᒥ. 

ᑕᒪᒃᓱᒧᖓᓗ ᐊᐱᖅᑯᑕᐅᔪᒧᑦ, ᓴᓂᕋᔭᒃ, ᖃᐅᔨᒪᓪᓚᕆᓐᖏᑦᑐᖓ ᐱᖃᓯᐅᑦᔭᐅᓯᒪᓂᐊᕐᒪᖔᖅ, ᒪᒥᐊᓇᐅᒐᓗᐊᖅ 
ᑕᐃᒃᑯᐊ ᑎᑎᕋᕐᓯᒪᔪᑦ ᐱᓯᒪᓐᖏᓐᓇᒃᑭᑦ ᖃᓄᐃᓕᖓᓪᓚᕆᓐᓂᐊᕐᒪᖔᑕ ᐅᐸᒃᑕᐅᖃᑦᑕᕐᓂᖏᓐᓄᑦ ᓄᓇᓕᐅᔪᑦ. 
ᖁᔭᓐᓇᒦᒃ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᐃᖅᑭᑦᑐᖅ. 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᖁᕕᐊᓇᓐᖏᑦᑐᒐᓗᐊᖅ ᑕᐃᒃᑯᐊ ᑎᑎᕋᕐᓯᒪᔪᑦ 
ᐱᓯᒪᓐᖏᒻᒪᒋᑦ. ᖃᐅᔨᒍᒪᑐᐃᓐᓇᖅᑐᖓ ᒥᓂᔅᑕᐅᔪᖅ ᐊᔪᓐᖏᓐᓂᖃᕐᒪᖔᖅ ᑎᓕᓯᔪᓐᓇᕐᓗᓂ ᐃᖅᑲᓇᐃᔭᖅᑎᒥᓂᒃ 
ᑕᐃᓐᓇ ᓴᓂᕋᔭᒃ ᐱᖃᓯᐅᔾᔭᐅᓯᒪᑦᑎᐊᕋᓗᐊᕐᒪᖔᑦ ᕿᒥᕐᕈᔭᐅᔭᕆᐊᖃᖅᑐᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ. ᖃᐅᔨᒪᔭᐅᓚᐅᖅᑐᖅ ᒪᓕᒐᓕᐅᖅᑎᐅᖃᑎᒪᑦ ᑐᓚᒃᑕᕐᕕᖁᑎᖓ 
ᐋᖅᑭᒋᐊᕈᑎᒃᓴᒐᓛᓂᑦ ᑐᓂᔭᐅᓚᐅᕐᒪᑕ, ᐊᒻᒪᓗ ᖃᐅᔨᓴᕐᓂᖃᕐᓂᐊᑐᔅᓱᓕ ᐊᕐᕌᒍᓄᑦ ᐊᑕᐅᓯᐅᖏᑦᑐᒧᑦ, 
ᓇᓗᖏᓚᖓ ᒪᓕᒐᓕᐅᖅᑎᐅᕕᒋᔭᖏᑦ…ᖃᐅᔨᒋᐊᕐᓂᐊᖅᐳᖓ ᓴᓂᕋᔭᒃ ᑎᑎᕋᖅᓯᒪᖃᑕᐅᒻᒪᖔᖅ ᐊᒻᒪᓗ ᓇᒥ. 
ᖁᔭᓐᓇᒦᒃ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᐃᖅᑭᑦᑐᖅ. 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑭᐅᕋᑖᖏᒻᒪᖓ ᐊᐱᖅᑯᑎᓐᓄᑦ. ᐊᐱᕆᔭᕋ ᒥᓂᔅᑕ 
ᐱᔪᓐᓇᕐᓂᖃᒻᒪᖔᖅ ᐅᖃᕈᓐᓇᕐᓗᓂ ᓇᓪᓕᐊᒃ ᓄᓇᓕᐅᔪᖅ ᓯᕗᓪᓕᐅᔾᔭᐅᒋᐊᖃᒻᒪᖔᖅ ᐊᐅᓚᖃᑦᑕᓂᕐᒧᑦ 
ᖃᐅᔨᓴᕐᓂᒧᑦ. ᐊᐱᖅᑯᑎᒐ ᑕᕝᕙ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑭᐅᒃᑲᓂᕐᓗᒍ. ᑖᓐᓇ ᖃᐅᔨᓴᕐᓂᖅ, 
ᐃᓗᓕᖃᕐᓂᐊᕐᒥᔪᖅ ᓇᓪᓕᐊᒃ ᓄᓇᓕᐅᔪᑦ ᑐᓚᑦᑕᖅᕕᒃᑖᖄᓐᓂᐊᕐᒪᖔᖅ. ᖃᐅᔨᓴᕐᓂᒃᑯᑦ 
ᓇᓗᓇᕈᓐᓃᓂᖅᓴᐅᓂᐊᕐᒪᑦ. ᐃᖅᑲᓇᐃᔭᖅᑎᒃᑲ ᐱᓕᕆᕕᓐᓂ ᖃᐅᔨᒪᑎᑦᑎᑎᐊᖅᑐᑦ ᐅᕙᓐᓂᒃ ᓇᓪᓕᐊᕐ 
ᓯᕗᓪᓕᐅᔾᔭᐅᒋᐊᖃᒻᒪᖔᖅ. ᑐᓴᖅᑎᓛᖅᐸᕋᑕᐃᒪ. ᖁᔭᓐᓇᒦᒃ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᑭᖑᓪᓕᖅᐹᒥ ᐃᓚᒋᐊᕈᑎᑦ. ᐃᖅᑭᑦᑐᖅ. 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒥᒃ, ᐅᖃᖅᑎ. ᐊᒻᒪᓗ ᖁᔭᓐᓇᒦᒃ ᒥᓂᔅᑕ ᑭᐅᒪᖓ. ᐅᖃᖅᑎ, 
ᑭᖑᓪᓕᖅᐹᖑᓕᕇᖅᑐᖅ ᐃᓚᒋᐊᕈᑎ. ᐊᐱᕆᔪᒪᔭᕋ ᒥᓂᔅᑕ ᐊᖏᖃᑎᖃᒻᒪᖔᖅ ᐅᕙᓐᓂᒃ ᑕᒪᓐᓇ ᐱᒻᒪᕆᐅᔪᖅ 
ᑐᓚᖅᑕᖅᕕᒃ ᓯᕗᓪᓕᖅᐹᖑᖃᑕᐅᓂᐊᕐᒪᑦ ᒐᕙᒪᒃᑯᑎᒍᑦ? ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᒪᒥᐊᓇᖅ, ᐊᐱᕆᑲᐃᓐᓇᕈᒃ ᐅᖃᒃᑲᓐᓂᖁᓗᒍ 
ᐊᐱᖅᑯᑎᒥᓂᒃ? ᖁᔭᓐᓇᒥᒃ. 

ᐅᖃᖅᑎ: ᐃᖅᑭᑦᑐᖅ. 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ, ᐊᐱᕆᔭᕋ ᓴᓂᕋᔭᒃ ᓯᕗᓪᓕᐅᔾᔭᐅᒍᓐᓇᕐᒪᖔᖅ ᑕᒪᑐᒧᖓ 
ᖃᐅᔨᓴᕐᓂᕐᒧᑦ ᓯᕗᓪᓕᖅᐹᖑᖃᑕᐅᓗᓂ ᓄᓇᓕᓂᑦ? ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᒪᕐᕉᕙᓪᓚᐃᒻᒪᑎᒃ ᐊᐱᖅᑯᑎᖓᑕ. ᓯᕗᓪᓕᖅ 
ᓴᓇᔭᐅᔪᒃᓴᖅ, ᐅᕝᕙᓘᓐᓃᑦ ᓯᕗᓪᓕᖅᐹᖑᓗᑎᒃ ᐳᓛᕆᐊᖅᑕᐅᓗᑎᒃ ᖃᐅᔨᓴᖅᑕᐅᓂᒃᑯᑦ? ᐅᖃᕈᓐᓇᑐᖓ 
ᒪᓕᒐᓕᐅᖅᑎᐅᖃᑎᓐᓄᑦ ᐃᒫᒃ ᓴᓂᕋᔭᒃ ᐊᒻᒪᓗ ᐃᒡᓗᓕᒃ ᑎᑎᕋᖅᓯᒪᖃᑕᐅᔫᒃ ᐳᓛᕆᐊᖅᑕᐅᓛᕐᓗᑎᒃ ᐊᒻᒪᓗ 
ᑐᓴᖅᑎᑲᓐᓂᓛᖅᑲᕋ ᖃᖓᒃᑯᖓᔭᕐᒪᖔᖅ. ᖁᔭᓐᓇᒦᒃ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐅᖃᐅᓯᒃᑯᑦ ᐊᐱᖅᑯᑦᑎ. ᐊᓚᑲᓐᓄᐊᖅ. 
 
ᐊᐱᖅᑯᑦ 555-1(6): ᐋᖅᑮᔪᓐᓇᓂᕐᒧᑦ ᐱᔪᓐᓇᐅᑎᒃ ᐊᒻᒪ ᓄᓇᓕᓐᓂ ᐃᓕᓐᓂᐊᖅᑐᓕᕆᔩᑦ 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᒪᒥᐊᓇᖅ ᓂᐱᓗᒃᑲᒪ. ᐃᒃᐸᒃᓴᖅ ᐅᖃᐅᓯᖃᓚᐅᕋᒪ ᑕᒪᑐᒧᖓ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ. ᐊᐱᕆᔪᒪᔭᕋ ᒥᓂᔅᑕᖓᑦ ᐃᓕᓐᓂᐊᖅᑐᓕᕆᔨᒃᑯᑦ ᓄᓇᓕᓐᓂ ᑲᑎᒪᔨᐅᔪᑦ, 
ᐱᓗᐊᖅᑐᒥᒃ ᓄᓇᒋᔭᓐᓂ, ᐱᔪᓐᓇᐅᑎᖃᖏᒻᒪᑕ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᓄᓇᒋᔭᑦᑎᓐᓂ. 
 
ᐊᐱᖅᑯᑎᒐ ᐃᓕᓐᓂᐊᖅᑐᓕᕆᔨᒻᒪᕆᒃᑯᑦ ᑲᑎᒪᔨᖏᑦ, ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ 
ᐃᓚᐅᑎᑕᐅᓂᖃᑦᑎᓪᓗᒋᑦ ᐅᖃᕈᑎᖃᑦᑎᓪᓗᒋᑦ ᑕᒪᑐᒧᖓ ᓄᓇᓕᓐᓂ ᐃᓕᓐᓂᐊᕐᕕᓄᑦ. ᐊᑐᖅᑕᐅᓂᐅᔪᖅ 
ᐊᓯᔾᔨᖅᓯᒪᒻᒪᕆᓕᕐᒪᑦ ᐃᓘᓇᖓᓂᒃ. ᑕᐃᒪᐃᒻᒪᑦ ᐊᐱᕆᔪᒪᕙᒃᑲ ᓄᓇᓕᓐᓂᑦ ᐃᓕᓐᓂᐊᖅᑐᓕᕆᔨᒃᑯᑦ 
ᐱᔪᓐᓇᕐᓂᖅᑖᖅᑎᑕᐅᒃᑲᓐᓂᕈᓐᓇᕐᒪᖔᑕ ᐊᒻᒪ ᐱᓕᕆᐊᔅᓴᑲᓐᓂᕐᓂᑦ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓄᓇᓕᓐᓂᑦ ᐃᓕᓐᓂᐊᖅᑐᓕᕆᔨᒃᑯᑦ, ᐄ, 
ᓴᓐᖏᓕᖅᐹᓪᓕᒃᑲᓐᓂᕆᐊᖃᖅᐳᑦ ᐱᔪᓐᓇᕐᓂᖃᕐᓂᖅᐸᐅᒋᐊᖃᖅᑐᑎᓪᓗ ᓄᓇᓕᓐᓂᑦ ᓂᕈᐊᖅᑕᐅᓯᒪᒻᒪᑕ 
ᓄᓇᓕᒻᒥᐅᓄᑦ ᑭᒡᒐᖅᑐᐃᓪᓗᑎᒃ ᐃᓄᓐᓂᒃ ᐃᓕᓐᓂᐊᖅᑐᓕᕆᓂᕐᒧᑦ ᐊᒻᒪ ᑕᐃᒃᑯᐊ ᓄᓇᓕᓐᓂᑦ 
ᐃᓕᓐᓂᐊᖅᑐᓕᕆᔨᒃᑯᑦ ᖃᐅᔾᔨᑎᖃᕐᓂᖅᓴᐅᓪᓗᑎᒃ ᑭᓱᓂᒃ ᐱᑕᖃᕆᐊᖃᕐᒪᖔᖅ ᓄᓇᓕᒻᒥᑦ ᐱᓕᕆᖃᑎᖃᖅᑐᑎᒃ 
ᐃᓕᓴᕕᓐᓂᑦ ᐊᖏᔪᖅᑳᓂᒃ. 
 
ᐄ, ᓄᓇᓕᓐᓂᑦ ᐃᓕᓐᓂᐊᖅᑐᓕᕆᔨᒃᑯᑦ ᐱᔪᓐᓇᕐᓂᖃᒃᑲᓐᓂᕆᐊᖃᖅᐳᑦ ᐊᒻᒪ ᐃᖅᑲᓇᐃᔭᖅᑏᑦ 
ᑐᓵᖃᑦᑕᕆᐊᖃᖅᑐᑎᒃ ᖃᓄᐃᖁᔭᖏᓐᓂᑦ ᓄᓇᓕᓐᓂᑦ ᐃᓕᓐᓂᐊᖅᑐᓕᕆᔨᒃᑯᑦ, ᐃᓕᒋᐊᖃᖅᐳᑦ 
ᐃᓱᒪᒋᔭᖃᑦᑎᐊᕐᓂᕐᒥᑦ ᓄᓇᓕᓐᓂᑦ ᐃᓕᓐᓂᐊᖅᑐᓕᕆᔨᒃᑯᓐᓂᑦ ᐱᓪᓗᒍ ᐃᖅᑲᓇᐃᔭᖅᑏᑦ ᓂᕈᐊᖅᑕᐅᓯᒪᓐᖏᒻᒪᑕ, 
ᐃᖅᑲᓇᐃᔭᖅᑎᒋᔭᐅᒻᒪᑕ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑏᑦ. ᐊᓚᑲᓐᓄᐊ.ᖅ 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑐᑭᓯᑦᑎᐊᖅᐸᕋ ᑭᐅᔾᔪᑎᖓ. ᐄ, ᓄᓇᓕᓐᓂᑦ 
ᐃᓕᓐᓂᐊᖅᑐᓕᕆᔨᒃᑯᑦ ᐅᖃᖅᑲᐅᒐᒪᐃᓛᒃ ᐃᒃᓯᕙᐅᑕᖓᑦ ᓄᓇᓕᓐᓂᑦ ᐃᓕᓐᓂᐊᖅᑐᓕᕆᔨᒃᑯᑦ ᐊᒻᒪ ᐊᖏᔪᖅᑳᖅ  

ᐃᓕᓐᐊᓂᕐᕕᒻᒥ, ᐱᓕᕆᖃᑎᖃᕆᐊᖃᕐᒪᑕ ᐃᓄᓕᒫᓂᑦ ᑖᒃᑯᐊᖏᓐᓈᒃ ᒪᕐᕉᒃ ᐊᐅᓚᑦᑎᔪᓐᓇᓐᖏᒻᒪᑎᒃ ᐃᓕᓴᕕᓂᑦ 
ᐱᓕᕆᐊᓂᑦ. 
 
ᑐᓴᕈᒪᕗᖓᓕ ᒥᓂᔅᑕᒥᒃ ᑕᒪᑐᒥᖓ ᖃᐅᔨᒋᐊᒃᑲᓐᓂᕈᓐᓇᕐᒪᖔᖅ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᖅᑲᓇᐃᔭᖅᑏᑦ ᐊᒻᒪ ᐊᖏᔪᖅᑲᐅᑎᐅᓂᖅᓴᐃᑦ, ᐄ, 
ᓄᓇᓕᓐᓂᑦ ᐃᓕᓐᓂᐊᖅᑐᓕᕆᔨᒃᑯᑦ ᐊᑦᑎᓂᖅᓴᐅᒻᒪᑕ ᐊᖏᔪᖅᑲᐅᑎᐅᔪᓂᑦ ᐊᒻᒪ ᑎᓕᓯᒪᕙᒃᑲ ᐃᖅᑲᓇᐃᔭᖅᑎᒃᑲ 
ᐃᓕᓐᓂᐊᖅᑐᓕᕆᔨᒃᑯᓐᓪᓂᑦ ᐱᓕᕆᖃᖅᑎᖃᖁᓪᓗᒋᑦ ᓄᓇᓕᓐᓂᑦ ᐃᓕᓐᓂᐊᖅᑐᓕᕆᔨᒃᑯᓐᓂᑦ ᐊᒻᒪ ᓄᓇᓕᓐᓂᑦ 
ᐃᓕᓐᓂᐊᖅᑐᓕᕆᔨᒃᑯᑦ ᐱᔪᓐᓇᕐᓂᖃᒃᑲᓐᓂᕆᐊᖃᖅᐳᑦ ᐊᒻᒪ ᓴᓐᖏᓂᖅᓴᐅᓗᑎᒃ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑏᑦ. ᐊᓚᑲᓐᓄᐊᖅ. 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑲᐅᒐᒪᐃᓛᒃ, ᐅᖃᐅᓯᖃᕋᒪ ᓄᓇᓕᓐᓂᑦ 
ᐃᓕᓐᓂᐊᖅᑐᓕᕆᔨᒃᑯᓐᓂᑦ ᑲᑎᒪᓚᐅᕋᑦᑕ ᕿᑎᕐᒥᐅᓂᑦ. ᐄ, ᐅᖃᐅᓯᖃᓚᐅᖅᐳᑦ ᑕᒪᑐᒥᖓ, ᑕᒪᓐᓇᓗ ᑕᐃᒫᒃ 
ᐅᖃᐅᓯᕆᕙᕋ. 
 
ᑕᑯᒍᒪᕗᖓ ᐱᓕᕆᐊᖃᕈᒪᓂᖅᓴᓂᒃ ᓄᓇᓕᓐᓂᑦ ᐃᓕᓐᓂᐊᖅᑐᓕᕆᔨᒃᑯᓐᓂᑦ ᐃᓱᒪᓕᐅᖃᑕᐅᖃᑦᑕᕐᓗᑎᒃ. 
ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓄᓇᕗᒻᒥ ᒐᕙᒪᐅᓪᓗᑕ, ᓄᓇᓕᓐᓂᑦ 
ᐃᓕᓐᓂᐊᖅᑐᓕᕆᔨᒃᑯᑦ ᐊᒻᒪ ᐋᓐᓂᐊᖅᑐᓕᕆᔨᒃᑯᑦ ᐲᖅᑕᐅᓚᐅᕐᒪᑕ ᐊᒻᒪ ᓄᓇᓕᓐᓂᑦ ᐃᓕᓐᓂᐊᖅᑐᓕᕆᔨᒃᑯᑦ 
ᐱᔪᓐᓇᕐᓂᖅᑖᖅᑎᑕᐅᓂᖅᓴᐅᓪᓗᑎᒃ ᐲᖅᑕᐅᒻᒪᑕ ᓄᓇᓖᑦ ᐊᕕᑦᑐᖅᓯᒪᔪᓂᒃ ᑲᑎᒪᔩᑦ ᑕᒪᓐᓇᓗ 
ᐱᓇᓱᐊᕐᓂᕆᕙᕗᑦ ᐊᒻᒪ ᖃᓄᐃᓕᖓᒋᐊᖃᕐᒪᖔᖅ. 
 
ᐱᔪᓐᓇᕐᓂᖅᑖᖅᑎᑕᐅᒋᐊᖃᖅᐳᑦ ᑕᐃᒫᑎᑐᑦ ᕼᐋᒻᒪᓚᒃᑯ ᑲᑎᒪᔨᖏᑎᑐᑦ ᐃᓪᓗᓕᕆᔨᒃᑯᑦ ᑲᑎᒪᔨᖏᑎᑐᑦ. 
ᐱᔪᓐᓇᕐᓂᖃᖅᐳᑦ ᐊᒻᒪ ᓄᓇᓕᓐᓂᑦ ᐃᓕᓐᓂᐊᖅᑐᓕᕆᔨᒃᑯᑦ ᑕᐃᒫᔅᓴᐃᓐᓇᖅ ᐱᔭᐅᒋᐊᖃᖅᐳᑦ ᒥᓂᔅᑕᐅᓚᐅᖅᑐᖅ 
ᑕᒪᑐᒥᖓ ᑐᑭᓯᓚᐅᕐᒪᑦ ᓇᓗᓇᓐᖏᑦᑐᑦ. 
 
ᐊᒻᒪ, ᐄ, ᑕᐃᒪᐃᓕᖓᓂᐊᖅᐳᖅ ᐊᒻᒪ ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᓄᓇᓕᓐᓂᑦ ᐃᓕᓐᓂᐊᖅᑐᓕᕆᔨᒃᑯᑦ 
ᐃᓱᒪᒋᔭᐅᑦᑎᐊᕐᓂᐊᖅᐳᑦ, ᐃᓱᒪᓕᐊᖏᑦ ᐃᓱᒪᒋᔭᐅᑦᑎᐊᕐᓗᑎᒃ ᐊᕕᑦᑐᖅᓯᒪᔪᓂ ᑲᑎᒪᔨᐅᔪᖅ 
ᐲᔭᖅᑕᐅᓚᐅᖅᑎᓪᓗᒋᑦ, ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᓴᓐᖏᓂᖅᑖᖅᑎᑕᐅᓚᐅᖅᑐᑦ, 
ᖃᐅᔨᒪᓪᓚᕆᖏᑦᑐᖓ ᑕᐃᒪᓐᓇᐅᒪᖔᖅ ᑭᓯᐊᓂ ᐃᖅᑲᓇᐃᔭᖅᑎᖏᑦ ᐱᔪᓐᓇᕐᓂᖃᕐᓂᖅᓴᐅᔮᓕᖅᑐᑦ ᑕᒪᓐᓇ 
ᐱᔪᓐᓇᕐᓂᐅᔪᖅ ᐱᓯᒪᔭᐅᖏᓐᓇᕆᐊᖃᓚᐅᖅᑎᓪᓗᒍ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ. 
ᐋᖅᑭᒃᑕᐅᓂᐊᖅᑐᑎ ᑕᒪᓐᓇ ᐊᒻᒪᓗ ᑲᑎᒪᔨᐅᔪᑦ ᓄᓇᓕᓐᓂ ᓱᓕᔪᕆᔭᐅᓂᖅᓴᐅᓕᕐᓗᑎᒃ ᐃᖅᑲᓇᐃᔭᖅᑎᓄᑦ. 
ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐅᖃᐅᓯᒃᑯᑦ ᐊᐱᖅᑯᑎᑦ. ᐳᑭᕐᓇᒃ. 
 
ᐊᐱᖅᑯᑦ 556-1(6): ᑮᓇᐅᔭᑎᒍᑦ ᐃᑲᔪᖅᑕᐅᓂᖅ ᓂᕿᑦᑎᐊᕙᓄᑦ 
 
ᐳᑭᕐᓇᒃ (ᑐᓵᔨᑎᒍᑦ): ᖁᔭᓐᓇᒥᒃ, ᐅᖃᖅᑎ. ᐅᖃᖅᑏ, ᒪᓕᒐᓕᐅᖅᑏᑦ ᐅᖃᐅᓯᖃᑦᑎᓪᓗᒋᑦ, ᐅᖃᐅᓯᖃᖅᑲᐅᒐᒪ 
ᑭᒡᒐᖅᑐᐃᓪᓗᖓ ᒪᓕᒐᓕᐅᖅᑎᐅᕕᒋᔭᓐᓄᑦ ᑕᓗᕐᔪᐊᕐᒥᐅᓂᑦ. ᐆᑦᑑᑎᒋᓗᒍ, ᓂᕿᑦᑎᐊᕙᐅᔪᑦ ᓱᕈᓯᓄᑦ, 
ᐱᓗᐊᖅᑐᒥᒃ ᐱᕈᖅᑐᒥᓃᑦ ᓂᐅᕕᐊᕐᓴᐅᕙᑦᑐᑦ ᓂᐅᕕᕐᕕᓐᓂ ᐊᑭᑐᔪᒻᒪᕆᐊᓘᒻᒪᑕ. 
 
ᓄᓇᕗᒻᒥ ᖃᐅᔨᒪᒐᑦᑕ ᓄᓇᕗᒻ ᐊᖏᔪᐊᓘᒻᒪᑦ. ᐊᖏᔪᐊᓘᒐᓗᐊᖅᑎᓪᓗᒍ, ᐃᖏᕐᕋᔾᔪᑎᖃᖃᑦᑕᖅᑐᒍᑦ ᑭᓯᐊᓂ 
ᖃᖓᑕᓵᒃᑯᑦ. ᓄᓇᓯᐅᑎᒃᑰᕈᓐᓇᖏᑦᑐᒍᑦ ᖃᓪᓗᓈᓄᑦ ᐅᓯᓗᑕ, ᖃᓄᑐᐃᓐᓇᖅ, ᐊᑐᕆᐊᖃᑦᑐᒍᑦ ᖃᖓᑕᓲᓂᒃ 
ᓂᐅᕕᕐᓂᐊᕈᑦᑕ ᓂᕿᑦᑎᓐᓂᒃ, ᐊᖅᑯᑎᑯᑖᖃᖏᓇᑦᑕ. 
 
ᐊᐱᖅᑯᑎᒐ ᑐᕌᖅᑎᒍᒪᔭᕋ ᒥᓂᔅᑕᒧᑦ ᑲᒪᒋᔭᖃᑦᑐᒧᑦ ᐃᖏᕐᕋᖃᑦᑕᖅᑐᓕᕆᓂᕐᒥᒃ ᑕᒪᑐᒧᖓ ᓂᕿᓄᑦ 
ᑎᑭᑎᑕᐅᖃᑦᑕᕐᓂᖏᓐᓄᑦ, ᑎᑎᖅᑲᓂᐊᖅᕕᒃᑯᑦ. ᑎᑎᖅᑲᓂᐊᖅᕖᑦ ᐊᒻᒪᓗ ᐱᓕᕆᕕᖓ ᐃᖏᕐᕋᖃᑦᑕᖅᑐᓕᕆᔨᒃᑯᑦ, 
ᐱᓕᕆᐊᖃᖅᓯᒪᕚᑦ ᑕᒪᒃᑯᐊ ᓂᕿᑦᑎᐊᕙᐃᑦ ᑮᓇᐅᔭᑎᒍᑦ ᐃᑲᔫᑎᒎᕈᓐᓇᕐᒪᖔᑕ? ᐊᐱᖅᑯᑎᒐ ᑐᕌᖅᑎᒍᒪᓪᓗᒍ 
ᒥᓂᔅᑕᒧᑦ ᑲᒪᒋᔭᖃᑦᑐᒧᑦ ᐃᖏᕐᕋᖃᑦᑕᖅᑐᓕᕆᔨᒃᑯᓐᓂᑦ. ᖁᔭᓐᓇᒦᒃ. 
 
ᐅᖃᖅᑎ: ᓯᕗᓕᖅᑎ ᐅᖃᓕᖅ. 
 
ᓯᕗᓕᖅᑎ ᐸᐅᓗᓯ ᐅᖃᓕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, ᐱᓕᕆᐊᕆᔪᓐᓇᖅᑕᕋ. ᐊᓪᓚᒡᕕᕗᑦ 
ᐱᓕᕆᐊᖃᖅᓯᒪᒻᒥᔪᖅ ᑎᑎᖅᑲᓂᐊᖅᕕᒃᑯᑦ ᓂᕿᓂᒃ ᐊᐅᓚᑎᑦᑎᖃᑦᑕᕐᓂᕐᒥᒃ ᓄᖑᑦᑕᖅᑐᓄᑦ ᓂᕿᓄᑦ. ᑕᒪᓐᓇ 
ᐱᓕᕆᐊᕆᓯᒪᔭᕗᑦ ᐊᒻᒪᓗ ᒐᕙᒪᑐᖃᒃᑯᓐᓂᑦ ᐊᐱᕆᓯᒪᓪᓗᑕ ᐃᑲᔪᖅᑕᐅᔪᒪᓪᓗᑕ ᑕᒪᐅᓇ. 
 
ᓄᖅᑲᐅᑎᓚᐅᖅᓯᒪᖏᑕᕗᑦ ᑕᒪᓐᓇ. ᑕᖅᑮᖅᑲᐃ ᒪᕐᕉᒃ ᖄᖏᖅᑑᓐᓂ, ᒐᕙᒪᑐᖃᒃᑯᓃᖔᖅᓯᒪᔫᓐᓂᒃ 
ᐃᖃᓗᓐᓅᖅᑐᖃᓚᐅᕐᒥᔪᖅ ᐅᖃᖃᑎᖃᕆᐊᖅᑐᖅᑐᑎᒃ ᐊᑦᑐᐃᓂᕆᓂᐊᖅᑕᖓᓂᒃ ᓇᒻᒥᓂᖁᑎᓄᑦ ᐊᒻᒪᓗ 
ᐃᓄᓐᓂᒃ. ᐱᕕᖃᑦᑎᑕᐅᓚᐅᖅᓯᒪᖏᑎᐊᖅᑐᒍᑦ ᓂᖀᑦ ᑎᑎᖅᑲᓂᐊᖅᕕᑯᑎᒍᑦ ᐊᐅᓚᑦᑎᑦᑎᖃᑦᑕᕐᓂᖅ 
ᓇᒦᓐᓂᐊᕐᒪᖔᖅ ᐊᒻᒪᓗ ᖃᐅᔨᒪᓪᓗᖓ ᐊᑦᑐᐃᓂᖃᑦᑐᖅ ᐊᑭᖏᓐᓂᒃ ᓂᖀᑦ, ᐊᐱᕆᓯᒪᓪᓗᒋᓪᓗ ᐊᑭᖏᑦ ᓂᖀᑦ 
ᐊᑭᑦᑐᕆᐊᖅᑕᐅᖏᓪᓗᑎᒃ. ᑕᒪᓐᓇ ᐱᓕᕆᐊᕆᓯᒪᔭᕗᑦ ᐅᓪᓗᒥᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᐳᑭᕐᓇᒃ. 
 
ᐳᑭᕐᓇᒃ (ᑐᓵᔨᑎᒍᑦ): ᖁᔭᓐᓇᒥᒃ, ᓯᕗᓕᖅᑎ. ᒪᓕᒐᓕᐅᖅᑏᑦ ᐅᖃᐅᓯᖏᒍᑦ ᑕᐃᔭᒃᑲ ᐅᖃᓕᕐᓄᑦ ᓂᕿᐅᔪᑦ, 
ᐱᕈᖅᑐᒥᓃᑦ. ᑕᐃᔭᒃᑲ ᐅᖃᓕᕐᓄᑦ ᓂᖀᑦ, ᐊᒻᒪᓗ ᐃᕝᕕᑦ ᐅᖃᓕᖅ. 
 
ᑕᑯᓪᓗᓂ ᐅᑯᓂᖓ ᐆᑦᑐᕋᐅᑎᓂᒃ, ᔨᐊᓗᓇᐃᒥ ᐊᑭᖏᑦ ᐸᐸᓄᑦ ᐱᕈᖅᑐᒥᓂᕐᓄᑦ $3.49-ᖑᒻᒪᑦ ᐊᒻᒪᓗ 
ᑕᓗᕐᔪᐊᕐᓂ $9.99-ᖑᔪᖅ. ᐊᖏᔪᒥᒃ ᐊᑦᔨᒌᖏᓐᓂᖃᑦᑐᖅ. ᑭᐅᓂᖃᑦᑎᓪᓗᑎᒃ ᐅᐊᑦᑎᐊᕈᑦᑎᐊᖅ ᐅᖃᖅᑲᐅᒐᕕᑦ 
ᐱᓕᕆᖃᑎᖃᖅᓯᒪᒐᕕᑦ ᒐᕙᒪᑐᖃᒃᑯᓐᓂᑦ ᓂᖀᑦ ᑎᑎᖃᓂᐊᖅᕕᒃᑰᓂᖏᓄᑦ. ᐃᓄᐃᑦ ᖃᓄᐃᖏᑦᑎᐊᖁᓪᓗᒋᑦ 
ᓂᕿᖃᑦᑎᒋᐊᖃᑦᑕᕗᑦ ᓂᕿᑦᑎᐊᕙᓐᓂᒃ ᐃᓅᓱᒃᑐᓪᓗ. ᑕᐃᒪᐃᒻᒪᑦ ᐊᐱᕆᔪᒪᕙᕋ ᒥᓂᔅᑕ, ᐅᖃᖅᑏ ᖃᓄᖅ  

ᓂᕿᓄᑦ ᐃᑲᔫᑎᐅᔪᖅ ᓴᖅᑭᔮᕐᓂᖅᓴᐅᒃᑲᓐᓂᕈᓐᓇᕐᒪᖔᖅ ᓄᓇᓕᕋᓛᖑᓂᖅᓴᓂᑦ. ᑕᑯᕙᓐᖏᑦᑎᐊᒻᒪᕆᒃᑲᑦᑕ 
ᐊᑭᑭᓪᓕᒋᐊᖅᑎᑕᐅᔪᓂᑦ ᓂᕿᓄᑦ ᓄᓇᓕᓐᓂᑦ ᓂᕿᓄᑦ ᐃᑲᔫᑎᓂᒃ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐸᐅᓗᓯ ᐅᑲᓕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  ᐄ, ᐊᖏᖃᑎᒋᕙᕋ ᑲᑎᒪᔨ, ᐄ, ᓂᕿᑦᑎᐊᕙᐃᑦ 
ᓱᓕ ᐊᑭᑐᓗᐊᕐᒪᑕ. ᐅᖃᖅᓯᒪᒐᒪ ᑭᖑᓂᑦᑎᓐᓂᑦ ᒪᑐᐃᖓᓂᖅᓴᐅᒃᑲᓐᓂᕆᐊᖃᕐᒪᑕ, ᒪᑐᐃᖅᑐᖃᕆᐊᖃᖅᐳᖅ 
ᑎᑭᓴᐃᕕᔅᓴᐅᔪᓐᓇᖅᑐᒥᑦ ᓂᕿᒥᒃ. 
 
ᖃᖓᑐᐃᓐᓇᖅ ᐊᑭᑦᑐᕋᐅᑎᔪᖃᓕᕋᐃᒻᒪᑦ ᐊᑭᐅᔪᓄᑦ ᐊᑭᑭᓪᓕᒋᐊᖅᑐᖃᕐᓂᐅᓴᑐᐃᓐᓇᕐᒪᑦ. ᑯᒑᕈᒻᒥ 
ᖃᐅᔨᓴᖅᐸᓪᓕᐊᕗᒍᑦ ᐃᑲᔪᕈᒪᓪᓗᑕ ᒐᕙᒪᑐᖃᒃᑯᓐᓂᑦᖃᓄᖅ ᐊᑭᑭᓪᓕᒋᐊᖅᑎᑦᑎᔪᓐᓇᕐᒪᖔᑕ ᓂᕿᓂᒃ ᓄᓇᕗᒻᒥ. 
ᑯᒑᕈᒃ ᑕᑯᓐᓈᕐᓂᐊᖅᐸᕗᑦ ᐆᑦᑑᑎᒋᓗᒍ ᖃᐅᔨᓴᕐᕕᐅᓂᐊᕐᒪᑦ ᐊᕐᕌᒍᒧᑦ ᐋᓐᓂᐊᖅᑐᓕᕆᔨᒃᑯᑦ ᐊᒻᒪ 
ᐃᓄᓕᕆᔨᒃᑯᑎᒍᑦ. ᐄ, ᑕᒪᓐᓇ ᖃᐅᔨᒋᐊᖅᓯᒪᕙᕗᑦ ᐊᒻᒪ ᕿᒥᕐᕈᓪᓗᑎᒍ ᐊᒻᒪ ᖁᔭᓐᓇᒦᕈᒪᓪᓗᒍ ᑲᑎᒪᔨᐅᖃᑎᒐ 
ᑕᒪᑐᒥᖓ ᐅᖃᐅᓯᖃᕐᒪᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑏᑦ. ᐳᑭᕐᓇᒃ. 
 
ᐳᑭᕐᓇᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑏ. ᐊᒻᒪ ᖁᔭᓐᓇᒦᒃ ᒥᓂᔅᑕ ᐱᓕᕆᐊᖃᕋᕕᑦ ᑕᒪᑐᒥᖓ, ᑭᓯᐊᓂ 
ᓄᓇᓕᕋᓛᖑᓂᖅᓴᐃᑦ ᐃᓚᓕᐅᔾᔭᐅᕙᓐᖏᒻᒪᑕ ᓄᓇᓕᒃᑭᐅᓂᖅᓴᓄᑦ ᑕᑯᓐᓇᖅᑕᐅᖃᑕᐅᒋᐊᖃᖅᑐᑎᓪᓗ ᑕᒪᑐᒧᖓ 
ᐱᒻᒪᕆᐅᔪᒧᑦ ᐱᓕᕆᐊᕐᒧᑦ. 
 
ᐊᒻᒪ ᖁᔭᒋᕙᒃᑲ ᒐᕙᒪᑐᖃᒃᑯᑦ ᐃᑲᔪᖃᑦᑕᕐᒪᑕ. ᑕᑯᒃᑲᓐᓂᕈᒪᕗᒍᑦ ᐊᓯᖏᓐᓂᑦ ᐃᑲᔪᖅᑐᓂᒃ 
ᐊᑦᑐᐃᓂᖃᑦᑎᐊᖁᓪᓗᒋᑦ ᓄᓇᓕᕋᓛᖑᓂᖅᓴᓂᒃ. ᐅᖃᖅᑏ, ᐊᐱᕆᔪᒪᕙᕋ ᒥᓂᔅᑕ, ᐱᔾᔪᑎᒋᓪᓗᒍ ᐅᖃᖅᓯᒪᒻᒪᑦ 
ᒐᕙᓚᑐᖃᒃᑯᑦ ᐱᓕᕆᐊᖃᕐᒪᑕ ᐃᑲᔪᕋᓱᐊᓂᕐᒥᑦ. ᐅᓂᒃᑳᓕᐅᖅᓯᒪᓕᖅᐹᑦ ᓄᓇᕗᒻᒧᑦ ᖃᓄᖅ 
ᐊᑭᑭᓪᓕᒋᐊᖅᐸᒻᒪᖔᑕ ᐊᑮᑦ, ᖃᓄᖅ ᐃᑲᔪᖅᓱᕐᓂᖅ ᐊᐅᓚᓂᖃᕐᒪᖔᖅ, ᐃᒻᒪᖃ ᒥᓂᔅᑕ ᑭᐅᔪᓐᓇᖅᐸᑦ, 
ᑐᑭᓯᒋᐊᖅᑎᑦᑎᓗᓂ ᑕᖅᑲᒃᑯᓄᖓ. ᖁᔭᓐᓇᒦᒃ. 
 
ᐅᖃᖅᑎ: ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐸᐅᓗᓯ ᐅᑲᓕᖅ (ᑐᓵᔨᑎᒍᑦ): ᐄ, ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐄ, ᑲᔪᓯᓂᐊᖅᐳᒍᑦ 
ᐱᓕᕆᐊᕆᔭᑦᑎᓐᓂᑦ ᐊᒻᒪ ᐋᔩᖃᑎᖃᖅᑐᑕ ᒐᕙᒪᑐᖃᒃᑯᓐᓂᒃ ᐋᖅᑮᒋᐊᖁᓪᓗᑎᒍ ᑕᒪᑐᒥᖓ ᐱᓕᕆᐊᕐᒥᑦ, ᐊᒻᒪ 
ᑲᑎᒪᒃᑲᓐᓂᓛᖅᑐᑕ ᑯᒑᕈᒻᒥᑦ ᖃᐅᔨᓴᕐᓂᐅᑉ ᒥᒃᓵᓄᑦ. ᑕᒪᑐᒪᓂ ᐅᐱᕐᖔᒥ ᑲᑎᖃᑎᖃᓛᖅᐳᒍᑦ ᒐᕙᒪᑐᖃᒃᑯᓐᓂᑦ 
ᕿᒥᕐᕈᓗᑕ ᖃᓄᖅ ᑕᒪᓐᓇ ᐋᖅᑭᒋᐊᖅᑕᐅᔪᓐᓇᕐᒪᖔᖅ, ᑕᐃᑲᓂᓗ ᐱᕕᔅᓴᖅᑕᖃᒃᑲᓂᕐᓂᐊᖅᐳᖅ 
ᐅᖃᐅᓯᕆᒃᑲᓐᓂᓛᕐᓗᑎᒍ ᑕᒪᓐᓇ ᐊᒻᒪ ᐅᐊᑦᑎᐊᕈᒃᑲᓐᓂᖅ ᑐᓂᓯᔪᓐᓇᕐᓂᐊᖅᑐᑕ ᑲᑎᒪᓐᓇᐅᒌᖅᑎᓪᓗᒍ 
ᑐᑭᓯᒋᐊᕈᑎᔅᓴᓂᒃ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑏ. ᐅᖃᐅᓯᒃᑯᑦ ᐊᐱᖅᑯᑏᑦ. ᐅᖃᐅᓯᒃᑯᑦ ᐊᐱᖅᑯᑎᔅᓴᖅᑕᖃᒃᑲᓂᖅᐹ? ᐊᕐᕚᕐᓗᒃ. 
 
ᐊᐱᖅᑯᑦ 557-1(6): ᒥᖅᑯᓕᓐᓂᑦ ᐊᒻᒪ ᓇᔾᔪᓂᑦ ᑮᓇᐅᔭᓕᐅᕈᑎᖃᕋᓱᓐᓂᖅ 
  
ᐊᕐᕚᕐᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐᓕ ᓗᒥᓂᔅᑕᖓᓐᓄᑦ ᐃᑯᐱᕝᕕᓕᕆᔨᒃᑯᓐᓄᑦ. ᐅᖃᖅᑏ, 
ᐅᕙᖓ ᒪᓕᒐᓕᐅᖅᑏᑦ ᐅᖃᐅᓯᔅᓴᖏᓐᓂᑦ ᐅᖃᖅᑲᐅᒐᒪ ᓯᕗᓪᓕᖅᐹᒥ ᖁᕕᐊᒋᕙᕋ ᒥᓂᔅᑕ ᓴᖅᑮᒻᒪᑦ ᓄᑖᓂᑦ  

ᐱᕙᓪᓕᐊᔪᓂᑦ ᓂᐅᖅᑯᑎᖃᕋᓱᐊᕐᓂᕐᒥᑦ ᑐᑦᑐᒥᓂᕐᓂᑦ ᓴᓪᓕᓂᑦ. 
 
ᐅᖃᖅᓯᒪᒻᒥᒻᒪᑦ ᓴᓪᓕᓂᑦ ᐱᕙᓪᓕᐊᑎᑦᑎᓂᕐᒧᑦ ᑯᐊᐳᕋᐃᓴᒃᑯᑦ ᐱᓇᓱᐊᕐᒪᑕ ᖃᐅᔨᓴᖅᑐᑎᒃ ᐃᓚᒋᐊᕈᑎᓂᒃ 
ᓴᖅᑭᐊᕙᐅᔪᓄᑦ ᐃᓚᓕᐅᑎᓪᓗᒋᑦ ᕿᓯᓕᓐᓂᑦ-ᒥᖅᑯᓕᓐᑦᓂ ᐃᓚᓕᐅᔾᔨᖁᓪᓗᒋᑦ ᐊᓯᖏᓐᓂᓪᓗ. ᐊᒻᒪ ᑕᐃᓪᓗᓂᐅᒃ 
ᐸᕐᓇᐅᒻᒥᑦ. ᑕᒪᒃᑯᐊ ᐸᕐᓇᐅᑏᑦ ᐊᑐᕈᑕᐅᑦᑎᐊᒃᑲᓐᓂᕈᓐᓇᖅᐳᑦ ᐆᒪᔪᕐᓂᑦ ᐊᖑᔭᐅᕙᑦᑐᓂᒃ. ᖃᓄᕐᓕ 
ᐱᓕᕆᐊᖅᐸᑦ ᐃᑯᐱᒡᕕᓕᕆᔨᒃᑯᑦ ᑕᐃᒃᑯᓄᖓ ᓴᓪᓕᓂ ᐱᕙᓪᓕᐊᔪᓕᕆᓂᕐᒧᑦ ᑯᐊᐳᕆᓴᒃᑯᖏᓐᓄᑦ 
ᐊᑐᐃᓐᓇᖃᑦᑎᑦᑎᓂᕐᒧᑦ ᕿᓯᓐᓂ, ᑐᒃᑐᕋᔭᓂᒃ ᕿᑐᒻᒪᒃᓴᐃᓂᕐᒧᑦ, ᓂᐅᕐᕈᑕᐅᓂᖏᓐᓂᒃ ᓇᔾᔪᐃᑦ ᐊᒻᒪᓗ 
ᖃᖅᑯᐊᖏ ᓯᓚᕐᔪᐊᒥ ᓂᐅᕕᖅᑕᐅᔪᓐᓇᕐᓂᐊᕐᒪᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᖅ ᐊᑭᓱᒃ: ᐊᐱᖅᑯᑎᒃᑎᐊᕙᒃ. (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑭᖑᓪᓕᖅᐹᒥᒃ ᑲᖏᖅᖠᓂᕐᒥᒃᑲᒪ 
ᑲᑎᒪᖃᑎᖃᓚᐅᖅᑐᖓ ᓴᓪᓕᓂ ᐱᕙᓪᓕᐊᔪᓕᕆᓂᕐᒧᑦ ᑯᐊᐳᕆᓴᒃᑯᑦ ᐊᐅᓚᑦᓯᔨᖓᓂᒃ ᐅᖃᐅᓯᖃᓚᐅᖅᑐᒍᑦ 
ᖃᓄᖅ ᐃᑲᔪᒃᑲᓐᓂᕈᓐᓇᕐᒪᖔᑦᑎᒍᑦ ᐅᖃᐅᓯᖃᖅᑎᓪᓗᑕ ᑕᒪᒃᓱᒥᖓ ᐱᔭᐅᕙᓪᓕᐊᓇᓱᐊᖅᑐᒥᒃ. 
 
ᐅᖃᓚᐅᖅᑐᒍᑦ ᐅᒃᑐᕋᓱᐊᕈᓐᓇᖅᑐᒍ ᐃᑲᔪᖅᑐᕈᓐᓇᕐᓂᕋᖅᑐᒋᓪᓗ ᐊᒥᖏᓐᓄᑦ ᐊᒻᒪᓗ ᓇᔾᔪᖏᓐᓄᑦ 
ᖃᖅᑯᐊᖏᓐᓄᓪᓗ ᑕᒪᒃᑯᐊ ᓂᐅᕐᕈᑕᐅᑲᓐᓂᕈᓐᓇᖁᓪᓗᒋᑦ ᑐᒃᑐᐃᑦ ᑭᓱᑯᑦᑎᖏᑦ. ᐅᖃᕐᓯᒪᔪᒍᑦ ᑕᐃᒃᑯᐊ 
ᐃᑲᔪᖅᑐᕈᓐᓇᕐᓂᕋᖅᑐᒋᑦ ᖃᕋᓴᐅᔭᒃᑯᑦ, ᐊᖅᑯᑎᖏᑎᒍᓪᓗ ᑕᐃᓐᓇᓗ ᐊᐅᓚᑦᓯᔨᒋᔭᕗᑦ ᑭᕙᓪᓕᕐᒥ, 
ᑎᓕᒋᐊᑲᓐᓂᕈᓐᓇᖅᑕᕗᑦ ᑕᒪᒃᑯᓂᖓ ᐃᒃᐱᒍᓱᒋᐊᕈᓐᓇᖁᓪᓗᒋᑦ ᓂᐅᕐᕈᑎᖃᕋᓱᐊᖅᑎᓪᓗᒋᑦ ᑐᒃᑐᕋᔭᓂᒃ 
ᑕᒪᒃᑯᓂᖓ ᑭᓱᖏᓐᓂᒃ ᓱᕐᓗ ᐊᒥᖏᑦ ᑕᒪᒃᑯᐊ ᓇᔾᔪᐃᑦ. 
 
ᐱᓕᕆᖃᑎᖃᖅᑦᑐᒍᑦ ᑭᕙᓪᓕᕐᒥ ᐱᕙᓪᓕᐊᔪᓕᕆᓂᕐᒧᑦ ᑯᐊᐳᕆᓴᒃᑯᓐᓄᑦ ᐅᖃᖃᑎᒋᒍᑎᒋᕙᓪᓕᐊᓂᐊᕆᓪᓗᒍ 
ᑕᒪᓐᓇ ᐊᐅᓚᑦᓯᔨᔪᑦ ᖃᓄᒃᑲᓐᓂᕐᓗ ᐃᑲᔪᖅᑕᐅᑲᓐᓂᖁᒐᑦᑎᒍᑦ. 
 
ᓯᕗᓕᖅᑎᕗᑦ ᐅᖃᓚᐅᖅᑐᖅ ᕿᒥᕐᕈᑲᓐᓂᕐᓂᐊᖅᑐᒍ ᖃᓄᖅ ᑕᒪᓐᓇ ᐃᑲᔪᕈᑎᒋᒃᑲᓐᓂᕈᓐᓇᕐᒪᖔᑦᑎᒍᑦ 
ᑕᒪᒃᑯᓄᖓ ᒐᕙᒪᒃᑯᓐᓂᑦ ᐃᖅᑲᓇᐃᔮᖅᑕᕐᕕᐅᓯᒪᓐᖏᑦᑐᓂᒃ ᖃᓄᖅ ᑮᓇᐅᔭᓕᐅᕈᑎᑲᒃᑲᓐᓂᕈᓐᓇᕐᒪᖔᑕ 
ᐃᑲᔪᖅᑐᐃᖏᓐᓇᕋᓱᐊᕐᓂᐊᖅᐳᒍ ᑕᒪᒃᑯᓄᖓ ᐃᖅᑲᓇᐃᔭᖅᑕᕐᕕᐅᓯᒪᓐᖏᑦᑐᓄᑦ ᓄᓇᓕᐅᔪᓄᑦ ᑕᒪᒃᑯᓄᖓ 
ᑕᐃᒪᐃᑦᑐᓄᑦ ᐱᓕᕆᐊᖑᔪᓐᓇᖅᑐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᐊᕐᕚᕐᓗᒃ. 
 
ᐊᕐᕚᕐᓗ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᑐᓴᓐᖏᓐᓇᒃᑯᑦᒃ. ᐅᖃᖅᑎ, ᑐᓵᓐᖏᑦᑐᒍ, ᒪᒥᐊᓇᖅ, ᐅᖃᖅᑎ. 
ᓇᒻᒥᓂᖅ ᐃᑭᑦᑎᒪᓕᓂᐅᒍᓐᓂᕋᒪ ᖃᓂᕈᑎᑦᑎᓐᓂᒃ. ᖁᔭᓐᓇᒦᕈᒪᔭᕋ ᖃᖏᐊᕋ/ᐅᔪᕈᒐ ᐃᑭᒻᒪᒍ. 
 
ᖁᔭᓐᓇᒦᕈᒪᔭᕋ ᒥᓂᔅᑕᐅᔪᖅ ᑕᒪᒃᓱᒥᖓ ᐱᓕᕆᑎᓪᓗᒍ ᐃᑲᔪᕈᒪᓂᖃᑦᑎᐊᖅᑐᓂᓗ, ᑭᓯᐊᓂᓕ ᖃᐅᔨᒪᔪᒍ 
ᓴᓪᓕᓂ, ᐃᒻᒥᓂᒃ ᐱᔪᒪᓂᖃᕆᐊᖃᕐᒥᒻᒪᑕ ᓴᖅᑭᔪᒪᒍᑎᒃ ᑮᓇᐅᔭᓕᐅᕈᑎᒃᓴᐅᔪᓐᓇᖅᑐᓂᒃ. 
 
ᖃᐅᔨᒪᔪᖓ ᓂᐅᕐᕈᑎᖃᕋᓱᐊᖃᑦᑕᕐᓯᒪᒐᑦᑕ ᐃᖃᓗᓐᓂᒃ, ᐱᓗᐊᖅᑐᒥᒃ ᐃᓪᓗᓕᒐᕐᔪᒻᒥ, ᑕᒪᓐᓇ 
ᑲᔪᓯᑦᑎᐊᕐᓯᒪᓐᖏᒻᒪᑦ, ᑭᓯᐊᓂᓕ ᑕᒪᒃᑯᓄᖓ ᑐᒃᑐᓄᑦ, ᓱᓇᒃᑯᑖᖏᓐᓄᑦ ᐸᕐᓇᓂᕐᒧᑦ ᓂᐅᕐᕈᑎᖃᕐᓂᕐᒧᑦ, 
ᑕᐃᒪᓕᖃᐃ ᑮᓇᐅᔭᖃᖅᑎᑦᑎᔪᓐᓇᖅᐳᖅ ᕼᐊᒻᓚᒃᑯᑦ ᑲᑎᒪᔨᖏᓐᓂᒃ ᐊᑕᐅᓯᕐᒧᑦ ᐃᖅᑲᓇᐃᔮᒧᑦ, ᐊᕐᕌᒍᒥ.  

ᑮᓇᐅᔭᖃᖅᑎᑦᑎᔪᓐᓇᕐᓂᐊᖅᐸᑦ ᓂᐅᕐᕈᑎᒋᔭᐅᓂᖏᓐᓄᑦ ᑐᒃᑐᐃᑦ ᓱᓇᒃᑯᑖᖏᑦ ᓯᓚᕐᔪᐊᒥ ᑕᐃᒃᑯᐊ 
ᐸᕐᓇᒍᑎᓕᐅᕐᓂᐊᕐᒪᑕ ᑕᒪᒃᑯᓄᖓ? ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᐊᑭᓱᒃ 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ ᓴᓪᓕᓂ. ᖁᓚᕐᓇᖏᑦᑐᖅ 
ᑕᐃᒃᑯᐊ ᑕᕆᐅᑉ ᐊᑭᓕᐊᓂᒥᐅᑕᐅᔪᑦ ᓂᐅᕕᕈᒪᑦᑎᐊᕋᔭᖅᑐᑦ ᓇᔾᔪᓐᓂᒃ ᐊᒥᖏᓐᓂᒃ. 
 
ᐅᖃᖃᑎᒋᓯᒪᒐᒃᑯᑦ ᑯᐊᐳᕆᓴᒃᑯᓐᓄᑦ ᐱᕙᓪᓕᐊᔪᓕᕆᓂᕐᒧᑦ ᐊᐅᓚᑦᓯᔨᐅᔪᖅ ᓴᓪᓕᓂ ᑕᒪᒃᓱᒧᖓ 
ᐊᒃᓱᕈᒃᑲᓐᓂᕈᒪᔪᖅ ᑕᒪᒃᑯᐊ ᓂᐅᕐᕈᑎᒃᓴᐅᔪᓐᓇᕐᓗᑎᒃ, ᓇᔾᔪᖏᑦ ᐊᒥᖏᑦ ᓯᓚᕐᔪᐊᒧᑦ. ᒪᒥᐊᓇᖅ 
ᑭᐅᑦᑕᐅᑎᒋᔪᓐᓇᖏᓐᓇᒃᑭᑦ, ᑭᓯᐊᓂᓕ ᑭᐅᒋᐊᑦᑎᐊᓛᖅᐸᒋᑦ ᐱᔪᓐᓇᕐᓯᑐᐊᕈᒪ. ᖁᔭᓐᓇᒦᒃ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑏᑦ. ᐊᕐᕚᕐᓗᒃ. 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑏ. ᓂᐅᖅᑯᑎᖃᕋᓱᐊᕐᓂᕐᒧᑦ ᐸᕐᓇᐅᑏᑦ, ᐱᕙᓪᓕᐊᑎᑦᑎᓂᖅ ᓇᒻᒥᓂᖃᕐᓂᕐᒧᑦ 
ᐸᕐᓇᐅᑎᓂᒃ, ᒪᑭᒪᒐᓱᐊᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ ᐸᕐᓇᐅᑏᑦ, ᐊᒻᒪ ᓄᓇᓖᑦ ᐊᑐᖅᐸᑦᑕᖏᑦ 
ᐊᐅᓚᔪᓐᓇᖁᓪᓗᒋᑦ ᐸᕐᓇᐅᑏᑦ ᐱᒡᒐᓇᖅᑑᒻᒪᑕ ᐊᒻᒪ ᑕᕝᕙᓴᐃᓐᓇᖅ ᐱᔭᕇᕋᔅᓴᐅᒐᑎᒃ. ᐊᑐᐃᓐᓇᐅᒌᖅᑐᓂᒃ 
ᐃᖅᑲᓇᐃᔭᖅᑎᖃᓐᖏᓇᑦᑕ ᓄᓇᓕᓐᓂᑦ ᒪᑭᒪᒐᓱᐊᕐᓂᕐᒧᑦ ᐱᕙᓪᓕᐊᑎᑦᑎᔨᓂᒃ, ᐅᕝᕙᓘᓐᓃᑦ ᕼᐋᒻᒪᓚᐃᑦ, ᑖᓐᓇ 
ᑳᓐᑐᕌᓕᐅᖅᑕᐅᒋᐊᖃᕐᓂᐊᖅᐳᖅ. 
 
ᒥᓂᔅᑕ ᐅᕙᓐᓄᐅᑦ ᐅᖃᕈᓐᓇᖅᐹ ᐃᓕᑕᖅᓯᓗᓂ ᖃᑦᑎᓐᓇᐅᒐᓗᐊᓂᒃ ᑐᓂᓯᓂᖅ $100-ᑕᐅᓴᓂᒃ ᐊᒃᓱᒻᒪᕆᒃ 
ᐊᑐᖅᑕᐅᔪᓐᓇᕋᔭᕐᒪᑕ ᒪᑭᒪᒐᓱᐊᓂᕐᒧᑦ ᓄᓇᓕᒻᒥᐅᖏᓐᓄᑦ ᓴᓪᓕᕐᒥᑦ. 
 
ᐅᖃᕈᓐᓇᖅᐹ ᐱᓕᕆᖃᑎᖃᕐᓂᐊᕐᓂᕋᓪᓗᓂᐅᓐᓃᑦ ᓴᓪᓕᓂ ᐱᕙᓪᓕᐊᑎᑦᑎᓂᕐᒧᑦ ᑲᑎᒪᔨᖏᓐᓂ, ᐅᕝᕙᓘᓐᓃᑦ 
ᕼᐋᒻᒪᓚᒃᑯᓐᓂᑦ ᐃᑲᔪᕐᓂᐊᕐᓂᕋᕐᓗᓂ ᐱᒋᐊᕈᑎᓄᑦ ᑮᓇᐅᔭᓂᒃ ᐊᕐᕌᒍᒧᑦ ᐃᖅᑲᓇᐃᔮᓄᑦ ᑕᒪᒃᑯᐊ 
ᑕᑯᒋᐊᖅᑕᐅᖁᓪᓗᒋᑦ ᐊᑐᖅᑕᐅᔪᓐᓇᖅᑐᑦ? ᖁᔭᓐᓇᒦ, ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᖃᐅᔨᒋᐊᕐᓂᐊᖅᐸᕋ. ᐊᒻᒪ ᐱᕙᓪᓕᐊᑎᑦᑎᓂᕐᒧᑦ 
ᑯᐊᐳᕋᐃᓴᒃᑯᑦ ᓴᓪᓕᓂ ᐱᓕᕆᑦᑎᐊᕈᓐᓇᖅᑐᒻᒪᕆᐅᒻᒪᑕ ᑕᐃᒪᐃᑦᑐᓕᕆᒌᖅᓯᒪᒻᒪᑕ. ᐅᖃᖃᑎᖃᕈᓐᓇᕈᑦᑕ ᓴᓪᓖᑦ 
ᐱᕙᓪᓕᐊᑎᑦᑎᔨᒃᑯᑦ ᑯᐊᐳᕋᐃᓴᒃᑯᓐᓂᑦ ᑲᔪᓯᒋᐊᕈᓐᓇᕋᔭᖅᐳᒍᑦ ᑕᒪᑐᒧᖓ ᓴᓪᓖᑦ ᐱᕙᓪᓕᐊᑎᑦᑎᔨᒃᑯᑦ 
ᑯᐊᐳᕋᐃᓴᒃᑯᓪᓗ. ᖁᔭᓐᓇᒦᒃ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᕼᐊᕕᐅᔭᖅ. 
 
ᐊᐱᖅᑯᑦ 558-1(6): ᓄᓇᓕᒻᒥᐅᑎᒍᑦ ᐱᓕᒻᒪᖅᓴᕈᑕᐅᔪᓐᓇᖅᑐᑦ 
  
Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖃᑎᒋᔪᒪᖅᑲᐅᒐᒃᑯ ᒥᓂᔅᑕ ᑖᒻᓴᓐ. ᐃᒻᒪᖃ ᖃᓪᓗᓇᐅᔭᕈᒪ 
ᐱᒡᒐᓇᓐᖏᓂᖅᓴᐅᓂᐊᖅ. (ᑐᓵᔨᑎᒎᕈᓐᓃᖅᑐᖅ) ᐅᖃᐅᓯᕆᖅᑲᐅᔭᓐᓄᑦ ᐅᐊᑦᑎᐊᕈ ᐅᖃᖅᑲᐅᒐᒪ ᒥᓂᔅᑕᖃᕐᕕᒃ 
ᐱᕙᓪᓕᐊᑎᑦᑎᒻᒪᑦ ᓄᓇᕗᒻᒥ ᐃᓐᓇᕐᓄᑦ ᐃᓕᓐᓂᐊᖅᑐᓕᕆᓂᕐᒧᑦ ᐸᕐᓇᐅᒻᒥᑦ. ᐅᖃᖅᑲᐅᒐᒪᑦᑕᐅᖅ 
ᓄᓇᓕᒻᒥᐅᑎᒍᑦ ᐃᓕᓐᓂᐊᕋᔅᓴᐃᑦ ᐃᓱᒫᓘᑎᒋᔭᐅᓪᓗᓂ ᐅᕙᖓ ᓄᓇᓕᖓᓐᓄᑦ ᓄᓇᑦᑎᓐᓂᑦ 
ᐃᓕᓐᓂᐊᖅᑎᑦᑎᔪᖃᖁᓪᓗᒍ ᑕᒪᑐᒥᖓ ᐃᖅᑲᓇᐃᔮᖃᕐᓂᕐᒧᑦ. 
 

 



ᐱᖓᔪᐊᑦ, ᔫᓂ 4, 2003 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

3689 

ᐅᖃᓐᖏᓚᖓ ᐃᓕᓐᓂᕐᕕᐅᒌᖅᑐᑦ ᐱᓕᕆᐊᖃᓐᖏᒻᒪᑕ ᓄᓇᓕᒻᒥᐅᓄᑦ ᐱᓕᕆᐊᖃᖅᑐᑎᒃ ᐅᔭᕋᓐᓂᐊᕐᓂᕐᒥᑦ. 
ᐊᐱᖅᑯᑎᒐᓕ ᒥᓂᔅᑕ ᐅᖃᐅᔾᔨᔪᓐᓇᖅᐹ ᐅᕙᖓ ᓄᓇᓕᒻᒥᐅᖏᓐᓄᑦ ᓄᓇᓕᒻᒥᐅᑎᒎᖅᑐᓂᒃ 
ᐃᓕᓐᓂᐊᕋᔅᓴᖅᑕᖃᕈᓐᓇᕐᒪᖔᖅ ᖃᐅᔨᒋᐊᖁᓪᓗᒍ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᖃᐅᔨᒋᐊᕈᓐᓇᑦᑎᐊᖅᐸᕗᑦ ᒪᓕᒐᓕᐅᖅᑎᐅᑉ ᓄᓇᖓᓄᑦ 
ᐅᔭᕋᓐᓂᐊᕐᓂᕐᒧᑦ ᐃᓕᓐᓂᐊᖅᑎᑦᑎᓃᑦ ᒥᒃᓵᓄᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑏᑦ. ᕼᐊᕕᐅᔭᖅ. 
 
Hᐊᕕᐅᔭᖅ (ᑐᓵᔨᑎᒍᑦ): ᐅᖃᖅᑲᐅᒐᒪ ᐅᐊᑦᑎᐊᕈ ᐊᒥᓲᒻᒪᑕ ᐃᓄᐃᑦ ᐃᖅᑲᓇᐃᔮᖅᓯᐅᖅᑐᑦ ᐅᕙᖓ ᓄᓇᖓᓐᓂᑦ 
ᐅᔭᕋᓐᓂᐊᕐᓂᕐᒥᑦ ᐃᖅᑲᓇᐃᔮᖅᓯᐅᖅᑐᑎᒃ. ᐊᒥᓲᒻᒪᑕ ᐃᓄᐃᑦ ᐃᖅᑲᓇᐃᔮᖃᕈᒪᔪᑦ ᐅᔭᕋᓐᓂᐊᕐᓂᕐᒥᑦ 
ᐃᓕᓐᓂᐊᖅᓯᒪᓐᓇᑎᒃ; ᐃᖅᑲᓇᐃᔮᖅᑖᕈᓐᓇᐸᓐᖏᒻᒪᑕ ᐅᔭᕋᓐᓂᐊᓐᓂᕐᒥᑦ. 
 
ᐃᒻᒪᖃ ᐃᓕᓐᓂᐊᕋᔅᓴᖅᑕᖃᖅᐸᑦ ᐅᔭᕋᓐᓂᐊᓐᓂᕐᒧᑦ, ᐃᒻᒪᖃ ᑕᐃᕕᒃ ᐅᔭᕋᓐᓂᐊᖅᑏᑦ, ᓄᓇᕗᒻᒥ ᒐᕙᒪᒃᑯᑦ, 
ᐊᒻᒪᓗ ᐃᓕᓐᓂᐊᖅᑐᓕᕆᔨᒃᑯᑦ, ᐃᒻᒪᖃ ᐱᓕᕆᖃᑎᒌᒍᓐᓇᖅᑐᑦ ᐃᓕᓐᓂᐊᕋᒃᓴᖃᑦᑎᑦᑎᓗᑎᒃ ᑕᐃᕕᒃ 
ᐅᔭᕋᓐᓂᐊᖅᕕᖓᓄᑦ. ᑕᒪᓐᓇ ᐅᖃᐅᓯᕆᓕᖅᑭᑦᑖᔭᕋ ᑕᐃᒪᖓᓂᒃ, ᐱᓕᕆᖃᑎᒌᒍᓐᓇᕐᓗᑎᒃ, ᐃᓱᒪᒋᓪᓗᒋᑦ 
ᑕᐃᒃᑯᐊ ᐃᓄᐃᑦ ᐱᓕᒻᒪᒃᓴᔭᐅᑉᐸᑕ ᐃᓕᓐᓂᐊᕐᓂᒃᑯᑦ ᐅᔭᕋᓐᓂᐊᕐᕕᒻᒥ, ᐅᔭᕋᓐᓂᐊᖅᑏᑦ ᐃᑲᔪᕈᓐᓇᕋᔭᖅᑐᑦ 
ᑖᒃᑯᓂᖓ ᐃᖅᑲᓇᔭᖅᑎᑕᐅᓗᑎᒃ ᐅᔭᕋᓐᓂᐊᕐᕕᒻᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑐᖅ ᑖᒻᓴᓐ: ᐅᖃᖅᑎ, ᑐᓴᖅᑎᑦᑎᕋᑖᑦᑎᐊᖅᑐᖓ ᐃᓐᓇᕐᓄᑦ ᐃᓕᓐᓂᐊᕐᓂᒧᑦ ᐸᕐᓇᒍᑎᓂᒃ 
ᓄᓇᕗᒻᒧᑦ, ᓇᓗᓇᐃᖅᓯᓂᐊᖅᑐᖅ ᐊᒻᒪᓗ ᑐᕌᖓᓗᓂ ᐃᓐᓇᐃᑦ ᐃᓕᓐᓂᐊᕐᓂᖏᓐᓄᑦ. 
 
ᐃᓚᒋᔭᖓ ᓯᕗᓪᓕᐅᑎᔭᑦᑕ ᐅᔭᕋᓐᓂᐊᖅᕕᐅᔪᑦ ᐊᒻᒪᓗ ᑮᓇᐅᔭᖅᑑᑎᖓᑕ ᐊᕐᕌᒎᑉ ᐃᓱᓕᑉᐸᑦ, ᑕᓪᓕᒪᓂᒃ 
ᐃᓕᓐᓂᐊᕈᑎᓂᒃ ᐱᑕᖃᓕᕐᓂᐊᖅᑐᒍᑦ ᑐᕌᖓᔪᓂᒃ ᐅᔭᕋᕐᓂᐊᕐᓂᕐᒧᑦ ᐊᒻᒪᓗ ᑖᒃᑯᐊ ᐱᖃᓯᐅᔾᔨᓪᓗᑎᒃ 
ᓇᓗᓇᐃᖅᑕᐅᓂᖓᓂᒃ ᐅᔭᕐᓂᐊᕐᕕᒻᒥ ᐊᐅᖅᑭᑦᑎᓂᕐᒥᒃ, ᐅᔭᕋᐅᔭᓂᒃ ᕿᓂᕐᓂᖅ, ᓴᓇᓂᖅ ᐊᒻᒪᓗ 
ᓂᕿᓕᐅᕐᓂᕐᒥᒃ. 
 
ᐱᓕᕆᐊᖃᒻᒥᔪᒍᑦ ᑖᒃᑯᐊᓗ ᐱᓕᕆᕕᐊ ᐃᑯᐱᑦᑐᓕᕆᔨᒃᑯᑦ ᐊᒻᒪᓗ ᓯᓚᑦᑐᖅᓴᕐᕕᒃᑯᓐᓂᒃ ᖃᐅᔨᒪᒍᒪᓪᓗᑕ ᑕᒪᒃᑯᐊ 
ᐃᓕᓐᓂᐊᕋᒃᓴᐅᔪᑦ ᑲᔪᓯᑎᑕᐅᓂᐊᕐᒪᖔᑕ ᐊᒻᒪᓗ ᖃᐅᔨᒪᒋᐊᕐᓂᐊᖅᐳᖓ ᕿᑎᕐᒥᐅᑦ ᐃᓚᐅᑎᑕᐅᒻᒪᖔᑕ 
ᐃᓕᓐᓂᐊᕋᒃᓴᓄᑦᑕᐅᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᕼᐊᕕᐅᔭᖅ. 
 
Hᐊᕕᐅᔭᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒪᒥᐊᓇᐅᒐᓗᐊᖅ. ᒪᒥᐊᑉᐳᖓ. ᑐᓵᔾᔪᑎᓐᓄᑦ ᐊᑲᐅᖏᓕᐅᕋᒪ.  
 
ᖁᔭᓐᓇᒦᒃ, ᒥᓂᔅᑕ. ᖁᕕᐊᑉᐳᖓ ᑐᓴᕆᐊᖅᓴᖅ ᐃᓕᓐᓂᐊᕈᑎᑕᖃᕐᓂᐊᕐᒪᑦ ᐃᓄᐃᑦ ᐃᖅᑲᓇᐃᔭᓕᕈᓐᓇᕐᓂᐊᕐᒪᑕ 
ᐅᔭᕋᓐᓂᐊᕐᕕᓐᓂ. ᐊᖏᖅᓯᒪᒍᓐᓇᖅᑮᑦ ᕿᑎᕐᒥᐅᑦ ᐊᕕᑦᑐᖅᓯᒪᓂᖏᓐᓄᑦ, ᐃᓕᓐᐊᓂᕈᑎᒃᓴᖃᑦᑎᑦᑎᓂᐊᕋᕕᑦ  

ᐅᔭᕋᓐᓂᐊᕐᓂᕐᒧᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑐᖅ ᑖᒻᓴᓐ: ᐅᖃᖅᑎ, ᖃᐅᔨᒪᖏᑦᑐᖓ ᓱᓕ ᓇᒦᑲᔭᕐᒪᖔᑕ ᐃᓕᓐᓂᐊᕈᑏᑦ ᑭᓯᐊᓂ 
ᐃᓕᓐᓂᐊᓂᖃᑦᑎᑦᑎᓇᓱᐊᕐᓂᐊᖅᑐᒍᑦ ᐊᑦᔨᒌᖏᑦᑐᓂ ᓄᓇᓕᓐᓂ ᐊᒻᒪᓗ ᖃᐅᔨᒪᑦᑐᐊᕆᐊᕐᓗᑕ ᐊᑐᓂᒃ ᓄᓇᓖᑦ 
ᐊᕕᑦᑐᖅᓯᒪᔪᓂ ᐃᓚᐅᖃᑕᐅᓂᐊᖅᑐᑦ ᐱᔪᒪᓂᖏ. ᖁᔭᓐᓇᒥᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᒃᑲᕐᕆᐊᓗᒃ. 
 
ᐊᐱᖅᑯᑦ 559-1(6): ᑐᓗᒐᖃᓗᐊᕐᓕᕐᓂᖅ 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓇᐃᑦᑐᑯᓗᓂᐊᖅᑐᖅ ᐊᐱᖅᑯᑎᒐ ᐊᒻᒪᓗ 
ᓇᐃᓕᒋᐊᖅᓯᒪᓂᐊᖅᖃᕋ. 
 
ᐅᖃᖅᑲᐅᒐᒪᐃᓛᒃ, ᒪᓕᒐᖅᑕᖃᒻᒪᖔᖅ ᑐᖁᑕᐅᔭᕆᐊᖃᖏᓐᓂᖏᓐᓂᒃ ᑐᓗᒐᐃᑦ ᐊᒥᓲᓗᐊᕐᓕᖅᑎᓪᓗᒋᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒥᒃ, ᐅᖃᖅᑎ. ᖃᐅᔨᒪᔪᖓ ᐃᓱᒫᓘᑎᑕᖃᖃᑦᑕᕐᒪᑦ ᑐᓗᒐᐃᑦ ᒥᒃᓵᓄᑦ 
ᓄᓇᓕᓐᓂ ᐅᐸᖃᑦᑕᖅᑕᑎᓐᓂ. 
 
ᐅᖃᖅᑎ, ᓂᕆᓲᖑᒻᒪᑕ ᑭᓱᑐᐃᓐᓇᑦᑎᐅᓂ. ᒐᕙᒪᑐᖃᒃᑯᑎᒍᑦ ᒪᓕᒐᖅᑕᓕᒃ ᒪᓕᒋᐊᖃᑦᑐᒋᓪᓗ ᐊᒻᒪᓗ 
ᐃᓱᒫᓘᑎᑕᖃᑦᑐᓂ ᑐᓗᒐᕐᓄᑦ, ᐊᒥᓱᕈᑉᐸᓪᓕᐊᑐᐃᓐᓇᕐᓂᖏᓐᓄᑦ, ᐱᓗᐊᖅᑐᒥᒃ ᑕᒪᐅᖓ ᐊᑕᑯᑖᑦᑏᑦ 
ᑭᓱᑐᐃᓐᓇᕐᓂᒃ ᓂᕆᓲᓄᑦ. 
 
ᕿᒥᕐᕈᓂᐊᖅᐳᖓ ᑭᓱᑐᐃᓐᓇᕐᓂᒃ ᓂᕆᓲᑦ ᐱᓕᕆᐊᖑᓂᖓᓂᒃ ᐊᒻᒪᓗ ᒪᓕᒐᓕᐅᖅᑎ ᐅᖅᑯᒥᐅᓄᑦ 
ᖃᐅᔨᒪᑎᓐᓂᐊᖅᐸᕋ. ᖁᔭᓐᓇᒥᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, ᑐᑭᓯᑦᑎᐊᖅᑕᕋ. ᕿᓚᒥᑯᓘᓐᓂᐊᑦᑐᒋᖅᑲᐅᔪᖓᐅᒐᓗᐊᖅ, 
ᑭᓯᐊᓂᓕ ᐱᔭᕆᐊᑭᖏᒻᔪᖅ. 
 
ᐊᔪᓐᓇᕋᔭᖏᓛᖅ ᐅᕝᕙᓘᓪᓃᑦ ᐊᔪᓐᓇᕋᔭᖅᐸ ᐅᕙᑦᑎᓐᓄᑦ ᓄᓇᕗᒻᒥ, ᕿᓐᓂᔭᐅᓯᒪᔪᓂᒃ ᓂᕆᖃᑦᑕᕐᒪᑕ, 
ᓂᕿᑦᑎᓐᓂᒃ, ᒥᓂᔅᑕ ᕿᒥᕐᕈᒋᐊᕈᓐᓇᖅᑳᑦ ᑕᒪᑐᒥᖓ, ᓄᓇᓕᐊᔪᑦ ᖃᓄᐃᓕᐅᕆᔪᓐᓇᕐᒪᖔᑕ ᐆᒪᔪᓂᒃ 
ᐊᒥᓱᕈᓗᐊᖅᑐᐊᓘᓕᖅᑎᓪᓗᒋᑦ ᓄᓇᑦᑎᓐᓂ. ᖁᔭᓐᓇᒥᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. .ᐃ, ᕿᒥᕐᕈᒋᐊᕈᓐᓇᖅᑕᕋ. ᒪᓕᒋᐊᖃᕋᑦᑕ 
ᒐᕙᒪᑐᖃᒃᑯᑦ ᒪᓕᒐᖏᓐᓂᒃ ᑕᑯᓇᒍᓐᓇᖅᑕᕋ ᖃᓄᖅ ᑲᒪᒋᔪᓐᓇᕐᒪᖔᑦᑎᒍᑦ ᑭᓱᑐᐃᓐᓇᕐᓂᒃ ᓂᕆᕙᑦᑐᓂᒃ. 
ᖁᔭᓐᓇᒦᒃ. 
 

 



ᐱᖓᔪᐊᑦ, ᔫᓂ 4, 2003 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

3691 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒥᒃ, ᐅᖃᖅᑎ. .ᐄ, ᑭᓱᑐᐃᓐᓇᕐᓂᖅ ᓂᕆᓲᑦ, ᑭᓱᑐᐃᓐᓇᑦᑎᐊᒥᒃ 
ᓂᕆᔪᓐᓇᖅᑕᒥᒃ ᐊᖏᔫᖏᒻᒪᑕ. ᑐᓗᒐᐃᓪᓗ ᑕᐸᓱᓪᓚᕆᒻᒪᑕ. ᐳᐃᒍᕋᒃᑯ ᐊᐱᖅᑯᑎᒋᔪᒪᖅᑲᐅᔭᒪ ᐃᓚᖓ. 
 
ᕿᒥᕐᕈᒋᐊᖅᓯᒪᖏᓐᓇᕕᐅᒃ ᒐᕙᒪᑐᖃᒃᑯᑦ ᒪᓕᒐᖓ ᑐᕌᖓᔪᖅ ᑐᓗᒐᓐᓄᑦ? ᖁᔭᓐᓇᒥᒃ, ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑲᐅᒐᒪᐃᓛᒃ, ᕿᒥᕐᕈᒋᐊᕐᓂᐊᖅᐸᕋ, 
ᐊᑦᔨᒌᖏᑦᑐᓂᓪᓗ ᕿᒥᕐᕈᓗᖓ ᐆᒪᔪᓂᒃ, ᖃᓄᐃᑦᑐᓂᒃ ᒪᓕᒐᑦᑕᖃᒻᒪᖔᖅ ᒪᓕᒋᐊᓕᑦᑎᓐᓂᒃ. ᐅᕙᖓ ᐊᒻᒪᓗ 
ᓇᓗᖏᓚᖓ, ᐃᖅᑲᓇᐃᔭᖅᑎᒃᑲ ᕿᒥᕐᕈᓂᐊᖅᐳᑦ ᑕᒪᑐᒧᖓ ᒪᓕᒐᕐᓂᒃ ᐊᑦᔨᒌᖏᑦᑐᓄ ᒐᕙᒪᑐᖃᒃᑯᓐᓂᑦ. 
 
ᕿᒥᕐᕈᓂᐊᖅᐳᖓ ᐊᒻᒪᓗ ᑎᓕᓗᒋᑦ ᐃᖅᑲᓇᐃᔭᖅᑎᒃᑲ ᖃᓄᖅ ᐱᓕᕆᐊᕆᔪᓐᓇᕐᒪᖔᑦᑎᒍ ᑕᒪᓐᓇ. ᓇᓗᖏᓚᖓ 
ᐊᑦᔨᒌᖏᑦᑐᓂᒃ ᐆᒪᔪᓂᒃ ᑭᐅᔭᐅᓂᐊᖅᑐᒍᑦ ᐊᑕᐅᓯᕐᒧᑦ ᕿᓚᒥᑯᓗᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ, ᑭᖑᓪᓕᖅᐹᒥ ᐃᓚᒋᐊᕈᑎᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᒻᒪᖃ ᑭᐅᔭᐅᒍᓂ ᖃᓄᖅ ᐊᒻᒪᓗ ᑭᓱᒪᖔᑕ ᒪᓕᒐᐃᑦ 
ᒪᓕᑦᑕᐅᒋᐊᓖᑦ ᒪᓕᒐᓕᐅᖅᑏᑦ ᑲᑎᒪᓂᕆᓛᖅᑕᖓᓂ ᑭᖑᓪᓕᕐᒥ ᐅᕝᕙᓘᓐᓃᑦ ᑕᒫᓂ ᐊᐅᔭᒥ. 
ᑭᐅᔭᐅᒍᓐᓇᐸᓪᓚᐃᒐᕕᑦ ᒐᕙᒪᑐᖃᒃᑯᓐᓂᖅ ᖃᓄᐃᒍᓐᓇᕐᒪᖔᑦᑕ ᕿᓱᑐᐃᓐᓈᖅᑐᓂᒃ ᐆᒪᔪᓂᒃ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᒥᓂᔅᑕ ᐊᑭᓱᒃ. 
 
ᒥᓂᔅᑕ ᐅᓛᔪᖅ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, ᐱᓕᕆᐊᕆᓂᐊᖅᑲᕗᑦ ᑕᒪᓐᓇ ᐊᒻᒪᓗ 
ᑭᐅᔭᐅᑦᑎᐊᕐᓗᑕ ᒪᓕᒐᖅᑎᒍᑦ. ᖁᔭᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᐅᖃᐅᓯᒃᑯᑦ ᐊᐱᖅᑯᑎᑦ. ᓄᑕᕋᒃ. 
 
ᐊᐱᖅᑯᑦ 560-1(6): ᐃᓕᓐᓂᐊᖅᑕᖏᑦ ᐊᑦᔨᒌᒃᑲᓗᐊᕐᒪᖔᑕ ᖃᐅᔨᓴᖅᑕᐅᓂᖅ-ᐋᖅᑭᒋᐊᖅᓯᓂᖅ 

ᐃᓕᓐᓂᐊᖅᑐᓕᕆᓂᕐᒥᒃ 
 
ᓄᑕᕋᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᕼᐊᓗᕈᒪᓪᓗᖓ ᐃᖕᖑᑕᕐᓄᑦ ᒥᑦᑎᒪᓕᒃᒥᑐᓄᑦ ᑕᑯᓐᓇᕈᓐᖓ. 
ᐊᐱᖅᑯᑎᒐ ᑐᕌᖓᔪᖅ ᒥᓂᔅᑕᖓᓄᑦ ᐃᓕᓐᓂᐊᖅᑐᓕᕆᔨᒃᑯᑦ. ᔫᓂ 2-ᖑᑎᓪᓗᒍ, ᒥᓂᔅᑕᐃᑦ ᐅᖃᐅᓯᖏᓐᓂ, 
ᑐᓴᖅᑎᑦᑎᓚᐅᖅᓯᒪᒻᒪᑦ ᐃᓕᓐᓂᐊᖅᑕᖏᑦ ᐊᑦᔨᒌᒃᑲᓗᐊᕐᒪᖔᑕ ᖃᐅᔨᓴᕐᓂᕐᒥᒃ ᓄᓇᕗᒻᒧᑦ. 
 
ᐅᖃᓚᐅᖅᓯᒪᒻᒪᑦ, ᐊᑦᔨᒌᖏᓐᓂᕋᐃᓪᓗᓂ ᐊᑦᔨᒌᖏᑦᑐᓄᑦ ᒍᕋᐃᑦᓄᑦ. ᐃᓱᒪᑐᐃᓐᓇᖅᑐᖓ 
ᓇᓗᓇᐃᖅᓯᒍᓐᓇᕐᒪᖔᖅ ᖃᓄᖅ ᐋᖅᑭᒋᐊᕈᑎᑕᖃᕈᓐᓇᕐᒪᖔᖅ ᐃᓕᓐᓂᐊᖅᑐᓕᕆᓂᒃᑯᑦ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ: ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑲᐅᒐᒪ ᐅᐊᑦᑎᐊᕈ ᐃᓕᓐᓂᐊᖅᑐᓕᕆᓂᕐᒧᑦ 
ᖁᑦᑎᓐᓂᖏᑦ ᓄᓇᕗᒻᒥ ᐊᔾᔨᒌᓐᖏᑦᑑᑎᐅᓗᐊᕐᒪᑕ ᐊᒻᒪ ᐅᖃᕈᓐᓇᓐᖏᓚᖓ ᖁᑦᑎᓐᓂᓖᑦ 3 
ᐊᔾᔨᒌᖏᓐᓇᐅᒻᒪᖔᑕ ᓄᓇᕗᒻᒥ ᐱᓪᓗᒍ ᓱᓕᓐᖏᒻᒪᑦ ᖁᑦᑎᓐᓂᓕᒃ 9-ᖑᒐᓗᐊᖅᐸᑕ, ᐊᔾᔨᒌᓐᖏᑦᑑᑎᐅᒻᒪᑕ 
ᓄᓇᓕᓕᒫᓄᓂᑦ ᑕᒪᒃᑯᓄᖓᓗ ᑐᑭᒧᐊᕈᑎᑕᖃᕐᓇᓂ. 
 
ᐃᓕᓐᓂᐊᕈᑎᖃᕋᓗᐊᖅᑐᑎᒃ ᓄᓇᕗᓕᒫᒧᑦ, ᐅᖃᖅᑏ, ᐆᑦᑑᑎᒋᓗᒍ ᐃᓄᑦᑎᑐᑦ ᐃᓕᓐᓂᐊᕐᕕᖃᖅᐸᑕ ᐅᕝᕙᓘᓐᓃᑦ 
ᖃᓪᓗᓈᑎᑐᑦ ᐃᓚᖏᑦ ᓄᓇᓖᑦ ᖁᑦᑎᓐᓂᖅᓴᐅᕗᑦ ᐃᒪᖏᓪᓗ ᐊᑦᑎᓐᓂᖅᓴᐅᓪᓗᑎᒃ ᑕᒪᓐᓇ ᐱᔾᔪᑎᒋᓪᓗᒍ 
ᑎᓕᓯᓯᒪᕗᖓ ᑕᑯᒋᐊᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑏᑦ. ᓄᑕᕋᒃ. 
 
ᓄᑕᕋᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑏ. ᐃᓕᓐᓂᐊᖅᑏᑦ ᐃᓪᓕᕈᓯᕐᓂᑦ, ᐆᑦᑑᑎᒋᓗᒍ ᖃᒪᓂᖅᑐᐊᕐᒥ, 
ᑲᖏᖅᖠᓂᕐᒥ ᐊᔾᔨᒌᓐᖏᑦᑑᑏᓐᓇᐅᖅᑰᕐᒪᑕ ᑕᕝᕙᓂᔅᓴᐃᓐᓈᕋᓗᐊᖅᐸᑕ ᖁᑦᑎᓐᓂᓕᒻᒥᑦ, ᑕᐃᒫᒃ ᑐᑭᓯᓯᒪᒐᒪ, 
ᓱᓕᕚ? 
 
ᐅᖃᐅᓯᖃᖅᑲᐅᒻᒪᑦ ᖃᐅᔨᓴᖅᑕᐅᓂᕐᒧᑦ ᐱᓕᕆᐊᓂᒃ. ᖃᓄᖅ ᐋᖅᑭᑦᑕᐅᓯᒪᔪᑦ ᖃᐅᔨᓴᕐᓂᕐᒧᑦ ᐊᑐᖅᑕᐅᔪᓐᓇᖅᐹᑦ 
ᐊᔾᔨᒌᔅᓴᐃᓐᓇᐅᖁᓪᓗᒋᑦ ᓄᓇᕗᓕᒫᕐᒥᑦ? ᖃᓄᐃᓕᐅᕐᓂᐊᖅᐸ ᖃᐅᔨᒪᒋᐊᖁᓪᓗᒍ ᖁᑦᑎᓐᓂᕇᑦ 
ᐊᔾᔨᒌᑎᑕᐅᒐᓗᐊᕐᒪᖔᑕ ᐃᓕᓐᓂᐊᕈᑎᖏᑦ ᐃᓪᓕᕈᓯᕐᓂᑦ ᐃᓕᓐᓂᐊᖅᑎᓄᑦ ᓄᓇᕗᒻᒥ. ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᑦᑎᓐᓂᓖᑦ 3-ᒥ ᐃᓕᓐᓂᐊᖅᑏᑦ 
ᐃᓕᓐᓂᐊᕐᓂᖃᖅᓯᒪᒻᒪᑕ ᒪᓕᑦᑐᒋᑦ ᐃᓕᓐᓂᐊᕈᑏᑦ, ᐃᒻᒪᖃ ᐃᒪᐃᑉᐸᑉᐳᑦ ᑲᔪᓯᑎᑕᐅᓪᓗᑎᒃ ᖁᑦᑎᓐᓂᓕᒃ 7-ᒧᑦ 
ᐃᓕᓐᐊᓂᕐᓂᓐᖏᒃᑲᓗᐊᖅᐸᑕ ᖁᑦᑎᓐᓂᓖᑦ 6, ᐊᒻᒪ 9-ᒧᑦ ᑕᐃᒫᒃᓴᐃᓐᓇᖅ. 
 
ᐋᖅᑭᑦᑕᐅᓯᒪᔪᑦ ᖃᐅᔨᓴᕈᑏᑦ ᐱᓕᕆᐊᖑᕙᑉᐳᑦ ᖁᑦᑎᓐᓂᓕᓐᓂᑦ 3, 6 ᐊᒻᒪ 9, ᐋᖅᑭᑦᑕᐅᓯᒪᔪᑦ ᖃᐅᔨᓴᕈᑏᑦ 
ᐱᔭᕇᖅᑕᐅᑉᐸᑕ ᖃᐅᔨᒪᓕᕋᔭᖅᐳᒍᓪᓕ ᐃᓕᓐᓂᐊᖅᑐᑦ ᖁᑦᑎᓐᓂᖏᓐᓂᑦ ᓄᓇᕗᒻᒥᐅᓄᑦ 
ᐃᓕᓐᓂᐊᖅᑎᖁᑎᑦᑎᓐᓄᑦ. ᐱᓪᓗᒍ ᒫᓐᓇᐅᔪᖅ ᖃᓄᐃᓐᖏᓚᖅ ᐅᖃᕆᐊᖓ ᐊᔾᔨᒌᓐᖏᑦᑑᑎᐅᓗᐊᖅᑐᐊᓘᒻᒪᑕ 
ᐱᓪᓗᒍ ᖁᑦᑎᓐᓂᓖᑦ 3 ᐊᒻᒪ 6 ᐃᓕᓐᓂᐊᖅᑏᑦ ᖁᑦᑎᓐᓂᓕᒃ 6-ᖃᓐᖏᒻᒪᕆᒻᒪᑕ ᑲᔪᓯᑎᑕᐅᓕᖅᐸᑦᑐᑎᓪᓗ 
ᑭᖑᓪᓕᕐᒧᑦ ᖁᑦᑎᓐᓂᖅᓴᒧᑦ. 
 
ᐊᔾᔨᒌᓕᖅᑎᑕᐅᓯᒪᔪᒥᒃ ᖃᐅᔨᓴᕐᓂᖅᑕᖃᖅᐸᑦ ᒍᓚᐃᓂᑦ ᐱᖓᓱᓂᑦ ᒍᓚᐃᑦ 3ᒥ, 6ᒥ ᐊᒻᒪ 9ᒥ, ᑕᒪᓐᓇᓗ 
ᐱᔭᕇᖅᑕᐅᑉᐸᑦ ᖃᐅᔨᒪᓕᕐᓂᐊᖅᑐᒍᑦ ᐃᓕᓐᓂᐊᖅᑎᖁᑎᑦᑕ ᓄᓇᕗᒥ ᐃᓕᓐᓂᐊᕐᓂᕆᔭᖏᓐᓂᑦ. ᒫᓐᓇᐅᔪᖅ 
ᐅᖃᕈᓐᓇᑐᐃᓐᓇᖅᑐᒍᑦ ᐊᔾᔨᒌᓐᖏᑐᐃᓐᓇᐅᓗᐊᕐᒪᑕ ᑖᒃᑯᐊ ᒍᓚᐃᑦ 3ᒥ ᐃᓕᓐᓂᐊᖅᑏᑦ ᒍᓚᐃᑦ 6ᒦᑦᑐᓪᓗ 
ᑎᑭᐅᑎᓂᖃᓐᖏᓯᐊᕐᒪᑕ ᒍᓚᐃᑦ 6ᐅᔭᕆᐊᓕᒻᒥᒃ ᐊᒻᒪ ᑲᔪᓯᑎᑕᐅᑐᐃᓐᓇᖅᐸᒃᑐᑎᑦ ᑐᓪᓕᐊᓄᑦ ᒍᓚᐃᒧᑦ. 

ᑕᒪᓐᓇ ᑕᑯᒋᐊᕐᓂᐊᖅᐸᕗᑦ, ᖃᐅᔨᓴᕈᑎᐅᔪᓄᑦ ᖃᓄᐃᒻᒪᖔᑕ ᖃᐅᔨᓵᒥᓃᑦ ᐋᖅᑭᔅᓯᒪᔪᖅᑕᖃᓐᖏᑦᑎᐊᖅᐳᖅ, 
ᑕᐃᒪᐃᒻᒪᑦ ᐅᖃᖅᑏ, ᖃᐅᔨᒪᒐᑦᑕ ᐃᓕᓴᐃᔩᑦ ᖃᐅᔨᓴᖅᐸᒻᒪᑕ ᐃᓕᓐᓂᐊᕈᑎᓂᒃ, ᓈᓴᐅᓯᕆᓂᕐᒥᑦ, 
ᑎᑎᕋᕆᐅᖅᓴᓂᕐᒥᑦ, ᑕᒪᓐᓇᓕ ᐊᓯᒋᕚ ᐅᖃᐅᓯᕆᔭᕐᒪᑦ. ᐅᖃᐅᓯᖃᖅᐳᖓ ᐋᖅᑭᑦᑕᐅᓯᒪᔪᓂᑦ ᖃᐅᔨᓴᕐᓂᕐᒥᑦ 
ᖃᓪᓗᓈᑎᑐᑦ ᐊᒻᒪ ᑭᓱᓂᒃ ᐅᓂᒍᑎᑕᖃᖅᐸᒻᒪᖔᖅ, ᑕᐃᒃᑯᐊ ᑕᒪᓂ ᓇᓕᒧᒃᑲᓗᐊᕐᒪᖓᑕ ᒍᕆᑦ 6-ᒥ ᒍᕆᑦ 6-
ᒥᑎᓪᓗᒋᑦ ᑲᔪᓯᑎᑕᐅᑐᐃᓐᓇᖅᐸᒻᒪᖔᑕ ᖁᑦᑎᓂᕐᓴᓄᑦ ᖃᐅᔨᓴᖅᑕᐅᓪᓚᕆᒐᑎᒃ ᐃᓕᓐᖓᓂᖏᑎᒍᑦ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᓄᑕᕋᒃ. 
 
ᓄᑕᕋᒃ (ᑐᓵᔨᑎᒍᑦ): ᐅᖃᖅᑎ, ᒥᓂᔅᑕᐅᖃᖅᑎᔪᑉ ᐅᖃᐅᓯᖏᑦ ᐱᔾᔪᑎᖃᖅᑐᖅ ᖃᐅᔨᓴᖅᑕᐅᓂᕐᒧᑦ ᐱᔭᕇᕐᓂᕐᒧᑦ 
ᓇᓕᒧᓗᐊᖅᑎᓐ;ᓇᒋᑦ. ᑕᒪᒃᑯᐊ ᐃᓕᓐᓂᐊᕆᐊᖃᑦᑕᓚᐅᕐᓯᒪᔪᑦ ᑯᔾᔪᐊᕋᓗᒻᒧᑦ, ᐊᖏᕐᕋᖃᖅᑐᑎᒃ, 
ᖃᐅᔨᒪᔭᐅᓂᖅᐸᐅᒻᒪᑕ ᐃᓕᓐᓂᐊᕐᓯᒪᓂᖅᐸᐅᓪᓗᑎᓪᓗ ᓄᓇᕗᒻᒥ. 
 
ᐊᒥᓱᐊᖅᑎᖅᑐᑕ ᑐᓴᖅᐸᑲᑦᑕ ᑕᒪᒃᑯᐊ ᐃᓕᓐᓂᐊᖅᑎᐅᔪᑦ ᒍᕆᑦ 12-ᖃᖅᑐᑦ ᐊᖑᒻᒪᑎᓯᒪᕙᓪᓚᐃᖏᒻᒪᑕ. 
ᑕᐃᒪᓕᖃᐃ ᑕᐃᒪᐃᒃᐳᑦ ᖃᐅᔨᒪᓪᓚᕆᓐᖏᓂᑦᑎᓐᓄᑦ ᐊᔾᔨᒌᒥᒃ ᖃᐅᔨᓴᖅᑕᐅᖏᓐᓂᖏᓐᓄᑦ? ᑕᒪᒃᑯᐊᖃᐃ ᑕᐃᒫᒃ 
ᐃᓕᓐᓂᐊᖅᑎᖁᑎᕗᑦ ᐊᖑᒻᒪᑎᓐᖏᓗᐊᓕᖅᐸ? ᑕᒪᓐᓇ ᐊᑲᐅᓐᖏᓕᐅᕈᑕᐅᔪᖅ ᑕᒪᓐᖓᕐᓯᒪᕙ ᐊᔾᔨᒌᒥᒃ 
ᖃᐅᔨᑕᐅᖃᑦᑕᖏᓐᓂᖏᓐᓄᑦ? ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. 1971-ᖑᑎᓪᓗᒍ, ᑲᒻᐸᓂᐅᔪᖅ ᐱᓕᕆᕕᖁᑎᖃᖅᑐᖅ 
ᓂᐅᓪᓴᓐ, ᑕᐃᒃᑯᐊ ᐃᓕᓐᓂᐊᕈᑎᒃᓴᐅᔪᓄᑦ ᑲᒻᐸᓂᐅᓗᔪᑦ ᖃᐅᔨᓴᕐᓂᖃᓚᐅᕐᒪᑕ ᑲᓇᑕᓕᒫᒥ ᑕᒪᒃᑯᖁᐊ 
ᒍᕆᖏᓐᓂᒃ ᐊᔾᔨᒌᒃᑲᓗᐊᕐᒪᖔᑕ ᑕᐃᒃᓱᒪᓂᐅᑎᓪᓗᒍ. 1971, 1972 ᐊᒻᒪ 1973 ᖃᐅᔨᓴᕐᓂᖅᑕᖃᓚᐅᖅᑐᖅ 
ᓄᓇᑦᓯᐊᕐᒥ ᑕᒪᒃᑯᐊ ᒍᕆᑦ 3-ᒥᑦᑐᑦ ᓇᓕᒧᒻᒪᖔᑕ ᐅᓪᓗᒥᐅᔪᖅ ᖃᐅᔨᓴᕐᓂᖅᑕᖃᖅᐸᒍᓐᓃᕐᒪᑦ ᑕᒪᒃᑯᐊ 
ᖃᐅᔨᔾᔪᑕᐅᓯᒪᓚᐅᖅᑐ ᑕᐃᒪᓐᖓᓂᑐᖃᐅᒻᒪᑦ. 
 
ᖃᐅᔨᒪᔪᒍᑦ ᑕᒪᒃᑯᐊ ᐃᓕᓐᓂᐊᖅᑎᐅᔪᑦ ᐱᔭᕇᕐᓯᒪᔪᑦ ᒍᕆᑦ 12-ᒥᑦ ᐃᓯᕈᓐᓇᖏᒻᒪᑦ ᓯᓚᑦᑐᓴᕐᕕᔾᔪᐊᖑᔪᓄᑦ. 
ᐃᓕᓐᓂᐊᑲᓐᓂᖃᑦᑕᕆᐊᖃᕐᒪᑕ ᐃᓯᕈᓐᓇᖅᑎᑕᐅᓚᐅᓐᖏᓐᓂᖏᓐᓂ ᑕᐃᒃᑯᐊ ᐱᔾᔪᑎᒋᓪᓗᒋᑦ ᓯᓚᑦᑐᓴᕐᕕᐅᔪᑦ 
ᐱᑐᐃᓐᓇᐅᖏᑦᑎᐊᕐᒪᑕ ᐃᓯᕋᓱᒃᑐᓄᑦ. 
 
ᓄᓇᓕᓐᓄ ᐅᑎᕋᐃᒻᒪᑕ. ᐆᒃᑐᑎᒍᓗᒍ, ᐊᐅᓪᓚᖅᑎᑦᑎᖃᑦᑕᓚᐅᕐᓯᒪᒻᒪᑕ ᖁᑦᑎᓂᕐᓴᒧᑦ ᐃᓕᓐᓂᐊᕆᐊᕐᓂᐊᖅᑐᓂᒃ 
ᐃᖃᓗᓐᓄᑦ, ᑲᖏᖅᖠᓂᕐᒧᑦ ᐊᒻᒪ ᔭᓗᓇᐃᕝᒧᑦ ᑕᒪᒃᑯᐊ ᒍᕆᑦ 12 ᓄᓇᓕᓐᓄᖅᑕᐅᓚᐅᓐᖏᓂᖏᓐᓂ. 
 
ᐃᓪᓕᐊᖅᑕᐅᓪᓗᐊᑕᖅᑐᑦ ᐊᒃᓱᕈᑕᐅᓐᖏᓗᐊᕐᓂᖏᓐᓄᑦ ᒍᕆᑦ 10,11 ᐊᒻᒪ 12-ᒥ ᑕᒪᒃᑯᐊ 
ᐃᓕᓐᓂᐊᖅᑎᑦᑎᔾᔪᑕᐅᕙᒻᒪᑕ ᐃᓕᓐᓂᐊᕈᑎᑐᐃᓐᓇᐅᔪᓂ. ᐃᓕᓐᓂᐊᖅᑎᑦᑎᑲᓐᓂᕆᐊᖃᖅᑐᒍᑦ ᑕᒪᒃᑯᓂᖓ 
ᑕᒪᒃᑯᐊ ᐃᓕᓐᓂᐊᖅᑎᐅᔪᑦ ᐊᐅᓪᓚᖅᑎᑕᐅᖃᑦᑕᓚᐅᖅᑐ ᐊᕕᒃᑐᕐᓯᒪᔪᓂ, ᐅᒃᑐᑎᒍᓗᒍ ᐃᓕᓐᓂᐊᖅᐸᑕ 
ᖃᐅᔨᓴᕐᓂᕐᒧᑦ ᑕᐃᓐᓇ ᐃᓕᓐᓂᐊᖅᑎᑦᑎᔨᐅᔪᖅ ᐃᓕᓴᐃᖃᑦᑕᓚᐅᖅᑐᖅ ᑕᐃᒪᐃᑦᑐᒥᒃ ᑭᓯᐊᓂ ᐊᓯᐊᓂᐅᓐᖏᑦᑐᖅ. 
 
ᐅᓪᓗᒥᐅᓕᖅᑐᕐᓕ ᑕᒪᒃᑯᐊ ᓄᓇᓕᐅᔪᑦ ᒍᕆᑦ 12-ᖃᓕᕐᖓᑕ, ᑕᒪᒃᑯᐊ ᐃᓕᓴᐃᔨᐅᔪᑦ ᐊᒥᓱᐊᓗᓐᓂ 
ᐃᓕᓐᓂᐊᑎᑦᑎᔭᒃᓴᖃᓕᕐᒪᑕ. ᐊᒥᓱᐊᓗᓐᖏᑦᑐᑦ ᑕᒪᒃᑯᐊ ᐃᓕᓐᓂᐊᖅᑕᐅᒐᔪᒃᑐᓂᒃ ᐃᓕᓐᓂᐊᖅᕈᒪᓗᐊᖏᒻᒪᑕ. 
ᑕᓪᓕᒪᑐᐃᓐᓇᐅᕙᓪᓚᐃᒻᒪᑕ ᓄᓇᕗᒻᒥ ᒫᓐᓇᐅᔪᖅ ᐃᓕᓐᓂᐊᖅᑐ ᐃᓕᓐᓂᐊᖅᑕᐅᒐᔪᓐᓂᕐᓴᐅᔪᓂᒃ ᑕᐃᒪᓕ 
ᑕᒪᒃᑯᖓ ᒍᕆᑦ 12-ᒥ ᐃᓕᓐᓂᐊᖅᑐᑦ ᖃᓄᐃᑦᑐᑐᐃᓐᓇᕐᓂᒃ ᐃᓕᓐᓂᐊᕐᒪᑕ. 

ᑕᒪᓐᓇ ᐱᔾᔪᑎᒋᓪᓗᖑ ᐅᖃᖅᑎ, ᐃᓕᓐᓂᐊᖅᑐᓕᕆᓂᐅᔪᖅ ᐱᐅᓯᒋᐊᕈᓐᓇᖅᑐᖅ ᑭᓯᐊᓂᓕ ᖃᐅᔨᒪᒍᑦᑕ ᑕᒪᒃᑯᐊ 
ᐃᓕᓐᓂᐊᖅᑎᖁᑎᕗᑦ ᖃᐅᔨᒪᒍᑦᑎᒍᑦ ᐃᓕᓐᓂᐊᕐᓂᖓ ᓇᒥᓕᕐᒪᖓᑕ. ᑕᒪᒃᑯᐊ ᖃᐅᔨᓴᖅᑕᐅᑎᒋᐊᓛᖅᐸᕗᑦ 
ᐃᓕᓐᓂᐊᕐᓂᐅᔪᑦ ᒍᕆᑦ 3, 6, ᐊᒻᒪᓗ 9 ᐅᐱᓐᓇᕋᓂ ᑕᒪᒃᑯᓄᖓ ᖃᐅᔨᓴᖅᑕᐅᔪᖃᓚᐅᕐᓯᒪᓐᖏᑦᑐᖅ 
ᓇᓗᓇᐃᕈᑎᓂᒃ ᒫᓐᓇᐅᔪᖅ. ᑕᒪᓐᓇ ᐱᔾᔪᑎᒋᓪᓗᒍ ᑕᐃᒪᐃᒍᒫᕐᓂᐊᖅᓯᒪᕗᒍᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᑲᔪᓯᓚᐅᓐᖏᓂᑦᑎᓐᓂᑦ ᐃᖅᑲᐃᑎᑦᑎᒋᐊᕈᒪᕗᖓ ᒪᓕᒐᓕᐅᖅᑎᓂᑦ 8-
ᒥᓂᔅᓯᖃᑐᐃᓐᓇᓕᕋᑦᑕ ᐊᒻᒪ ᓱᓕ ᐱᖓᓲᔪᖅᑑᓪᓗᑎᒃ ᐊᐱᖅᓱᓚᐅᓐᖏᑦᑐᑦ ᓱᓕ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᐃᓚᒋᐊᕈᑏᑦ. ᓄᑕᕋᒃ. 
 
ᓄᑕᕋᒃ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑏ. ᓇᐃᓈᕋᓱᐊᕐᓂᐊᖅᐸᕋ. ᐅᖃᖅᑲᐅᒻᒪᑦ, ᐱᑕᖃᓐᖏᒻᒪᑦ 
ᖃᐅᔨᓴᐅᑎᒥᓂᕐᓄᑦ ᓇᓗᓇᐃᕈᑎᓂᒃ ᖃᓄᑎᒋ ᖁᑦᑎᓐᓂᓕᒻᒦᓕᕐᒪᖔᑕ ᐃᓕᓐᓂᐊᖅᑏᑦ. ᖁᑦᑎᓐᓂᓖᑦ 3, 6, 9, 
12, ᐅᖃᖅᑲᐅᒻᒪᑦ ᖃᓄᖅ ᐱᓕᕆᐊᖃᕐᓂᐊᖅᐸ ᐋᖅᑭᑦᑕᐅᓯᒪᔪᓂᒃ ᖃᐅᔨᓴᕐᓂᕐᒧᑦ. ᖃᖓᒃᑯᑦ ᓂᕆᐅᒍᓐᓇᖅᐱᑕ 
ᖃᐅᔨᓴᐅᑎᒥᓂᕐᓄᑦ ᓇᓗᓇᐃᕈᑎᓂᒃ? ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒋᐊᖃᖅᐳᒍᑦ ᓇᐅᒃᑯᑦ ᐱᐅᓂᖅᐸᐅᒐᔭᕐᒪᖔᖅ 
ᓄᓇᕗᒻᒥᐅᓄᑦ ᐊᒻᒪ ᖃᐅᔨᒋᐊᕐᓗᑕ ᓄᓇᕗᒻᒥ ᐃᓕᓐᓂᐊᖅᑦᑏᑦ ᖁᑦᑎᓐᓂᓖᑦ 3-ᒥᑦ ᖃᓄᐃᓕᖓᒻᒪᖔᑕ. 
ᖃᐅᔨᒋᐊᕆᐊᖃᕆᕗᒍᑦ ᖃᓄᑎᒋ ᐃᓕᓐᓂᐊᖅᑏᑦ 6-ᒦᑦᑐᑦ ᐊᒻᒪ 9-ᒦᑦᑐᑦ ᐊᓯᖏᓪᓗ. ᖃᐅᔨᒋᐊᑦᑎᐊᓚᐅᕐᓗᑕ 
ᑕᑯᓐᓇᕋᔅᓴᖃᓕᕋᔭᖅᐳᒍᑦ ᐊᔾᔨᒌᓐᖏᓐᓂᖏᓐᓂᑦ ᑕᑯᓐᓈᕈᑎᔅᓴᓂᒃ. ᐊᒻᒪᓗ ᐅᖃᓐᖏᓚᒍᑦ ᐊᑐᕈᒪᓪᓗᑕ 
ᖃᓪᓗᓈᓂᑦ ᖃᐅᔨᓴᐅᑕᐅᕙᑦᑐᓂᒃ ᐊᑐᓕᖁᓪᓗᑎᒍ ᓄᓇᕗᒻᒧᑦ. ᖃᐅᔨᓴᖅᑕᐅᓂᐊᖅᐳᑦ ᖃᓄᖅ 
ᐊᑲᐅᓂᖅᐸᐅᒐᔭᕐᒪᖔᖅ ᓄᓇᕗᒻᒧᑦ ᐊᒻᒪ ᓇᓗᓇᓐᖏᑦᑐᖅ ᖃᐅᔨᒋᐊᕐᓂᐊᕐᒪᑕ ᐊᓯᖏᓐᓂᑦ ᑲᓇᑕᒥ 
ᐊᕕᑦᑐᖅᓯᒪᔪᓂᑦ ᐆᑦᑑᑎᒋᓗᒋᑦ ᖃᓄᖅ ᐱᓕᕆᐊᖃᖅᐸᒻᒪᖔᑕ ᖃᐅᔨᓴᕈᑎᐅᔪᓂᒃ. 
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ, ᐋᖅᑭᓱᖅᑕᐅᓯᒪᔪᑦ ᖃᐅᔨᓴᕈᑏᑦ ᐱᔭᕆᐊᑐᔪᒻᒪᕆᐅᒻᒪᑕ ᐱᓕᕆᐊᕆᒋᐊᖏᑕ. 
ᖃᐅᔨᒋᐊᕆᐊᖃᕋᔭᖅᐳᒍᑦ ᖃᓄᖅ ᐱᓕᕆᔾᔪᑎᖃᒃᑲᔪᒻᒪᖔᑕ ᓄᓇᕗᒻᒥᐅᑦ ᐃᓕᓐᓂᐊᖅᑏᑦ. ᖃᐅᔨᒌᕈᑦᑕ 
ᖃᓄᐃᒃᑲᔪᓐᓂᖏᓐᓂᑦ ᖁᑦᑎᓐᓂᓖᑦ 3-ᒥᑦ, 6, ᐊᒻᒪ 9 ᖃᐅᔨᒍᑦᑎᒍ ᖃᐅᔨᓴᕈᓐᓇᓕᕋᔭᖅᐳᒍᑦ ᓱᕈᓯᕐᓂᑦ. 
 
ᒫᓐᓇᐅᔪᖅ ᐋᖅᑭᔅᓯᒪᔪᖅᑕᖃᓐᖏᓇᑦᑕ ᐃᓕᓐᓂᐊᕈᑎᓂᒃ ᖃᐅᔨᓴᕈᑎᓄᑦ; ᐱᑕᖃᓐᖏᓇᑦᑕ ᑕᑯᓐᓇᕋᔅᓴᓂᒃ 
ᖃᓄᐃᒃᑲᔭᓐᖑᐊᕐᒪᖔᑕ. ᐊᔾᔨᒋᓐᖏᑐᐃᓐᓇᕐᒪᒍ. ᐊᔾᔨᒌᓐᖏᑦᑑᑎᐅᒻᒪᑕ ᐃᓕᓴᕕᓐᓂᑦ ᐊᓪᓛ ᐊᑕᐅᓯᕐᒥᑦ ᐃᑲᕐᕋᒥᑦ 
ᐊᔾᔨᒌᓐᖏᓐᓂᓕᓐᓂᑦ ᓄᓇᓕᒻᒥᑦ. ᐅᖃᖅᑏ, ᐋᖅᑮᓂᐊᖅᐳᒍᑦ ᐋᖅᑭᑦᑕᐅᓯᒪᔪᒥᑦ ᖃᐅᔨᓴᕈᑎᒥᑦ ᓴᓇᔭᐅᓯᒪᔪᒥᑦ 
ᓄᓇᕗᒻᒥ, ᓄᓇᕗᒻᒥᐅᓄᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐊᓇᕈᐊᖅ. 
 
ᐊᐱᖅᑯᑦ 561-1(6): ᐊᑐᖅᑕᐅᖁᔭᐅᔪᑦ ᐃᖅᑲᓇᐃᔭᓕᖅᑎᑦᑎᓂᕐᒧᑦ ᒪᓕᒐᖅ 
 
ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᑎᒃᑲᓐᓂᒃᑲᐃᓐᓇᕈᒪᓪᓗᖓ ᐅᓪᓗᒥ ᐅᖃᐅᓯᕆᖅᑲᐅᔭᓐᓄᑦ 
ᒪᓕᒐᓕᐅᖅᑏᑦ ᐅᖃᐅᓯᔅᓴᖏᓐᓂᑦ. (ᑐᓵᔨᑎᒎᕈᓐᓃᖅᑐᖅ) ᐊᐃᐳᕈ 1, 1999-ᒥ ᓄᓇᕗᒻᒥᐅᑦ 
ᐱᓕᕆᐊᖃᖅᑐᒻᒪᕆᐅᓚᐅᕐᒪᑕ ᐊᖏᔪᒥᑦ ᑭᓯᐊᓂ ᐊᐃᐳᕈ 1 ᖄᖏᕐᒪᑦ ᐱᓕᕆᓕᖅᑭᖅᑰᓚᐅᕋᑦᑕ ᐃᓚᒪᖏᓐᓂᑦ. 
 
ᐃᓚᖏᑦ ᑕᒪᒃᑯᐊᖑᓚᐅᖅᐳᑦ ᐊᑐᖅᑕᐅᖁᔭᐅᔪᑦ ᐃᖅᑲᓇᐃᔭᓕᖅᑎᑦᑎᓂᕐᒧᑦ ᒪᓕᒐᕐᒥᑦ. ᐃᖅᑲᓇᐃᔭᓕᖅᑎᑦᑎᓂᕐᒧᑦ 
ᒪᓕᒐᕐᓂᒃ ᐱᕙᓪᓕᐊᑎᑦᑎᓂᖅ, ᓄᓇᑦᓯᐊᕐᒥᑦ ᒐᕙᒪᒃᑯᓐᓂᑦ ᐊᑐᓕᖅᓯᒪᖅᑰᕋᖅᑎᒍ ᑲᓇᓕᒫᒥᐅᖅᑰᖅᑐᕐᓗ, ᑭᓯᐊᓂ  

ᐊᑐᓕᖅᓯᒪᖅᑰᕋᑦᑎᒃᑯ ᓄᓇᕗᒻᒥ ᒐᕙᒪᒃᑯᑦ ᐊᒻᒪ ᐱᒋᐊᕐᓂᖓᓂ, ᓄᓇᕗᒻᒥᐅᓄᑦ ᐃᓚᒋᔭᐅᖃᑕᐅᔪᓄᑦ, ᐊᕐᓇᐃᑦ 
ᐊᒻᒪ ᑎᒥᒥᒍᑦ ᐊᔪᕈᑎᖃᖅᑐᑦ. 
 
ᑭᓯᐊᓂ ᑕᒪᓐᓇ ᐱᓕᕆᐊᖑᓯᒪᓂᖓ ᒫᓐᓇᒧᑦ, ᒐᕙᒪᒃᑯᑦ ᐱᓕᕆᐊᖃᕈᓐᓃᓚᐅᕐᒪᑕ ᐊᕐᓇᓂᒃ ᐊᒻᒪ ᑎᒥᒥᒍᑦ 
ᐊᔪᕈᑎᖃᖅᑐᓂᒃ ᑕᒪᓐᓇᓗ ᐊᖏᕈᑎᐅᔪᔅᓴᐅᓱᒋᓐᖏᓇᒃᑯ. 
 
(ᑐᓵᔨᑎᒍᑦ) ᑕᐃᒪᐃᒻᒪᑦ ᐱᒡᒐᓇᕐᓂᖅᓴᐅᕗᖅ ᐃᖅᑲᓇᐃᔮᖅᑖᕋᓱᐊᕆᐊᖓ ᐊᕐᓇᓄᑦ ᐊᒻᒪ ᑎᒥᒥᒍᑦ ᐊᔪᕈᑎᓕᓐᓄᑦ. 
ᐃᓚᓕᐅᔾᔭᐅᓯᒪᓐᖏᒻᒪᑕ ᐃᖅᑲᓇᐃᔭᓕᖁᔭᐅᔪᓄᑦ ᐸᕐᓇᐅᑎᓂᑦ. ᐊᐱᕆᕙᕋᓕ ᒥᓂᔅᑕ ᑕᒪᑐᒥᖓ 
ᐊᓯᔾᔩᓇᓱᐊᕐᓂᐊᕐᒪᖔᖅ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᐅᖃᖅᑏ, ᐊᖏᕈᒻᒥᑦ ᑎᑎᕋᖅᓯᒪᔪᓂᑦ 23 ᐅᖃᖅᓯᒪᒻᒪᑦ 
ᐃᖅᑲᓇᐃᔭᓕᖅᑎᑦᑎᒋᐊᖃᕋᑦᑕ ᐃᓄᓐᓂᒃ ᓇᐅᒃᑯᑐᐃᓐᓇᖅ ᒐᕙᒪᒃᑯᓐᓂᑦ. 
 
ᑕᒪᓐᓇ ᓯᕗᓪᓕᐅᔾᔭᐅᖁᓚᐅᖅᐹ ᒐᕙᒪᒃᑯᑦ. ᒫᓐᓇᓕ, ᐅᖃᕈᓐᓇᖅᑐᖓ ᐊᕐᓇᐃᑦ ᐊᒥᓲᓂᖏᑦ ᓄᓇᕗᒻᒥ 
ᖃᓄᐃᖏᑎᐊᖅᑐᑦ. ᐱᑕᖃᑦᑐᒍᑦ 1,492-ᓂᑦ, 61-ᐳᓴᓐ ᐊᕐᓇᐃᑦ ᐃᖅᑲᓇᐃᔭᖅᑐᑦ ᒐᕙᒪᒃᑯᑦ ᓄᓇᕗᒻᒥ. 
 
>>ᐸᑦᑕᑐᖅᑐᑦ 
 
ᐱᑕᖃᑦᑐᖅ 967, 39-ᐳᓴᑦᑐᐃᓐᓇᖅ ᐊᖑᑎᓂᒃ ᐃᖅᑲᓇᐃᔭᖅᑐᑦ ᒐᕙᒪᒃᑯᑦ ᓄᓇᕗᒻᒥ. ᒪᓕᓪᓗᓂ ᐃᓚᖓ 23, 
ᖃᐅᔨᒪᑦᑎᐊᕆᐊᖃᓚᐅᖅᑐᒍᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᒻᒪᖔᑕ ᐊᕐᓇᐅᒐᓗᐊᕈᑎᒃ, ᐊᖑᑎᐅᒐᓗᐊᕈᑎᒃ 
ᐅᕝᕙᓘᓐᓂᒃ ᐃᓗᖅᑭᖏᒃᑲᓕᐊᕈᑎᒃ. ᐊᕐᓇᐃᑦ ᐊᒥᓲᓂᖏᑦ ᐃᓚᐃᓐᓈᕈᑎᐅᓯᒪᖏᑦᑐᖅ ᐅᕙᖓᓕ 
ᑎᑎᕋᖅᓯᒪᔪᖁᑎᖏᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓚᒋᐊᕈᑎᑦ. ᐊᓇᕈᐊᖅ. 
 
ᐊᓇᕈᐊᖅ: ᖁᔭᓐᓇᒦᒃ. ᒐᕙᒪᐅᒍᒪ, ᑐᐊᕕᕋᔭᖏᑦᑐᖓ ᐅᐱᒋᒐᔭᖏᓚᖓ ᐊᑦᑎᓐᓂᖏᓐᓄᑦ ᓈᓴᐅᑏᑦ. ᖃᓄᖅ 
ᐳᓴᓐᑎᖃᒻᒪᖔᖅ ᐊᕐᓇᐃᑦ ᐊᖓᔪᖅᑳᖑᓂᕐᒦᑦᑐᑦ ᒐᕙᒪᒃᑯᓐᓂ, ᐊᖓᔪᖅᑲᐅᑎᓂ ᒐᕙᒪᒃᑯᑎᒍᑦ? 
 
ᑭᒃᑯᑐᐃᓐᓇᕐᓄᑦ ᒐᕙᒪᐅᒻᒪᑦ, ᐃᑲᔪᖅᑐᖅᑐᒍᓗ ᐅᕙᖓ ᐊᒻᒪᓗ ᐱᓇᓱᐊᖏᓐᓇᕋᓗᐊᖅᑐᖓ ᑕᒪᑐᒥᖓ ᒐᕙᒪᒃᑯᑦ 
ᐃᖅᑲᓇᐃᔭᖅᑎᑖᑉᐸᓪᓕᐊᓗᑎᒃ ᐃᓄᓐᓂᑦ ᒪᓕᓪᓗᑎᒃ ᐱᔪᓐᓇᕐᓂᖏᓐᓂᒃ ᒪᑯᑎᒎᖏᑦᑐᖅ ᖃᓄᐃᑦᑐᓂᒃ 
ᐱᔪᓇᕐᓂᖃᑉᐸ, ᑭᓯᐊᓂ ᓇᒧᖓᐸᓪᓕᐊᔫᔮᖅᓯᒪᖏᒻᒪᑦ ᐊᒻᒪᓗ ᐃᓱᒪᓕᖅᑐᖓ ᓄᑖᖑᔪᖅ ᒥᓂᔅᑕ, ᐱᖓᓱᑦ ᐃᓄᐃᑦ 
ᐃᖅᑲᓇᐃᔮᖅᑖᕆᐊᖅᑐᕋᓱᐊᖅᑲᑕ, ᐊᖑᑦ, ᐊᕐᓇᖅ, ᐊᒻᒪᓗ ᐃᓗᖅᕆᖏᑦᑐᖅ ᐅᓪᓗᒥ, ᖁᓚᖏᑎᐊᖅᑐᖓ 
ᑎᒥᖏᑎᒍᑦ ᐊᔪᕈᑎᓖᑦ ᓯᕗᓪᓕᖅᐸᐅᒐᔭᖅᑐᖅ ᑕᑯᓴᖅᑕᐅᓗᓂ ᐅᕝᕙᓘᓐᓃᑦ ᐊᕐᓇᖅ, ᐳᓴᓐᑎᒋᔭᖓ ᑖᒃᑯᓄᖓ 
ᐊᕐᓇᓄᑦ ᖁᑦᑎᓂᖅᐹᒦᒻᒪᕆᒻᒪᑦ ᒐᕙᒪᒃᑯᑎᒍᑦ. 
 
ᐃᓱᒪᓪᓗᖓ ᐱᐅᒐᔭᖅᑐᖅ ᐊᒥᓲᓂᖅᓴᓂᒃ ᐃᓄᓐᓂᒃ ᐱᒍᑦᑕ ᒐᕙᒪᒃᑯᑦ, ᑭᓯᐊᓂ ᐱᐅᖏᒥᒻᒪᑦ 
ᐊᑭᓖᑐᐃᓐᓇᕐᓂᐊᕈᑦᑕ ᖃᓂᖅᑎᒍᑦ ᐱᓕᕆᓂᕐᒥᒃ ᐃᓄᓐᓂᒃ ᐃᖅᑲᓇᐃᔭᖅᑎᖃᓪᓗᑕ 
ᐃᖃᓇᐃᔭᕆᐊᖃᓐᓃᓇᖏᓐᓄᑦ, ᑭᓯᐊᓂᓗ ᐱᑕᖃᕆᐊᖃᑦᑕᒍᑦ ᐃᓄᓂᒃ, ᐃᓄᐃᑦ ᖁᑦᑎᓂᖅᐹᖏᓐᓂᒃ 
ᐊᐅᓚᑦᑎᒧᓂᒃ ᒐᕙᒪᒃᑯᓐᓂ. 
 
ᑕᐃᒪ, ᐊᐱᖅᑯᑎᒐ, ᓱᓕ, ᑎᒥᖏᒍᑦ ᐊᔪᕈᑎᓖᑦ ᐊᒃᓱᕈᓐᓂᖅᐹᖑᕙᒻᒪᑕ ᐱᑦᔪᑎᒋᓪᓗᒍ ᐃᓚᖏᑦ ᐃᓪᓗᒧᑦ 
ᐱᓱᒍᓐᓇᖏᑦᑐᓄᑦ ᖃᐃᓗᐊᕈᑎᖃᑦᑐᓄᑦ ᐊᖅᑯᑎᓂᒃ ᐱᑕᖃᖏᒻᒪᑕ. ᐊᔭᐅᖅᑖᓗᒋᒐᓗᐊᕐᕈᑦᑎᒍ ᐃᓚᖓ 23, 
ᑭᒃᑯᑐᐃᓐᓇᕐᓄᑦ ᒐᕙᒪᐅᓂᕗᑦ ᓱᕐᕋᖏᑦᑐᖅ ᐊᒻᒪᓗ ᒪᓕᒐᕆᔭᐅᖏᓐᓇᖅᑐᓂᒃ ᒐᕙᒪᑎᒍᑦ ᐊᒻᒪᓗ  

 



ᐱᖓᔪᐊᑦ, ᔫᓂ 4, 2003 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

3696 

ᐊᑐᓕᖅᓯᒪᓪᓗᑎᒍ ᒐᕙᒪᒃᑯᓐᓂᑦ ᓄᓇᑦᑎᐊᕐᒥ. ᑕᐃᒪᓕ, ᐊᐱᕆᒃᑲᓂᖅᐸᕋ ᒥᓂᔅᑕ, ᐃᓱᒪᒋᔭᖃᑉᐸ ᐊᓯᔾᔩᓛᕆᒃᓴᖅ 
ᐊᑐᐊᒐᕐᒧᑦ? ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑐᖅ ᑖᒻᓴᓐ: ᖁᔭᓐᓇᒦᒃ, ᐅᖃᖅᑎ. ᐅᖃᕈᓐᓇᖅᑐᖓᓕ ᐊᕐᓇᐅᓪᓗᖓ ᒥᓂᔅᑕᐅᒐᒪ, 
ᐃᖅᑲᓇᐃᔭᖅᑐᓕᕆᔨᒃᑯᓐᓂ ᑳᕐᒥᓐ ᓕᕙᐃ ᓄᓇᑖᖃᑕᐅᓯᒪᔪᖅ, ᑐᖏᓕᕆᔭᕋ ᒥᓂᔅᑕᒧᑦ, ᐃᑲᔪᖅᑎᖓ ᒥᓂᔅᑕᐅᑉ 
ᑐᖏᓕᐊᑕ ᐅᑲᓕᖅ ᐃᔨᑦᓯᐊᖅ, ᓄᓇᑖᖃᑕᐅᓯᒪᔪᖅ, ᐱᖓᓱᑦ ᐊᕐᓇᐃᑦ ᐱᓕᕆᕕᓐᓂ ᐃᓕᓐᓂᐊᖅᑐᓕᕆᓂᕐᒥ. 
 
ᐊᕐᓇᕐᒥᒃ ᑐᖏᓕᖃᑦᑐᖓ ᒥᓂᔅᑕᒥᒃ, ᓄᓇᑖᖃᑕᐅᓯᒪᖏᑦᑐᖅ. ᐅᕙᑦᑎᓃᒥᔪᖅ ᓇᐅᓚᖅ, ᓄᓇᑖᖃᑕᐅᓯᒪᔪᖅ, 
ᐃᑲᔪᖅᑎᒐ ᑐᖏᓕᐊᓄᑦ ᒥᓂᔅᑕᐅᑉ ᐃᓕᓐᓂᐊᖅᑐᓕᕆᓂᕐᒥ. ᓱᓕ ᐃᑲᔪᖅᑎᒥᒃ ᑐᖏᓕᐊᓄᑦ ᒥᓂᔅᑕᒧᑦ 
ᐱᑕᖃᒻᒥᔪᒍᑦ, ᑳᑎ ᐅᒃᐱᒃ, ᐊᕐᓇᐅᒥᔪᖅ ᓄᓇᑖᖃᑕᐅᓯᒪᔪᖅ.  
 
ᑕᐃᒪᓕ, 100-ᐳᓴᓐᑎᒍᑦ ᐊᕐᓇᐅᔪᑦ ᐊᖓᔪᖅᑳᖑᓂᕐᒧᑦ ᐃᖅᑲᓇᐃᔮᖃᑦᑐᑦ ᐱᓕᕆᕕᓐᓂ. ᐊᖑᑎᖃᖏᑦᑐᒍᑦ 
ᖁᑦᑎᑦᑐᒥ, ᑭᓯᐊᓂ ᐊᑭᕋᑦᑐᖏᑕᕋ ᑕᒪᓐᓇ ᐊᖑᑎᓂᒃ, ᑕᐃᒪᐃᓕᖓᑐᐃᓐᓇᕐᒪᑦ. 
 
ᐅᖃᕈᓐᓇᖏᑦᑐᖓ ᐃᓕᓂᐊᕋᑦᑎᒍᑦ ᑎᒥᖏᒍᑦ ᐱᒡᒐᕈᑎᖃᑦᑐᑦ ᐃᖅᑲᓇᐃᔭᖅᑎᓪᓗᒋᑦ ᐃᖅᑲᓇᐃᔭᖁᑐᐃᓐᓇᕐᓂᕐᒧᑦ. 
ᓇᓂᓯᐅᑎᓂᐊᖅᑲᕗᑦ ᐃᖅᑲᓇᐃᔮᓂᒃ ᐊᒻᒪᓗ ᐃᖅᑲᓇᐃᔭᖅᑎᒃᑲ ᖃᐅᔨᒪᔪᑦ ᖃᐅᔨᒪᓪᓗᖓᓗ ᐃᓘᓇᑲᓴᖏᑦ 
ᒐᕙᒪᒃᑯᑦ ᐃᓪᓗᖁᑎᖏᑦ ᐱᑕᖃᓕᕐᒪᑕ ᐱᓱᒍᓐᓇᖏᑦᑐᓄᑦ ᑲᐃᓪᓗᐊᕈᑎᓃᑦᑐᓄᑦ ᐊᖁᑎᓂᒃ ᒥᓂᔅᑕᐅᑎᓪᓗᖓ 
ᓴᓇᔪᓕᕆᔨᒃᑯᓐᓄᑦ, ᐃᓚᒋᓚᐅᕐᒪᒍ ᐊᑭᑐᔪᓄᑦ ᐱᓕᕆᐊᒃᓴᐃᑦ ᐋᖅᑭᓚᐅᖅᑕᕗᑦ. 
 
ᒫᓐᓇᓕ, ᒪᓕᒋᐊᖃᕋᒪ ᐊᖏᕈᑎᒥᒃ ᐅᖃᖅᓯᒪᔪᒥᒃ ᐃᓄᐃᑦ ᐃᖅᑲᓇᐃᔮᖅᑖᕐᓗᑎᒃ. ᓯᕗᓪᓕᐅᔾᔭᐅᓂᐊᖅᑐᖅ ᐃᓄᒃ 
ᐱᒡᒐᒍᑎᓕᒃ, ᐊᕐᓇᐅᒍᓂ ᐱᒡᒐᒍᑎᓕᒃ ᐊᖑᑎᐅᒍᓂᓘᓐᓃᑦ, ᐊᕐᓇᖅ ᐃᓄᒃ, ᐊᖑᑎ ᓄᓇᖃᖃᑕᐅᔪᖅ 
ᐃᖅᑲᓇᐃᔮᖅᑖᓂᐊᖅᑐᑦ. 
 
ᑕᒪᓐᓇ ᓯᕗᓪᓕᐅᑎᒍᒪᔭᕗᑦ. ᖃᐅᔨᒪᔪᖓ ᐃᓗᓯᕐᓗᒃᑐᓂᒃ ᐃᖅᑲᓇᐃᔭᖅᑐᖃᕐᒪᑦ ᒐᕙᒪᑦᑎᓐᓂ. ᑕᐃᒪᓕ 
ᓯᕗᓪᓕᐅᑦᔭᐅᖁᔭᕋ ᑕᒪᒃᑯᐊ ᐃᖅᑲᓇᐃᔭᕈᓐᓇᖁᓪᓗᒋᑦ ᖃᓄᐃᑦᑐᑐᐃᓐᓇᕐᓂᒃ ᒐᕙᒪᒃᑯᓐᓂᑦ ᐃᖅᑲᓇᐃᔭᖑᔪᓂᒃ 
ᐃᓕᓐᓂᐊᖅᑎᓐᓂᐊᕐᓗᑎᒍᓗ ᑕᒪᒃᑯᓄᖓ ᐃᖅᑲᓇᐃᔭᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑦ. ᐊᓇᕈᐊᖅ. 
 
ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑕᒪᓐᓇ ᑐᓴᕈᒥᓇᖅᑐᖅ ᑖᒃᑯᐊ ᐱᓕᕆᕕᖓ ᑕᐃᒪᐃᑦᑐᒻᒪᑕ ᑭᓯᐊᓂᓕ 
ᐱᓕᕆᕕᖓ ᐊᑲᐅᓯᐅᒻᒪᑦ 1,000-ᒥᒃ ᐅᖃᖅᑲᐅᒻᒪᑦ, ᖃᓄᑭᐊᖅ, ᐃᖅᑲᓇᐃᔭᖅᑐᑦ. ᐊᒥᓱᓂᖏᑦ ᐊᕐᓇᐃᑦ. 
ᐅᖃᐅᓯᖃᖅᑲᐅᒻᒪᑦ ᑕᓪᓕᒪᑐᐃᓐᓇᐅᒻᒪᑕ ᐊᒥᓱᐊᓗᑎᓪᓗᒋᑦ ᐃᖅᑲᓇᐃᔭᖅᑎᐅᔪᑦ ᒐᕙᒪᒃᑯᓐᓄᑦ. 
 
ᑐᓴᕈᒥᓇᖅᐳᖅ ᑕᒪᒃᑯᓂᖓ ᐱᓕᕆᓇᓱᐊᕐᒪᑕ. ᑭᓯᐊᓂᓕ, ᑕᒪᒃᑯᐊ ᐊᖓᔪᖅᑲᐅᑕᐅᔪᑦ ᐃᖅᑲᓇᐃᔮᖑᔪᑦ, 
ᐃᓛᓐᓂᒃᑯᑦ ᑕᒪᒃᑯᐊ ᐃᑲᔪᖃᑦᑕᕆᐊᖃᕐᒥᒐᑦᑎᒍᑦ ᐃᓚᖏᑦ ᐊᔪᕐᓂᕐᓴᐅᔪᑦ ᐅᕙᑦᑎᓐᓂᒃ, ᐃᓗᓯᕐᓗᒃᑲᓗᐊᖅᐸᑕ. 
 
ᐅᖃᖅᐸᑦ ᑕᒪᓐᓇ ᐱᓕᕆᐊᕆᓂᕋᕐᓗᓂᐅᒃ, ᐅᖃᕈᓐᓇᖅᑐᒐᓗᐊᖅ, ᑭᓯᐊᓂᓕ ᐱᒋᐊᓪᓚᕆᒋᐊᖃᓕᕐᖓ 
ᐅᖃᐅᓯᕆᔭᒥᓂᒃ. ᐅᖃᑐᐃᓐᓇᖃᑦᑕᖅᐸᑦ, ᑕᒪᓐᓇ ᐊᐅᓚᑦᑎᐊᔾᔭᖏᒻᒪᑦ. ᑕᐃᒪᓕ ᑕᒪᓐᓇ ᐱᔾᔪᑎᒋᓪᓗᒍ 
ᐅᖃᐅᓯᕆᒃᑲᓐᓂᖃᑦᑕᕆᐊᖃᖅᐸᕗᑦ ᒐᕙᒪᒃᑯᓪᓗᑕ ᐅᕙᑦᑎᓂᓪᓗ ᑕᒪᒃᑯᐊ ᐊᕐᓴᐃᑦ ᐃᓄᐃᓪᓗ ᐃᓗᓯᕐᓗᒃᑐᑦ  

ᐃᓚᐅᖃᑕᐅᓂᕐᓴᐅᔭᕆᐊᖃᕐᒪᑕ ᐃᖅᑲᓇᐃᔭᕐᓂᒃᑯᑦ, ᐅᒃᐱᕈᓱᓐᖏᓐᓇᒪ ᑕᒪᒃᑯᐊ ᓯᕗᓪᓕᐅᑦᔭᐅᓇᓱᐊᕐᓂᖏᓐᓂᒃ 
ᐃᓗᓯᕐᓗᒃᑐᑦ. 
 
ᑭᖑᑉᐱᐊᑐᖅᑐᔭᕋᑦᑕ ᐊᒃᓱᕈᑦᑎᐊᓚᐅᕐᓯᒪᓪᓗᑕ ᓄᓇᕗᒻᒧᑦ ᒐᕙᒪᑕᕋᓱᐊᖅᑐᑕ. ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᐅᖃᖅᑎ, ᐊᐱᖅᑯᑎᒥᒃ ᑐᓴᓐᖏᓐᓇᒪ. ᖁᔭᓐᓇᒦᒃ. 
 
ᐅᖃᖅᑎ: ᐊᓇᕈᐊᖅ. 
 
ᐊᓇᕈᐊᖅ (ᑐᓵᔨᑎᒍᑦ): ᐅᖃᕋᑖᖅᑐᖓ ᐄ, ᑕᒪᓐᓇ ᑐᓴᕈᒥᓇᖅᐳᖅ ᐅᖃᐅᓯᕆᑎᓪᓗᓂᐅᒃ. ᑕᒪᓐᓇ ᒥᓂᔅᑕᐅᔫᑉ 
ᐱᓕᕆᐊᕆᓂᐊᕐᒪᒍ. ᑕᒪᒃᑯᓇᓂ ᐊᑦᑎᓂᕐᓴᐅᔪᓂ ᑕᒪᒃᑯᓂᖓ ᑐᓴᒍᑎᒃ, ᑕᒪᓐᓇ ᓴᖅᑭᓂᐊᖅᐳᖅ. 
ᐊᕝᕕᐊᕈᑎᑕᖃᕐᒪᑦ, ᐅᖃᖅᑐᒐᓗᐊᖅ ᑕᒪᓐᓇ ᐱᓕᕆᐊᕆᓂᐊᕐᓂᕋᖅᑐᒍ ᑭᓯᐊᓂ ᓱᕐᕋᐸᓪᓕᐊᔪᔭᓐᖏᒻᒪᑦ, 
ᐅᖃᑐᐃᓐᓇᖅᑐᔭᕐᒪᑦ. 
 
ᖃᓄᐃᓕᐅᕐᓂᐊᖅᐸ ᑕᒪᓐᓇ ᐱᐅᓯᕙᓪᓕᖅᑎᓐᓇᓱᐊᕐᓗᒍ ᐃᖅᑲᓇᐃᔭᖅᑎᑕᕐᓂᕐᒧᑦ ᐃᓕᖅᑯᓯᐅᕙᒃᑐᑦᖅ ᓄᓇᕗᑦ 
ᒐᕙᒪᒃᑯᖏᓐᓄᑦ ᐃᓄᓐᓄᑦ ᒐᕙᒪᒋᔭᐅᑎᓪᓗᑕ ᖃᐅᔨᒪᓪᓗᑕᓗ ᐃᖅᑲᓇᐃᔭᖅᑎᑖᕐᓂᕐᒧᑦ ᐊᑐᐊᒐᐅᔪᖅ 
ᐱᐅᒃᓴᓂᕐᓴᐅᓗᑎᒃ ᐃᓄᓐᓂᒃ ᐃᖅᑲᓇᐃᔭᖅᑎᑦᑎᓂᕐᒧᑦ ᐊᖓᔪᖅᑲᐅᑕᐅᔪᓂᒃ ᐃᖅᑲᓇᐃᔭᖑᔪᓂᒃ ᓄᓇᕗᓕᒫᒥ 
ᐃᓚᐃᓐᓇᕆᓐᖏᑕᖏᑦ ᐱᓕᕆᐊᖑᔪᑦ ᐱᑕᖃᓐᖏᒻᒪᑦ. ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᐅᖃᖅᑎ. ᐊᐱᖅᑯᑎᒥᒃ ᑐᓴᓐᖏᓐᓇᒪ. 
 
ᐅᖃᖅᑎ: ᐊᓇᕈᐊᖅ ᐊᑕᐅᓯᐊᒃᑲᓐᓂᕐᓗᑎᑦ ᑕᒪᓐᓇ ᐅᖃᐅᓯᕆᔪᒪᒍᕕᐅᒃ. 
 
ᐊᓇᕈᐊᖅ: ᐅᖃᖅᑎ, ᐊᒃᓱᐊᓗᒃ ᐅᖃᕋᒃᓴᐅᔪᖅ ᒐᕙᒪᒃᑯᑦ ᖃᓄᐃᓕᐅᕋᓱᐊᕐᓂᖏᓐᓂᒃ, ᐅᕝᕙᓘᓐᓃᒃ ᐅᕙᖓ 
ᒥᓂᔅᑕᐅᔪᒥᒃ ᐅᖃᐅᔾᔨᓗᖓ ᐅᕙᖓ ᐃᖅᑲᓇᐃᔭᖅᑎᖏᓐᓂᒃ. ᑕᒪᓂᕈᔪᑦ ᐊᒻᒪᔪᖃᖅᑐᔭᕐᒪᑦ. ᒥᓂᔅᑕᐅᔪᖅ 
ᖃᓄᐃᓕᐅᕐᓂᐊᖅᐸ ᑕᒪᒃᑯᐊ ᒪᓕᒐᓕᐅᕐᕕᒻᒥ ᐅᖃᐅᓯᕆᔭᖏᑦ ᑲᔪᓯᓂᖃᖅᑎᑕᐅᑦᑎᐊᕐᓂᐊᕋᓗᐊᕐᒪᖔᑕ ᓄᓇᕗᒻᒥ 
ᒐᕙᒪᒃᑯᓐᓂᑦ? ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᖁᔭᓐᓇᒦᒃ ᐅᖃᖅᑎ. ᖃᐅᔨᓂᐊᖅᐳᖓ ᒥᓂᔅᑕᐅᓗᖓ ᑕᐅᒃᑯᑦ ᐊᒻᒪᔪᖃᖅᑐᔭᕐᒪᖓᑕ 
ᑲᒪᒋᒋᐊᕐᓗᒍᓗ. ᐅᖃᕈᓐᓇᖅᑐᖓ ᑕᒪᒃᑯᐊ ᐊᕐᓇᐃᑦ. ᖁᔭᓐᓇᒦᒃ, ᐅᖃᖅᑏ. ᐅᖃᕐᓂᐊᖅᐳᖓᓗ ᐊᕐᓇᐃᑦ 
ᐱᓕᕆᑦᑎᐊᖅᑐᒻᒪᕆᐅᓪᓗᑎᒃ ᓄᓇᕗᒻᒥ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᐅᓪᓗᑎᒃ. 
 
ᐅᖃᖅᑏ, ᐅᖃᔨᐅᒪᒐᑦᑕ ᐃᒻᒥᓃᖃᑦᑕᖅᑐᑦ ᓈᓴᖅᑕᐅᓯᒪᓂᖏᓐᓂᑦ, ᐊᒥᓲᓂᖅᓴᐃᑦ ᒪᒃᑯᑦᑐᐃᑦ ᐊᖑᑏᑦ 
ᐃᒻᒥᓃᖃᑦᑕᕐᒪᑕ, ᐊᒥᓲᓂᖅᓴᐅᓪᓗᑎᒃ ᐊᕐᓇᓂᒃ. ᑕᑯᒋᐊᕆᐊᖃᖅᑐᒋᕗᖓᓕ ᑕᒪᒃᑮᓐᓂᒃ ᐊᕐᓇᓂᒃ ᐊᒻᒪ ᐊᖑᑎᓂᒃ 
ᑕᒪᒃᑮᒃ ᐃᖅᑲᓇᐃᔮᖅᑖᕈᓐᓇᖁᓪᓗᒋᑦ. 
 
ᒫᓐᓇᐅᔪᖅ ᐊᐅᓚᓂᖃᑦᑎᐊᖅᐳᖅ ᐊᕐᓇᐃᑦ ᐊᒥᓲᓪᓗᑎᒃ. ᖃᐅᔨᒪᒋᐊᕆᐊᖃᖅᐳᒍᑦ ᐊᖑᑏᑦ 
ᐃᖅᑲᓇᐃᔮᖅᑖᖅᑎᑕᐅᑦᑎᐊᖃᑦᑕᕋᓗᐊᕐᒪᖔᑕ ᐱᕕᔅᓴᖃᖅᑎᑕᐅᓗᑎᓪᓗ ᐃᓕᓐᓂᐊᕐᓂᕐᒥᑦ ᐅᔭᕋᓐᓂᐊᕐᓂᕐᒧᑦᓱ,  

ᐅᖁᒪᐃᑦᑐᓂᒃ ᐊᖁᒋᐅᖅᓴᓂᕐᒧᑦ ᐅᕝᕙᓘᓐᓃᑦ ᖃᓄᑐᐃᓐᓇᖅ. ᐅᖃᖅᑏ ᐊᒥᓱᑲᓪᓚᐅᓯᒪᒻᒪᑕ ᐃᓕᓐᓂᐊᕐᓂᕐᒥᓂᒃ 
ᐱᔭᕇᖅᓯᔪᑦ ᐊᒥᓲᓂᖅᓴᐅᓪᓗᑎᒃ ᐊᕐᓇᐃᑦ. 
 
ᐃᓕᓐᓂᐊᕆᐊᓚᐅᖅᓯᒪᒐᒪ ᐃᓪᓗᓕᐅᕐᓂᕐᒧᑦ, ᐊᕐᓇᐃᓐᓇᐅᓚᐅᖅᐳᑦ. ᐊᑕᐅᓯᕐᒥᑦ ᐊᖑᑎᑕᖃᖅᑐᓂ 
ᓄᔭᓕᕆᓂᐅᓂᕐᒧᑦ ᐃᓕᓐᓂᐊᖅᑐᓂ. ᓴᓂᑭᓗᐊᕐᒨᓚᐅᕋᒪ ᐱᔭᕇᖅᓯᔪᓕᒫᑦ ᐃᓕᓴᐃᔨᐅᓂᕐᒧᑦ ᐃᓕᓐᓂᐊᕋᔅᓴᕐᒥᑦ 
ᐊᕐᓇᐃᓐᓇᐅᓚᐅᕆᓪᓗᑎᒃ. 
 
ᐅᖃᖅᑏ, ᓯᕗᓪᓕᐅᔾᔭᐅᖁᔭᕋᓕ ᓄᓇᕗᒻᒥᐅᑦ ᑕᒪᒃᑯᓄᖓ ᐃᖅᑲᓇᐃᔮᖅᑖᖁᓪᓗᒋᑦ ᐊᒻᒪ ᒥᓂᔅᑕᐅᓪᓗᖓ 
ᐅᖃᕐᓂᐊᖅᐳᖓ ᐃᓕᓐᓂᐊᖅᑎᑦᑎᓂᐊᕐᓂᕋᕐᓗᖓ ᐃᓄᓐᓂᑦ ᐃᖅᑲᓇᐃᔭᖅᑎᐅᓂᕐᒧᑦ. ᑕᒪᔾᔭᑐᐊᖅ ᐅᖃᐅᓯᒃᓴᕋ 
ᐅᖃᖅᑏ. ᐊᒻᒪ ᐊᖏᔪᖅᑲᐅᑎᐅᔪᖅ ᐃᖅᑲᓇᐃᔭᖅᑎᒐ ᑐᓴᓐᖏᑉᐸᑦ ᐊᐱᖅᑯᒻᒥᑦ, ᖃᐅᔨᒋᐊᕐᓂᐊᖅᐳᖓ ᑭᒃᑰᒻᒪᖔᑕ 
ᐱᓕᕆᐊᕆᓂᐊᖅᑐᒍᓗ ᑕᒪᓐᓇ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᐊᕈᑏᑦ. ᑭᖑᓪᓕᖅᐹᒥᑦ ᐃᓚᒋᐊᕈᑏᑦ. ᐊᓇᕈᐊᖅ. 
 
ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑕᒪᓐᓇ ᑐᓴᕈᒥᓇᖅᑐᒻᒪᕆᐅᕗᖅ ᑭᓯᐊᓂ ᒫᓐᓇᒧᑦ ᐊᖑᑏᑦ 
ᓯᕗᓪᓕᐅᖏᓐᓇᕐᒪᑕ ᐃᖅᑲᓇᐃᔮᖅᑖᕐᓂᕐᒧᑦ ᐊᒻᒪ ᐊᓪᓚᕝᕕᓐᓂᑦ ᐃᖅᑲᓇᐃᔮᖅᑖᕐᓂᕐᒧᑦ. 
 
ᖁᕕᐊᑉᐳᖓ ᐊᕐᓇᓂᑦ ᑕᑯᒋᐊᖓ ᐃᖅᑲᓇᐃᔭᖅᑎᓂᒃ ᐊᓪᓚᕝᕕᓐᓂᑦ. ᐅᖃᕋᓱᐊᖅᐳᖓᓕ ᒐᕙᒪᒃᑯᑦ ᐄ, 
ᐊᒃᓱᕈᑦᑎᐊᖅᐳᑦ ᑕᖅᑲᒃᑯᓄᖓ ᒐᕙᒪᐅᓪᓗᑎᒃ ᐃᖅᑲᓇᐃᔭᓕᖅᑎᑦᑎᕙᑦᑐᑎᒃ ᓄᓇᕗᒻᒥᐅᓂᑦ ᑭᓯᐊᓂ 
ᐅᓂᒍᑎᑕᖃᕐᒪᑦ ᐅᖃᐅᓯᕇᓐᓇᖅᑐᑎᒍᓗ ᐅᓂᒍᑎᐅᔪᑦ. 
 
ᐃᒻᒪᖃ ᐅᖃᐅᓯᖃᕆᐊᕈᑦᑕ ᐅᓪᓗᒥᐅᔪᖅ ᐅᓂᒍᑎᐅᔪᓂᑦ. ᐃᖅᑲᓇᐃᔭᖅᑏᑦ ᒥᓂᔅᑕᖃᕐᕕᒻᒥ ᑐᑭᓯᐅᒪᓐᖏᒻᒪᑕ 
ᓄᓇᕗᒻᒦᒋᐊᖏᑕ. ᒥᓂᔅᑕ ᑕᑯᒍᒪᓐᖏᒻᒪᑦ ᐊᕐᓇᓂᑦ ᐊᒻᒪ ᑎᒥᒥᒍᑦ ᐊᔪᕈᑎᖃᖅᑐᓂᒃ, ᖃᐅᔨᒪᒐᒪ ᐃᓚᖏᑦ ᐊᓯᖏᑦ 
ᑕᖅᑳᓂ ᐃᓱᒪᔅᓴᖅᓯᐅᕈᑎᖃᕐᒪᑕ ᑕᒪᑐᒥᖓ. 
 
ᐄ, ᒥᓂᔅᑕ ᑕᑯᒋᐊᕐᓂᖅᓴᐅᒋᐊᖃᕐᓂᐊᖅᐳᑦ ᑐᒥᒥᒍᑦ ᐊᔪᕈᑎᓕᓐᓂᑦ ᐊᕐᓇᓂᓪᓗ ᐊᖏᔪᖅᑲᐅᑎᐅᓂᖅᓴᓂᒃ 
ᐃᖅᑲᓇᐃᔮᖃᕆᐊᖃᕐᒪᑕ. ᑕᒪᓐᓇ ᐅᖃᐅᓯᕆᔪᒪᑐᐃᓐᓇᖅᑲᐅᕙᕋ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᑕᒪᓐᓇ ᐅᖃᐅᓯᐅᓗᐊᑐᐃᓐᓇᖅᐳᖅ ᐊᐱᖅᑯᑎᐅᒐᓂ. ᒥᓂᔅᑕ ᑖᒻᓴᓐ, ᑭᐅᔪᒪᕖᑦ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑎᒥᒥᒍᑦ ᐊᔪᕈᑎᓖᑦ ᐊᒻᒪ ᐊᕐᓇᐃᑦ, ᐅᖃᓐᖏᓚᖓ 
ᐃᓱᒪᔅᓴᖅᓯᐅᕐᓂᐊᕐᓂᕋᕐᓇᖓ ᑖᒃᑯᓂᖓ, ᐅᖃᖅᐳᖓᓕ ᐃᓄᐃᑦ ᓄᓇᕗᒻᒥᐅᑦ 
ᐃᖅᑲᓇᐃᔭᓕᖅᑎᑕᐅᖃᑦᑕᕆᐊᖃᕐᒪᑕ, ᐃᖅᑲᓇᐃᔮᖅᑖᖃᖅᑦᑕᕆᐊᖃᕐᒪᑕ ᐊᒻᒪ ᐊᒃᓱᕈᑦᑎᐊᕐᓂᐊᖅᐳᖓ 
ᐃᑲᔪᖅᑎᖃᕐᓗᖓ ᒪᓕᒐᓕᐅᖅᑎᓂᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒪᓕᒐᓕᐅᖅᑏᑦ ᖃᐅᔨᒪᓕᑦ ᐊᐱᖅᓱᕐᓇᖅ ᐃᓱᓕᒻᒪᑦ. ᑲᔪᓯᓚᐅᓐᖏᓂᑦᑎᓐᓂ 
ᐅᖃᑲᐃᓐᓇᕈᒪᕗᖓ, ᑐᕌᖅᑎᓐᓇᒍ ᑭᓇᑐᐃᓐᓇᕐᒧᑦ ᒪᓕᒐᓕᐅᖅᑎᓄᑦ ᐅᕝᕙᓘᓐᓃᑦ ᒥᓂᔅᑕᓄᑦ ᐅᕝᕙᓘᓐᓃᑦ 
ᑲᑎᒪᔨᑐᐃᓐᓇᕐᓄᑦ. ᐊᐱᖅᓱᕐᓇᖅ ᐃᓱᓕᑉᐳᖅ, ᑎᓴᒪᐅᒻᒪᑕ ᓱᓕ ᒪᓕᒐᓕᐅᖅᑏᑦ. 
 
ᑕᐃᒫᒃ ᐊᐱᕆᔪᒪᕗᖓ ᒪᓕᒐᓕᐅᖅᑎᓂᑦ ᓇᓗᓇᖅᑎᐊᖃᑦᑕᖁᓪᓗᒋᑦ ᑕᕝᕗᖓᓪᓗᐊᖓᔪᓂᓪᓗ ᐅᖃᖃᑦᑕᖁᓪᓗᒋᑦ 
ᐅᖃᐅᓯᖏᓐᓄᑦ ᐊᒻᒪ ᐊᐱᖅᑯᑎᖏᓐᓄᑦ ᒥᓂᔅᑕᓄᑦ ᑭᐅᔭᐅᑦᑎᐊᖁᓪᓗᖏᑦ, ᓇᓗᓇᐃᑦᑎᐊᕋᓱᓪᓗᒋᑦ. ᐃᓛᓐᓂᒃᑯᑦ  

ᐱᐅᖃᑦᑕᖏᒻᒪᑦ ᐃᓚᖏᑦ ᐊᐱᖅᓱᕈᓐᓇᖅᓯᓐᖏᒐᐃᒻᒪᑕ ᐃᓚᖏᑦ ᒪᓕᒐᓕᐅᖅᑏ. 
 
ᑲᔪᓯᓚᐅᓐᖏᓂᑦᑎᓐᓂᑦ ᑲᑎᒪᔾᔪᑎᔅᓴᖅᑎᓐᓄᑦ ᐅᓪᓗᒥ ᓄᖅᑲᖓᑲᐃᓐᓇᕐᓂᐊᖅᐳᒍᑦ 20-ᒥᓂᔅᓯᓂᑦ 
ᑳᐱᑕᖃᕐᓂᐊᖅᑐᓂᓗ. 
 
ᐃᖅᓱᖅᑏ. 
 
ᐳᐳᒪᓕᒐᓕᐅᕐᕕᒃ ᒪᑐᑲᐃᓐᓇᓚᐅᖅᑐᖅ 3:45 ᐅᓐᓄᓴᒃᑯᑦ ᑲᔪᓯᓪᓗᑎᒃ 4:21-ᒥ. 
 
ᐅᖃᖅᑎ: ᐅᑎᕐᓗᑕ ᑲᑎᒪᔾᔪᑎᒃᓴᓄᑦ. ᑲᑎᒪᔾᔪᑎᒃᓴᖅ 7. ᑎᑎᖅᑲᑎᒍᑦ ᐊᐱᖅᑯᑏᑦ. ᑎᑎᖅᑲᑎᒍᑦ ᐊᐱᖅᑯᑏᑦ. 
ᒪᒃᓖᓐ 

 
ᑲᑎᒻᒪᔾᔪᑎᒃᓴᖅ 7: ᑎᑎᖅᑲᒃᑯᑦ ᐊᐱᖅᑯᑎᑦ 

 
ᑎᑎᖅᑲᒃᑯᑦ ᐊᐱᖅᑯᑦ 011-1(6): ᐃᒃᐱᓐᓇᕐᓂᖓ ᐃᓪᓗᓕᕆᔨᒃᑯᑦ ᐃᓪᓗᖁᑎᖏᓐᓄᑦ ᐊᑭᓕᕐᓲᑕᐅᔪᑦ 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᑎᑎᖅᑲᑎᒍᑦ ᐊᐱᖅᑯᑎᖓ ᐅᓪᓗᒥ ᑐᕌᖓᔪᖅ ᒥᓂᔅᑕ ᑭᐅᓪᕙᓐ ᐃᖕᒧᑦ 
ᑲᒪᒋᔭᖃᖅᑐᖅ ᓄᓇᕗᒻᒥ ᐃᓪᓗᓕᕆᔨᕐᔪᐊᑯᓐᓂᑦ. ᐃᒃᐱᓐᓇᕐᓂᖏᓐᓄᑦ ᐃᓪᓗᓕᕆᔨᒃᑯᑦ ᐃᓪᓗᖁᑎᖏᓐᓂ 
ᐊᑭᓕᕐᓲᑕᐅᔪᑦ: 
 

1) ᐱᒋᐊᕐᓗᒍ ᔫᓂ 1, 2003, ᓄᓇᓕᐅᔪᑦ ᐃᓛᒃᑯᖅᑎᓪᓗᒋᑦ, ᖃᑦᓯᐅᔪᑦ ᐃᓪᓗᐃᑦ ᐱᖁᑎᒋᔭᐅᕙᑦ 
ᐅᕝᕙᓘᓐᓃᑦ ᐊᑐᖅᑐᐊᖅᑕᐅᕙᒃ ᐊᑯᓂᒧᑦ ᑖᒃᑯᓇᓐᖓᑦ ᓄᓇᕗᒻᒥ ᐃᓪᓗᓕᕆᔨᕐᔪᐊᑯᓐᓂᑦ? 

2) ᐱᒋᐊᕐᓗᒍ ᔫᓂ 1, 2003, ᓄᓇᓕᐅᔪᑦ ᐃᓛᒃᑯᖅᑎᓪᓗᒋᑦ, ᖃᑦᓯᑦ ᐃᓄᖃᓚᐅᓐᖏᓚᑦ? 
3) ᐱᒋᐊᕐᓗᒍ ᔫᓂ 1, 2003, ᓄᓇᓕᐅᔪᑦ ᐃᓛᒃᑯᖅᑎᓪᓗᒋᑦ, ᖃᑦᓯᐅᔪᑦ ᓱᒃᑯᐊᕿᕙᒃᑐᑦ ᐃᓪᓗᓕᕆᔨᒃᑯᑦ 

ᐃᓪᓗᖁᑎᖏᓐᓂᓚᐅᖅᐸᑦ? 
4) ᐱᒋᐊᕐᓗᒍ ᔫᓂ 1, 2003, ᓄᓇᓕᐅᔪᑦ ᐃᓛᒃᑯᖅᑎᓪᓗᒋᑦ, ᖃᑦᓯᐅᔪᑦ ᐊᑭᑦᑐᕆᐊᓚᐅᖅᐸᑦ 

ᐃᓪᓗᒨᖅᐸᒃᑕᖏᑦ ᖃᐅᔨᓴᖅᑕᐅᓂᖃᓚᐅᖅᑎᓪᓗᒋᑦ ᐃᓪᓗᒨᖅᑕᐅᖃᑦᑕᕐᓂᐊᓕᖅᑐ? 
5) ᐱᒋᐊᕐᓗᒍ ᔫᓂ 1, 2003, ᓄᓇᓕᐅᔪᑦ ᐃᓛᒃᑯᖅᑎᓪᓗᒋᑦ, ᖃᑦᓯᐅᔪᑦ ᐃᓪᓗᖃᖅᑐᑦ 

ᐊᑭᑭᓪᓕᒋᐊᖅᑕᐅᓚᐅᖅᐸᑦ ᐃᓪᓗᒨᖅᐸᒃᑕᖏᑦ ᖃᐅᔨᓴᖅᑕᐅᓂᖃᓚᐅᖅᑎᓪᓗᒋᑦ 
ᐃᓪᓗᒨᖅᑕᐅᖃᑦᑕᕐᓂᐊᓕᖅᑐᑦ? 

6) ᐱᒋᐊᕐᓗᒍ ᔫᓂ 1, 2003, ᓄᓇᓕᐅᔪᑦ ᐃᓛᒃᑯᖅᑎᓪᓗᒋᑦ, ᖃᑦᓯᐅᔪᑦ ᐃᓪᓗᖃᖅᑐᑦ ᐃᓪᓗᒨᖃᑦᑕᖅᑕᖏᑦ 
ᓱᕐᕋᒃᓴᐅᑕᐅᓚᓐᖏᑦᑐᑦ ᖃᐅᔨᓴᖅᑕᐅᓂᖃᓚᐅᖅᑎᓪᓗᒋᑦ ᐅᓪᓗᒨᖅᑕᐅᖃᑦᑕᕐᓂᐊᓕᖅᑐᑦ? 

7) ᐱᒋᐊᕐᓗᒍ ᔫᓂ 1, 2003, ᓄᓇᓕᐅᔪᑦ ᐃᓛᒃᑯᖅᑎᓪᓗᒋᑦ, ᖃᑦᓯ ᐃᓪᓗᖃᖅᑐᑦ ᖃᐅᔨᔭᐅᓚᐅᖅᐸᑦ 
ᐊᑭᑭᓐᓂᖅᐹᒥᒃ ᐃᓪᓗᒧᕐᓯᖃᑦᑕᕆᐊᖃᖅᑐᑦ? 

8) ᐱᒋᐊᕐᓗᒍ ᔫᓂ 1, 2003, ᓄᓇᓕᐅᔪᑦ ᐃᓛᒃᑯᖅᑎᓪᓗᒋᑦ, ᖃᑦᓯᐅᔪᑦ ᐃᓪᓗᖃᖅᑐᑦ ᖃᐅᔨᔭᐅᓚᐅᖅᐸᑦ 
ᐃᓪᓗᒨᕐᓯᖃᑦᑕᓂᐊᕐᓂᖏᑦ ᓇᒻᒪᓇᕐᓯᒪᓂᐊᓕᖅᑐᑦ ᐊᑭᓪᓚᕆᒋᐊᖃᖅᑕᖓᓂᒃ ᐃᓪᓗᒥ ᐊᑐᖅᑐᐊᑕᖓᓂ? 

 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᑲᑎᒪᔾᔪᑎᒃᓴᖅ 7. ᑎᑎᖅᑲᑎᒍᑦ ᐊᐱᖅᑯᑏᑦ. ᒪᒃᓖᓐ. 

ᑎᑎᖅᑲᒃᑯᑦ ᐊᐱᖅᑯᑦ 012-1(6): ᐃᓱᒪᓕᕆᔨᐅᔪᑦ 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᐊᐱᖅᑯᑎᒋᔪᒪᔭᒃᑲ ᒥᓂᔅᑕ ᐄᑐᐊᖅ ᐲᑯᒧᑦ, ᒥᓂᔅᑕᐅᔪᖅ 
ᐋᓐᓂᐊᖅᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓄᓪᓗ ᐱᔾᔪᑎᖃᖅᑐᑦ ᐃᓱᒪᓕᕆᔨᐅᔪᓂᒃ. 
 

1) ᖃᑦᓯᐅᕙ ᐃᖅᑲᓇᐃᔭᖃᐃᓐᓇᖅᑐᑦ, ᐃᓄᐃᑦ ᐃᓱᒪᓕᕆᔨᐅᔪᑦ ᐃᖅᑲᓇᐃᔭᖅᐸᑦ ᓄᓇᕗᒻᒥ ᒐᕙᒪᒃᑯᓐᓄᑦ 
ᒫᓐᓇᐅᔪᖅ? 

2) ᖃᓄᐃᑦᑐᓂᒃ ᐃᓕᓐᓂᐊᕈᑎᒃᓴᐅᔪᓂᒃ ᐱᑕᖃᖅᐸ ᐃᓕᓐᓂᐊᑎᑦᑎᔾᔪᑎᒃᓴᐅᔪᓂᒃ ᓄᓇᕗᒻᒥᐅᑕᐅᔪᓄᑦ 
ᐃᖅᑲᓇᐃᔭᕐᓂᕐᒧᑦ ᐃᓱᒪᓕᐅᕆᓂᕐᒧᑦ? 

3) ᖃᓄᐃᑦᑐᓂᒃ ᐱᓕᕆᕕᐅᔪᖅ ᐊᑐᓕᖅᑎᑦᑎᒋᐊᕐᓯᒪᓕᖅᐸᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑕᕝᕗᖓ 
ᐃᓱᒪᓕᕆᓂᐅᔪᒧᑦ ᐸᕐᓇᒍᑕᐅᔪᒧᑦ? 

 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᑲᑎᒪᔾᔪᑎᒃᓴᖅ 7. ᑎᑎᖅᑲᑎᒍᑦ ᐊᐱᖅᑯᑎᑦ. ᑲᑎᒪᔾᔪᑎᒃᓴᖅ 7. ᑎᑎᖅᑲᑎᒍᑦ ᐊᐱᖅᑯᑏᑦ. ᑐᑐ. 
 
ᑎᑎᖅᑲᒃᑯᑦ ᐊᐱᖅᑯᑦ 013–1(6): ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ 
 
 ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ. ᑎᑎᖅᑲᑎᒍᑦ ᐊᐱᖅᑯᑎᒃᑲ ᒥᓂᔅᑕᒧᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ: 
  

1) ᖃᓄᐃᑦᑐᓂᒃ ᐊᔪᓐᖏᓐᓂᖃᖅᐸᑦ, ᑲᒪᔪᓐᓇᖅᐸᑦ, ᓴᓐᖏᓂᖃᖅᐸᑦ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᑦ ᐱᔾᔪᑎᖃᖅᑐᓂᒃ ᐃᖅᑲᓇᐃᔮᖅᑖᑎᑦᑎᓂᕐᒧᑦ, ᓄᖅᑲᖅᑎᑦᑎᓂᕐᒧᑦ ᐃᓂᖅᑎᕆᓂᕐᒧᑦ 
ᐃᓕᓴᐃᔨᐅᔪᓂᒃ ᐃᖅᑲᓇᐃᔭᖅᑖᕐᓯᒪᔪᓂᒃ ᐊᖏᖃᑎᒌᒍᑎᒃᑯᑦ ᑖᒃᑯᓇᖓᑦ ᓄᓇᕗᒻᒥ ᐃᓕᓴᐃᔨᓄᑦ 
ᑲᑐᑦᔨᖃᑎᒌᓂ ᐊᒻᒪ ᓄᓇᕗᑦ ᒐᕙᒪᒃᑯᖏᓐᓄᑦ? 

2) ᖃᓄᐃᑦᑐᓂᒃ ᐊᔪᓐᖏᓐᓂᖃᖅᐸᑦ, ᑲᒪᔪᓐᓇᖅᐸᑦ, ᓴᓐᖏᓂᖃᖅᐸᑦ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᑦ ᐱᔾᔪᑎᖃᖅᑐᓂᒃ ᐃᖅᑲᓇᐃᔮᖅᑖᑎᑦᑎᓂᕐᒧᑦ, ᓄᖅᑲᖅᑎᑦᑎᓂᕐᒧᑦ ᐃᓂᖅᑎᕆᓂᕐᒧᑦ 
ᐃᓕᓴᐃᔨᐅᔪᑦ ᐊᖏᔪᖅᑳᖏᓐᓂᒃ? 

3) ᒪᐃ 2002, ᐅᒃᐱᕈᓱᑦᑐᖓ, ᒪᓕᒐᓕᐅᖅᑎᒃᑯᑦ ᓄᓇᕗᒻᒥ ᐊᖏᓚᐅᕐᒪᑕ ᐱᒋᐊᖅᑎᐅᔪᒥᒃ ᐱᔾᔪᑎᖃᖅᑐᒥᒃ 
ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ. ᖃᓄᐃᑦᑐᓂᒃ ᐱᒋᐊᕐᓯᒪᓕᖅᐸᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑕᐃᒃᑯᓱᒪ ᑭᐅᔾᔪᑕᐅᔪᒧᑦ ᐱᒋᐊᖅᑎᑕᐅᔪᒧᑦ? 

4) ᖃᓄᐃᓕᖓᕙᑦ ᐃᓕᓐᓂᐊᖅᑐᓕᕆᔨᒃᑯᑦ ᐱᔾᔪᑎᖃᖅᑐᒥᒃ ᓴᖅᑭᑕᐅᓂᖏᓐᓄᑦ ᑮᓇᐅᔭᖃᖅᑎᑕᐅᓂᖏᓐᓄᑦ 
ᓄᓇᕗᓕᒫᒥ ᐃᓕᓐᓂᐊᖅᑐᓕᕆᓂᕐᒧᑦ ᑲᑐᑦᔨᖃᑎᒌᖃᕐᓂᕐᒧᑦ? 

 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᑲᑎᒪᔾᔪᑎᒃᓴᖅ 7, ᑎᑎᖅᑲᑎᒍᑦ ᐊᐱᖅᑯᑏᑦ. ᓱᓕ ᑎᑎᖅᑲᑎᒍᑦ ᐊᐱᖅᑯᑎᑕᖃᖅᐸ?  
ᑲᑎᒪᔾᔪᑎᒃᓴᖅ 8. ᑭᐅᔾᔪᑏᑦ ᑎᑎᕋᖅᓯᒪᔪᓄᒃ ᐊᐱᖅᑯᑎᓄᑦ. ᑭᐅᔾᔪᑏᑦ ᑎᑎᕋᖅᓯᒪᔪᓄᑦ ᐊᐱᖅᑯᑎᓄᑦ. 
ᑲᑎᒪᔾᔪᑎᒃᓴᖅ 9. ᑭᐅᔾᔪᑏᑦ ᐅᖃᐅᓯᕐᖓᐅᑎᓄᑦ. ᑭᐅᔾᔪᑏᑦ ᐅᖃᐅᓯᕐᖓᐅᑎᓄᑦ. ᐊᓇᕈᐊᖅ. 
 

ᑲᑎᒻᒪᔾᔪᑎᒃᓴᖅ 9: ᑭᐅᔾᔪᑎᑦ ᒪᑐᐃᕈᑎᒧᑦ 
 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᒻᒧᑦ 002-1(6): ᔫᓂ 4, 2003 
 
ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ ᐱᕕᖃᑦᑎᒍᓐᓇᕋᕕᓐᖓ ᑭᐅᒍᓐᓇᑎᑦᑐᖓ. 

ᑭᐅᔾᔪᑎᓐᓂ, ᑕᐃᒪᖓᓂᒃ ᓄᓇᕗᑦ ᓴᖅᑭᑕᐅᓚᐅᕐᒪᖅ ᐃᐳᕈ 1, 1999, ᓄᓇᕗᒻᒥᐅᑦ ᓂᕆᐅᓂᖃᒻᒪᕆᓕᓚᐅᕐᒪᑕ 
ᐊᒻᒪᓘᓐᓃᑦ ᓄᓇᕗᑖᓚᐅᖏᒻᒪᕆᑦᑎᓪᓗᑕ ᓂᕆᐅᓐᓂᖃᓕᓚᐅᖅᑐᑦ. ᓂᕆᐅᖏᓐᓇᖅᑐᑦ ᐊᒻᒪᓗ ᖁᕕᐊᓲᑎᖃᑦᑐᑎᒃ 
ᓇᒻᒥᓂᖅ ᓄᓇᕗᖃᓐᓂᐊᕐᓕᕋᒥᒃ. 
 
ᑕᒪᑐᒧᖓ ᑲᒥᓴᓇᐅᑉ ᐅᖃᐅᓯᕐᖓᐅᑎᖓᓄᑦ, ᐃᓛᓐᓂᒃᑯᑦ ᐄ, ᒐᕙᒪᐅᓪᓗᑕ, ᖁᕕᐊᓱᒃᑎᑦᑎᔪᒪᖓᑦᑕ 
ᑭᒃᑯᑐᐃᓐᓇᕐᓂᒃ. ᓲᕐᓗ, ᒐᕙᒪᒃᑯᑦ ᐊᖏᕋᐃᒻᒪᑕ, ᑲᔪᓯᑦᑎᐊᖅᑐᒥᒃ ᐊᐅᓚᓂᖃᑉᐸᑦᑐᒍᑦ. ᐊᕐᕌᓂᐅᕙᓪᓚᐃᔪᖅ, ᔮᓐ 
ᐊᒪᕈᐊᓕᒃ ᐊᒃᓱᕈᒻᒪᕆᑦᑐᓂ ᐱᓕᕆᖃᑦᑕᓚᐅᖅᑐᖅ ᓴᖅᑮᔪᒪᓪᓗᓂ ᓄᓇᕗᒻᒥᒃ, ᐅᖃᓚᐅᖅᓯᒪᔪᖅ ᒐᕙᒪᒃᑯᑦ 
ᐃᒃᓯᕚᑐᐃᓐᓇᕆᐊᖃᖏᑦᑐᑦ, ᓯᕗᒧᐊᒋᐊᓖᑦ, ᐱᐅᓂᖅᓴᐅᒐᔭᕐᒪᑦ. 
 
ᐃᓱᒪᒋᓪᓗᒍ ᑕᒪᓐᓇ, ᒐᕙᒪᒃᑯᑦ ᐊᐅᓚᓂᖓ ᐅᓗᕆᐊᓱᒋᐊᖃᖏᑦᑐᑦ ᐅᕝᕙᓘᓐᓃᑦ ᓇᓕᐅᓐᓂᒃ 
ᐃᑲᔪᖅᑐᐃᓂᖅᓴᐅᖏᓪᓗᑎᒃ. ᐊᒻᒪᑕᐅᖅ, ᐃᓱᒪᖁᖏᑕᒃ ᒥᓂᔅᑕᐃᑦ ᑎᒃᑯᐊᖅᓯᔪᖓ ᑖᒃᑯᓂᖓ. ᐅᖃᐅᓯᖃᑦᑐᖓ 
ᒐᕙᒪᒃᑯᑦ ᐃᓘᓇᖓᓂᒃ. 
 
ᑕᑯᓐᓇᐸᖏᑦᑐᒍᑦ ᐊᑕᐅᓰᓐᓇᕐᒥᒃ ᐅᖃᐅᓯᖃᓕᕋᐃᒐᑦᑕ ᒐᕙᒪᒃᑯᑦ ᓄᓇᕗᒻᒥ. ᐄ, ᖁᕕᐊᓱᑦᑐᒍᑦ ᑕᑯᓕᕋᑦᑕ 
ᐊᒥᓲᓂᖅᓴᓂᒃ ᐃᓪᓗᓕᐅᖅᑕᓂᒃ ᓴᓇᔭᐅᔪᓂᒃ ᓄᓇᓕᓐᓂ ᐃᓪᓗᑭᔅᓱᐃᓇᖅᑐᐊᓘᒐᑦᑕ. 
 
ᐊᕐᕌᓂᓂᒃ, ᐅᓪᓗᒥᒧᑦ, ᐃᒻᒪᖃ ᐱᑕᖃᕆᐊᖃᑦᑐᒍᑦ 1700-ᓚᓂᑦ ᐃᓪᓗᓂᒃ. ᐃᓪᓗᓕᐅᖅᓯᒪᔪᒍᑦ 300-ᓚᓂᑦ 
ᐃᓪᓗᓂᒃ ᒫᓐᓇᒧᑦ ᐊᒻᒪᓗ ᖃᐅᔨᒪᔪᖓ ᐃᓪᓗᑭᔅᓱᕕᐅᑎᒻᒪᑕ ᓱᓕ ᑕᒪᓐᓇᓗ ᐃᓪᓗᑭᔅᓱᕐᓂᒃ 
ᐊᑲᐅᖏᓕᐅᕈᑎᓪᓚᕆᑉᐸᒻᒪ ᐃᓄᓄᑦ ᓄᓇᓕᓐᓂ. 
 
ᐃᓪᓗᑭᔅᓱᑎᓪᓗᒋᑦ ᐊᒻᒪᓗ ᐃᓄᒋᐊᕐᓗᐊᖅᑎᓪᓗᒋᑦ ᐊᖏᕐᕋᐅᔪᓂ, ᐊᖏᖃᑎᒌᖏᓕᖃᑦᑕᕐᒪᑕ ᐱᒋᐊᕈᑕᐅᓪᓗᓂ, 
ᓯᕗᓪᓕᖅᐹᒥ ᐊᐃᑉᐹᓄᑦ, ᐃᓪᓗᐃᑦ ᓴᓇᔭᐅᓯᒪᓂᖏᓐᓄᑦ, ᖃᐅᔨᒃᑲᐃᒋᐊᖃᑉᐸᓪᓚᐃᔪᒍᑦ ᐃᓄᓐᓂᒃ ᑕᖅᑳᓂ 
ᐃᓪᓗᐃᑦ ᓴᓇᓯᒪᔭᐅᓂᖏᓐᓂᒃ, ᑕᐃᒫᖃᐃ, ᓴᓇᒍᓐᓇᖅᑐᒍᑦ ᐊᒻᒪᓗ ᐃᓪᓗᓂ ᖃᓄᐃᓕᖓᔪᒃᓴᐅᒪᖔᑕ 
ᑐᕌᖓᓂᖅᓴᓂᒃ ᐃᓄᐃᑦ ᐃᓕᖅᑯᓯᐊᓄᑦ. ᐊᒻᒪᓗ, ᐅᓯᑲᑦᑕᐅᒥᒃ ᑎᑭᑦᑐᖃᕈᓂ ᐃᓪᓗᓕᕆᔨᒃᑯᓅᖅᑐᓂᒃ ᐃᓪᓗᒃᓴᓄᑦ, 
ᐅᓯᑲᑦᑕᐅᑕᐅᒍᓂ ᐅᒥᐊᔾᔪᐊᖑᒍᓂᓘᓐᓃᑦ, ᑕᐃᒪᓕ ᐃᖅᑲᓇᐃᔭᖅᑎᑖᕋᔭᖅᑐᑦ ᓯᓚᑖᓂᒃ ᓄᓇᕗᑦ ᐊᒻᒪᓗ 
ᑎᑭᒃᑲᔭᖅᑐᑎᒃ ᐅᓯᔭᐅᔪᑦ ᑎᑭᓯᒪᓕᖅᑎᓪᓗᒋᑦ. 
 
ᖃᐅᔨᒪᔪᐃᓐᓇᐅᔪᒍᑦ ᐊᔪᓐᖏᑦᑐᓂᒃ ᐃᓪᓗᓕᐅᕈᓐᓇᖅᑐᓂᒃ ᐃᖅᑲᓇᔭᖅᑎᑕᖃᒻᒪᑦ ᓄᓇᓕᓐᓂ. ᐃᓪᓗᓕᕆᔨᒃᑯᑎᒍᑦ 
ᐅᕝᕙᓘᓐᓃᑦ ᕼᒻᓚᒃᑯᑦ ᑲᑎᒪᔨᖏᑎᒍᑦ ᓇᒻᒥᓂᖃᑦᑎᐅᔪᑎᒍᓪᓘᓐᓃᑦ, ᐃᓄᐃᑦ, ᐃᒻᒪᖃ ᓇᒻᒥᓂᖃᖏᒃᑲᓗᐊᕐᓗᓂ 
ᐃᓪᓗᓕᐅᖅᕕᒃᓴᐅᔪᖅ. 
 
ᖃᐅᔨᒪᔪᖓ ᓂᖓᐅᖃᕋᒪ ᓴᓇᒍᓐᓇᖅᑐᒥᒃ ᐊᒻᒪᓗ ᐃᓪᓗᓕᐅᕈᓐᓇᖅᑐᒥᒃ ᐸᐃᑉᐹᖃᖏᒃᑲᓗᐊᕐᓗᓂ. ᓱᒻᒪᓪᓕ, 
ᑐᓂᓯᔭᕋᐃᒐᑦᑕ ᐱᓕᕆᓂᕐᒧᑦ ᐊᖏᖃᑎᒌᒍᒻᒥᒃ ᐃᓪᓗᓕᐅᖁᔨᓪᓗᑕ, ᖃᓄᐃᒪᓪᓕ ᐊᕕᑦᑕᐅᕙᖏᓚᑦ. 
 
ᑕᐃᒫᖃᐃ ᑮᓇᐅᔭᑦ ᐊᕕᑦᑕᐅᖃᑦᑕᕋᔭᖅᑐᑦ ᓄᓇᓕᓐᓄᑦ ᓄᓇᓕᑦᑎᒍᑦ ᐱᓕᕆᐊᒧᑦ ᐊᖏᖃᑎᒌᒍᑦ ᐊᕕᑦᑕᐅᑉᐸᑦ 
ᓄᓇᓕᑦᑎᒍᑦ. ᑕᐃᒫᒃ ᐊᕕᑦᑕᐅᔪᓐᓇᖅᑐᖅ, ᑕᐃᓐᓇ ᑎᑭᓴᐃᓂᐊᖅᑐᖅ ᐅᕝᕙᓘᓐᓃᑦ ᐃᓪᓗᒃ ᓴᓇᔭᐅᓂᖏᓐᓂᓗ, 
ᐅᕝᕙᓘᓐᓃᑦ ᐃᓪᓗᐃᑦ ᑳᓐᑐᓛᑦᑕᐅᔪᓐᓴᖅᑐᑦ ᓄᓇᓕᓐᓂᒃ ᐃᓄᓐᓄᑦ ᑕᐃᒫᖅᑲᐃ ᐃᓄᓐᓂᒃ ᓄᓇᓕᓐᓂᒃ 
ᐱᑲᑕᐅᓂᖅᓴᐅᑎᑦᑎᒍᓐᓇᕋᔭᖅᑐᒍᑦ. 
 
ᑭᓯᐊᓂᓕ ᐃᓪᓗᒥᐊᓕᖅᑐᖅ ᐃᓄᓐᓂᒃ ᓯᓚᑖᓐᓃᖔᖅᓯᒪᔪᓂᒃ ᓄᓇᕗᒻᒨᖃᑦᑕᖅᑐᑦ ᐃᓪᓗᓕᐅᕆᐊᖃᖅᑐᖅ 
ᓄᓇᕗᒻᒥᐅᑕᐅᓐᖏᒻᒪᕆᑦᑐᑎᒃ ᑕᒪᓐᓇᓗ ᓈᒻᒪᖏᑦᑐᖅ ᐊᑭᔪᐊᓗᓐᓂᓪᓗ ᑮᓇᐅᔭᓂᒃ ᖃᖓᑦᑕᐅᑎᖏᓐᓄᑦ  

ᑕᒪᒃᑯᐊᓗ ᑮᓇᐃᔭᑦ ᓄᓇᕗᒻᒦᖃᑦᑕᖏᑦᑐᖅ ᐊᓯᖏᓐᓂ ᐃᖅᑲᓇᐃᔭᖅᑎᑖᕋᐃᒪᑕ ᐅᕝᕙᓘᓐᓃ ᑐᓂᓯᓂᐊᕈᑎᒃ 
ᓄᓇᓕᓐᓄᑦ ᑕᐃᒪᐃᒍᓐᓇᕋᔭᖅᑐᑦ ᒐᕙᒪᒃᑯᑦ ᓴᓐᖏᔫᒥᒍᑎᒃ. 
 
ᒐᕙᒪᒃᑯᑦ ᐅᖃᕈᓐᓇᖅᑐᑦ ᑕᒪᒃᑯᐊ ᐃᓪᓗᐃᑦ ᓴᓇᔭᐅᒍᔪᓐᓇᕋᓗᐊᕐᖓᑕ ᓄᓇᓕᓐᓂᒃ ᑕᐃᒪᐃᖃᑦᑕᕋᑎᓪᓗ, ᑕᒪᓐᓇ 
ᐊᔾᔨᕆᐊᑭᒃᑐᕈᓗᒃ. ᑭᓱᓂᒃ ᒐᕙᒪᒃᑯᑦ ᑲᑉᐱᐊᓱᒻᒪᑕ? ᑲᒻᒥᐊᒋᔭᖃᖅᑐᓄᑯᐊ ᓇᒻᒥᓂᖃᖅᑎᓂᒃ ᐱᖃᑎᒋᒻᒪᒋᑦ? 
 
ᖃᐅᔨᒪᔪᖓ ᑕᒪᓐᓇ ᐋᖅᑭᒐᓐᓂᖅᑐᕈᓗᒃ ᑭᓯᐊᓂᓕ ᑕᐃᒪᐃᒍᒪᔫᔮᓐᖏᑦᑎᐊᖅᑐᑦ. ᐊᒥᓱᓂᑦᑕᐅ ᐱᖃᑎᖃᕐᒥᔪᖓ 
ᓇᒻᒥᓂᖃᖅᑎᐅᔪᓂᒃ ᐊᒻᒪᓗ ᓄᓇᓕᓐᓂᒃ ᐊᒥᓲᒻᒪᑕ ᐃᓪᓗᓕᐅᕈᓐᓇᖅᑐᑦ. 
 
ᓇᓂᓯᒍᓐᓇᖏᒃᑯᑎᒃ ᓴᓇᒍᓐᓇᖅᑐᓂᒃ ᐅᖅᑰᓴᐅᑎᓂᒃ ᐊᓯᐊᓂ ᑎᓯᓴᐃᖅ, ᐅᖅᓱᐊᓗᖅᑐᖅᑐᓂᒃ ᐅᖅᑰᓴᐅᓯᕆᔨᒥᒃ. 
ᓇᓂᓯᒍᓐᓇᖏᒃᑯᑎᒃ ᓄᓇᓕᓐᓂᒃ ᑳᓐᑐᓛᔅᓯᒐᔭᖅᑐᓂᒃ ᑕᐃᒫᒃ ᓄᓇᕗᒻᒦᑐᐃᓐᓇᕋᔭᖅᑐᑦ ᑮᓇᐅᔭᐃᑦ 
ᖃᓪᓗᓈᓅᖅᑲᐃᓐᓇᖏᓪᓗᑎᒃ ᐅᓪᓗᒥᒧᑦ ᑕᐃᒪᐃᖃᑦᑕᖅᓯᒪᒻᒪᑕ. 
 
ᐃᓚᖏᑦ ᐃᓄᐃᑦ ᓄᓇᓕᓐᓂᒃ ᐃᖅᑲᓇᐃᔮᔅᓴᖅᓯᐊᕈᓐᓇᖏᒻᒪᑕ ᐅᕝᕙᓘᓐᓃᑦ ᐃᖅᑲᓇᐃᔮᖅᑕᖃᓐᖏᑦᑎᐊᖅᑐᖅ 
ᓱᖅᑯᐊᕿᑐᐃᓐᓇᖃᑦᑕᖅᑕᓕᖅᑐᑦ ᑕᑯᓐᓇᑐᐃᓐᓇᖅᑐᑎᓪᓗ ᐃᓪᓗᓕᐅᖅᑎᓂᒃ ᐃᖅᑲᓇᐃᔭᖅᑐᓂᒃ 
ᓄᓇᕗᒻᒥᐅᑕᐅᓐᖏᑦᑐᓂᒃ ᑕᒪᒃᑯᐊ ᓄᓇᓕᓐᓂᒃ ᓴᓇᔭᐅᔪᓐᓇᑦᑎᐊᖅᑎᓪᓗᒋᑦ. 
 
ᐃᒥᖅᑐᖅᑐᓂᓪᓕ ᐅᖅᑰᓴᐅᑎᑐᖅᑐᓂᒃ, ᑕᒪᒃᑯᐊ ᐋᖅᑭᑦᑕᐅᔪᓐᓇᓂᓐᖏᑉᐸᑕ ᐅᕝᕙᓘᓐᓃᑦ ᓱᓪᓗᓕᕆᔨᓂᑦ 
ᒪᐅᓐᖓᑎᑦᑎᒍᓐᓇᕋᔭᖅᑐᑦ ᓯᓚᑎᑦᑎᓐᓂ. ᑕᒪᒃᑯᐊ ᑮᓇᐅᔭᐃᑦ ᒫᓃᑎᒋᐊᖃᕋᓗᐊᕋᑦᒍ ᓄᓇᓕᓐᓂᒃ ᓴᓇᖃᑦᑕᕐᓗᑎᒃ 
ᐃᓪᓗᓂᒃ ᐅᖃᐅᑎᒋᐊᕈᒪᕙᕋ ᒥᓂᔅᑕᖓ ᐃᑲᐱᑦᑐᓕᕆᔨᒃᑯᓐᓄᑦ ᖃᐅᔨᒋᐊᒃᑲᓐᓂᕈᒪᓐᓂᖅᑲᑦ ᐱᕙᓪᓕᐊᔪᓕᕆᓂᕐᒥᑦ 
ᑮᓇᐅᔭᖅᑕᖃᕐᖓᑦ ᑕᐃᑲᓂ ᑳᓐᑐᓛᑦ ᐊᕕᑦᑕᐅᓗᑎᒃ ᐃᓪᓗᓕᐅᕐᓂᕐᒧᑦ. 
 
ᐃᓪᓗᓕᐅᕈᓐᓇᕋᓗᐊᕐᖓᑕ ᓄᓇᓕᓐᓂᒃ. ᑕᒪᓇ ᐱᔭᕆᐊᑭᑦᑐᕈᓗᒃ ᐊᑐᓕᖅᑎᑦᑕᐅᔪᓐᓇᑦᑎᐊᖅᑐᖅ ᐃ 
ᖁᕕᐊᑦᑎᐊᖅᑐᒍᑦ ᐊᒥᓱᓂᒃ ᐃᓕᓐᓂᐊᖅᑎᑕᖃᕐᖓᑦ ᐃᓕᓐᓂᐊᕐᕕᓐᓂᒃ ᐊᒻᒪᓗ ᐄ ᐃᓕᓐᓂᐊᕐᓂᖅ ᑕᒪᓐᓇ 
ᓯᕗᓪᓕᖅᐸᐅᑎᒋᐊᖃᕋᑦᑎᒍ. 
 
ᑲᒥᓴᓇ ᒪᑐᐃᖅᓯᒋᐊᓐᖓᐅᑎᖓᓐᓂ ᐅᖃᖅᑲᐅᒻᒪᑦ ᑕᒫᓂ 35%-ᓂᒃ ᑮᓇᐅᔭᖅᑐᕈᑎᑦᑎᓐᓂ 
ᐃᓕᓐᓂᐊᕐᕕᒨᖅᑲᕐᖓᑕ. ᐄ, ᖁᕕᐊᑦᑐᒍᑦ ᑕᐃᒪᐃᑦᑐᓂᒃ ᑕᑯᒐᑦᑕ ᑭᓯᐊᓂᓕ ᑕᒪᓐᓇ ᖃᓄᓪᓚᕆᒃ ᐋᖅᑭᔅᓯᒪᕙ 
ᐃᓕᓐᓂᐊᑐᓕᕆᓂᖅ? 
 
ᖃᐅᔨᒪᔪᖓ ᑕᒪᒃᑯᐊ ᐋ*ᑭᒋᐊᕆᐊᖃᕐᖓᑕ ᑕᖅᑭᓂᒃ ᐊᒡᒋᖅᑐᓂᒃ ᑭᓯᐊᓂᓕ ᖃᓄᖅ ᑕᒪᒃᑯᐊ ᐃᑲᔪᖅᑐᕐᓂᐊᕋᑦᒍ 
ᑎᒥᒥᑎᒍᑦ ᐊᔪᕈᑎᓖᑦ ᐃᓕᓐᓂᐊᕐᕕᓐᓂᒃ. ᑎᒥᒥᑎᒍᑦ ᐊᔪᕈᑎᖃᖅᑐᑦ, ᐊᔪᕈᓯᓖᓂᓛᒃ ᑎᒥᒥᑎᒍᑦ, 
ᑎᒥᖓᒎᒐᓗᐊᖅᑲᑦ ᐃᓱᒪᖓᒎᒐᓗᐊᖅᑲᓪᓘᓐᓃᑦ ᑕᐃᒫᔅᓴᐃᓐᓇᖅ ᐱᔨᑦᑎᕋᑦᑕᐅᒋᐊᖃᖅᑐᑦ ᐃᓕᓐᓂᐊᕐᕕᓐᓂᒃ 
ᐱᔨᑦᑎᕋᑦᑕᐅᑦᑎᐊᖅᑐᒋᓐᖏᓇᒃᑭᓪᓕ ᑕᒪᒃᑯᐊ. 
 
ᐃᓕᓐᓂᐊᖅᑐᓕᕆᓂᖅ ᓲᕐᓗ ᒥᓂᔅᑕ ᐅᕙᖓᓪᓗᑦ ᖁᕕᐊᑦᑎᐊᖅᑐᒍᑦ ᐱᓕᕆᖃᑎᒌᓕᕐᖓᑕ ᑕᒪᔅᓱᒥᖓ 
ᐃᓱᒫᓗᑎᐅᖃᑦᑕᖅᑐᒥᑦ ᐊᒻᒪᓗ ᐋᖅᑭᔅᓱᐃᔪᓐᓇᑦᑎᐊᖅᑐᒋᓪᓗᒍᓪᓗ ᑕᒪᔅᓱᒥᖓ ᖁᕕᐊᑐᐃᓐᓇᖏᓪᓗᑎᒃ. 
ᐃᓕᓐᓂᐊᖅᑎᓂᒃ ᐱᔭᕇᖅᓯᑎᑦᑎᑐᐃᓐᓇᖏᓪᓗᑎᒃ ᖁᑦᑎᓐᓂᓕᓐᓂᒃ 12-ᒧᑦ ᑕᒪᓐᓇ ᐱᐅᓯᕚᓪᓕᑎᑦᑎᖏᒻᒪᑦ. 

ᐄ, ᑕᑯᓐᓇᓐᓂᕈᒪᔪᒍᑦ ᐃᓕᓐᓂᐊᖅᑎᓂᒃ ᐱᔭᕇᖅᑐᓂᒃ ᐃᓕᓐᓂᐊᑲᓐᓂᕈᓐᓇᕋᔭᖅᑐᓂᒃ ᐅᖓᑖᓄᑦ 12-ᒧᑦ. ᑕᒪᓐᓇ 
ᑕᑯᔪᒪᒐᑦᑎᒍᑦ, ᐊᑐᕐᓗᒋᓪᓗ ᓄᓇᓕᐅᔪᑦ ᓄᓇᕗᒻᒥ ᑐᓐᖓᕕᒋᓗᒍ ᐃᓕᓐᓂᐊᕆᐊᒃᑲᓐᕈᒪᒍᑎᒃ. ᑕᒪᓐᓇ 
ᐅᐱᒋᔪᓐᓇᖅᑕᕗᑦ. 
 
ᓄᓇᓕᓕᒫᖑᔪᑦ, ᖃᐅᔨᒪᔭᒃᑲ ᐱᔭᕇᖅᑐᖁᑎᖃᓛᓕᕐᒪᑕ ᓄᓇᓕᓕᒫᓂ. ᓇᐅᔭᓂᓐᖓᕋᑕᓚᐅᕋᒪ 
ᓴᖅᑭᔮᖅᑎᑦᑎᒃᑲᓐᓂᕆᐊᖃᖅᑐᒍᑦ ᐃᓕᓐᓂᐊᕆᐊᑲᓂᕐᓂᒥᒃ ᒍᕆᑦ 12 ᐅᖓᑖᓄᑦ. ᒍᕆᑦ 12-ᒥ ᐱᔭᕇᖅᑐᓃᓚᐅᕋᒪ 
ᑕᐃᒃᑯᐊᓗ ᒪᕐᕉᒃ ᐱᔭᕆᖅᑯᑦ ᐊᒫᖅᑐᐃᓐᓇᐅᓚᐅᕐᒪᑎᒃ. ᓇᓗᓇᓚᐅᖅᑐᖅ ᑕᐃᒃᑯᐊ ᓯᓚᑦᑐᓴᕐᕕᒧᕐᓂᐊᕆᐊᖏᓐᓂᒃ 
ᓯᓚᑦᑐᓴᕐᕕᔾᔪᐊᒧᓪᓘᓐᓃᑦ. ᑕᐃᒃᑯᐊ ᐊᒫᖅᑐᐃᓐᓇᐅᓚᐅᕐᒪᑎᒃ ᐱᔭᕇᖅᑐᑦ ᑕᐃᒪᓕ ᑲᖐᒋᓇᖅᐳᒃ ᑕᐃᒃᑯᐊ 
ᐃᓕᓐᓂᐊᕆᐊᑲᓐᓂᔮᖏᑦᑐᒃ. 
 
ᑲᒥᓯᓇᐅᑉ ᐅᖃᐅᓯᕐᖓᐅᑎᖏᓐᓂᒃ, ᐅᖃᕐᓯᒪᓚᐅᕐᒪᑦ ᐃᓕᓐᓂᐊᖅᑎᑦᑎᑲᓐᓂᐸᓪᓕᐊᒐᑦᑕ ᑕᒪᒃᑯᓂᖓ 
ᐋᓐᓂᐊᓯᐅᖅᑎᓂᒃ, ᐃᖅᑲᖅᑐᐃᕕᒻᒥ ᐃᑲᔪᖅᑎᐅᔪᓂᒃ ᐅᖃᐅᑦᔭᐅᖃᑦᑕᕐᓯᒪᓪᓗᑕᓗ ᑕᒪᓐᓇ ᐊᔪᕋᑦᑎᒍᑦ. 
ᖃᐅᔨᒪᓐᖏᑦᑐᖓ ᑭᓇᒃᑯᑦ ᐅᖃᐅᑦᔨᓂᕐᒪᖔᑕ ᒐᕙᒪᒃᑯᓐᓂᑦ ᐃᓄᐃᑦ ᐊᔪᕐᓂᕋᖅᑕᐅᓗᑎᒃ ᑕᐃᒪᐃᑦᑐᒧᑦ 
ᐱᓇᓱᐊᕐᓂᕐᒧᑦ. ᐅᒃᐱᕈᓱᒃᑲᒪᓕ ᐃᓄᐃᑦ ᑕᒪᒃᑯᓂᖓ ᑲᒪᔪᓐᓇᖅᑐᑦ. 
 
ᑕᒪᓐᓇ ᒪᕐᕈᐃᓕᖃᖓᔪᔭᕐᒪᑦ ᐃᓕᓐᓂᐊᖅᑎᑦᑎᓂᐅᔪᖅ ᐋᓐᓂᐊᓯᐅᖅᑎᒃᓴᐅᔪᓂᒃ. ᐋᓐᓂᐊᓯᐅᖅᑎᒃᓴᐅᓂᕐᒧᑦ 
ᐃᓕᓐᓂᐊᖅᑐᑦ ᑮᓇᐅᔭᓂᒃ ᐊᒥᒐᕐᓯᓇᖅᑐᑦ. ᖃᐅᔨᒪᖃᑦᑕᖏᑦᑐᑦ ᑮᓇᐅᔭᖅᑕᖃᒃᑲᓂᕐᓂᐊᕐᒪᖔᖅ 
ᐋᓐᓂᐊᓯᐅᖅᑎᐅᓂᕐᒧᑦ ᐃᓕᓐᓂᐊᖅᑐᓄᑦ, ᑭᓯᐊᓂᓕ ᑕᐃᒃᑯᐊ ᐊᑭᑦᓯᕋᖅ ᐃᖅᑲᖅᑐᐃᕕᒻᒥ ᐃᑲᔪᖅᑎᐅᓂᕐᒧᑦ 
ᐃᓕᓐᓂᐊᖅᑐᑦ ᐃᑲᔪᖅᑕᐅᑎᐊᕐᓂᕐᓴᐅᒻᒪᑕ ᑕᒪᒃᑯᓂᖓ ᓄᓇᕗᒻᒥᐅᑕᐅᔪᓂᒃ ᐃᓄᓯᖏᓐᓂᒃ 
ᐱᐅᓯᑎᑦᑎᑲᓐᓂᕋᓱᐊᖅᑐᑎᒃ. 
 
ᑕᒪᓐᓇᓕ ᐅᖃᓚᐅᕐᓯᒪᓐᖏᑕᕋ. ᐅᖃᐅᑦᔭᐅᓚᐅᖅᑐᖓ ᑕᐃᒃᑯᐊ ᐊᐃᒃᐸᖏᑦ ᐃᑲᔪᕋᓱᐊᖅᑐ.ᑦ 
ᐋᓐᓂᐊᓯᐅᖅᑎᐅᓂᕐᒧᑦ ᐃᓕᓐᓂᐊᖅᑐᑦ ᐃᑲᔪᕋᓱᐊᕐᒪᑕ ᐃᓐᓄᓐᓂᒃ ᖃᓄᐃᑦᑎᑦᑎᑕᐃᓕᒪᓂᕐᒧᑦ ᐊᓯᖏᓐᓄᓪᓗ, 
ᐊᑭᑦᓯᕋᖅ ᐃᓕᓐᓂᐊᖅᑎᐅᔪᑦ ᐃᑲᔪᖃᓱᐊᖅᑐᑦ ᑕᒪᒃᑯᓂᖓ ᐱᕋᔭᒃᐸᑦᑐᓂᒃ ᑕᐃᒃᑯᐊ ᓴᐳᒻᒥᑦᑎᖃᑦᑕᕈᓐᓇᕐᓂᐊᒪᑕ 
ᐱᕋᔭᒃᓯᒪᔪᓂᒃ. 
 
ᑕᐃᒪᓐᖏᑦᑐᒐᓗᐊᖅ ᑭᓯᐊᓂ ᑕᒪᒃᑐᒥᖓ ᐅᖃᐅᑦᔭᐅᓯᒪᔪᖓ. ᐅᖃᐅᑦᔭᐅᒐᒪ ᑕᐃᒪᐃᑦᑐᓂᖓᓂᒃ ᑐᑭᓯᐅᒪᔭᐅᔪᖅ 
ᑕᖅᑲᒃᑯᓇᓐᖓᑦ. ᕿᒥᕐᕈᔭᕆᐊᖃᖅᑐᒍᑦ ᖃᓄᖅ ᑕᒪᒃᑯᐊ ᑐᑭᓯᐊᔭᐅᒻᒪᖔᑕ ᑕᒪᒃᑯᓂᖓ ᑐᑭᓯᐊᔭᑦᑎᒍᓐᖏᑦᑐᖅ. 
ᐅᖃᐅᓯᖃᕆᐊᖃᖅᑐᒍᑦ ᑐᑭᓯᐅᒪᓂᖏᓐᓂᒃ ᑭᒃᑯᑐᐃᓐᓇᐃᑦ ᑐᑭᓯᔪᓐᓇᖅᑕᑦᑎᓐᓂᒃ ᑐᑭᓯᐅᒪᓂᕐᓴᐅᓗᑕᓗ. 
 
ᐅᖃᖅᑐᖃᓚᐅᕐᒪᑦ ᓄᓇᕗᒻᒥ ᖃᐅᒻᒪᖅᑯᑎᓕᕆᔨᒃᑯᓐᓄᑦ ᑯᐊᐳᕆᓴᒃᑯᑦ ᑎᒍᒥᐊᕐᓂᐊᕐᓂᕋᖅᑕᐅᓪᓗᑕ 
ᖃᐅᒻᒪᖅᑯᑎᓕᕆᔨᒃᑯᓐᓂᑦ, ᐅᖃᖅᑐᖃᓚᐅᕐᒪᑦ ᑲᒥᓯᓇᒧᑦ ᐅᖃᐅᑦᔭᐅᓚᐅᕐᓯᒪᒐᒥ ᑕᒪᓐᓇ 
ᐊᔪᕐᓇᕐᓂᐊᕐᓂᕋᖅᑕᐅᓗᓂ, ᑭᓇᑭᐊᖅ ᐅᖃᓚᐅᕐᒪᑦ ᓄᓇᕗᒻᒥ ᖃᐅᒻᒪᖅᑯᑎᓕᕆᔨᒃᑯᑦ ᑯᐊᐳᕆᓴᒃᑯᖏᑦ 
ᐱᖁᑎᒋᔭᐅᓂᐊᕐᒪᑦ ᐃᓄᖏᓐᓄᑦ ᓄᓇᕗᒻᒥ. 
 
ᑲᒥᓱᓇᐅᑲᐃᓐᓇᖅᑐᖓ ᓄᓇᑦᓯᐊᕐᒥ, ᐆᒻᒪᖅᑯᑎᓕᕆᓂᕐᒧᑦ ᑯᐊᐳᕆᓴᒃᑯᑦ ᑎᒍᒥᐊᖏᓐᓇᕈᒪᓚᐅᕋᓗᐊᕐᒪᑕ 
ᖃᐅᒻᒪᖅᑯᑎᓕᕆᔨᒃᑯᑦ ᑯᐊᐳᕆᓴᒃᑯᖏᓐᓂᑦ ᑭᓯᐊᓂᓕ ᐃᓚᖓᑦ ᐱᓚᐅᕋᑦᑎᒍᑦ. ᐃᓚᐃᓐᓇᖓᓂ 
ᐱᔪᒪᓚᐅᓐᖏᓐᓇᑦᑕ ᐊᕕᒋᐊᖃᓚᐅᕋᑦᑎᒍᑦ. ᐅᐱᓐᓇᕋᓂ ᐋᖅᑭᒃᑕᐅᓯᒪᕙᒋᓚᐅᕐᒪᑦ 1999-ᒥ ᑕᐃᒃᑯᐊ 
ᐊᕕᒃᑕᐅᓂᐊᓚᐅᕐᒪᑕ ᒪᕐᕈᔪᓂᒃ ᐊᕕᒃᑐᕐᓯᒪᔪᓂᒃ, ᑕᒪᓐᓇ ᖃᐅᔨᒪᔭᕋ ᑕᐃᒃᓱᒪᓂ ᑲᒥᓯᓇᐅᑲᐃᓐᓇᓚᐅᕋᒪ ᐊᒻᒪᓗ 
ᓇᓗᓇᐃᕐᓯᕕᒋᓯᒪᓪᓗᒍ ᐃᓚᖏᓐᓂᒃ ᐱᓯᒪᑦᑎᑎᑕᐅᓂᐊᕋᑦᑕ ᖃᐅᒻᒪᖅᑯᑎᓕᕆᔨᒃᑯᑦ ᑯᐊᐳᕆᓴᒃᑯᖏᓐᓂᑦ 
ᕿᐱᓗᓐᓂᐊᕐᓂᕋᓚᐅᕋᑦᑎᒍᑦ. ᓇᒻᒥᓂᖅ ᖃᐅᒻᒪᖅᑯᑎᖃᓂᕐᒧᑦ ᑯᐊᐳᕆᓴᐅᔪᒥᒃ ᐱᖃᕈᒪᓚᐅᕋᑦᑕ ᓄᓇᕗᒻᒥ. 

ᔭᐃᒃ ᐆᑎᔅ, ᒥᓂᔅᑕᐅᓚᐅᖅᑐᖅ ᓄᓇᑦᓯᐊᕐᒥ, ᐊᒥᓱᐊᖅᑎᖅᑐᒍ ᓇᓗᓇᐃᕐᓯᕕᒋᖃᑦᑕᓚᐅᖅᑕᕋ 
ᕿᒥᕐᕈᔭᐅᓚᐅᖅᑎᓪᓗᒍ ᖃᓄᖅ ᑕᒪᓐᓇ ᑲᒪᒋᔭᐅᓂᐊᕐᒪᖔᖅ, ᑭᓯᐊᓂᓕ ᒥᑕᐅᑎᒋᔭᒥᓂᐅᔭᕋᑦᑕ. ᐱᑕᖃᓚᐅᖏᒻᒪᑦ 
ᒪᓕᒃᑕᐅᔪᒃᓴᓂᒃ ᐱᓕᕆᕕᐅᔪᓂ ᓇᓗᓇᐃᖅᓯᔪᓂᒃ ᐱᓕᕆᕕᕗᑦ ᐃᒪᓐᓇᐅᓕᐅᕐᓂᐊᖅᑐᑦ ᐊᒻᒪᓗ ᐱᓕᕆᕕᒋᔭᓯ 
ᐃᒪᓐᓇᐃᓕᐅᕐᓂᐊᖅᑐᑦ. ᐃᒻᒪᖃ ᓯᕗᓪᓕᖅᐹᒥ, ᒪᒥᐊᒍᒪᔪᖓ ᑐᓵᔨᓄᑦ. ᑎᑎᕋᖅᓯᒪᔪᖃᖏᓐᓇᒪ. 
 
ᑲᒥᓴᓇᑕᖃᑦᑐᒋᓚᐅᕋᓗᐊᕐᕋᒃᑯᑦ ᐊᒻᒪᓗ ᕿᒥᕐᕈᔪᖃᓚᐅᖅᓯᒪᒻᒪᑦ ᑐᑭᓯᐅᒪᔭᖓᒍᓪᓗ, ᖃᓄᖅ ᓄᓇᕘᑖᕐᓂᕐᒧᑦ 
ᖃᐅᔨᒪᓇᖓᓗ ᑐᑭᓯᐅᒪᓚᐅᕐᒪᖔᑕ ᓄᓇᕘᑖᕐᓂᕐᒥᒃ. ᐅᑕᖅᑭᑐᐃᓐᓇᕐᓚᐅᕐᒪᑕ ᓄᓇᕗᑦ ᓴᖅᑭᑕᐅᒋᐊᖓᓂᒃ ᐊᒻᒪᓗ 
ᓄᓇᑦᑎᐊᒥᐅᑦ ᐅᖃᑦᑐᑎᒃ ᖃᓄᐃᓕᐅᓕᕐᒪᖔᑕ ᓄᓇᑦᑎᐊᕐᒥᐅᑕᐅᖃᑎᖏᑦ. 
 
(ᑐᓵᔨᒃᑰᕈᓐᓃᖅᑯᖅ) ᐅᖃᖅᑎ, ᓱᓕᒃᑲᓂᐊᔾᔪᒃ ᕿᑎᐊᓄᑦ ᕿᒥᕐᕈᓂᕐᒥᒃ, ᖃᐅᔨᓴᕐᓂᐅᓚᐅᖅᑐᖅ ᕿᑎᐊᓄᑦ 
ᓇᓗᓇᐃᖅᓯᓚᐅᕐᒪᑦ ᐃᓚᒋᔭᐅᔪᓕᒫᓄᑦ, ᐱᒻᒪᕆᐅᓂᖓᓂᒃ ᐃᓚᖏᑕ ᑐᕌᖅᑕᐅᔪᒪᔪᑦ ᓴᖅᑭᖅᑎᑕᐅᑎᓪᓗᒍ 
ᓄᓇᕗᑦ. ᐱᐅᔫᕗᖅ ᐅᖃᕆᐊᖓᓂᒃ. 
 
ᑕᒪᓇᓪᓗᐊᑕᐅᕗᖅ ᐃᓄᐃᑦ ᑕᖅᑳᓂ ᓈᒻᒪᓴᖏᑉᐸᑕ ᒐᕙᒪᒃᑯᑦ ᐊᐅᓚᓂᖓᓂᒃ. ᐃᓘᓇᖏᑦ 
ᖁᕕᐊᓱᑦᑎᑦᑕᕆᐊᖏᓐᓂ ᐊᔪᓐᓇᕐᒪᑦ. ᑭᓯᐊᓂ ᐱᑕᖃᕈᓂ ᖁᕕᐊᒋᔭᐅᔪᓂᓪᓗ ᒐᕙᒪᑦᑕ ᒥᒃᓵᓄᑦ ᒫᓐᓇᐅᔪᖅ 
ᖃᓄᐃᖏᓚᖅ, ᐱᑕᖃᑉᐸᓪᓚᐅᒐᓂᓗ ᐊᐅᓚᖃᑦᑕᕋᒪ ᓄᓇᕗᒻᒥ ᓇᒧᑐᐃᓐᓇᖅ ᑕᖅᑭᐅᓚᐅᖅᑐᓂ ᐊᒻᒪᓗ 
ᓂᕈᐅᓐᓂᖃᓗᐊᕐᕋᑎᒃ ᐅᓪᓗᒥᐅᔪᖅ. ᕿᑎᐊᓄᑦ ᕿᒥᕐᕈᓂᐊᔪᖅ ᑐᕌᖓᒋᐊᓕᐅᖓᓗᐊᖅ ᖃᓄᐃᓕᐅᕈᓐᓇᕐᓂᕐᒥᒃ. 
 
ᐊᓯᔾᔩᓂᖅ ᑐᖏᓕᖏᓐᓂᒃ ᒥᓂᔅᑕᐃᑦ, ᐊᓯᔾᔩᓂᖅ ᒥᓂᔅᑕᓂᒃ ᓱᕐᕋᐅᑎᔾᔮᖏᑦᑐᖅ. ᐊᑦᔨᑐᐃᓐᓇᕆᕙᐅᒃ ᐊᓯᔾᔩᓪᓗᓂ 
ᐃᒃᓯᕙᐅᑕᓂ ᐅᒥᐊᔾᔪᐊᕋᓘᒥ ᑕᐃᑖᓂᒃᒥ ᑭᕕᓕᖅᑎᓪᓗᒍ. ᐃᒪᐃᓕᐅᕆᐊᖃᑦᑐᒍᑦ ᐃᓘᓇᖓᓂᒃ 
ᐊᓯᔾᔨᖅᑕᐅᑎᑦᑎᓗᑕ ᒐᕙᒪᒃᑯᑦ ᐊᐅᓚᓂᖓᓂ ᐃᓂᑕᕆᔭᐅᓂᐊᕐᒪᑦ ᐱᔪᒪᔭᐅᒧᑦ ᐊᒻᒪᓗ ᓂᕆᐅᒋᔭᐅᔪᑦ ᐃᓄᓐᓄᑦ 
ᓄᓇᕗᑦᑖᕈᒪᓯᒪᔪᓄᑦ, ᐱᐊᖅᑎᑦᑎᓚᐅᖅᑐ ᐱᓇᓱᐊᕐᓂᕐᒥᒃ ᓄᓇᕗᑦᑖᕐᓂᕐᒥᒃ ᐊᕐᕌᒍᓂᐅᓕᖅᑐᖅ, ᐊᕐᕌᒍᒐᓴᓂᒃ 
ᐱᒋᐊᓕᕋᑖᖅᑎᓪᓗᒍ 70. 
 
ᓴᖅᑭᖁᓪᓗᒋᑦ ᐱᔪᒪᔭᐅᔪᑦ, ᐊᓯᔾᔩᔭᕆᐊᖃᓚᐅᖅᑐᒍᑦ ᒐᕙᒪᒃᑯᓐᓂ ᐊᖏᔪᖅᑳᖏᑎᒍᑦ, ᐃᓅᖃᑎᒥᓂᒃ 
ᐱᔨᑦᑎᕋᓂᒃᑯᑦ. ᐃᒪᐃᓕᖏᑦᑐᖓ ᐃᒋᑕᐃᓐᓇᕆᓗᒋᑦ ᑭᓯᐊᓂ ᐃᓱᒪᒋᔭᐅᓂᒃᑯᑦ ᐊᓯᔾᔨᕐᓗᒋᑦ, ᐃᓄᐃᑦ 
ᐃᓱᒪᖃᕐᓂᖏᒍᑦ ᑕᑉᐹᓃᕐᓂᑉᒥᓂᒃ. 
 
ᑎᓕᐅᕆᓂᖅ, ᑕᐃᒃᑯᓇᓐᖓᑦ ᐊᐅᓚᑦᑎᔪᓄᑦ, ᐅᖃᑦᑐᑎᒃ, ᓇᒻᒪᖏᑦᑐᖑᓇ, ᐊᐅᓚᑦᑎᓂᕆᔭᕗᑦ ᒐᕙᒪᒃᑯᓐᓂᑦ. 
ᐊᓯᔾᔩᓚᐅᖅᑕ ᐃᓚᖏᓐᓂᒃ ᒪᓕᒐᓪᓗᐊᑕᐅᔪᓂᒃ ᑐᓐᖓᕕᐅᔪᓂᒃ. ᐱᐅᖏᒻᒪᑦ ᐅᖃᕆᐊᒃᓴᖅ ᐅᕝᕙᓘᓐᓃᑦ 
ᐊᓯᔾᔩᔭᕆᐊᒃᓴᖅ ᐊᒥᓲᖏᑦᑐᓄᑦ ᐃᓄᓐᓄᑦ ᐱᔪᒪᓂᖃᑦᑎᓐᓇᒋᑦ. ᓱᕙᓕᑭᐊᖑᕗᖅ ᐊᓯᔾᔩᓇᓱᒋᐊᒃᓴᖅ 
ᐱᔪᒪᓂᕆᔭᐅᔪᖅ ᐱᒋᐊᖅᑕᐅᑐᐃᓐᓇᔾᔮᖏᒻᒪᑦ. 
 
(ᑐᓵᔨᑎᒍᑦ) ᓇᓗᓇᐃᖅᓯᓯᒪᒐᑦᑕ ᑕᐃᒪᖓᓂᒃ ᒐᕙᒪᒃᑯᑦ ᓄᓇᕗᒻᒥ ᐊᕕᑦᑕᐅᓚᐅᖅᑎᓪᓗᒍ, ᒐᕙᒪᖃᓕᖅᑯᒍᑦ 
ᓇᒻᒥᓂᖅ, ᑭᓯᐊᓂᓕ, ᒐᕙᒪᖃᓕᕋᓗᐊᖅᑎᓪᓗᑕ ᓄᓇᕗᒻᒥ, ᐊᒥᓲᕗᑦ ᑐᑭᓯᖏᑕᕗᑦ ᑐᑭᓕᐊᕈᑕᐅᔭᕆᐊᓕᐅᒐᓗᐊᑦ 
ᐃᓄᓐᓄᑦ ᐊᒻᒪᓗ ᑭᒡᒐᑐᐃᓪᓗᑎᒃ ᐃᓄᓐᓂᒃ ᓄᓇᕗᒻᒥ. 

ᐊᐅᓛᕈᓐᓇᖅᑕᕗᑦ ᒐᕙᒪᕗᑦ ᐅᐊᓇᐸᐃᒧᑦ ᐃᖃᓗᓐᓂᑦ. ᐱᓕᕆᑦᑎᐊᓂᐊᖏᑯᑦᑕ ᐃᓄᖁᑎᑦᑎᓄᑦ ᓄᓇᕗᒻᒥ. 
ᐱᓂᐊᕐᓂᕋᕋᐃᒍᑦᑕ ᐅᒻᒪᑎᑦᑎᒍᑦ ᐊᒻᒪᓗ ᐱᔭᕆᐊᖃᕐᓂᐊᕆᕗᒍᑦ ᓱᒻᒪᑦ, ᐊᒻᒪᓗ ᑕᕐᓂᑦᑎᒍᑦ, ᓱᒻᒪ ᐊᔅᓱᐋᓗᒃ 
ᐃᖅᑲᓇᐃᔮᖃᓚᐅᖅᑭᑕ ᓄᓇᑖᕋᓱᓐᓂᑎᓐᓂ ᓄᓇᕗᒻᒥ ᐆᒻᒪᑎᕗᑦ ᓄᓇᕗᒻᒦᒻᒪᑕ. ᐊᒻᒪᓗ 
ᐱᔪᒪᓂᕐᓂᖃᕆᐊᖃᖅᑯᒍᑦ ᐅᒻᒪᑎᑦᑎᒍᑦ ᐊᔅᓱᕈᕐᓗᑕ ᑕᕝᕙᓂ ᓄᓇᕗᒻᒥ. 
 
ᐊᒻᒪᓗ ᐊᒥᓱᒻᒪᕆᐅᕗᑦ ᐃᓄᐃᑦ ᐅᖃᖃᑦᑕᖅᑐᑦ ᖃᓄᖅ ᑕᒪᓐᓇ ᑐᑭᖃᖅᑲ? ᐃᓛᓐᓂᒃᑯᑦ ᐊᔪᕐᓇᑎᐊᒻᒪᕆᑉᐸᑉᐳᖅ 
ᐅᖃᐅᓯᖃᕆᐊᔅᓴᖅ ᐃᓄᐃᑦ ᖃᐅᔨᒪᔭᑐᖃᖏᓐᓂ, ᖃᐅᔨᒪᒌᕋᑦᑎᒋᑦ, ᖃᐅᔨᒪᓪᓗᑕ, ᐅᕙᑦᑎᓃᑦᑕᐅᑎᒋᒻᒪᑕ. 
 
ᐊᒻᒪᓗ ᐃᓕᑲᓐᓂᕆᐊᖃᓐᖏᓚᑎᒍᑦ. ᑭᓯᐊᓂᓕ ᐅᖃᐅᓯᕆᑐᐃᓐᓇᕐᓗᒍ ᐊᑑᑎᖃᔾᔮᓐᖏᓚᖅ. ᑕᒪᒃᑯᐊ 
ᐆᑦᑑᑎᒋᕋᑖᖅᑕᒃᑲ, ᓄᓇᓕᐅᔪᑦ, ᐃᓛᓐᓂᒃᑯᑦ ᐊᔪᕐᓇᖅᑯ ᐅᖃᐅᓯᖃᓕᕋᑦᑕ ᒐᕙᒪᒃᑯᑦ ᒥᓂᔅᑕᐅᓂᖏᓐᓂ, ᑭᓯᐊᓂᓕ 
ᐆᑦᑑᑎᒋᓗᒍ, ᖃᐅᔨᓵᕆᓐᓂᕈᑦᑎᒍ, ᐅᕙᓂ ᐃᓗᐊᓂ, ᑭᓯᐊᓂᓕ ᐅᐱᒍᓱᒻᒪᕆᑉᐳᖓ ᐃᓄᑦᑎᑐᑦ 
ᐅᖃᐃᓐᓇᕈᓐᓇᕐᓂᑦᑎᓐᓂ ᖃᓄᐃᒃᑲᔭᓐᖏᒻᒪᕆᑉᐳᖅᖅᖅ. ᓱᒐᔭᖅᑭᓯ ᐊᐅᓚᓂᕈᑦᑕ ᖃᓪᓗᓈᑎᑐᑐᐃᓐᓇᖅ 
ᐅᖃᐅᓯᖃᕐᓗᑕ, ᐊᒻᒪᓗ ᐊᐅᓚᓗᑕ ᑐᓵᔨᖃᐃᓐᓇᕐᓗᑕ, ᐅᕝᕙᓘᓐᓃᑦ ᑐᓵᔨᖃᕐᓂᖏᒃᑯᑦᑕ? 
 
ᐱᔪᒪᓂᖃᑦᑎᐊᕈᑦᑕ ᐃᓄᑦᑎᑐ ᐅᖃᐅᓯᕐᒧᑦ, ᐱᔪᒪᓂᖃᑦᑎᐊᕈᑦᑕ ᐃᓄᐃᑦ ᐱᖅᑯᓯᖏᓐᓂ, ᑐᓵᔨᖃᐃᓐᓇᓂᐊᖅᑭᑖ 
ᓇᓕᐊᒃᑯᑐᐃᓐᓇᖅ ᐃᖅᑲᓇᐃᔭᕐᓗᑕ ᐃᓄᑦᑎᑐᑦ ᐅᖃᐅᓯᖃᕐᓗᑕ ᐅᕝᕙᓘᓐᓃᑦ ᖃᓪᓗᓈᑎᑐᑦ ᑕᒪᒃᑮᓐᓂ 
ᐅᖃᕈᓐᓇᑐᐃᓐᓇᐅᓂᖅᑲᑕ? 
 
ᑭᓯᐊᓂᓕ ᑐᓵᔨᖃᕆᑐᓐᖏᓚᖅ ᐃᓛᓐᓂᒃᑯᑦ, ᑭᓯᐊᓂᓕ ᐱᔪᒪᓂᖃᑦᑎᐊᕈᑦᑕ ᐃᓄᑦᑎᑐᑦ ᐅᖃᐅᓯᕐᒧᑦ 
ᑐᓵᔨᖃᐃᓐᓇᕆᐊᖃᕐᓂᐊᖅᑯ, ᑯᐸᐃᒻᒥ, ᑕᒪᒃᑮᓂ ᐅᖃᐅᓯᖃᕐᓗᑕ ᑲᑎᒪᓗᑕ, ᑲᑎᒪᓂᕗᑦ ᐅᐃᕖᑎᑐᑦ 
ᐃᖏᕐᕋᑎᑕᐅᑉᐸᑦ, ᐊᒻᒪᓗ ᐅᐃᕖᑎᑐᑦ ᑐᓵᔨᖃᕆᐊᖃᕐᓂᐊᖅᑯᑦ. 
 
ᑐᑭᓯᔭᐅᔪᔅᓴᐅᕗᒍᑦ ᖃᓄᖅ ᐱᔪᒪᓂᖃᕐᒪᖔᑦᑕ ᑕᒪᓐᓇ ᐊᑐᕈᒪᓂᕗᑦ ᐃᓄᑦᑎᑐᑦ ᐊᒻᒪᓗ ᐊᑐᕐᓗᒋᑦ ᐃᓕᖅᑯᓯᕐᓄᑦ 
ᖃᐅᔨᒪᔭᐅᔪᑦ ᐊᒻᒪᓗ ᐊᔭᐅᖅᓯᕙᓪᓕᐊᒋᐊᖃᕐᓂᐊᓕᖅᑯᒍᑦ ᐊᒻᒪᓗ ᐃᓛᓐᓂᒃᑯᑦ ᐅᖃᑦᑎᐊᕋᓱᑦᑐᓂ, ᐃᓛᓐᓂᒃᑯᑦ 
ᑕᐃᒪᓐᓇ ᐱᔭᐅᕙᑉᐳᒍᑦ, ᑭᓯᐊᓂᓕ, ᐅᖃᐅᓯᖃᓕᕋᐃᒐᑦᑕ ᑕᐃᒫᒃ ᐅᖃᐅᓯᕆᖅᑲᐅᔭᓐᓂ, ᑕᒪᓐᓇ 
ᐅᖃᐅᓯᕆᒃᑲᓐᓂᕈᒪᕙᕋ. 
 
ᑕᒪᒃᑯᓄᖓ ᐃᓄᓐᓄᑦ ᐱᓇᓱᐊᖅᐸᑦᑐᓄᑦ ᐃᖅᑲᓇᐃᔮᔅᓴᓂᑦ ᒐᕙᒪᒃᑯᓐᓂ, ᐃᓅᑐᐊᖅᑲᑕ ᐊᒻᒪᓗ ᐊᕐᓇᐃᑦ ᐊᒻᒪᓗ 
ᐊᔪᕈᑎᖃᕐᑐᑦ ᐱᖃᑕᐅᑎᓪᓗᒋᑦ. 
 
ᖃᐅᔨᒪᕗᒍᑦ ᓄᓇᓕᓐᓂ ᐊᖏᔪᖅᑳᖑᔪᑦ ᐃᓂᖏᓐᓅᖏᑦᑐᖅ ᐅᕝᕙᓘᓐᓃᑦ ᐃᓱᒪᒋᔭᐅᕙᓐᖏᓚᑦ ᑭᒥᓴᓇ 
ᐅᖃᐅᓯᖃᓕᕋᐃᒻᒪᑦ ᓴᖅᑮᑎᑦᑎᓂᕐᒥᑦ ᐃᖅᑲᓇᐃᔮᓂᑦ. 
 
ᐃᓛᓐᓂᒃᑯᑦ ᐅᖃᐅᓯᑎᓪᓗᒍ, ᐄ ᑕᒪᓐᓇ ᐱᒋᐊᖅᑕᐅᓂᐊᓕᖅᑯ, ᐃᑲᔪᖅᑐᒻᒪᕆᐅᕗᖅ, ᑕᒪᒃᑯᐊ ᐊᖏᔪᖅᑳᖑᔪᓂᑦ 
ᐃᖅᑲᓇᐃᔮᓃᓐᓂᐊᖅᑳᑦ, ᑕᒪᓐᓇ ᐊᕝᕕᐊᕈᑎᖃᖅᑯ, ᐊᒻᒪᓗ ᐊᕝᕕᐊᕈᑎᖃᐃᓐᓇᓂᐊᖅᑯᑦ, ᓱᕐᓗ 
ᑕᑯᔅᓴᐅᒐᓗᐊᖅᑐᓂ ᐅᐸᒐᔅᓴᐅᖏᑦᑐ. ᓇᐅᒃᑯᓕᒫᖅ, ᐃᓄᐃᑦ ᓄᖅᑲᕐᑎᑕᐅᕙᑦᑐᑦ ᐊᖏᔪᖅᑳᓄᑦ ᐃᖅᑲᓇᐃᔮᖑᔪᑦ 
ᑕᕝᕘᓇ ᐊᕝᕕᐊᕈᑎᒧᑦ; ᑕᒪᓐᓇ ᐊᕝᕕᐊᕈᑎᐅᔪᖅ ᓄᖅᑲᖓᑎᑦᑎᕗᖅ ᓇᒧᓐᖓᕐᕕᖃᕈᓐᓃᑎᑦᑎᓪᓗᓂ. 
ᐋᖅᑮᓇᓱᐊᕋᑦᑕᑦ ᐃᓄᓐᓄᑦ, ᐅᖃᐅᔾᔭᐅᓯᒪᓪᓗᑎᒃ ᐊᒥᓱᑦ ᐊᕐᓇᐃᑦ ᐃᖅᑲᓇᐃᔭᖅᑐᑦ ᐳᓴᓐᑎᖏᓐᓂ 
ᐊᐅᔪᖅᑲᐅᑎᐅᔪᑦ ᖃᑦᑎᐅᒻᒪᖔᑕ? 
 
ᖃᑦᑎᐅᕙᑦ ᑎᒥᒥᑎᒍᑦ ᐊᔪᕈᑎᖃᖅᑐᑦ ᐊᖏᔪᖅᑲᐅᑎᓂᒃ ᐃᖅᑲᓇᐃᔮᖃᖅᑲᑦ? ᑕᑯᓚᐅᖅᓯᒪᓐᖏᑦᑐᖓ 
ᐃᖅᑲᓇᐃᔭᖅᑐᒥᒃ ᑎᒥᒥᑎᒍᑦ ᐊᔪᕈᑎᓪᓕᒃ ᐊᒻᒪᓗ ᑎᒥᒥᑎᒍᑦ ᐊᔪᕈᑎᖃᖅᑐᑦ ᐱᔪᓐᓇᕐᓂᖃᕋᓗᐊᖅᑐᑎᒃ 
ᐃᓱᒪᒋᔭᐅᖃᑦᑕᖏᑦᑎᐊᕐᖓᑕ. 

ᐊᕐᕌᓂᑎᑐᑦ, ᐱᒋᐊᕈᑎᖃᓚᐅᖅᓯᒪᔪᒍᑦ ᐃᒻᒥᓃᖅᑕᐃᓕᒪᓂᕐᒥᑦ. ᒫᓐᓇᕈᓗᒃ ᑲᑎᒪᓂᕐᔪᐊᖅᑕᖃᓚᐅᖅᑐᖅ 
ᐃᒻᒥᓃᖅᑕᐃᓕᓂᕐᒧᑦ. ᑕᓂ 600-ᓂᒃ 700-ᒧᑦ ᑲᑎᒪᔭᖅᑐᖅᑐᖃᓚᐅᖅᑐᖅ ᐃᖃᓗᓐᓄᑦ ᑕᒪᓐᓇᓗ 
ᐃᑲᔫᑎᖃᓪᓚᕆᓚᐅᖅᑐᑦ ᓯᕙᑖᕐᕕᒻᒥ, ᓈᑦᑎᐅᖑᔭᒥᓗ ᑲᑎᒪᖃᑕᐅᓚᐅᖅᑐᖅ ᐅᓪᓗᑐᐃᓐᓇᕐᒥᓂᒃ 
ᓯᓚᑦᑎᐊᕚᓘᖃᑦᑕᓚᐅᕋᓗᐊᕐᖓᑕ ᐃᖃᓗᓕᐅᑎᔪᖃᖅᑐᓂᓗ ᐊᓯᖏᓐᓂ ᓄᓇᓕᓐᓂᒃ ᐊᒥᓱᐊᓗᐃᓪᓗ ᐃᖃᓗᒻᒥᐅᑦ 
ᓇᑭᑐᐃᓐᓈᖅᓯᒪᔪᓪᓗ ᐅᖃᐅᓯᖃᖃᑦᑕᓚᐅᖅᑐᑦ ᐃᒻᒥᓃᖅᑕᐃᓕᒪᓂᕐᒥᑦ. 
 
ᑕᑯᓂᐊᖅᑐᒋᓚᐅᖅᓯᒪᒐᓗᐊᖅᑐᖓ ᐃᓕᓐᓂᒃ ᐊᓯᒧᓕ ᑕᑯᓚᐅᓐᖏᑭᒃᑭᑦ. ᐅᖃᖅᑲᐅᒐᒪᓛᒃ ᓯᓚᑦᑎᐊᕙᐅᓂᕋᖅᑐᒍ 
ᐃᖃᓗᓕᐅᑎᓯᒪᔪᓪᓗ ᓇᐅᔮᓃᒃᑲᓗᐊᕋᒪ ᓱᖁᑎᔅᓇᓚᐅᓐᖏᑦᑐᖓ. 
 
ᖃᐅᔨᒪᓚᐅᖅᑐᑦ ᑕᑯᓪᓗᑎᒍᓪᓗ ᐊᔅᓱᕈᖃᑦᑕᓚᐅᖅᑐᖅ ᑕᐃᒃᑯᐊ ᐃᒻᒥᓃᖅᑕᐃᓕᒪᓂᕐᒧᑦ ᑲᑎᒪᔪᑦ 
ᓯᕗᓕᖅᑎᖃᐅᖅᑐᑎᓪᓗ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂ, ᑕᑯᒐᒃᑯᑦ ᓯᕙᑖᕐᕕᒻᒥ ᐅᓪᓛᒃᑯᑦ 
ᐅᐱᒋᑦᑎᐊᓚᐅᖅᑕᕋ ᑲᑎᒪᔭᖅᑐᓯᒪᖔᕈᒪᓪᓗᓂ ᐃᒻᒥᓃᖅᑕᐃᓕᒪᓂᕐᒧᑦ ᐊᓯᕙᓐᖏᖔᕐᓗᓂ. 
 
ᐅᖃᐅᓯᖃᑐᐃᓐᓇᕈᓐᓇᖏᑦᑐᖓᓕ ᐃᒻᒥᓃᖅᑕᐃᓕᒪᓂᕐᒥᑦ. ᓱᒋᐊᖃᓪᓚᕆᑦᑐᒍᑦ. ᖃᓄᖅ ᐋᓐᓂᐊᖅᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ ᓱᒃᑲᓐᓂᕈᓐᓇᕋᔭᖅᑲᑦ ᐃᒻᒥᓃᖅᑕᐅᓕᒪᑎᑦᑎᓂᕐᒧᑦ? 
 
ᖃᐅᔨᒪᔪᖓ ᑕᒪᒃᑯᐊ ᐱᓕᕆᐊᖑᓂᐊᖅᑐᑦ ᖃᐅᔨᒪᓪᓗᖓᓗ ᑲᒪᕙᓪᓕᐊᓕᕇᕐᖓᑕ ᐃᓄᐃᑦ ᑕᒪᔅᓱᖓᒥ 
ᐱᖃᑕᐅᓚᐅᖅᓯᒪᔪᑦ. ᐊᐱᕆᓂᐊᓚᐅᖅᑕᕋ ᐋᓐᓂᐊᖅᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᒥᓂᔅᑕᖓ 
ᑲᑎᒪᓚᐅᓐᖏᓂᑦᑎᓐᓂ. ᒪᒥᐊᒃᑲᓗᐊᖅᑐᖓ ᑲᑎᒪᖃᑕᐅᔪᓐᓇᓚᐅᓐᖏᓐᓇᒪ ᐃᓚᐅᕋᑖᓚᐅᕐᓂᕐᓄᑦ 
ᖃᓂᒪᖃᑦᑕᖅᑐᖓᓗ. 
 
ᓄᓇᕗᒻᒥᓪᓕ ᐅᖃᐅᓯᖃᖅᑐᓂ, ᐅᕙᒍᑦ ᒥᔅᓵᓄᑦ ᒐᕙᒪᒃᑯᑎᓐᓂ, ᓂᕈᐊᖅᑕᐅᓯᒪᓂᑦᑎᓐᓄᑦ, 
ᓯᓚᑖᓃᓐᖔᖅᓯᒪᔪᖃᕐᒥᔪᖅ ᑲᑎᒪᕕᑦᑎᓐᓂ ᖃᐅᔨᒪᔪᓂᒃ ᖃᓄᖅ ᑕᒪᒃᑯᐊ ᓴᖅᑭᕈᒪᔭᕗᑦ ᓄᓇᕗᑦᑎᓐᓂ. 
 
ᒐᕙᒪᒃᑰᓪᓗᑕ, ᑲᑉᐱᖓᓱᓐᖏᓚᐅᖅᑕ ᐅᖃᐅᔾᔭᐅᒐᐃᒐᑦᑕ ᑎᒃᑯᐊᖅᑕᐅᒐᓗᐊᕈᑦᑕᓘᓐᓃᑦ, ᑲᑉᐱᐊᓱᓕᓐᖏᑯᑦᑕ 
ᐳᓚᒦᑐᐃᓐᓇᖅᑑᔮᕋᔭᖅᑐᒍᑦ ᓈᓚᒍᓐᓃᕐᓗᑕ ᑭᒃᑯᑦ ᓂᓪᓕᐊᒐᓗᐊᕐᒪᖔᑕ. 
 
ᖃᐅᔨᒪᔪᒍᑦ ᖁᕕᐊᓱᒻᒪᑕ ᓴᖅᑭᖅᑕᐅᓚᐅᕐᓂᖓᓐᓂ ᓄᓇᕗᑦ ᑭᓯᓂᓕ ᐊᒥᓱᑦ ᓈᒻᒪᓴᓐᖏᑦᑐᑦ ᓄᓇᕗᒻᒥ ᐊᒻᒪᓗ 
ᐊᐱᖅᓱᑐᐃᓐᓇᖃᑦᑕᖅᑐᒍ ᖃᖓᒃᑯᑦ ᓇᒻᒥᓂᖅ ᓄᓇᕗᖃᓛᕐᒪᖔᑦᑕ. 
 
ᓂᕈᐊᕐᓂᐅᓛᖅᑐᒥᖅᑲᐃ ᒫᓐᓇᕈᓘᓛᓕᖅᑐᓂ, ᑕᒪᓐᓇ ᐊᐱᖅᑯᓯᐅᔪᖅ ᐅᖃᐅᓯᒃᑲᓂᖅᑲᑦ. ᖃᓄᐃᑦᑐᒥᒃ 
ᒐᕙᒪᖃᕈᒪᒐᔭᖅᑭᑦ? ᖃᓄᐃᑦᑐᒥᒃ ᒐᕙᒪᖃᕈᒪᒐᔭᖅᑎᑦ? ᖃᓄᐃᓘᓕᖅᑑᒐᓗᐊᓪᓕᐅᑯᐊ ᒐᕙᒪᒃᑯᑦ 
ᐊᓐᓈᑦᑐᕋᐅᑎᒋᐊᖃᓐᖏᒃᑲᓗᐊᕐᖓᑕ ᒐᕙᒪᒃᑯᑦ ᕖᕝᕗᐊᕆᒥᓗ ᓂᕈᐊᓂᖅᑕᖃᓛᕐᒥᔪᖃᐃ. 
 
ᐊᐱᕐᓱᖃᑦᑕᕐᓗᑕ ᒥᓂᔅᑕᐅᔪᓂᒃ, ᒐᕙᒪᒃᑯᓐᓄᑦ. ᑕᒪᓐᓇ ᑕᐅᑐᓐᖑᐊᕋᒋᓚᐅᕋᒃᑯᑦ ᑕᒪᒃᓱᒥᖓᓗ ᓂᕆᐅᒃᑐᖓ 

ᐃᓄᐃᑦ ᐊᔭᐅᓯᔪᒥᒋᐊᖃᓕᖅᑐᑦ ᒐᕙᒪᒃᑯᓐᓂᑦ ᒐᕙᒪᒃᑯᓪᓗ ᐊᑑᑎᖃᕐᓂᕐᓴᐅᒐᔭᖅᑐᑦ ᐃᓄᓐᓄᑦ. 
ᐃᑲᔪᖅᐸᓪᓕᐊᑎᒐᔭᖅᑐᑦ ᐃᓄᓐᓄᑦ ᐅᐱᓐᓇᕋᓂ ᐃᓄᐃᑦ ᐃᑲᔪᖃᑎᒋᓱᖑᒻᒪᑕ ᑭᓯᐊᓂᓕ ᒐᕙᒪᒃᑯᑦ 
ᑕᐃᒪᐃᓕᐅᓐᖏᒻᒪᑕ ᐅᕙᒍᑦ ᐱᔪᒪᔭᕋᓗᐊᓐᖏᓐᓂᒃ. ᐅᕙᓐᓄᑦ ᐃᓱᒪᕙᒃᑲᒪ, ᐅᑯᐊ ᒐᕙᒪᒃᑯᑦ ᐃᓄᓐᓂᒃ 
ᐃᑲᔪᕆᐊᖃᕋᓗᐊᕐᒪᑕ, ᐱᓕᕆᖃᑎᖃᑦᑎᐊᕐᓗᑎᒃ ᐃᓄᓐᓂᒃ. 
 
ᖁᓚᓐᖏᑦᑐᖓ ᑕᒪᓐᓇ ᓴᖅᑭᑕᐅᑲᓐᓂᖃᑦᑕᕐᓂᐊᕐᒥᔪᖅ ᑕᖅᑭᓂ ᖃᐃᕙᓪᓕᐊᔪᓂᒃ ᐊᕐᕌᒍᓂᓘᓐᓃᑦ. ᑕᒪᒃᑯᐊᓕ 
ᓇᖕᒥᓂᖅ ᐱᓕᕆᕕᖁᑎᖃᖅᑐᑦ ᓄᓇᕗᒻᒥ, ᓇᒻᒥᓂᖅ ᐱᓕᕆᕕᖃᖅᑐᑦ ᐃᓱᒪᒃᓴᕐᓯᐅᕈᓐᓇᕐᒪᑕ ᖃᓄᖅ ᑕᒪᒃᑯᐊ 
ᑳᓐᑐᕌᖑᔪᑦ ᐱᐅᓯᒃᑲᓐᓂᕈᓐᓇᕐᒪᖔᑕ. 
 
ᐃᓛᓐᓂᒃᑯᑦ ᕿᐱᓗᒃᑕᐅᓱᖑᓪᓗᑎᒃ. ᐆᒃᑐᑎᒋᓗᒍ, ᑲᓇᐃᑎᐊᓐ ᓄᐊᑦ ᖃᖓᑕᓱᓕᕆᔨᒃᑯᑦ, ᐃᓚᒌᓴᒃᑯᑦ, ᓄᓇᓯ 
ᑯᐊᐳᕆᓴᒃᑯᑦ, ᐃᓚᓐᓂᒃᑯᑦ ᕿᐱᓗᒃᑕᐅᓱᖑᔪᑦ ᓯᓚᑖᓂᒻᒪ ᓄᓇᕗᒻᒥ ᓇᒻᒥᓂᖃᖅᑐᓄᑦ ᐃᑲᔪᕈᑕᐅᔪᓐᓇᖅᑐᓄᑦ. 
ᑲᓇᐃᑎᐊᓐ ᓄᐊᑦ ᐱᖁᑎᒍᔭᐅᔪᖅ ᐊᕝᕙᓪᓗᐊᖏᑦ ᑕᐃᒃᑯᐊᓗ ᐃᓚᒌᓴᒃᑯᑦ, ᖃᓄᑎᒋᑦ ᐱᖁᑎᖃᕐᒪᖔᑦᑕ 
ᖃᐅᔨᒪᓐᖏᑦᑐᖓ, ᑭᓯᐊᓂᓕ ᑲᓇᐃᑎᐊᓐ ᓄᐊᑦ ᓇᑉᐸᓪᓗᐊᖓ ᐱᖁᑎᒋᔭᕗᑦ. 
 
ᐃᓕᑕᕆᔭᐅᓯᒪᓐᖏᑦᑐᖅ ᓄᓇᕗᒻᒥ ᓇᒻᒥᓂᖃᖅᑐᓄᑦ ᐃᑲᔪᓯᐊᖑᕙᒃᑐᓂᒃ ᐊᑐᐊᒐᕐᒥ. ᖃᓄᐃᒻᒪᑦ. 
ᐃᑲᔪᖅᑐᐃᓐᖏᓚᒍ ᖃᖓᑕᓲᖁᑎᑦᑎᓐᓂᒃ? ᐊᓐᓂᐊᖅᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓐᓄᓪᓗ, ᐅᖃᐃᓐᓇᖅᐸᒻᒪᑕ 
ᑕᒪᒃᑯᐊ ᐋᓐᓂᐊᕐᕕᓕᐊᖅᑐᑦ ᐊᐅᓪᓚᖃᑦᑕᕐᒪᑕ ᓇᒻᒪᒍᓱᓐᖏᓐᓂᕋᖅᑐᑎᒃ ᖃᓄᐃᑦᑐᒥ ᖃᖓᑕᓱᒥᒃ ᐊᑐᖅᑕᒥᓐᓂᒃ. 
 
ᑭᕙᓪᓕᕐᒥᐅᑕᐅᒐᒪ ᐃᑲᔪᖅᑐᕋᒃᑯᓗ ᑲᓇᐃᑎᐊᓐ ᓄᐊᑦ. ᖃᐅᔨᒪᓐᖏᑦᑐᖓ ᖃᓄᐃᑦᑐᒥᒃ ᑐᑭᓯᓯᒪᒻᒪᖔᕐᒪᑦ 
ᑕᐃᒃᑯᓇᓐᖓᑦ, ᑭᓯᐊᓂᓕ ᑮᓇᐅᔭᓕᐅᖅᐸᑕ, ᐃᑲᔪᖅᐸᓪᓕᐅᑎᒐᔭᕐᒥᔪᑦ ᐅᑭᐅᖅᑕᖅᑐᓕᒫᒧᑦ. ᕗᔅ ᐃᐊ, ᑕᐃᒃᑯᐊ 
ᐊᑭᕋᖅᑐᓐᖏᑕᒃᑲᑦ. ᐊᓯᖏᓐᓄᑦᑕᐅᖅ ᐃᓄᓐᓄᑦ ᐱᖁᑎᒋᔭᐅᒻᒥᔪᑦ ᑭᓯᐊᓂᓕ ᐊᔾᔨᒋᓐᖏᑦᑕᖏᓐᓂᒃ ᐃᓄᓐᓂᒃ 
ᓯᓚᑖᓂ ᓄᓇᕗᑦ. 
 
ᑮᓇᐅᔭᓕᐅᖃᑦᑕᖅᐸᑕ, ᑮᓇᐅᔭᐃᑦ ᑕᑯᔾᔭᖏᑕᒃᑲ, ᑭᓯᐊᓂᓕ ᑲᓇᐃᑎᐊᓐ ᓄᐊᑦᖑᑉᐸ, ᐃᓚᖏᑦ ᑕᑯᓂᐊᖅᑕᒃᑲ 
ᐃᓯᖅᐸᓪᓕᐊᔪᑦ. ᐅᕙᓐᓄᓚᕆᔾᔭᖏᑦᑐᒐᓗᐊᖅ, ᑕᒪᒃᑯᓄᖓ ᓄᖅᑲᖓᐅᑎᖃᕆᐊᖃᓐᖏᑦᑐᒍᑦ. 
 
ᐃᓪᓗᓕᕆᓂᕐᒥᒃ ᐅᖃᐅᓯᖃᕈᑦᑕ, ᐃᓪᓗᑭᕐᓱᑐᒻᒪᕆᐅᒐᑦᑕ ᓄᓇᕗᒻᒥ. ᐃᓚᖏᑦ ᐱᕕᑭᑦᑐᒻᒪᕆᒻᒥ ᐃᓪᓗᖃᖅᑐᑦ, 
ᕿᖓᐅᒻᒥ, ᑕᑯᓚᐅᕐᓯᒪᒐᑦᑕ ᐃᓪᓗᓂᒃ ᒥᑭᔪᑎᑯᓪᓗᓐᓂ ᐊᒃᓱᐊᓗᒃ ᓇᒻᒪᒃᑐᓂᒃ ᐅᕕᒃᑲᐅᔪᓄᑦ. 
 
ᑕᒪᒃᑯᐊ ᐃᓚᔭᐅᒋᐊᕈᓐᓇᖅᑐᑎᒃ ᑕᐃᒪᓪᓗ ᐊᑭᑭᓐᓂᕐᓴᐅᔪᒃᓴᐅᓪᓗᓂ ᒫᓐᓇᐅᔪᖅ ᐊᑐᖅᐸᒃᑕᑦᑎᓐᓂᒃ 
ᐃᓚᓯᒋᐊᕐᓂᕐᒧᑦ. ᑕᒪᒃᑯᐊ ᐊᓯᐊᒍᑦ ᐃᓱᒪᒋᕙᓪᓕᐊᒋᐊᖃᕋᑦᑎᒍᑦ. ᐃᓪᓗᓕᕆᔨᕐᔪᐊᒃᑯᑦ 
ᐊᐱᕐᓱᐸᓪᓕᐊᔭᕆᐊᖃᓕᖅᑐᑦ ᐃᓄᓐᓂᒃ ᖃᓄᖅ ᑕᑯᔪᒪᒻᒪᖔᑕ ᐃᓪᓗᓕᕆᓂᕐᒧᑦ. 
 
ᐃᓚᖏᑦ ᖃᓪᓗᓈᑦ ᓄᓇᖓᓐᓃᑦᑐᑦ, ᑮᓇᐅᔭᓂᒃ ᓴᖅᑭᒍᑎᒃ, ᓇᐅᔭᓂ ᖃᑦᑎᕈᑎᑕᕐᓗᑎᒃ, ᐊᒻᒪᓗ ᐊᒡᒍᒧᖓᑉᐸᑦ. 
ᑕᒪᒃᑯᓂᖓ ᓇᐅᔮᕐᒥᐅᑦ ᐋᖅᑮᒋᐊᖃᕐᓂᐊᖅᑐᖅ ᐊᑲᐅᓐᖏᓕᐅᕈᑎᐅᔪᓂᒃ, ᓯᕗᓪᓕᖅᐹᒥᓪᓕ ᐃᒻᒥᓂᒃ ᑕᐃᒪᓐᓇ 
ᑕᐃᒪᐃᑦᑎᓚᐅᖅᓯᒪᓐᖏᑦᑕᖓ. 
 
ᑕᐃᒪᓕ, ᑕᒪᒃᑯᐊ ᐸᐃᑉᐹᒦᑦᑐᑦ ᑐᕚᕇᓐᓇᕋᑦᑎᒍᑦ ᖃᐅᔨᒪᓂᖃᑦᑎᐊᖅᑐᑕ ᐊᑐᕈᓐᓇᑦᑎᐊᖅᑕᑎᓐᓂ. 
ᐅᖃᒃᑲᓐᓂᕈᒪᕗᖓ ᒥᓂᔅᑕᖓᓐᓄᑦ ᐱᖅᑯᓯᓕᕆᔨᒃᑯᑦ, ᐅᖃᐅᓯᓕᕆᔨᒃᑯᑦ, ᐃᓐᓇᐃᑦ ᐃᓅᑐᑦᑐᐃᓪᓗ 
ᐅᖃᐅᓯᕆᖅᑲᐅᔭᖓᓐᓂ ᐊᐱᕆᓛᑐᐃᓐᓇᖅᑐᒍᓪᓗ ᓈᒻᒪᓯᑉᐸᑦ, ᑭᓯᐊᓂᓕ ᓂᕈᐊᖅᑕᐅᑐᐊᖅᑲᑦ, 
ᐅᖃᐅᓯᕆᖅᑲᐅᔭᕗᑦ ᐃᓐᓇᕐᓂᑦ ᑲᑎᒪᔨᓂᒃ ᐊᒻᒪᓗ ᑎᓴᒪᖓᓐᓃᓕᖅᑐᑎᒃ ᒫᓐᓇ ᐅᖃᐅᓯᕆᖃᑦᑕᖅᑐᑎᒍᓪᓗ  

ᑐᓴᖃᖅᑕᖅᑐᑎᒍᓪᓗ. ᑭᓯᐊᓂᓕ, ᑕᐃᑲᓃᒍᓐᓃᖅᑐᖓ. ᑕᐃᓐᓇ ᑎᒥᐅᔪᖅ 
ᐊᐅᓚᓂᖃᑦᑎᐊᕐᓂᐊᖅᑐᒋᓚᐅᖅᑕᕋᓗᐊᕋ ᖃᐅᔨᒪᒐᑦᑎᒍ ᓯᕗᓕᖅᑎ ᓂᕈᐊᖅᑕᐅᓯᒪᔪᖅ. 
 
ᐃᓛᓐᓂᒃᑯᑦ, ᑕᑯᓐᓇᖃᑦᑕᓲᕆᓐᖏᓇᑦᑎᒍᑦ ᐱᔪᓐᓇᕐᓂᕗᑦ, ᑭᓯᐊᓂᓕ ᖃᓄᖅ ᐅᖃᕈᓐᓇᑦᑎᐊᕐᓂᖏᓐᓂ 
ᓈᓚᖔᖃᑦᑕᓲᕆᒐᑦᑎᒍ, ᑭᓯᐊᓂ ᐱᔪᓐᓇᕐᓂᖏᑦ ᑕᑯᓐᓇᕐᓇᑎᒍ. ᐃᓄᒃ ᑕᑯᔅᓴᐅᓂᖓᓐᓂ ᐃᓱᒪᑐᐃᓐᓇᓲᖑᒐᑦᑕ. 
ᐃᓐᓇᕐᓂᑦ ᑕᑯᓐᓇᕋᐃᒐᑦᑕ ᑎᒃᑯᐊᕐᓂᐊᖅᑕᑎᓐᓂ ᑲᑎᒪᔨᐅᓂᕐᒧᑦ, ᖃᐅᔨᒪᔫᒥᒋᐊᖃᕐᓂᐊᕐᒥᔭᕗᑦ ᐱᔪᓐᓇᕐᓂᖏᑦ. 
ᐱᔪᓐᓇᕐᓂᖃᖅᑎᓪᓗᑎᒍ ᐱᓯᒪᑦᑎᐊᕐᓗᑎᒍᓪᓗ ᒐᕙᒪᒃᑰᓪᓗᑕ ᑕᐃᒪᐃᓐᓂᕈᓂ, ᒪᓕᒐᓕᐅᖅᑎᐅᔪᑎᒍᑦ, 
ᐱᖃᑕᐅᒋᐊᖃᕐᓂᐊᖅᑐᒍᑦ ᐃᓐᓇᐃᑦ ᑲᑎᒪᔨᖏᓐᓄᑦ ᑎᒃᑯᐊᖅᓯᓂᕐᒥᑦ ᐅᖃᐅᔾᔭᐅᓚᐅᖅᓯᒪᓐᖏᓇᑦᑕ ᓱᓕ 
ᑎᒃᑯᐊᖅᓯᖃᑕᐅᓂᐊᕐᒪᖔᑦᑕ. 
 
ᑭᓯᐊᓂᓕ ᑲᑎᒪᔩᑦ ᐱᒻᒪᕆᐅᓂᐊᖅᑐᑦ ᒐᕙᒪᒃᑯᓐᓄᑦ, ᑕᐃᒪᐃᒋᐊᖃᓐᖑᓱᑦᑐᑦ ᐊᒻᒪᓗ 
ᐊᐅᓚᓂᖃᑦᑎᐊᕐᓂᐊᒪᕐᖔᑕᓗ ᓴᓐᖏᓂᖃᑦᑎᐊᕐᓂᐊᕐᒪᖔᑕᓘᓐᓃᑦ ᐱᔪᓐᓇᕐᓂᖃᕐᓗᑎᒃ 
ᐋᖅᑭᔅᓯᒪᓂᕆᓂᐊᖅᑕᖏᓐᓂᓪᓗ, ᐱᖃᑕᐅᒋᐊᖃᖅᑐᒋᔪᖓᓗ ᐃᓗᐊᓃᓐᓂᖏᓐᓄᑦ ᓄᓇᕗᑦ ᒐᕙᒪᒃᑯᖏᓐᓂ, 
ᐱᖃᑕᐅᒋᐊᖃᖅᑐᒋᔪᖓᓪᓕ ᑎᒃᑯᐊᖅᑕᐅᓂᐊᖅᑎᓪᓗᒋᑦ ᐃᓐᓇᐃᑦ ᑲᑎᒪᔨᖏᓐᓄᑦ. 
 
ᐃᓐᓇᐃᑦ ᓂᕆᐅᖃᑦᑕᕐᖓᑕ ᐅᓪᓗᒥᐊᓕᖅᑐᖅ ᐊᒥᓲᒻᒪᑕᓗ ᐃᓐᓇᐃᑦ ᐱᖃᑕᐅᑎᑕᐅᖃᑦᑕᖅᓯᒪᓐᖏᑦᑐᑦ. 
ᖃᓄᖅᑑᕐᖓᑕ ᓱᓕ ᐃᑲᔪᕈᓐᓇᕋᔭᕐᒪᖔᑕ ᐃᓅᓯᕐᒥᓂᒃ. 
 
ᐅᐊᑦᑐᐊᕉᒍᓂᓕ, ᐊᐱᕆᒐᔭᕐᒥᒐᑦᑎᒍ ᐃᓐᓇᐃᑦ, ᐳᓛᕆᐊᕐᓗᑎᒍ ᐃᓐᓇᐃᑦ ᐊᐱᖅᓱᕆᐊᖃᖅᑐᕐᓗᒋᑦ, ᓲᕐᓗ 
ᐊᐃᑉᐸᕋᓪᓗ ᐱᑦᑎᐊᖃᑦᑕᐅᑎᓐᖏᑯᓐᓄᒃ ᐃᓐᓇᕐᒨᕋᔭᖅᑐᖓ ᖃᐅᔨᒋᐊᕐᕕᒋᓗᒍ. ᓄᑲᕐᓂᑦ/ᐊᖏᔪᓐᓂᑦ 
ᐊᑲᐅᓐᖏᓕᐅᕈᑎᖃᕐᓂᕈᒪ, ᑐᓴᕆᐊᕐᕕᒋᒐᔭᕐᒥᔭᒃᑲ ᐃᓐᓇᐃᑦ. 
 
ᑕᒪᒃᑯᐊᖑᕗᑦ ᐃᑲᔪᕈᓐᓇᖅᑐᑦ ᑕᒪᒃᑯᓂᓐᖓ ᐃᓅᓯᑦᑎᓐᓂ ᐊᑲᐅᓐᖏᓕᐅᕈᑎᖃᕋᐃᒐᑦᑕ ᓈᒻᒪᑦᑐᖃᓐᖏᑉᐸᓪᓘᓐᓃᑦ. 
ᐃᓐᓇᐃᑦ ᑲᒪᓪᓗᐊᑕᕋᔭᕐᒥᔪᑦ ᐅᕝᕙᓘᓐᓃᑦ ᐊᓯᕙᕐᓂᕐᒥᑦ ᐃᓕᓐᓂᐊᕆᐊᖃᕈᑎᒃ, ᐃᓅᓯᕐᒥᓘᓐᓃᑦ, ᐃᓐᓇᐃᑦ 
ᑲᒪᔨᐅᒐᔭᖅᑐᑦ. ᐆᒪᔪᓕᕆᓂᕐᒧᑦ, ᑕᒪᒐᔭᕆᓪᓗᑎᒃ. 
 
ᐅᓪᓗᒥᐅᓕᖅᑐᖅ, ᐃᒪᐃᓕᖅᑐᑦ: ᐃᓅᓯᓕᕆᓂᖅ, ᐊᑲᐅᓐᖏᓕᐅᕈᑎᖃᖅᑐᑦ ᐃᓅᓯᕐᒥᓂᒃ, 
ᐃᓄᓕᕆᔨᒃᑯᓐᓅᖔᕋᔭᖅᑐᒍᑦ. ᑭᓇᑐᐃᓐᓇᖅ ᐱᑦᑎᐊᖏᑉᐸᑦ, ᐸᓖᓯᒃᑯᓐᓅᕋᔭᖅᑐᒍᑦ. ᐆᒪᔪᓕᕆᓂᕐᒨᑉᐸᑦ, 
ᐊᑲᐅᓐᖏᓕᐅᕈᑎᖃᖅᑐᓂᒃ, ᐆᒪᔪᓕᕆᔨᒃᑯᓐᓅᕋᔭᖅᑐᒍᑦ. ᐊᑲᐅᓐᖏᕈᑎᑕᖃᕐᓂᖅᑲᑦ ᓄᓇᓕᓐᓂᒃ. 
ᕼᐊᒻᒪᓚᒃᑯᓐᓅᕋᔭᖅᑐᒍᑦ. 
 
ᐃᓐᓇᐃᓪᓕ ᐱᓕᕆᐊᕆᔭᕆᐊᓕᖏᓐᓂ ᑲᒪᑎᑕᐅᒍᓐᓃᕐᖓᑕ. ᑕᒪᓐᓇ ᐅᑎᖅᑎᒋᐊᖃᕋᑦᑎᒍ ᖃᐅᔨᒪᓂᖏᑦ 
ᐊᑐᕐᓗᒋᑦ: ᐃᓐᓇᕈᓛᕐᒥᒐᑦᑕ, ᑭᓯᐊᓂᓕ ᑎᓯᑦᑎᓯᒪᑦᑎᐊᖅᑐᒍᑦ ᑕᒪᒃᑯᐊ ᖃᓪᓗᓈᑎᑐᐃᓐᓇᖅ ᐃᓅᓯᖃᓕᖅᑎᓪᓗᑕ. 
 
ᑕᐃᒪᓕ ᑐᐊᕕᕐᓇᓕᖅᐳᖅ ᑕᐃᒪᐃᑦᑐᖅ ᑎᒥᐅᔪᖅ ᓴᖅᑭᑕᐅᔭᕆᐊᖃᕐᒪᑦ, ᑕᒪᓐᓇ ᐃᓱᒪᒃᓴᕐᓯᐅᕈᑎᒋᔭᕆᐊᖃᕋᑦᑎᒍᑦ 
ᐊᑲᐅᓂᐊᕐᒪᑦ ᐅᖃᐅᓯᕆᑐᐃᓐᓇᖏᓪᓗᒍ. ᑕᐃᒪᐃᑦᑐᒥᒃ ᓂᕆᐅᒃᐸᓪᓚᐃᔪᒍ. 
 
ᑲᒥᓯᓇᐅᔪᖅ ᐅᖃᐅᓯᕐᖓᐅᑎᒥᑎᒍᑦ, ᑕᒪᒃᑯᐊ ᑭᓱᑐᐃᓐᓇᐃᑦ ᖃᓄᐃᓐᖏᒻᒪᑕ, ᑕᒪᐃᑦᑐᒥᒃ ᓂᕆᐅᓚᐅᕋᑦᑕ 
ᐅᐱᓐᓇᕋᓂ ᑕᐃᒪᐃᑦᑐᓂᒃ ᒐᕙᒪᒃᑯᑦ ᑎᑎᕋᓚᐅᖅᑐᑦ, ᐊᑕᐅᑦᓯᑯᑦᑕᐅᖅ ᐅᖃᑐᐃᓐᓇᕆᐊᖃᓐᖏᒻᒪᑕ ᐅᐱᓐᓇᕋᓂ  

ᐱᔭᒃᓴᓕᒻᒪᕆᐊᓗᔪᒍ ᓱᓕ. ᑕᒪᒃᑯᐊ ᑲᒪᒋᓚᐅᕐᓚᕗᑦ ᑲᒪᒋᔭᕆᐊᓕᑉᐳᑦ. ᑲᒥᒋᓗᒋᑦ ᑲᒪᒋᔭᕆᐊᓕᓯ. 
 
(ᑐᓵᔨᑎᒍᑦ ᐃᓱᓕᑦᑐᖅ) ᐅᖃᖅᑎ, ᐱᐅᓐᖏᒻᒪᑦ ᐅᖃᑐᐃᓐᓇᕐᓗᓂ, “ᓱᓕ ᐱᔭᒃᓴᓕᒻᒪᕆᐊᓗᒐᑦᑕ.” 
ᑕᐃᒪᐃᓕᖓᑎᓪᓗᒍ. ᐅᖃᑐᐃᓐᓇᕐᓗᓂ ᐱᐅᓐᖏᒻᒪᑦ “ᓱᓕ ᐱᔭᒃᓴᓕᒻᒪᕆᐊᓗᒐᑦᑕ.” ᐱᓕᕆᒋᐊᓚᐅᖅᑕ. ᑕᒪᒃᑯᐊ 
ᐊᓯᑦᔨᕆᐊᖃᖅᑐᑦ ᐊᓯᑦᔨᓚᐅᕐᓚᕗᑦ ᖁᕕᐊᓱᓐᓂᐊᕐᒪᑕ ᐃᓄᐃᑦ ᓄᓇᕗᑦ ᒐᕙᒪᒃᑯᖏᓐᓂᑦ. ᐱᓕᕆᒋᐊᓚᐅᕆᓯ. 
ᑕᒪᒃᑯᐊ ᐊᓯᑦᔨᕐᓗᒋᑦ ᐊᑐᐊᒐᐅᔪᑦ; ᐊᓯᑦᔨᕐᓗᒋᑦ ᒪᓕᒃᑕᐅᔭᕆᐊᖃᖅᑐᑦ; ᐊᓯᑦᔨᕐᓗᒋᑦ ᐃᖅᑲᓇᐃᔭᖅᑎᑖᕐᓂᕐᒧᑦ 
ᐊᑐᐊᒐᐅᔪᑦ; ᐊᓯᑦᔨᕐᓗᒋᑦ ᑕᒪᒃᑯᐊ ᑎᑭᑉᐸᒃᑐᑦ, ᖃᖓᑕᓱᒥᑦ ᓂᐅᓗᑎᒃ ᐃᖅᑲᓇᐃᔭᕆᐊᓕᕐᓗᑎᖃᐃ, ᐊᑕᐅᓯᕐᒥ, 
ᓄᓇᓕᐅᔪᒥ ᖃᖓᑕᓲᒃᑯᑦ ᑎᑭᑦᑐᒥᒃ ᐋᑐᕙᒥ ᓱᒃᑯᐊᕿᑎᑦᑎᔨᕈᕐᓗᓂ ᓄᓇᓕᓐᓄᑦ. ᑕᐃᒃᑯᐊ ᐃᓄᖃᓐᖏᒻᒪᑕ 
ᓄᓇᓕᓐᓂ?. 
 
ᖁᓄᑦᑕᐃᓕᒋᑦᑎ ᑕᐱᖃᑲᐃᓐᓇᕐᓗᓯ ᓄᓇᓕᐅᔪᓂᒃ. ᓄᓇᖃᖅᑐᓂᒃ ᐃᓄᓐᓂᒃ ᐱᖃᑦᑕᕐᓗᓯ. ᑲᑉᐱᐊᓱᖃᑦᑕᖏᓪᓗᓯ 
ᑕᐃᒃᑯᐊ ᓄᓇᓕᐅᔪᑦ ᐃᒪᐃᓕᑐᐃᓐᓇᕆᐊᖃᖅᑐᑦ, “ᑕᐃᒪᐃᒍᓐᓇᖏᑦᑐᓯ.” ᐃᖅᑲᓇᐃᔭᖅᑎᑖᕈᓯ ᓄᓇᖃᖅᑐᒥᒃ, 
ᑕᐃᒪᐃᓕᔾᔭᖏᒻᒪᑕᓕ, ᐅᕝᕙᓘᓐᓃᑦ ᐃᓄᓕᕆᔨᑕᕐᓂᕐᒧᑦ ᓂᐅᕙᐅᓐᓚᒥᖔᖅᑐᒥᒃ. ᑕᒪᒃᑯᐊ ᓂᐅᕙᓐᓛᓐᒥᐅᑦ 
ᐱᐅᒋᓐᖏᓪᓗᒋᑦ ᐅᖃᕋᓱᐊᓐᖏᑦᑐᖓ, ᑭᓯᐊᓂᓕ ᐱᑕᖃᖅᑐᓴᐅᒻᒪᑦ ᑕᕝᕙᓂ ᓄᓇᓕᐅᔪᓂ ᑕᐃᒪᒃᓴᐃᓐᓇ 
ᐱᓕᕆᑎᒋᔪᓐᓇᖅᑐᑦ, ᑕᐃᒃᑯᐊ ᖃᐅᔨᒪᑦᑕᐅᑎᒋᒐᔭᕐᒪᑕ ᐃᓕᖅᑯᓯᖅᑎᒍᑦ ᖃᐅᔨᒪᓂᕐᒧᑦ, ᐊᒻᒪᓗ ᖃᐅᔨᒪᓂᖃᕐᓗᓂ 
ᐱᔪᒪᔭᐅᔪᓂᒃ ᓄᓇᓕᓐᓂ. 
 
ᑕᒪᒃᑯᐊ ᐃᓄᐃᑦ ᐊᑐᓚᐅᕐᓚᕗᑦ. ᑕᒪᒃᑯᐊ ᐃᓄᑦ ᐊᑐᓚᐅᕐᓚᕗᑦ. ᑲᑉᐱᐊᓱᒃᑲᑦᑕ? ᖃᖓᒪᑯᐊ ᐊᑐᐊᒐᐅᔪᑦ 
ᐊᓯᑦᔨᓚᖅᑕᕗᑦ ᑕᒪᒃᑯᐊ ᐃᓄᖁᑎᕗᑦ ᓇᓚᒃᐸᓪᓕᐊᓂᐊᓕᕋᑦᑎᒍᑦ? ᑕᐃᒪᓕ ᖃᖓᒃᑯᑦ ᐊᑐᓕᕐᓂᐊᖅᐱᑕ ᑕᒪᒃᑯᐊ 
ᐃᓄᓕᕆᔨᒃᑯᑦ ᓇᓚᒍᓐᓇᕐᓯᓂᐊᖅᐸᑦ ᐃᖅᑲᖅᑐᐃᔨᕋᓛᖑᔪᑦ ᑲᑎᒪᔨᖏᓐᓂᒃ. ᐃᓱᒪᓂᐊᕐᒪᑕ ᑕᒪᒃᑯᐊ 
ᐃᖅᑲᖅᑐᐃᕕᓕᕆᓂᕐᒧᑦ ᑲᑎᒪᔨᕋᓛᖑᔪᑦ ᑎᒥᐅᓪᓗᑎᒃ ᑲᒪᒋᔭᖃᑦᑎᐊᕐᒪᑕ, ᐃᓱᒪᑐᐃᓐᓇᖏᓪᓗᑎᒃ ᐃᓄᓕᕆᔨᐅᒐᒪ 
ᐸᐃᒃᐹᑎᒍᑦ ᓇᓗᓇᐃᒃᑯᑕᖃᖅᑐᖓ, ᑭᒃᑯᒐᓗᐊᓂᒃᑯᐊ, ᑕᐃᒪᐃᑦᑐᒥ ᐃᓱᒪᔪᓂ. 
 
ᑕᐃᒪᓕ ᐊᑐᖅᑕᕙᓐᖏᑦᑐᓂᒃ ᐱᔭᕆᐊᖃᓕᕋᑦᑕ, ᑐᐊᕕᐊᖃᕐᓗᑕ ᐊᓯᑦᔨᖅᐸᓪᓕᐊᔪᒪᔭᑦᑎᓐᓂᒃ. ᓇᒻᒪᒃᓯᕗᖅ 
ᒐᕙᒪᒃᑯᑦ ᐊᑐᖅᑕᐅᕙᓐᖏᑦᑐᓂᒃ ᐃᓕᖅᑯᓯᐅᔪᓂᒃ ᐊᑐᕆᐊᓕᕐᓗᑎᒃ, ᑐᐊᕕᐊᖃᕐᓗᑎᒃ. ᓱᒃᑲᐃᑦᑐᑯᓗᒻᒥ 
ᐸᕐᖑᖅᑐᑎᑐᑦ ᐃᖏᕐᕋᓂᖃᕐᒪᑕ. ᐃᓚᓐᓂᒃᑯᖃᐃ ᒪᔪᖅᑲᐅᓗᐊᖅᐸᒻᒪᑦ ᐅᑎᑲᐃᓐᓇᕆᐊᖃᖅᐸᒃᐳᑦ. 
 
ᐱᓕᕆᒋᐊᓚᐅᖅᑕ. ᑕᒪᒃᑯᐊ ᐱᔨᑦᓯᑦᑎᐊᕐᓗᒋᑦ ᓄᓇᕗᒻᒥᐅᑕᐅᔪᑦ ᐅᕙᑎᓐᓂᒃ ᑕᕝᕙᓃᑎᑦᑎᔪᑦ. ᑲᑐᑦᔨᖃᑎᒌᓪᓗᑕ, 
ᐊᑐᓂᑦ 19-ᖑᖏᓪᓗᑕ ᑭᒡᒐᖅᑐᒐᖃᕐᓗᑕ, ᑲᑐᑦᔨᓗᑕᓕ, ᐅᕙᑦᑎᓐᓂᒃ ᑕᕝᕙᓂᑎᑦᑎᔪᑦ, ᑕᐃᒃᑯᐊ 
ᐱᔨᑦᓯᕆᐊᖃᕋᑦᑎᒍᑦ ᐱᔪᒪᔭᖏᑦ ᒪᓕᓪᓗᒋᑦ. 
 
ᑕᖅᑲᒃᑯᓄᖓᐃᓐᓇᖅ ᐅᕙᓃᑎᑕᐅᒐᑦᑕ. ᐃᒃᐱᒋᓚᐅᕐᓚᕗᑦ. ᐃᓱᒪᖃᑦᑕᓐᖏᓚᐅᖅᑕ ᐱᒻᒪᕆᐅᒐᑦᑕ 
ᐱᔪᓐᓇᖅᑐᒋᓕᓐᖏᓪᓗᑕ ᐃᓄᖁᑎᕗᑦ ᐅᖃᖃᑎᒋᓐᖏᒃᑲᓗᐊᕐᓗᒋᑦ, ᐃᖓᐃ ᑖᓄᑦ 
 
ᐋᓐᓂᕐᓇᒻᒪᕆᒃᐳᖅ ᓱᓕ ᐊᕗᖓᒃᑲᓐᓂᖅ ᑎᑭᐅᑎᓯᒪᓐᖏᓐᓇᑦᑕ. ᐊᓕᐊᓇᐃᑉᐳᕐᓕ ᐃᓛᓐᓂᒃᑯᑦ 
ᑕᑯᓐᓇᑐᐃᓐᓇᕆᐊᒃᓴᖅ ᐊᒻᒪᓗ ᐃᓱᒪᓕᕐᓗᓂ, ᐱᓕᕆᓯᒪᔪᒍᑦ ᐱᐅᓚᕆᑦᑐᓂᒃ ᐊᕐᕌᒍᓂ ᑎᓴᒪᓂᐅᔪᓂᒃ. 
ᐅᖃᖅᑲᐅᒐᒪ, ᐊᑦᔨᒋᓕᐅᑎᒐᒃᓴᖃᑦᑎᓐᓇᑕ, ᖃᓄᕐᓕ ᐅᖃᕈᓐᓇᖅᑭᑦ ᐱᑦᑎᐊᖅᑐᒍᑦ. ᐱᑕᖃᖏᑦᑐᒍᑦ ᐅᕙᑦᑎᓐᓄᑦ 
ᐊᔾᔨᐅᑎᒐᒃᓴᒥᒃ. 

ᐃᓱᒪᒍᓐᓇᕋᓗᐊᖅᑐᒍᑦ ᐱᑦᑎᐊᓂᕋᓪᓗᑕ, ᓄᓇᕘᖃᓕᕋᑦᑕ. ᑕᕝᕙᑐᐊᑦᑎᐊᖅ ᐊᑦᔨᐅᑎᒍᓐᓇᖅᑕᕗᑦ ᓄᓇᑦᑎᐊᕐᒥᐅᑦ 
ᐊᒻᒪᓗ ᑖᒃᑭᐊᖑᓪᓗᑕ, ᐃᒪᐃᑦᑑᔮᖅᑐᑦ, ᖃᓪᓗᓈᑦ ᐅᖃᕋᔭᕐᒪᑕ, ᐊᑦᔨᐅᖏᓐᓂᑐᐊᖓ ᐃᑯᒪᐅᑉ ᐊᒻᒪᓗ ᓂᓚᐅᑉ 
ᖃᓄᓪᓗᑭᐊᖅ, ᐅᓐᓄᒃᑯᑦ ᐊᒻᒪᓗ ᐅᓪᓗᒃᑯᑦ, ᐃᑯᒪᒃ ᐊᒻᒪᓗ ᓂᓚᒃ, ᖃᓄᑭᐊᖅ. ᖃᐅᔨᒪᔪᓯ. ᐊᒥᓱᐊᓗᓐᓂᒃ 
ᐊᑦᔨᒌᖏᑦᑐᖃᒻᒪᑕ ᐊᑐᖅᑐᓂᒃ ᓄᓇᑦᑎᐊᕐᒥ. ᖃᕿᐊᖅᓯᖏᑦᑐᖓ ᓄᓇᑦᑎᐊᕐᒥᐅᓂᒃ. ᑭᓯᐊᓂᓕ ᐊᑐᖅᑕᖏᒍᑦ, 
ᓄᓇᖃᖅᑳᖅᓯᒪᔪᑦ ᐃᓄᐃᑦ ᒥᑭᒋᔭᐅᒻᒪᕆᒻᒪᑕ ᐃᓱᒪᒋᕙᕋ, ᒥᑭᒋᔭᐅᓂᖏᑦ. 
 
ᐊᑦᔨᒋᖏᑎᐊᖅᑕᖓᓂᒃ ᐃᓂᒋᔭᖃᑦᑐᑦ, ᐅᖃᑐᐃᓐᓇᖅᑐᖓ ᐊᑦᔨᐅᑎᑦᑎᒍᓐᓇᖏᓐᓇᑦᑕ ᐅᕙᑦᑎᓐᓂᒃ ᐃᓄᖏᓐᓄᑦ 
ᓄᓇᑦᑎᐊᕐᒥ. ᐃᖅᑲᐅᒪᔭᕆᐊᖃᕋᑦᑕ ᐱᒻᒪᕆᖃᕋᑦᑕ ᓄᓇᕗᒻᒥᒃ. ᐃᓘᓇᑕ, ᐊᒥᓲᓂᖅᓴᑎᒍᑦ ᐱᒻᒪᕆᖃᕋᑦᑕ 
ᓄᓇᕗᒻᒥᒃ. 
 
ᓇᐃᑦᑐᒥᒃ ᐅᖃᐅᓯᖄᔾᔪᓚᐅᕋᒪ ᐃᒃᐸᒃᓴᖅ ᒪᑐᒥᖓ, ᐊᑐᐃᓐᓇᐅᓂᐊᕐᒥᒐᒪ ᓄᓇᕗᒻᒦᓂᐊᕐᕋᒪ ᐊᑯᓂᒧᑦ. ᑐᖁᓛᕋᒪ 
ᓄᓇᕗᒻᒥ, ᖃᓂᑦᑑᓂᖅᐸᑦ ᐅᖓᓯᑦᑑᓂᖅᑲᓪᓗ. 
 
>>ᐃᓪᓚᖅᑐᑦ 
 
ᐅᐊᑦᑎᐊᕉᖏᑐᒃᑯᑦ. ᐅᖃᐅᓯᖃᖅᑲᐅᒐᒪ, ᐃᒻᒪᖃ ᐅᖃᓐᖑᐊᓂᒃᑯᑐᐃᓐᓇᖅ. ᐅᖃᖅᑲᐅᒐᒪ ᐱᑕᖃᒻᒪᑦ ᐃᓄᓐᓂᒃ 
ᒥᑕᐅᑎᒃᓴᓐᓂᕋᐃᓪᓗᖓ ᐅᕙᑦᑎᓐᓂᒃ. ᐊᒻᒪᓗ ᐃᓚᖏᑦ ᑕᐃᒃᑯᐊ ᐃᓄᐃᑦ, ᖃᐅᔨᒪᔪᖓ, ᑕᒫᓃᖏᓐᓇᔾᔮᖏᒻᒪᑕ 
ᑕᒫᓃᑎᓪᓗᖓ ᓱᓕ. 
 
ᑲᔪᓯᒐᓱᐊᖅᐸᑉᐳᖓ ᑕᐃᒫᒃ, ᐊᔪᓕᕆᒪ, ᐊᓯᒃᑲᓗ ᑕᐃᒪᐃᑦᑐᑲᔭᕐᒥᒻᒪᑕ, ᐊᔪᓕᕈᕕᑦ, ᓂᑯᕕᒃᑲᓂᕐᓗᑎᒃ ᐊᒻᒪᓗ 
ᐱᓱᒋᐊᓯᒃᑲᓂᕐᓗᑎᑦ. 
 
(ᑐᓵᔨᑎᒍᑦ) ᐃᓛᓐᓂᒃᑯᑦ, ᐊᒃᓱᕈᓐᓇᑐᒃᑰᐸᒃᑲᑦᑕ. ᐊᓂᒎᑎᒐᐃᒐᑦᑎᒍ ᐊᒃᓱᕈᓐᓇᖅᑐᐃᑦ, ᖃᐃᔨᒪᒋᐊᖃᖃᑦᑕᖅᑐᒍᑦ 
ᐊᓂᒍᑦᑐᑦ. ᖁᓚᓕᖏᓪᓗᑕ. ᑕᐃᒪᓐᓇ ᐅᖃᐅᔾᔨᕙᑦᑐᒍᑦ ᐃᓅᓱᒃᑐᖁᑎᑦᑎᓐᓂᑦ. 
 
ᐅᖃᐅᔾᔭᐅᕙᓚᐅᕋᑦᑕ ᐊᒻᒪᓗ ᐅᖃᖅᓯᒪᒻᒥᔭᕋ ᐅᕙᓂ, ᐊᐅᓚᑦᑎᓱᒋᓚᐅᕋᒪ ᒐᕙᒪᖃᓕᕋᑦᑕ ᓄᓇᕗᒻᒥ. 
ᐅᖃᐅᔾᔭᐅᑦᑕᓕᖅᑯᖓ ᐄ, ᐊᐅᓚᑦᑎᔪᑎᑦ ᑭᓯᐊᓂ ᑎᒍᖏᓪᓗᓱᓕ ᐃᓱᒪᖃᕐᓂᖅ. 
 
ᑎᒍᔭᕆᐊᖃᕋᑦᑎᒍᑦ ᐃᓱᒪᒋᔭᕗᑦ ᐊᒻᒪᓗ ᖃᐅᔨᓕᕐᓗᑕ ᐊᐅᓚᑦᑎᔪᒍᑦ ᐊᔪᓐᖏᓐᓂᖃᑦᑐᒍᑦ ᓯᕗᓪᓕᐹᑦᑎᐊᒥ 
ᒐᕙᒪᕈᕋᑦᑕ ᓇᒥᑐᐃᓐᓇᖅ, ᒐᕙᒪᖃᑦᑐᒍᑦ ᓄᓇᕗᒻᒥ. 
 
ᑭᓯᐊᓂᓕ, ᐊᑐᖏᓇᑦᑕ ᐱᔪᓐᓇᐅᑎᑦᑎᓐᓂᒃ ᐊᒻᒪᓗ ᑲᔪᓯᖏᓇᑦᑕ ᓯᓐᓇᑦᑑᒪᒋᓚᐅᖅᑕᖓᓂᒃ ᐊᒪᕈᐊᓕᐅᑉ, 
ᓂᖏᐅᑦᓯᐊᑉ, ᒦᑲ ᕿᓚᕝᕙᖅ ᐊᒻᒪᓗ ᑕᐃᒃᑯᐊ ᐃᓄᐃᑦ. ᓯᓐᓇᑦᑑᒪᒋᔭᐅᓚᐅᖅᑐᖅ ᐃᓚᐃᔭ ᒪᓂᕋᔭᒃ ᐊᒻᒪᓗ 
ᑕᐃᒃᑯᐊ ᐃᓄᐃᑦ. 
 
ᑐᑭᓯᖏᑕᕗᑦ ᐃᓱᒪᒋᔭᐅᓚᐅᖅᑐᖅ ᐊᐅᓚᑦᑎᓂᕆᓕᖅᑕᑎᓐᓂᒃ. ᐊᒃᓱᕈᒃᑲᓐᓂᕆᐊᖃᑦᑐᒍᑦ ᐱᓕᕆᒃᑲᓂᕐᓗᑎ. 
ᑕᒪᒃᑯᐊᒍᕗᑦ ᖃᐅᔨᒪᒋᐊᓕᕗᑦ. ᐃᓚᖏᑦ, ᐱᔭᕆᐊᑭᑦᑐᑦ. 

ᓲᕐᓗ, ᑮᓇᐅᔭᓕᐅᕋᓱᐊᕐᓂᒃᒧᑦ ᐱᕙᓪᓕᐊᑎᑦᑎᓂᕐᒥᒃ ᓄᓇᓕᓐᓂ, ᐱᓕᕆᕕᐊ ᐃᑯᐱᑦᑐᓕᕆᔨᒃᑯᑦ ᐅᖃᕋᔭᖅᑐᑦ 
ᑮᓇᐅᔭᓕᕆᔨᒃᑯᓐᓄᑦ, ᐊᓯᔾᔨᓚᐅᖅᓯᐅᒃ ᐱᓕᕆᐊᒃᓴᓄᑦ ᐊᖏᖃᑎᒌᒍᑕᐅᕙᑦᑐᒧᑦ ᐊᑐᐊᒐᖓ ᑕᒪᑐᒧᖓ 
ᐃᓪᓗᓕᐅᕐᓂᕐᒧᑦ. 
 
ᑖᓐᓇ ᐃᓪᓗ, ᓇᑉᐸᖅᑕᐅᓂᖓ ᐃᓘᑉ, ᑐᓂᓗᒍ ᐱᓕᕆᐊᖑᓂᖓᓄᑦ ᐊᖏᖃᑎᒌᒍᑦ ᑕᐃᑯᖓ ᓄᓇᓕᐅᔪᒧᑦ, 
ᑭᓇᑭᐊᖅ ᓄᓇᓕᓐᓂᑦ ᐊᒻᒪᓗ ᑕᐃᓐᓇ ᑮᓇᐅᔭᖅ ᓱᕐᕋᒐᔭᖏᑦᑐᖅ ᓄᓇᓕᓐᓂ. ᐃᖅᑲᓇᐃᔭᖅᑏᑦ 
ᓄᓇᓕᓐᓃᒃᑲᔭᖅᑐᑦ. ᑐᐊᕕᐊᖃᔾᔮᖏᑦᑐᑦ ᐃᖅᑲᓇᐃᔮᒥᒃ ᐊᐅᓚᔾᔮᖏᒻᒪᑕᓕ ᓄᓇᓕᓐᓂᒃ. ᑮᓇᐅᔭᖅ 
ᓄᓇᓕᓐᓃᓂᐊᖅᑐᖅ, ᐃᒻᒪᖃ ᓄᓕᐊᖃᕈᓂ, ᕿᑐᓐᖓᖃᓪᓗᓂ, ᐊᖓᔪᖅᑳᖏᒃ ᐊᒻᒪᓗ ᐃᓚᒋᔭᖏᑦ, ᑮᓇᐅᔭᐃᓪᓗ 
ᓱᕐᕋᖏᓪᓗᑎᒃ ᓄᓇᓕᖓᓂ. ᐱᔭᕆᐊᑭᑦᑐᖅ. 
 
ᑕᐃᒪᓕ, ᐃᒻᒥᓂᒃ ᐅᖃᕋᓱᑐᐃᓐᓇᖏᒃᑯᑦ ᐅᕝᕙᓘᓐᓃᑦ ᑲᑉᐱᖓᓱᒃᑯᑎᒃ ᐃᓄᓐᓂᒃ ᑳᓐᑐᓛᑦᑕᐅᓯᒪᔪᓂᒃ. 
ᑮᓇᐅᔮᓗᓐᓂᒃ ᖃᓪᓗᓈᓅᑐᐃᓐᓇᖅᑐᖃᖃᑦᑕᕐᖓᑦ. ᒥᓕᐊᒐᓵᓗᓐᓂᒃ ᓄᓇᕗᒻᒦᓐᖔᖅᑐᓂᒃ ᐃᓪᓗᓕᐅᕐᓂᕐᒧᑦ. 
 
ᐅᕙᖓᓪᓕ ᐃᓪᓗᓕᐅᕈᓐᓇᖏᑦᑐᖓ. ᕿᔪᓕᕆᔨᐅᓐᖏᓐᓇᒪ ᑭᓯᐊᓂᓕ ᖃᐅᔨᒪᔪᖓ ᐊᑐᓂ ᓄᓇᓕᓐᓂᒃ, 
ᐃᓪᓗᓕᐅᕈᓐᓇᖅᑐᖃᓪᓚᕆᑦᑐᖅ ᐸᐃᑉᐸᖃᑐᐊᕈᑎᒃ. ᒐᕙᒪᒃᑯᑦ ᐱᒋᐊᖅᐸᓪᓕᐊᒋᐊᖃᓪᓚᕆᓕᖅᑐᑦ ᐊᒻᒪᓗ 
ᐱᕕᖃᕐᓂᖅᓴᐅᓗᑎᒃ ᓄᖅᑲᖓᑎᑦᑎᑐᐃᓐᓇᖏᓪᓗᑎᒃ ᐃᓱᒪᒋᔭᐅᔪᓂᒃ. 
 
ᓈᓚᒃᑯᕕᒋᑦ ᒐᕙᒪᒃᑯᑦ ᐊᑭᑦᑐᕋᐅᑎᑐᐃᓐᓇᖅᓯᒪᔪᑦ ᒐᕙᒪᒃᑯᖃᒃᑲᓐᓂ ᐊᒻᒪᓗ ᐊᑐᐊᖅᓯᑐᐃᓐᓇᖅᑐᑎᓪᓗ 
ᐃᓚᖓᑦᑎᒍ. ᑕᐃᒪᓕ, ᐃᓚᖓᑎᒍᑦ ᐱᐅᔪᓂᒃ ᓴᖅᑮᓯᒪᔪᒍᑦ ᑕᐃᒪᐃᒋᐊᖃᕋᑦᑕ. ᐱᔭᕆᐊᖃᕋᑦᑎᒍ. 
 
ᑕᐃᒪᓕ, ᖃᐅᔨᒪᓐᖏᒃᑲᓗᐊᖅᑐᖓ ᑭᒃᑰᓗᑕ ᐅᑎᕐᓂᐊᕐᒪᖔᑦᑕ ᐅᕝᕙᓘ•ᓃ ᓇᓕᖅᑐᑉ ᐊᕐᕋᒍᒋᓛᖅᑕᑎᓐᓂ 
ᐅᑎᕋᔭᕐᖔᑦᑕ ᐊᓯᖏᓐᓄᑦ ᓄᓇᓕᓐᓄᑦ ᓄᓇᕗᒻᒥ, ᑭᓯᐊᓂᓕ, ᑕᐃᒃᑯᐊ ᕿᒪᑦᑕᐅᔪᑦ 
ᐊᔅᓱᕈᕆᐊᒃᑲᓐᓂᕆᐊᖃᓪᓚᕆᑦᑐᑦ ᓯᕗᓪᓕᖅᐹᖑᑎᑦᑎᓗᑎᒃ ᐃᓄᓐᓂᒃ ᓄᓇᕗᒻᒥᐅᑕᕐᓂᑦ, ᓯᕗᓕᖅᑎᐅᓐᖏᑦᑐᑦ 
ᓄᓇᕗᒻᒥ, ᐄ ᓂᕈᐊᖅᑕᐅᒍᒥᓇᖅᑑᒐᓗᐊᖅ ᐃᖅᑲᓇᐃᔮᕐᓄᑦ ᑭᓯᐊᓂᓕ ᐊᒥᓲᒻᒪᑕ ᑭᖑᕐᕕᑦᑕᐅᒐᔭᖅᑐᒍᑦ 
ᐱᓕᕆᔪᓐᓇᕋᓗᐊᖅᑎᓪᓗᑕ. 
 
ᐃᓱᒪᑐᐃᓐᓇᓐᖏᓚᐅᖅᑕ ᓂᕈᐊᕐᓂᕐᒥᑦ. ᐃᓱᒪᖅᓴᖅᓯᐅᖔᕆᐊᖃᖅᑐᒍᑦ ᖃᓄᖅ ᐱᔨᑦᑎᑦᑎᐊᕈᓐᓇᓂᖅᓴᐅᒻᒪᖔᑦᑕ 
ᐃᓄᓐᓂᒃ. ᓂᕈᐊᖅᑎᑐᐊᕆᓐᖏᑕᑦᑎᓐᓂ ᑭᓯᐊᓂᓕ ᓄᓇᕗᒻᒥᐅᑕᓕᒫᕐᓂᑦ. ᑕᐃᒪᓕ, ᖃᓄᖅ 
ᐱᔨᑎᑦᑎᐊᕈᓐᓇᓂᖅᓴᐅᕕᑕ ᐃᓄᖁᑎᑦᑎᓐᓂ ᐊᒻᒪᓗ ᑕᒪᓐᓇ ᐃᓱᒪᒋᑦᑎᐊᖏᓐᓇᕆᐊᖃᕐᓂᖓᖅᑕᕗᑦ. 
 
ᑭᓯᐊᓕ ᖃᐅᔨᒪᔪᖓ, ᓂᕈᐊᖅᑕᐅᒍᔅᓯ ᐊᓯᖏᓐᓄᑦ ᑕᒪᓐᓇ ᐊᔾᔨᒋᔾᔮᖏᒻᒥᔭᖓ. ᐄ, ᓂᕈᐊᖅᑕᐅᓯᒪᔪᒍᑦ 
ᐊᔾᔨᒌᓐᖏᑦᑐᓂᒃ ᓂᕈᐊᖅᑎᓂᒃ ᓄᓇᕗᒻᒥ ᑭᓯᐊᓂᓕ ᐃᓅᓪᓗᑕ ᐊᓯᖏᓐᓂᑦᑕᐅ ᐃᓱᒪᒋᒋᐊᖃᖅᑕᕗᑦ ᑕᒪᒃᑯᐊ 
ᐃᓄᐃᑦ ᓇᑦᑎᓕᒻᒥᐅᑦ, ᓇᓄᓕᒻᒥᐅᑦ, ᐊᒥᑦᑐᕐᒥᑦ, ᐊᑯᓪᓕᕕᒻᒥᐅᑦ ᖃᒪᓂᑦᑐᐊᕐᒥᐅᑦ, ᐃᖃᓗᒻᒥᑦ, ᖁᑦᑎᑦᑐᒥᐅᑦ, 
ᒥᑦᑎᒪᑕᓕᒻᒥᐅᑦ, ᐃᓄᐃᓐᓇᐅᒻᒪᑕ. 
 
ᒫᓐᓇᓕ ᑕᒪᒃᑯᐊ ᐊᑲᐅᓐᖏᓕᐅᕈᑎᑕᖃᕐᖓᑕ, ᓲᕐᓗ, ᕿᑭᖅᑖᓗᒻᒥ, ᑭᕙᓪᓕᕐᒥᑦ, ᕿᑎᕐᒥᐅᓂᓗ, ᑕᒪᒃᑯᐊ 
ᐊᑯᐅᓐᖏᓕᐅᕈᑎᐅᔪᑦ ᐊᓯᔾᔨᒌᓐᖏᑦᑐᓂᒃ ᐊᕕᑦᑐᖅᓯᒪᔪᓂᒃ. ᑕᐃᒪᐃᖃᑦᑕᓲᖑᒻᒪᑕᓛᒃ ᑭᓯᐊᓂᓕ ᑕᒪᒃᑯᐊ 
ᐊᓯᔾᔨᕆᐊᖃᖅᑕᕗᑦ. ᓲᕐᓗ, ᓂᕈᐊᖅᑕᐅᓇᓱᓐᓂᐊᕈᒪ ᐊᔅᓱᕈᖃᑦᑕᕆᐊᖃᕐᓂᐊᖅᑐᖓ ᓂᕈᐊᖅᑕᐅᒍᒪᑐᐊᕈᒪ. 
 
ᐄ, ᑐᑭᓯᓇᑦᑎᐊᕈᓐᓇᕋᓗᐊᖅᑐᑎᒃ, ᑭᓯᐊᓂᓕ ᑭᓇᑐᐃᓐᓇᖅ ᐃᓄᒃ, ᐃᓱᒪᖅᓴᖅᓯᐅᕈᑎᒋᔭᕆᐊᖃᕋᔭᖅᑕᐃᑦ, 
ᑕᐃᒃᑯᐊ ᐃᑲᔪᕈᓐᓇᕋᔭᖅᑲᒃᑳ ᐊᓯᖏᑦ ᓄᓇᕗᒻᒥᐅᑕᐃᑦ. ᐄ, ᓂᕈᐊᕐᓂᖅᑕᖃᓛᕐᖓᑦ ᐱᐅᔪᖅ ᐊᒻᒪᓗ  

ᓴᖅᑭᔮᖃᑦᑕᕆᐊᖃᓛᕋᑦᑕ ᑕᒪᒃᑯᓂᖓ ᓂᕈᐊᖅᑕᐅᔾᔪᑎᒋᔪᒪᔭᑦᑎᓐᓂ, ᐃᓛᓐᓂᒃᑯᑦ 
ᐱᔨᑦᑎᕋᓐᖏᓗᐊᑲᐃᓐᓇᖃᑦᑕᓲᖑᒐᑦᑕ. 
 
(ᑐᓵᔨᒃᑰᕈᓐᓃᖅᑐᖅ) ᖃᐅᔨᒪᒐᓗᐊᖅᑐᖓ ᐃᓱᖃᕐᕕᖃᓐᖏᑦᑐᖓ, ᑭᓯᐊᓂᓕ, ᐱᓕᕆᖃᑎᖃᕐᓂᑦ; 
ᓇᐃᑦᑑᑎᒐᓱᐊᕐᓂᖓᖅᑲᕋ ᐅᓂᒃᑲᕋ. 
 
ᑲᒥᓴᓇ ᐅᖃᐅᓯᖃᕆᐊᓐᖓᑎᓪᓗᒍ ᐱᖓᔪᐊᓐᓂ ᑕᐃᒃᑯᓇᓐᖓᑦ ᐱᖓᓲᔪᖅᑐᓂᒃ ᐅᖃᖅᑲᐅᒻᒥᔪᖅ ᑭᓐᖓᐅᑦ  
ᐊᖏᕈᑎᖓᓐᓂ ᑕᒪᓐᓇᓗ ᓈᒻᒪᒋᓪᓗᒍ ᐱᓕᕆᐊᕆᔭᐅᔪᖅ ᑭᓯᐊᓂᓕ ᐱᕙᓪᓕᐊᓕᖅᑎᓪᓗᒋᑦ ᐃᓚᖓᓂᑦᑕᐅ 
ᑲᒪᖃᑦᑕᖅᓯᒪᓂᖅᓴᐅᓱᒋᔭᒃᑲᓕ. ᑕᒪᓐᓇ ᐅᖁᐅᓯᕆᒃᑲᓐᓂᐊᕐᔪᒍᒪᓪᓗᒍ ᕿᖓᐅᒻᒥᑦ ᐱᓕᕆᐊᖑᓗᐊᓐᖏᑦᑐᖅ 
ᑭᓯᐊᓂ ᒐᕙᒪᒃᑯᑦ ᐃᖅᑲᓇᐃᔮᖏᓐᓂᑦ ᓯᐊᕐᒪᖅᑎᕆᓂᖔᖅ. 
 
ᐱᒋᐊᕋᑖᕐᓂᖓᓂ ᑕᕝᕙᓂ ᐊᕐᕌᒍᒥ ᐊᑲᐅᓐᖏᓕᐅᕈᑎᑕᖃᓚᐅᕐᒪᑦ ᒐᕙᒪᒃᑯᑦ ᐃᖅᑲᓇᐃᔮᖏᓐᓂᑦ 
ᓯᐊᕐᒪᖅᑎᕆᓂᕐᒧᑦ. ᒐᕙᒪᒃᑯᑦ ᐃᖅᑲᓇᐃᔮᖏᓐᓂᑦ ᓯᐊᕐᒪᖅᑎᕆᓂᖅ ᓯᕗᓪᓕᐅᖅᐸᐅᓚᐅᕐᒪᑦ ᓄᓇᕗᒻᒥ 
ᐱᓕᒻᒪᔅᓴᐃᓂᕐᒧᑦ ᑲᒥᓴᓇᒧᑦ. ᓯᕗᓪᓕᐅᖅᐸᐅᓪᓗᓂ ᐅᖃᐅᓯᐅᓚᐅᕐᒪᑦ ᓄᓇᕗᒻᒥ ᒐᕙᒪᒃᑯᓐᓂᑦ ᒐᕙᒪᒃᑯᑦ 
ᐃᖅᑲᓇᐃᔮᖏᓐᓂᑦ ᓯᐊᕐᒪᖅᑎᕆᓂᐊᕐᓂᕋᐃᓪᓗᑎᒃ. ᑕᒪᓐᓇ ᐱᐅᔪᒻᒪᕆᐅᓱᒋᕙᕋ, ᓄᓇᓖᑦ 
ᐃᑲᔪᖅᑕᐃᓐᓇᐅᒋᐊᖃᖅᐳᑦ ᓄᓇᕗᒻᒥ ᒐᕙᒪᒃᑯᓐᓂᑦ, ᑭᓯᐊᓂ ᐱᓕᕆᐊᖃᖅᐸᓪᓕᐊᓕᖅᑎᓪᓗᑕ ᒐᕙᒪᒃᑯᑦ 
ᐃᖅᑲᓇᐃᔮᖏᓐᓂᑦ ᓯᐊᕐᒪᖅᑎᕆᓂᕐᒥᑦ ᓄᓇᓖᑦ ᓴᖅᑮᕙᓪᓕᐊᓪᓗᑎᒃ ᐊᑭᑐᔪᓂᑦ ᑲᔪᓯᕙᓪᓕᐊᕗᖅ. 
ᖃᓪᓗᓈᓃᒃᑲᔭᖅᑰᕋᕕᑦ ᓲᔪᖅᓴᕐᓂᓐᖏᒃᑯᕕᑦ ᖃᖅᑲᓂᒃ, ᐊᐳᒻᒥᑦ, ᐊᒻᒪ ᓯᑯᒥᑦ, ᐱᓱᑦᑐᓂ ᐃᖃᓗᓐᓂᑦ. ᓱᒻᒪᓪᓕ 
ᓯᐊᕐᒪᖅᑎᕆᒃᑲᓐᓂᓐᖏᓚᒍᑦ ᑭᓯᐊᓂ ᐃᖃᓗᓐᓃᓐᖔᖅᑐᓂᒃ? 
 
ᑕᐅᓴᒐᓴᐅᕗᑦ ᓄᑖᖑᔪᑦ, ᐃᖃᓗᓐᓅᖅᑎᑦᑎᓇᓱᐊᓪᓚᑦᑖᖅᑎᓐᓇᑕ. ᑭᓯᐊᓂ ᐊᑲᐅᓐᖏᓕᐅᕈᑎᑕᖃᓕᕐᒪᑦ 
ᐊᒥᓱᑲᓪᓚᓐᓂᑦ ᐃᖓᑖᓅᖅᓯᒪᒻᒪᑕ ᑲᖏᖅᖠᓂᕐᒥ, ᓯᐊᕐᒪᖅᑎᕐᓂᐊᖅᐸᕗᑦ ᑲᖏᖅᖠᓂᖅ. 
 
ᑕᒪᓐᓇ ᓯᓚᐃᒋᓚᐅᕋᒃᑯ, ᑭᓯᐊᓂᓕ ᑕᒪᓐᓇ ᐱᓕᕆᐊᕆᓐᖏᓇᒃᑯ. ᑭᓯᐊᓂ ᓯᐊᕐᒪᖅᑎᕆᓂᖅ, 
ᓯᐊᕐᒪᖅᑎᕆᕕᐅᒌᖅᓯᒪᔪᖅ ᓄᓇᓕᐅᔪᖅ ᑐᑭᖃᖅᑰᔨᓐᖏᒻᒪᑦ. ᐊᒻᒪᓗ ᐃᓄᐃᑦ ᐱᓐᖑᐊᖃᑐᐃᓐᓇᖅᑰᔨᒻᒪᑕ 
ᑲᑎᒪᔨᒃᑯᑦ ᐱᓕᕆᐊᓂᑦ, ᑲᑎᒪᔩᑦ ᐊᒥᓲᒻᒪᑕ, ᐅᖃᖅᑏ. 
 
ᐃᓄᑐᐃᓐᓇᐃᑦ ᐆᒻᒪᑎᓖᑦ, ᐃᑉᐱᓐᓂᐊᔪᑦ. ᐃᓄᐃᑦ ᖃᐅᔨᒪᔭᑐᖃᖏᑦ, ᐅᖃᐅᓯᖃᖅᐸᒃᑲᑦᑕ ᐃᓄᐃᑦ 
ᖃᐅᔨᒪᔭᑐᖃᖏᓐᓂᑦ. ᑕᐃᒃᑯᐊ ᓄᑦᑎᕆᐊᖃᓚᐅᖅᑐᑦ ᑲᖏᖅᖠᓂᕐᒥᑦ, ᐃᓚᖃᖅᑐᐃᓐᓇᐅᓪᓗᑎᒃ ᑲᖏᖅᖠᓂᕐᒥ, 
ᐃᓚᖃᖅᑐᐃᓐᓇᐅᓪᓗᑎᒃ ᑲᖏᖅᖠᓂᕐᒥᑦ, ᖃᓂᒌᑦᑎᐊᖅᑐᑎᒃ. 
 
ᐱᐅᕗᖅ ᐃᓄᐃᑦ ᓄᑦᑎᕈᒪᓕᕋᐃᒻᒪᑕ ᓄᓇᓕᖏᓐᓂᑦ. ᑭᓯᐊᓂ ᐃᓛᓐᓂᒃᑯᑦ ᓄᑦᑎᕈᒪᕙᓐᖏᓚᑦ, ᐱᓪᓗᒍ ᐃᓚᒌᑦ 
ᐃᓅᓯᕐᒥᓂᒃ ᐱᒻᒪᕆᐅᒻᒪᑕ. ᑲᑎᒪᔨᐅᓃᑦ ᐃᓄᒋᐊᑉᐳᑦ, ᐃᓛᓐᓂᒃᑯᑦ ᐊᖏᖃᑎᒌᓐᓇᖅᐸᓐᖏᓚᕗᑦ ᑭᓯᐊᓂ ᐃᓄᐃᑦ 
ᐆᒻᒪᑎᖃᕐᒪᑕ, ᐃᑉᐱᓐᓂᐊᓪᓗᑎᒃ, ᐃᓱᒪᒍᓐᓇᖅᑐᑎᒃ, ᑕᑯᓐᓇᓚᐅᕐᓚᕗᑦ ᐃᓅᓗᑎᒃ ᑕᖅᑳᓃᑐᐃᓐᓇᓐᖏᑦᑐᑎᒃ 
ᑎᒍᑐᐃᓐᓇᕐᓗᒋᑦ ᐃᓕᑐᐃᓐᓇᕈᓐᓇᖏᓐᓇᑦᑎᒃᑯ. 
 
ᐊᑐᕐᓗᒍ ᐃᓄᐃᑦ ᖃᐅᔨᒪᔭᑐᖃᖏᑦ, ᖃᓂᒌᑦᑎᐊᖅᑐᑦ ᐃᓚᒌᑦ. ᑕᑯᒋᐊᕆᐊᖃᕐᓂᐊᓕᕋᑦᑕ ᐸᕐᓇᐅᑎᓕᒫᖅ ᐊᐃᐳᕈ 
1999-ᒥ ᐃᓄᐃᑦ ᓂᕆᐅᒋᔭᐅᓚᐅᕐᒪᑕ ᖓᕙᒪᒃᑯᑦ ᖃᓪᓕᒋᐊᕐᓂᐊᕐᓂᕋᖅᑕᐅᓪᓗᑎᒃ ᐃᓄᓐᓄᑦ, ᒐᕙᒪᒃᑯᑦ ᖃᓄᖅ 
ᓄᑖᖅ ᒐᕙᒪᐅᔪᖅ ᐃᑲᔪᕈᓐᓇᕐᒪᖔᖅ ᐊᒻᒪ ᐃᓄᐃᑦ ᐱᒋᔭᖏᓐᓂᑦ ᑐᓂᓯᔪᓐᓇᕐᒪᖔᑕ. 

ᑕᒪᔾᔭᐅᕗᑦ ᐃᓄᐃᑦ ᑕᑯᖔᕈᒪᔭᖏᑦ. ᑕᐃᒪᐃᒻᒪᑦ ᐅᖃᖅᑏ, ᓇᓗᓇᓐᖏᑦᑐᖅ ᐅᖃᐅᓯᖃᑲᓐᓂᕈᓐᓇᕐᓂᐊᕋᒪ ᖃᓄᖅ 
ᐃᓱᒪᒋᔭᖃᕐᒪᖔᕐᒪ ᑕᒪᓐᓇ ᒪᓕᒐᓕᐅᖅᑏᑦ ᑲᑎᒪᓐᓇᖓ ᐃᓱᓕᓚᐅᓐᖏᓐᓂᖓᓂ; ᐅᖃᐅᓯᕆᒌ*ᓯᒪᖅᑰᓕᕋᑦᑎᒍ 
ᑮᓇᐅᔭᑎᒍᑦ ᐸᕐᓇᐅᑏᑦ ᐱᕕᔅᓴᖃᖅᑎᑕᐅᓂᐊᖅᑐᖓᓗ. 
 
(ᑐᓵᔨᑎᒍᑦ) ᑕᒪᒃᑯᐊ ᐅᖃᐅᓯᕆᔪᒪᑐᐃᓐᓇᖅᑲᐅᔭᒃᑲ, ᐅᖃᖅᑏ, ᑕᖅᑲᒃᑯᐊ ᐊᒥᓱᑦ ᐃᓄᐃᑦ ᓂᕆᐅᒻᒪᑕ, 
ᓂᕆᐳᓐᓂᖃᕐᒪᑕ ᓱᓕ ᑲᑉᐱᐊᒋᑦᑕᐃᓕᓚᕗᑦ, ᑲᑉᐱᐊᒋᑦᑕᐃᓕᓚᕗᑦ ᐱᓪᓗᒍ ᐅᕙᑦᑎᓐᓂᑦ ᑲᑉᐱᐸᓱᓐᖏᒻᒪᑕ, 
ᓂᕆᐅᓐᓂᖃᑐᐃᓐᓇᕐᒪᑕ. 
 
ᕿᒥᕐᕈᓚᐅᖅᑕ ᖃᓄᖅ ᕿᒥᕐᕈᔪᓐᓇᕐᒪᖔᖅᑎᒍ ᓂᕆᐅᓐᓂᕆᔭᖏᑦ ᐱᓕᕆᐊᖃᕋᓱᐊᕐᓗᑕᓗ ᓂᕆᐅᓐᓂᖏᓐᓄᑦ 
ᑕᐃᒫᒃ ᓴᖅᑮᓚᐅᕋᑦᑕ ᓄᓇᕗᒻᒥᑦ, ᒐᕙᒪᖃᕈᒪᓪᓗᑕ ᐊᐅᓚᓂᖃᖅᑐᒥᒃ ᐃᓄᐃᑦ ᐃᓕᖅᑯᓯᖏᑎᑐᑦ. 
 
(ᑐᓵᔨᑎᒍᑦ ᐃᓱᓕᑦᑐᖅ) ᐅᖃᕐᓗᖓ, ᖃᐅᔨᒪᑐᐃᓐᓇᖅᑕᕋ, ᖁᑦᑎᓐᓂᕐᓴᐅᔪᒥᒃ ᐃᖅᑲᓇᐃᔭᖃᖅᑐᖅ, 
ᐊᖏᖃᑎᒋᓗᒍᓐᖏᑦᑐᖅ ᐊᖏᖃᑎᒋᓐᖏᓪᓗᒍᓐᖏᑦᑐᖅ ..(ᑐᓵᔨᑎᒍᑦ):.. ᐅᖃᖅᑐᖃᖅᑲᐅᒻᒥᒻᒪᑦ ᕿᒥᕐᕈᓪᓗᒋᑦ 
ᒐᕙᒪᒃᑯᑦ ᐊᐅᓚᓂᖏᑦ ᐊᒻᒪᓗ ᒥᓂᔅᑕᐅᔪᑦ ᑕᒪᒃᑯᐊᓗ ᐃᓄᐃᑦ ᒥᓂᔅᑕᐅᔪᑦ ᐱᓕᕆᐊᖏᑦ ᐊᓯᑦᔨᖅᑕᐅᖃᑦᑕᖅᑐᑦ, 
ᑭᓯᐊᓂᓕ ᑕᐃᒃᑯᐊ ᒪᕐᕈᒃ ᖃᓪᓗᓈᖑᔪᑦ ᐊᓯᑦᔨᖅᑕᐅᓚᐅᕐᓯᒪᓐᖏᑦᑐᒃ. 
 
ᑕᒪᒃᑯᐊ ᐃᓄᓐᓄᑦ ᑕᑯᓐᓇᖅᑕᐅᖃᑦᑕᕐᒪᑕ ᑕᐃᓐᓇᓗ ᐃᓄᒃ ᐅᖃᖅᑐᓂ ᐃᓱᒪᒋᔭᒥᓂᒃ, ᐃᓱᒪᓪᓗᑎᒃ ᖃᓄᐃᒻᒪᑦ 
ᐃᓄᐃᑦ ᒥᓂᔅᑕᐅᔪᑦ ᐱᓕᕆᐊᖏᑦ ᐊᓯᑦᔨᕐᒪᖔᑕ ᑕᐃᒪᐃᓚᐅᖅᑎᓐᓇᒋᑦ ᐃᓚᖏᑦ. ᑕᒪᓐᓇ ᐅᖃᐅᓯᕆᑐᐃᓐᓇᖅᑕᕋ 
ᑕᒪᓐᓇ ᑕᑯᓐᓇᖅᑕᐅᖃᑦᑕᕐᒪᑦ ᐃᓄᓐᓄᑦ. 
 
ᐃᓄᐃᑦ ᑕᑯᕙᒻᒪᑕ ᒐᕙᒪᒃᑯᑦ ᐊᐅᓚᓂᖏᓐᓂᒃ ᐊᒻᒪᓗ ᖁᓚᕐᓇᖏᑦᑐᖅ ᐊᒥᓱᑦ ᐃᓄᐃᑦ ᑕᐃᒪᒃᓴᐃᓐᓇᖅ ᐃᓱᒪᔪ 
ᑕᐅᑐᒃᑐᑎᓪᓗ ᑕᐃᒪᒃᓴᐃᓐᓇᖅ ᒐᕙᒪᒃᑯᓐᓂᑦ. ᑕᐃᒪᓕ, ᑕᒪᒃᑯᐊ ᐃᓄᐃᑦ ᐃᓱᒪᒋᔭᖏᑦ 
ᐃᒃᐱᒋᑦᑎᐊᑲᓐᓂᕆᐊᖃᖅᑕᕗᑦ. 
 
ᐃᓛᓐᓂᒃᑯᑦ ᖃᐅᔨᒪᔪᖓ, ᐃᓅᒐᑦᑕ ᖃᐅᔨᒪᕙᒃᑐᑕᓗ ᖃᓄᐃᑦᑐᓂ ᑭᓐᖑᒪᔭᖃᕐᒪᖔᑕ ᐃᓄᐃᑦ. 
ᐅᖃᖃᑎᒋᖃᑦᑕᖏᒃᑯᑦᑎᒍᑦ ᐃᓄᐃᑦ, ᑕᖅᑲᒃᑯᐊᑐᐃᓐᓇᐃᑦ ᓄᓇᓕᐅᔪᑦ, ᖃᐅᔨᒪᔾᔭᖏᑦᑐᒍᑦ ᖃᓄᓪᓚᕆ 
ᐃᓱᒪᖃᕐᒪᖔᑕ. 
 
ᐅᖃᖅᑎ, ᑕᒪᒃᑯᐊ ᐅᖃᐅᓯᕆᔪᒪᕋᑖᕋᒃᑭ ᖁᔭᒋᔪᒪᓪᓗᒋᓪᓗ ᒪᓕᒐᓕᐅᖅᑎᐅᖃᑎᒃᑲ ᖃᐅᔨᒪᓪᓗᖓᓗ ᐃᓚᖏᑦ 
ᒪᓕᒐᓕᐅᖅᑎᐅᖃᑎᒃᑲ ᐅᕙᓐᓂ ᓇᓚᒍᒪᓗᐊᖅᑲᐅᖏᑦᑐᑦ ᑭᐅᔾᔪᑎᓐᓂᓪᓗ ᑐᓴᕈᒪᖅᑲᐅᓐᖏᑦᑐᑦ ᑭᐅᔾᔪᑕᐅᔪᓂᒃ 
ᐅᖃᐅᓯᕐᖓᐅᑎᖏᓐᓄᑦ. 
 
ᑕᐃᒪᓕ ᓂᕆᐅᒃᐳᖓ, ᑭᖑᓪᓕᖅᐹᖓᓂᒃ, ᑕᐃᒪᓕ ᓂᕆᐅᒃᐳᖓ ᐊᕐᕋᒍᑉ ᐃᓗᐊᓂ, ᖃᒪᓂᑦᑐᐊᕐᒥ 
ᑲᑎᒪᓂᑦᑎᓂᐅᓐᖏᑦᑐᖃᐃ, ᑕᒪᒃᑯᐊ ᑐᕌᕋᓱᐊᖅᑕᕗᑦ ᐱᓇᓱᒋᐊᖃᕋᑦᑎᒍᑦ. ᐊᐱᕆᔪᒪᔪᒍ ᐃᓄᓐᓂᒃ, ᑕᖅᑲᒃᑯᓂᖓ, 
ᖃᓄᐃᑦᑐᒥ ᒐᕙᒪᖁᕐᓗᑎᒃ ᑕᑯᔪᒪᒻᒪᖔᕐᒥᒃ? ᑐᕌᕋᓱᐊᖅᑕᕗᑦ ᑎᑭᓐᓂᐊᖅᐱᑎᒍᑦ? ᒪᓕᒐᓕᐅᖅᑎᐅᓪᓗᖓ 
ᓂᕈᐊᕈᒃᑭ, ᑕᒪᒃᑯᐊ ᐱᓇᓱᐊᕐᓂᐊᖅᐱᒋ ᐃᓄᐃᑦ ᐱᔪᒪᔭᖏᑦ? ᑕᒪᒃᑯᐊ ᐊᐱᖅᑯᑎᒋᖃᑦᑕᕆᐊᖃᕋᑦᑎᒍᑦ ᐃᓄᓐᓄᑦ 
ᑕᖅᑲᒃᑯᓄᖓ?. 
 
ᑭᖑᓪᓕᖅᐹᒥᒃ, ᖁᔭᓐᓇᒦᕈᒪᒻᒥᔪᖓ, ᐅᕙᓂ ᐅᖃᐅᓯᕆᖃᑦᑕᕐᓯᒪᔭᕋᓗᐊᕋ, ᐃᓚᖃᕋᒪ ᐃᓕᑕᕐᓯᓯᒪᓪᓗᖓᓗ ᐃᓄᒻᒥᒃ 
ᓇᐅᔭᕐᒥᐅᑕᐅᔪᒥᒃ ᐊᒻᒪᓗ ᖃᖏᐊ/ᐅᔪᕈᒐ ᐊᒻᒪᓗ ᒨᓇ ᐊᐅᑐᑦ. 

ᖃᐅᔨᒪᔪᖓ ᖃᒪᓂᑦᑐᐊᖅ ᓄᓇᑦᓯᐊᕙᓗᒃ, ᑭᓯᐊᓂᓕ ᔨᔾᔭᖃᓐᖏᒻᒪᑦ, ᐃᓄᐃᓪᓕ ᓯᔾᔭᒥᐅᑕᐅᒻᒪᑕ ᑭᓐᖑᕐᓯᒪᔭᓯ. 
ᖃᐅᔨᒪᓪᓗᖓᓗ ᐊᓯᕙᕐᓯᒪᓪᓗᑕ ᓇᑦᑎᓯᐅᖅᑐᑕ ᓇᐅᔭᓂ, ᐅᖃᓚᐅᕋᒪ ᖃᒪᓂᑦᑐᐊᕐᒧᕐᓂᐊᕋᒪ, 
ᐅᖃᐅᓯᖃᓕᖅᑎᓪᓗᑕ ᐅᖅᑯᓴᐅᑎᓄᑦ ᐊᒻᒪᓗ ᖃᐅᒪᓂᕐᒧᑦ ᐅᖅᓱᐊᓗᒻᒧᓄᑦ, ᐃᓄᐃᑦ ᐊᒃᓱᐊᓗᒃ ᐅᐱᒍᓱᒃᑐᑦ 
ᖃᒪᓂᑦᑐᐊᕐᒥᐅᓂᒃ ᐊᑐᖃᖅᑕᕐᓂᑯᒻᒪᑕ ᐃᖃᓗᖏᑕ ᐅᖅᓱᖏᓐᓂᒃ ᐅᖅᑯᔾᔪᑎᖃᖅᑐᑎᒃ ᖃᐅᒻᒪᖅᑯᑎᖃᖅᑐᑎᓪᓗ 
ᐊᒃᓱᐊᓗᒃ ᐊᒃᓱᕈᕐᓯᒪᔪᑦ ᐃᓄᓇᓱᐊᕐᓂᕐᒧᑦ ᐅᖃᕈᒪᓪᓗᖓᓗ ᐊᒃᓱᐊᓗᒃ ᐅᐱᒋᒐᒃᑭᑦ ᐃᓄᔪᓐᓇᕐᓂᕐᒧᑦ ᖁᔭᓇᒦᒃ 
ᐅᖃᖅᑎ, ᑭᐅᔪᓐᓇᖅᑎᑕᐅᒐᒪ. ᖁᔭᓐᓇᒦᒃ. 
 
>>ᐸᒃᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᐊᓇᕈᐊᖅ. ᑲᑎᒪᔾᔪᑎᒃᓴᖅ 9. ᑭᐅᔾᔪᑎᑦ ᐅᖃᐅᓯᕐᖓᐅᑎᓄᑦ. ᑭᐅᔾᔪᑎᑦ ᐅᖃᐅᓯᕐᖓᐅᑎᓄᑦ. 
ᑲᑎᒪᔾᔪᑎᒃᓴᖅ 10. ᐊᑎᓕᐅᕐᓯᒪᔪᑦ ᑐᒃᓯᕋᐅᑏᑦ. ᑲᑎᒪᔾᔪᑎᒃᓴᖅ 10. ᐊᑎᓕᐅᕐᓯᒪᔪᑦ ᑐᒃᓯᕋᐅᑏᑦ. ᑲᑎᒪᔾᔪᑎᒃᓴᖅ 
11. ᐅᓂᒃᑳᖏᑦ ᑲᑎᒪᔨᕋᓛᖑᐃᓐᓇᖅᑐᑦ ᑲᑎᒪᔨᕋᓛᖑᑲᐃᓐᓇᖅᑐᑦ. ᐅᓂᒃᑳᖏᑦ ᑲᑎᒪᔨᕋᓛᖑᐃᓐᓇᖅᑐᑦ 
ᑲᑎᒪᔨᕋᓛᖑᑲᐃᓐᓇᖅᑐᑦ. ᑲᑎᒪᔾᔪᑎᒃᓴᖅ 12. ᐅᓂᒃᑳᖅᑐᑦ ᑲᑎᒪᔨᕋᓛᑦ ᕿᒥᕐᕈᔭᐅᓂᖏᓐᓂ ᒪᓕᒐᔅᓴᐅᔪᑦ. 
ᑲᒪᑎᔾᔪᑎᔅᓴᖅ 13. ᐅᖃᐅᓯᓂᐊᖅᑐᑦ. ᑖᒻᓴᓐᒧᑦ. 
 

ᑲᑎᒻᒪᔾᔪᑎᒃᓴᖅ 13: ᓴᖅᑭᑕᐅᔪᑦ ᑎᑎᖅᑲᐃᑦ 
 

ᓴᖅᑭᑕᐅᔪᖅ ᑎᑎᖅᑲᒃ 121-1(6): ᓄᓇᕗᒥ ᓯᓚᑦᑐᓴᕐᕕᒃᑯᑦ ᐊᕐᕌᒍᑕᒫᑦ ᐅᓂᒃᑳᖓᑦ - 2001-2002 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓯᓂᓕᑲᓴᒃᑲᓗᐊᖅᑎᓪᓗᑕ, ᐅᖃᐅᓯᖃᕈᒪᒐᒪ 
ᑖᒃᑯᓇᖓᑦ ᑎᑎᕋᖅᓯᒪᔪᓂᒃ. 
 
(ᑐᓵᔨᒃᑰᕈᓐᓃᖅᑐᑦ) ᓄᓇᕗᑦ ᓯᓚᑦᑐᓴᕐᕕᒃᑯᖏᑕ ᐊᕐᕌᒍᑕᒫᑦ ᐅᓂᒃᑳᓕᐊᖏᓐᓂ. ᐅᖃᑎ, ᐅᓪᓗᒥ ᐅᖃᐅᓯᕆᔪᒪᔭᕋ 
ᓯᓚᑦᑕᓴᖅᕕᒃᑯᑦ ᐊᕐᕌᒍᑕᒫᒃ ᐅᓂᒃᑳᓕᐊᕆᓯᒪᔭᖏᑦ 2002-ᒧᑦ ᒪᓕᑦᑐᒍ ᑎᑎᕋᖅᓯᒪᔪᖅ 18-ᒥᑦ ᑭᒃᑯᑐᓐᓇᕐᓄᑦ 
ᓯᓚᑦᑕᓴᕐᕕᒻᒥ ᐱᖁᔭᖏᓐᓂ ᐊᕐᕌᒍᖓᓐᓄᑦ 2001/2002. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᑖᒻᓴᓐ. ᑲᑎᒪᔾᔪᑎᔅᓴᖅ 13. ᐅᖃᐅᓯᐅᓂᐊᖅᑐᓄᑦ. ᐋᓯᕙᒃ. 
 
ᓴᖅᑭᑕᐅᔪᖅ ᑎᑎᖅᑲᒃ 122-1(6): ᓄᓇᕗᑦ ᐳᓚᐸᖅᑐᓕᕆᔨᒃᑯᑦ ᐱᓕᕆᐊᕆᓂᐊᖅᑕᖏᓐᓄᑦ ᐸᕐᓇᐅᑎᖏᑦ 

2003/2004 
 
ᒥᓂᔅᑕ ᐊᑭᓱᒃ ᐅᓛᔪᒃ: ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᐅᖃᐅᓯᕆᔪᒪᔭᒃᑲ ᑎᑎᕋᖅᓯᒪᔪᑦ: ᓄᓇᕗᑦ 
ᐳᓚᐸᖅᑐᓕᕆᔨᒃᑯᑦ ᐱᓕᕆᐊᕆᓂᐊᖅᑕᖏᓐᓄᑦ ᐸᕐᓇᐅᑏᑦ 2003/2004. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑲᑎᒪᔾᔪᑎᔅᓴᖅ 13. ᐅᖃᐅᓯᐅᓂᐊᖅᑐᑦ. ᐊᓯᖏᓐᓂᑦ ᐅᖃᐅᓯᖅᑕᖃᒃᑲᓂᕐᓂᐊᖅᑲ. ᑎᑎᕋᖅᑎ ᑯᐊᒃ. 
 
ᓴᖅᑭᑕᐅᔪᖅ ᑎᑎᖅᑲᒃ 123-1(6): ᑭᐅᔾᔪᓯᖅ ᐊᑎᓕᐅᖅᓯᒪᔪᑦ ᑐᔅᓯᕋᐅᑎ 006-1(6) - ᐅᑲᐅᒋᔭᐅᓐᖏᑦᑐᖅ 
ᐊᑭᓕᖅᓲᑎᓄᖅ ᓱᖅᑯᐃᖅᓯᒍᑎ 
 
ᑎᑎᕋᖅᑎ: ᖁᔭᓐᓇᒦᒃ, ᐅᖃᖅᑎ.. ᑕᒪᓐᓇᐅ ᖃᐅᓯᕆᔪᒪᔭᕋ ᑭᐅᔾᔪᓯ ᐊᑭᓕᐅᖅᓯᒪᔪᑦ ᑐᔅᓯᕋᐅᑎᒧᑦ 6-1(6), 
ᐊᓪᓚᕕᒻᒨᖅᑕᐅᓚᐅᖅᓯᒪᔪᖅ ᒥᓂᔅᑕᒥᒃ ᑲᒪᖃᑦᑕᖅᑐᓂᒃ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᓐᓂ. ᖁᔭᓐᓇᒦᒃ. 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᐅᓂᐊᖅᑐᖅ. ᑲᑎᒪᔾᔪᑎᔅᓴᖅ 14. ᐱᒋᐊᕈᑕᐅᒍᒪᔪᓄᑦ. ᐱᒋᐊᕈᑕᐅᒍᒪᔪᓄᑦ. ᑐᑐ. 
 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 
 

ᐱᒋᐊᕈᑎᒃ 027-1(6): ᐃᓚᒋᐊᕈᑎᑦ ᒪᓕᒐᔅᓴᖅ 36ᒧᑦ ᒪᓕᒐᖅ ᐊᓯᔾᔨᖅᑕᐅᒍᒪᔪᖅ ᐃᖅᑲᓇᐃᔭᖅᑎᓄᑦ 
ᓇᓪᓕᐅᒃᑯᒫᓕᕆᔩᑦ ᐱᖁᔭᖏᓐᓂ ᐊᒻᒪ 37ᒧᑦ ᒪᓕᒐᖅ ᐊᓯᔾᔩᔪᒪᔪᑦ ᐃᒥᐊᓗᓕᕆᓂᕐᒧᑦ ᒪᓕᒐᖓᓐᓂ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᖃᐅᔨᒃᑲᑲᓐᓂᖅᑯᖓ ᐅᓪᓗᑐᐃᓐᓇᕐᒥᑦ ᔫᓂ 6, 2003-ᒥᑦ, ᑕᒪᓐᓇ 
ᐱᒋᐊᕈᑎᒋᔪᒫᖅᑕᕋ; ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᓂ ᒥᓂᔅᑕᒧᑦ ᖃᒪᓂᖅᑐᐊᕐᒥ ᒪᓕᒐᑎᒃ 68(1)-ᒥᑦ, 
ᐅᓂᒃᑳᑦ ᑲᑎᒪᔨᕋᓛᖏᓄᑦ ᓄᓇᓕᓐᓂᒃ ᐊᐅᓚᑦᑎᓂᕐᒧᑦ ᐱᔨᑦᑎᕋᕐᓂᒧᓪᓗ ᕿᒥᕐᕈᔭᐅᓂᖏᓐᓂ ᒪᓕᒐᔅᓴᖅ 36, 
ᒪᓕᒐᖅ ᐊᓯᔾᔨᖅᑕᐅᒍᒪᔪᖅ ᐃᖅᑲᓇᐃᔭᖅᑎᓄᑦ ᓇᓪᓕᐅᒃᑯᒫᓕᕆᔩᑦ ᐱᖁᔭᖏᓐᓂ ᐊᒻᒪᓗ ᒪᓕᒐᔅᓴᖅ 37, ᐱᖁᔭᖅ 
ᐊᓯᔾᔩᔪᒪᔪᑦ ᐃᒥᐊᓗᓕᕆᓂᕐᒧᑦ ᐱᖁᔭᖏᓐᓂ ᐅᖓᕙᕆᐊᖅᑕᐅᓗᑎᒃ ᑲᑎᒪᔨᕋᓛᑦ ᑭᓯᐊᓂᓕ ᕿᒥᕐᕈᒌᖅᓯᒪᓕᕈᑎᒃ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ, ᑐᑐ. ᑲᑎᒪᔾᔪᑎᔅᓇᖅ 14: ᐱᒋᐊᖅᑎᑦᑎᒍᑎᒃ. ᑐᑐ. 
 
ᐱᒋᐊᕈᑎᒃ 028-1(6): ᐅᖃᐅᓯᐅᓂᐊᖅᑐᑦ 117-1(6) ᐆᒻᒪᖅᑯᑎᓕᕆᓂᕐᒧᑦ ᐊᑭᓕᐅᑕᐅᕙᑦᑐᓂᒃ ᕿᒥᕐᕈᔩᑦ 
ᐅᓂᑳᖓ ᒥᓂᔅᑕᒧᑦ ᐊᒻᒪᓗ 118-1(6) ᐊᖏᔪᖅᑲᐅᑎᓄᑦ ᓇᐃᓈᖅᓯᒪᔪᖅ ᐊᕐᕌᒍᑕᒫᖅᓯᐅᒃ ᐅᓂᑳᖓ 
ᓄᓇᕗᒻᒥ ᐆᒻᒪᖅᑯᑎᓕᕆᔨᒃᑯᑦ ᓅᑕᐅᓂᖓ ᑲᑎᒪᓂᑐᐃᓐᓇᕐᒧᑦ- ᖃᐅᔨᒃᑲᐃᒍᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᖃᐅᔨᒃᑲᐃᕗᖓ ᐅᓪᓗᑐᐃᓐᓇᕐᒥᑦ, ᔫᓂ 6-ᒥᑦ, ᐱᒋᐊᖅᑎᑦᑎᕗᖓ ᐃᒫᒃ; 
 
ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᓂ ᒥᓂᔅᑕᓄᑦ ᖃᒪᓂᑦᑐᐊᕐᒧᑦ, ᐅᖃᐅᓯᖃᖅᑐᓂᒃ 117-1(6) ᐊᒻᒪᓗ 118-
1(6), ᐱᒋᐊᖅᑎᑦᑐᒋᑦ ᑲᑎᒪᔨᕋᓛᓕᒫᓄᑦ ᐅᖃᐅᓯᐅᖁᓪᓗᒋᑦ. ᐊᒻᒪᓗ ᐅᖃᖅᑎ, ᐱᕕᖃᓕᕐᓂᕈᑎᒃ, ᐅᓪᓗᒥ 
ᑲᒪᒋᔭᐅᖁᓪᓗᒍ ᐱᒋᐊᕈᑎᒋᔭᕋ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᑲᑎᒪᔾᔪᑎᔅᓴᖅ 14. ᐱᒋᐊᖅᑎᑦᑎᔾᔪᑎᒃ. ᑲᑎᒪᔾᔪᑎᔅᓴᖅ 15-ᒥᑦ, ᐱᒋᐊᖅᑎᑦᑎᕗᖅ ᓯᕗᓪᓕᖅᐹᒥ 
ᐅᖃᓕᒫᖅᑕᐅᖁᓪᓗᒍ ᒪᓕᒐᔅᓴᖅ 16. ᐱᒋᐊᕈᑎᒃ. ᑐᑐ. 
 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐊᖏᖅᑕᐅᖁᔭᕋᓗᐊᕋ ᑖᒃᑯᓄᓐᖓᓕᒫᖅ ᑲᒪᒋᖁᓪᓗᒋᑦ ᐱᒋᐊᕈᑎᐅᔪᖅ. 
 
ᐅᖃᖅᑎ: ᑲᑎᒪᔨ ᐊᖏᖅᓯᖁᔨᒐᓗᐊᖅᑐᑦ ᐃᓗᓐᓇᓯᓐᓂ ᑲᒪᒋᔭᐅᖁᓪᓗᒍ ᐱᒋᐊᕈᑎᖓ. ᐊᖏᓐᖏᑦᑐᖃᖅᑲ. 
ᐊᖏᓐᖏᑦᑐᖃᓐᖏᑦᑐᖅ. ᐱᒋᐊᑐᐃᓐᓇᕆᑦ, ᑐᑐ. 
(ᑐᑐ) 
ᐱᒋᐊᕈᑎᒃ 028-1(6): ᐅᖃᐅᓯᐅᓂᐊᖅᑐᖅ 117-1(6) ᐆᒻᒪᖅᑯᑎᓕᕆᓂᕐᒧᑦ ᐊᑭᓕᐅᑕᐅᕙᑦᑐᓂᒃ ᕿᒥᕐᕈᔩᑦ 
ᐅᓂᑳᖓ ᒥᓂᔅᑕᒧᑦ ᐊᒻᒪᓗ 118-1(6) ᐊᖏᔪᖅᑲᐅᑎᓄᑦ ᓇᐃᓈᖅᓯᒪᔪᖅ ᐊᕐᕌᒍᑕᒫᖅᓯᐅᒃ ᐅᓂᑳᖓ 
ᓄᓇᕗᒻᒥ ᐆᒻᒪᖅᑯᑎᓕᕆᔨᒃᑯᑦ ᓅᑕᐅᓂᖓ ᑲᑎᒪᓂᑐᐃᓐᓇᕐᒧᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐱᒋᐊᖅᑎᑦᑎᕗᖓ, ᒥᓂᔅᑕ ᒪᓂᑦᑎᐊᕐᒥ ᐊᐃᑉᐲᓪᓗᓂ 
ᐅᖃᐅᓯᕆᔭᐅᖁᓪᓗᒋᑦ 117-1(6) ᐊᒻᒪᓗ 118-1(6) ᐱᒋᐊᖅᑎᑕᐅᖁᓪᓗᒋᑦ ᑲᑎᒪᔨᕋᓛᒫᓄᑦ ᑲᒪᒋᔭᐅᖁᓪᓗᒋᑦ. 
ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ: ᐱᒋᐊᕈᑎᒃ ᑕᐃᒪᐃᓕᖓᕗᖅ. ᐱᒋᐊᖅᑎᑦᑎᔾᔪᑎᒧᑦ. ᐊᐱᖅᑯᓰᑦ, ᓈᒻᒪᓴᖅᑐᑦ. ᓈᒻᒪᓴᓐᖏᑦᑐᑦ. 
ᐱᒋᐊᖅᑎᑦᑎᔾᔪᑎ ᑲᔪᓯᕗᖅ. ᑲᑎᒪᔾᔪᑎᔅᓴᖅ 16. ᐱᒋᐊᖅᑎᑦᑎᔾᔪᑎ. ᑲᑎᒪᔾᔪᑎᔅᓴᖅ 17. ᓯᕗᓪᓕᖅᐹᒥ 
ᐅᖃᓕᒫᖅᑕᐅᔪᖅ ᒪᓕᒐᔅᓴᖅ. ᓯᕗᓪᓕᖅᐹᒥ ᐅᖃᐅᓕᒫᖅᑕᐅᓂᖓ ᒪᓕᒐᔅᓴᖅ. ᑲᑎᒪᔾᔪᑎᔅᓴᖅ 18. ᐊᐃᑉᐸᖓᓐᓂ 
ᐅᖃᓕᒫᖅᑕᐅᔪᖅ ᒪᓕᒐᔅᓴᖅ. ᐊᐃᑉᐸᖓᓐᓂ ᐅᖃᓕᒫᖅᑕᐅᔪᖅ ᒪᓕᒐᔅᓴᖅ 34, ᒪᓕᒐᔅᓴᖅ 38, ᒪᓕᒐᔅᓴᖅ 39, 
ᒥᓂᔅᑕᐅᑉ ᐅᖃᐅᓯᖏᑦ 126-1(6), 164-1(6), 167-1(6), ᐅᖃᐅᓯᐅᔪᖅ 117-1(6) ᐊᒻᒪ 118-1(6). ᐃᒃᑲᕐᕆᐊᓗᒃ 
ᐃᒃᓯᕙᐅᑕᐅᓪᓗᓂ. ᑲᑎᒪᔩᑦ ᑲᔪᓯᒋᐊᕈᒪᓕᖅᐹᑦ ᑲᑎᒪᔨᕋᓛᑐᐃᓐᓇᐃᑦ, ᐊᖏᖅᐱᓰ? ᐃᒃᑲᕐᕆᐊᓗᒃ 
ᐃᒃᓯᕙᐅᑕᐅᓂᐊᖅᑐᓂ. 
 
ᐃᖅᓱᖅᑏ. 
 

ᑲᑎᒪᔾᔪᑎᔅᓴᖅ 19: ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
 
ᐃᒃᓯᕙᐅᑕᖅ (ᐃᒃᑲᕐᕆᐊᓗᒃ) (ᑐᓵᔨᑎᒍᑦ): ᐃᖏᓪᓗᓯ, ᐃᖏᓪᓗᓯ, ᐃᓘᓐᓇᓯ. ᑲᑎᒪᔨᕋᓛᑐᐃᓐᓇᐃᑦ. ᑲᑎᒪᓐᓇᖅ 
ᒪᑐᐃᖅᐸᕋ . ᑲᑎᒪᔨᕋᓛᑐᐃᓐᓇᐃᑦ ᐱᓕᕆᐊᖃᕐᓂᐊᖅᐳᑦ ᒪᓕᒐᔅᓴᖅ 34, ᒪᓕᒐᔅᓴᖅ 38, ᒪᓕᒐᔅᓴᖅ 39, ᒥᓂᔅᐃᑦ 
ᐅᖃᐅᓯᒃᓴᖏᑦ 126-1(6), ᒥᓂᔅᑕᐃᑦ ᐅᖃᐅᓯᔅᓴᖏᑦ 164-1(6), ᒥᓂᔅᑕᐃᑦ ᐅᖃᐅᓯᔅᓴᖏᑦ 167-1(6) ᐊᒻᒪ 118-
1(6). ᑕᒪᔾᔭ ᐱᓕᕆᐊᕆᓂᐊᖅᑕᕗᑦ. ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑲᑎᒪᔨᕋᓛᑦ ᐱᒋᐊᕈᑎᖃᕈᒪᕗᑦ ᒥᓂᔅᑕᐃᑦ ᐅᖃᐅᓯᔅᓴᖏᓐᓂᑦ 
126-1(6). ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᐃᓕᐊᒻᔅ. ᒥᓂᔅᑕ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᐅᖃᓪᓚᕝᕕᒻᒨᑲᐃᓐᓇᕈᕕᑦ 
ᐊᖏᔪᖅᑲᐅᑎᑎᓪᓗ, ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᐄ, ᐅᖃᓪᓚᕝᕕᒻᒨᕈᓐᓇᖅᐳᖓ, ᐃᒃᓯᕙᐅᑖᖅ ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑖᒻᓴᓐ. ᖁᔭᓐᓇᒦᒃ ᖃᐃᔪᓐᓇᖅᑲᐅᒐᕕᑦ ᒥᓂᔅᑖ. 
ᓇᓗᓇᐃᑲᐃᓐᓇᕈᕕᒋᑦ ᐃᖅᑲᓇᐃᔭᖅᑎᑎᑦ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᖅᑲᓇᐃᔭᖅᑎᒐ ᑭᕙᓪᓕᕐᒧᑦ, 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᔭᐃᓐ ᐊᐅᐸᓗᑦᑐᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑖᒻᓴᓐ. ᐃᑉᐸᔅᓴᖅ ᐃᓄᒋᐊᓐᓂᖅᓴᐅᓚᐅᕐᒪᑕ, ᖃᓄᐃᓐᖏᓛᖅ 
ᑲᔪᓯᒍᕕᑦ ᐃᑉᐸᔅᓴᓕᓴᕐᓂᒃ?  
 
ᒪᒃᓖᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓱᓕᓂᕋᒃᑲᓐᓂᕋᓱᐊᕐᓂᐊᖅᐳᖓ ᐃᓕᓐᓄᑦ, ᓇᐃᓈᕋᓱᐊᑦᑎᐊᕋᒃᑭᑦ ᐅᖃᐅᓯᒃᑲ, 
ᑭᓯᐊᓂ ᑕᒪᑐᒧᖓ, ᓇᐃᓈᕋᓱᐊᕐᓂᐊᖅᐸᒃᑲ. 
 
ᐃᖅᑲᓇᐃᔭᒃᓴᓂ ᓇᓗᓇᐃᕐᓯᒪᔪᓂ, ᖁᕕᐊᓱᓚᐅᖅᑐᖓ ᑕᑯᔭᕆᐊᒃᓴᖅ ᒐᕙᒪᒃᑯᑦ ᑕᒪᒃᓱᒧᖓ ᐱᕙᓪᓕᐊᒻᒪᑕ, 
ᐊᒃᓱᐊᓗᒃ ᖁᕕᐊᓱᓚᐅᖅᑐᖓ, ᐅᐱᓐᓇᕋᓐᓂ ᖃᐅᔨᒪᕐᓂ ᑭᒡᒐᖅᑐᐃᓪᓗᖓ ᓄᓇᓕᓐᓂ ᑎᓴᒪᖓᓐᓂ 
ᐊᖏᓂᖅᐸᐅᖃᑕᐅᔪᒥ ᓄᓇᕗᒻᒥ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑖᕐᕕᐅᓯᒪᔪᒧᑦ, ᐊᒥᓱᓂᒃ ᐊᓯᑦᔨᕐᓂᐅᔪᓂᒃ 
ᖃᐅᔨᖃᑦᑕᕐᓯᒪᓕᕋᒪ ᐊᕐᕌᒍᓂ ᑎᓴᒪᐅᔪᓂ, ᑕᒪᒃᑯᐊ ᐊᓯᑦᔨᕐᓂᐅᔪᑦ ᐱᐅᔫᖁᓪᓗᒋᑦ ᐅᐱᓐᓇᕋᓂ ᑭᓱᖃᓚᐅᓐᖏᑦᑐᑦ 
ᐊᑯᓂᒻᒪᕆᐊᓗᒃ, ᐃᖅᑲᓇᐃᔭᒃᓴᐅᔪᓂᒃ ᓴᖅᑭᕐᕕᐅᓕᑕᐃᓐᓇᖅᑐᑕ ᐊᒥᓱᓗᐊᒥᓇᑎᒃ ᐃᖅᑲᓇᐃᔭᖑᔪᑦ, 

40ᖏᓐᓂᑦ 50-ᖏᓐᓃᑦᑐᑦ ᐃᖅᑲᓇᐃᔭᖑᔪᑦ, ᑭᓯᐊᓂᓕ ᖃᐅᔨᓯᒪᔭᒃᑲ ᐃᒃᐱᓐᓇᕐᓂᖏᑦ ᑕᕝᕗᖓ ᓄᓇᓕᒻᒧᑦ. 
ᐊᒥᓱᓂᕐᓴᐅᓕᖅᑐᑎᒃ ᐱᓱᑎᐅᔪᑦ, ᐊᒥᓲᓂᕐᓴᐅᓕᖅᑐᑎᒃ ᐅᒥᐊᑦ ᐊᐅᓚᐅᑎᐅᔪᑦ, ᓇᒻᒥᓂᖅ ᐃᓪᓗᖃᖅᑐᑦ 
ᐊᒥᓱᓂᕐᓴᐅᓕᖅᑐᑎᒃ. ᐊᒥᓱᓂᕐᓴᐅᔪᑦ ᐃᓄᐃᑦ ᐃᖅᑲᓇᐃᔭᓕᖅᑐᑦ, ᐊᔾᔨᒌᒍᓐᓂᖅᑕᖓ ᑕᐃᒪᓐᖓ ᐊᕐᕌᒍ ᑎᓴᒪᐅᔪᑦ. 
 
ᑕᒪᒃᓱᒧᖓ, ᖁᕕᐊᓱᒃᐳᖓ ᒐᕙᒪᒃᑯᑦ ᐱᕐᓯᔪᓐᓇᖅᑐᑦ ᐊᕝᕕᐊᕈᑎᖃᖅᑐᓂᒃ ᐱᔾᔪᑎᖃᖅᑐᓂᒃ 
ᐃᖅᑲᓇᐃᔮᖅᑖᑎᑦᑎᓂᕐᒧᑦ. ᑕᐃᒃᑯᐊ ᑭᒡᒐᖅᑐᖅᑕᒃᑲ ᑎᒃᑯᐊᖅᑐᕈᒪᓐᖏᓐᓇᒃᑭᑦ, ᑭᓯᐊᓂᓕ ᑕᐃᕕᑎ ᓯᒪᐃᓚᒃ, 
ᐃᒃᓯᕙᐅᑕᐅᑉ ᑐᖏᓕᖓ ᓄᓇᕗᒻᒥ ᖃᐅᒻᒪᖅᑯᑎᓕᕆᔨᒃᑯᓐᓄᑦ ᑯᐊᐳᕆᓴᒃᑯᓐᓄᑦ, ᑲᒪᖃᑦᑕᕐᒪᑦ, ᐊᖓᔪᖅᑳᖑᒪ 
ᐊᐅᓚᑦᓯᔨᐅᔪᑦ ᑎᓴᒪᓂ ᑕᓪᓕᒪᓂ ᐃᓄᐃᑦ ᐱᕙᓪᓕᐊᓂᖏᓐᓄᑦ ᑯᐊᐳᕆᓴᐅᔪᓂᒃ, ᐊᒻᒪᓗ ᓇᒻᒥᓂᖅ 
ᐱᓕᕆᕕᖁᑎᖃᑦᑎᐊᖅᑐᓂ ᓄᓇᕗᒻᒥ. 
 
ᐊᑕᐅᓯᐊᕋᓗᐊᖅᑐᓄᒃ, ᐅᕙᖓᓗ ᑕᐃᓐᓇᓗ ᐃᖅᑲᓇᐃᔭᖃᓐᖏᓚᐅᕐᓯᒪᒻᒥᔪᒍ 1991-ᒥ. ᑲᑉᐱᐊᓱᓐᖏᑦᑎᐊᖅᑐᖓ 
ᐅᖃᕆᐊᒃᓴᖅ ᐃᖅᑲᓇᐃᔮᖃᓚᐅᓐᖏᓂᕐᓂᒃ, ᑕᐃᒪᐃᓚᐅᖅᑐᖓ ᑕᐃᓐᓇᓗ. ᐃᖅᑲᓇᐃᔮᒃᓴᒧᑦ 
ᐱᓇᓱᒃᑐᐃᓐᓇᐅᓚᐅᕐᓯᒪᒐᓐᓄᑦ, ᐱᕙᓪᓕᐊᔪᓕᕆᔨᐅᓂᕐᒧᑦ. ᐱᒃᑲᐅᓂᕐᓴᐅᓂᕋᕐᓗᖓ ᐅᖃᓐᖏᑦᑐᖓ ᐱᓕᕆᓂᕐᒧᑦ 
ᐃᖅᑲᓇᐃᔭᕐᓯᒪᓂᖃᓚᐅᕋᒪ ᐅᑭᐅᓂᒃ 15-ᓂ ᓂᐅᕕᖅᑎᑯᓐᓂ ᓇᒻᒥᓂᓪᓗ ᐱᓕᕆᕕᓕᒻᒥ. ᐃᖅᑲᓇᐃᔮᒃᓴᒥᒃ 
ᓴᖅᑭᖅᑐᖃᕐᒪᑦ. ᐅᖄᓚᕕᒋᓪᓗᒋ ᑕᐃᕕᑎ ᖃᐅᔨᒪᓚᐅᕋᒃᑯᑦ ᐃᖅᑲᓇᐃᔭᒃᓴᕐᓯᐅᕆᐊᖓᓂᒃ ᕿᑐᕐᖓᖃᐅᖅᑐᓄᑦ 
ᐊᑭᓕᖅᓱᐃᔭᕆᐊᖃᖅᑐᓄᓪᓗᓚᐅᕐᒪᑦ. ᐅᖃᓚᐅᕐᓯᒪᒐᒪ. “ᐃᖅᑲᓇᐃᔭᖅᑖᕋᓱᐊᕐᓂᐊᖅᑭᑦ? ᐊᖏᕐᒪᑦ 
ᐅᖃᐅᓯᓕᓚᐅᕋᒃᑯᑦ “ᐱᓇᓱᐊᔾᔭᒍᓐᓂᖅᐳᖓ, ᕿᐱᓗᒃᑐᓂ ᐱᓇᓱᐊᖁᔨᓪᓗᓂ, ᐱᓇᓱᐊᓕᕆᑦ ᒋᓕᓐ. 
ᖃᐅᔨᔪᒪᓚᐅᕋᓐᓄᑦ ᑕᐃᒪ ᐊᔪᓐᖏᓐᓂᕐᓴᐅᔪᖅ ᐱᓂᐊᕐᒪᑦ. 
 
ᒐᕙᒪᒃᑯᓐᓂᑦ ᐅᒃᐱᕈᓱᑦᑎᐊᓚᐅᕋᓐᓄᑦ. ᖃᐅᔨᒪᓐᖏᖑᐊᕐᓗᖓ ᐱᓐᖏᑦᑐᖓ ᐅᒃᐱᕆᔭᐅᔪᓐᓇᖅᑐᖓ, 
ᐱᓇᓱᐊᕐᓂᐊᓕᓚᐅᖅᐳᖓ. ᐱᖓᓱᑦ ᐱᓇᓱᐊᓚᐅᖅᑐᑦ ᖃᒪᓂᑦᑐᐊᕐᒥ ᑕᐃᓐᓇᓗ ᐱᓇᓱᐊᓚᐅᖅᑐᖅ 
ᐃᖅᑲᓇᐃᔭᖅᑎᑕᖑᔪᖅ, ᐃᓱᒪᒋᔭᒃᑯᓪᓕ, ᐅᐊᑦᑎᐊᕈᓕᖅᑎᓪᓗᒍ ᑕᐃᕕᑎᓗ ᑐᓴᕐᓯᒪᓕᕋᑦᑎᒃᑯᒃ, ᐃᓱᒪᓕᓚᐅᖅᑐᒍ 
ᐊᔪᓐᖏᓐᓂᖃᓗᐊᒐᓚᓚᐅᕋᓐᓄᖃᐃ. ᐃᓱᒪᓚᐅᕋᓗᐊᕋᒪᓕ ᑕᐃᕕᑎ ᐃᖅᑲᓇᐃᔮᖅᑕᓂᐊᖅᑐᒋᓪᓗᒍ ᐃᓅᓂᖓᓄᑦ 
ᖃᓪᓗᓈᖑᓪᓗᖓᓗ, ᐃᒪᒃᑕᐅ ᐃᓱᒪᖃᑦᑕᓱᖑᒐᒪ ᑕᐃᒃᑯᐊ ᐃᓱᒪᓕᐅᖅᑎᐊᖅᑐᑦ. 
 
ᖁᐊᕐᓴᕐᓇᓚᐅᖅᐳᕐᓕ ᐃᖅᑲᓇᐃᔭᖑᔪᖅ ᑐᓂᔭᐅᓐᓂᓚᐅᕐᓯᒪᒻᒪᑦ ᑕᐃᓐᓇᓗ ᑕᖅᑭᓂᒃ ᑎᓴᐅᓐᖏᑦᑐᓂᒃ 
ᑕᕝᕙᓃᓚᐅᖅᑐᓂ. ᐊᓐᓂᕐᓇᓚᐅᖅᑐᖅ ᐊᓪᓚᑦ ᐊᐱᕐᓱᑕᐅᓐᖑᐊᕈᓗᓚᐅᓐᖏᓐᓂᓐᓄᑦ. ᐅᖃᕋᓱᑐᐃᓐᓇᖅᑐᖓ 
ᑕᕝᕙᓐᖓ ᖃᐅᔨᓂᕆᓚᐅᕐᓯᒪᔭᕐᓂᒃ ᖃᐅᔨᒪᓂᕆᔭᖓ ᐃᓱᒪᒋᓪᓗᒍ ᐊᒻᒪ ᖃᐅᔨᒪᓂᕆᔭᕋ ᖁᕕᐊᓇᓗᐊᓐᖏᒻᒪᑦ. 
ᖁᕕᐊᓱᓐᓇᓗᐊᓐᖏᒻᒪᑦ ᐃᑲᔪᕋᓱᒃᑲᓗᐊᖅᑐᓂ ᓄᓇᓕᓐᓄ, ᐃᑲᔪᕈᒪᓪᓗᓂ ᐃᓄᓐᓂᒃ, ᐃᖅᑲᓇᐃᔭᖃᓕᖅᑐᓂ 
ᐱᔭᕆᐊᑭᑦᑐᓗᒥᒃ, ᑕᒪᓐᓇ ᒥᑭᓪᓕᑎᕋᓱᐊᓐᖏᑕᕋ, ᐱᔭᕆᐊᑭᑦᑐᑯᓗ ᐃᖅᑲᓇᐃᔭᖑᔪᖅ ᐱᕙᓪᓕᐊᔪᓕᕆᔨᐅᓂᕐᒧᑦ, 
ᐊᒃᓱᐊᓗᒃ ᑕᒪᓐᓇ ᐃᖅᑲᓇᐃᔭᖑᔪᖅ ᐱᒻᒪᕆᐅᓚᐅᕐᓯᒪᒻᒪ,ᑦ, ᐃᓱᒪᒋᔭᐅᖃᓯᐅᑦᔭᐅᓐᖑᐊᕈᓗᓐᖏᑦᑐᑦ, 
ᑎᑎᖅᑲᒥᓪᓗᓐᓂᑦ, ᐅᖃᓚᕕᐅᓇᑕᓘᓐᓃᑦ. 
 
ᑕᐃᒃᑯᐊᖑᑎᓪᓗᒋᑦ ᓄᓇᑦᓯᐊᕐᒥ ᒐᕙᒪᒃᑯᑦ, ᑕᐃᒪᓕ ᑕᐃᕕᑎᓗ ᐊᒃᓱᐊᓗᒃ ᖁᕕᐊᓱᓕᓚᐅᖅᐳᒍ ᓄᓇᕗᑦ ᓴᖅᑭᕐᒪᑦ. 
ᐃᖅᑲᓇᐃᔭᖅᑕᑲᓐᓂᕋᓱᒃᑐᐃᓐᓇᐅᒍᓐᓄᑦ ᐱᔪᓐᓇᕐᓂᕐᓴᐅᓕᕋᔭᖅᑐᒍ, ᑭᓯᐊᓂᓕ ᒐᕙᒪᒃᑯᓐᓄᑦ ᓄᓇᕗᒻᒥ 
ᐃᖅᑲᓇᐃᔭᖅᑕᕋᓱᓚᐅᕐᓯᒪᖏᑐᐃᓐᓇᐅᕙᓪᓚᐃᒐᓐᓄᑦ. ᖃᐅᔨᒪᔪᖓ ᐊᒥᓱᑦ ᐃᓄᐃᑦ 
ᐃᖅᑲᓇᐃᔭᖅᑕᕋᓱᐊᖃᑦᑕᕐᓯᒪᔪᑦ. 
 
ᐃᓱᒪᔪᒪᒐᓗᐊᖅᐳᖓᓕ ᓄᓇᓕᓐᓂ ᓄᓇᖃᖅᑐᓂ ᐃᓄᐃᓪᓗ ᐅᖃᖃᑎᒋᖃᑦᑕᖅᑐᒋᑦ ᓴᓂᓪᓕᕆᓪᓗᒋᑦ 
ᖃᐅᔨᒪᓪᓗᒋ, ᐃᖅᑲᓇᐃᔭᖃᑎᒋᕙᒃᑐᒋᑦ ᑕᐃᒪᓕ ᓂᕆᐅᓇᖅᐳᖅ ᑕᐱᕆᒋᐊᖏᓐᓂᒃ ᐃᖅᑲᓇᐃᔭᖅᑖᕋᓱᐊᖅᑎᓪᓗᒋᑦ 
ᐃᖅᑲᓇᐃᔭᖅᑎᓐᓇᒋᑦ ᑕᐃᒃᑯᐊᑦᑕᐅᖅ ᐃᓚᒥᓐᓂᒃ ᓂᕆᑎᑦᑎᔭᕆᐊᖃᕐᒥᒻᒪᑕ. 
 
ᑕᒪᒃᓱᒧᖓ, ᐅᓂᒃᑲᑐᐃᓐᓇᕈᒪᖅᑲᐅᔪᖓ ᖃᐅᔨᒪᔭᑦᑎᓐᓂᒃ ᐱᖃᓐᓇᕆᒻᒪᕆᑦᑕᕋᓗ. ᐱᐅᓂᕐᓴᒧᖃᐃ ᐃᑲᔪᓚᐅᖅᑐᖅ 
ᐱᕙᓪᓕᐊᔪᓕᕆᔨᓐᖑᕐᓂᕈᓐᓄᑦ ᑲᑕᑦᑎᑦᑎᓯᒪᓂᕐᓴᐅᑐᐃᓐᓇᕆᐊᖃᖅᑐᒍᑦ ᐱᓕᕆᕕᖃᐅᖅᑐᓂᒃ ᓄᓇᓕᓐᓂ,  

ᑕᐃᒪᐃᒻᒪᑦ ᓄᓇᕗᒻᒥ. ᖁᕕᐊᓱᓕᕐᒥᔪᖓ ᑕᐃᒪᐃᓐᓂᖏᓐᓇᓐᓄᑦ. 
 
ᑕᒪᒃᓱᒧᖓ ᓄᖅᑲᕐᓗᖓ ᒥᓂᔅᑕᐅᕝᕕᒃ ᕿᒥᕐᕈᔫᔮᕐᒪᑦ ᐲᔭᐃᓪᓗᑎᒃ ᐊᕝᕕᐊᕈᑎᐅᔪᓂᒃ. ᑲᔪᓯᒃᑲᓐᓂᕈᒪᑐᐃᓐᓇᖅᑐᖓ 
ᐃᓱᒪᓗᒍᑎᖃᕋᒪ ᐅᖃᐅᓯᖃᖅᑎᓪᓗᑕ ᐋᓐᓂᐊᖅᑐᓕᕆᓂᕐᒥᒃ ᐃᓄᓕᕆᔨᒃᑯᓐᓂᓪᓗ. ᐊᒥᓱᐊᓗᖅᑐᓂ 
ᐱᔭᐃᔪᓐᓇᐸᓪᓚᐃᖏᑦᑐᒍ ᐊᕝᕕᐊᕈᑕᐅᔪᓂᒃ ᑕᒪᒃᓄᖓ ᐋᓐᓂᐊᓯᐅᖅᑎᓄᑦ ᐃᓕᓴᐃᔨᓄᓪᓗ. ᑕᒪᓐᓇ 
ᒪᓕᒃᑕᐅᕙᒃᑐᒥ ᒪᓕᒃᐸᓚᐃᒻᒪᑦ ᓴᐳᑎᔭᐅᓯᒪᔭᕆᐊᖃᖅᑦᑐᓂᒃ ᐅᕙᖓ ᐅᖃᐅᓯᕆᔭᖏᓐᓂᒃ, ᑕᒪᓐᓇ 
ᐅᖃᓯᕆᓯᒪᒻᒥᔭᕗᑦ. 
 
ᐊᑲᐅᓐᖏᓕᐅᕈᑎᒋᔭᕋ ᑎᑭᑎᑦᑎᔭᕋᐃᒐᑦᑕ ᑕᒪᒃᑯᓂᖓ ᖃᐅᔨᒪᕐᔪᐊᓂᒃ, ᐅᖃᐅᓯᖃᖅᑐᖓ ᐃᓄᓯᓕᕆᔨᐅᔪᓂᒃ. 
ᐃᓄᐃᑦ ᐊᒥᓱᐊᓗᓪᓗᑎᒃ ᓄᓇᓕᓐᓂ, ᐃᓐᓇᑐᖃᐅᔪᑦ, ᐊᑯᓐᓇᕿᔪᑦ ᑕᐃᒪᐃᓪᓗᐊᖃᑎᒃᑲ, ᐊᒃᓱᐊᓗᒃ 
ᐃᑲᔪᕈᓐᓇᑦᑎᐊᖅᑐᑦ ᐃᓄᓕᕆᔨᐅᓂᕐᒧᑦ, ᐃᓕᓐᓂᐊᖅᑎᑕᐅᒃᑲᓂᐊᑐᐃᓐᓇᖅᐸᑕ ᐱᔪᓐᓇᖅᑐᑦ. ᑭᓯᐊᓂ 
ᐃᓕᓐᓂᐊᕐᕕᔾᔪᐊᑎᒎᓚᐅᖅᓯᒪᖏᒻᒪᑕ ᖃᕋᓴᓕᕆᓂᕐᒧᑦ ᐊᒻᒪᓗ ᐃᓕᓐᓂᐊᕕᔾᔪᑎᒎᓂᑯᑦ ᓱᓇᒧᒃᑭᐊᖅ, ᐃᓛᓐᓂᒃᑯ 
ᑕᒪᒃᑯᐊ ᐃᓄᐃᑦ ᐃᓱᒪᒋᔭᐅᕙᖏᑐᓪᓘᓐᓃᑦ ᐃᓕᓐᓂᐊᕐᓂᕐᒧᑦ. ᖃᓪᓗᓇᐅᔭᕈᓐᓇᖏᑦᑑᒍᑎᒃ ᑕᒪᓐᓇᑦᑕᐅᖅ 
ᐃᓱᒪᒋᔭᒃᓴᐅᒋᕗᖅ. 
 
ᖃᓪᓗᓈᑎᑑᕈᓐᓇᓐᖏᑦᑐᑦ ᐊᔾᔨᒌᑎᑕᐅᖏᒻᒪᑕ ᓄᓇᕗᒻᒥ. ᐅᖃᑦᑐᖓ ᖃᓪᓗᓇᐅᔭᕈᓐᓇᖏᑦᑐᑦ ᐃᓄᐃᑦ. 
ᐃᓄᒃᑎᑑᕈᓐᓇᖏᑦᑐᑦ ᖃᓗᓐᓈᑦ ᐃᓄᖏᑦ ᑖᒃᑯᐊᖑᖏᑦᑐᑦ ᑭᓯᐊᓂᓕ ᖃᓪᓗᓇᐅᔭᕈᓐᓇᖏᑦᑐᑦ ᐃᓄᐃᑦ 
ᐃᓱᒪᒋᔭᓐᓂ ᐊᑦᔨᒌᑎᑕᐅᖏᒻᒪᑕ. 
 
ᐅᓪᓗᒥᖃᐃ, ᖃᓄᖅ ᑲᒪᒋᔭᐅᒋᐊᓯᒪᒐᔭᕐᒪᖔᖅ ᐊᒻᒪᓗ ᐃᓚᐅᔪᒪᒐᔭᖅᑐᖓ ᐊᐱᖅᓱᕐᓂᐅᔪᒥ, ᑕᑯᔪᒪᒐᔭᖅᑐᖓ 
ᖃᓄᖅ ᐱᔭᐅᕙᒻᒪᖔᑕ. ᑭᓇᑐᐃᓐᓇᖅ ᐃᖅᑲᓇᐃᔮᒧᑦ ᐱᓇᓱᖃᑕᐅᒍᓐ ᐊᒻᒪᓗ ᖃᓪᓗᓈᑎᑐᑦ ᐅᖃᕈᓐᓇᖏᓪᓗᓂ, 
ᖃᓄᓪᓕ ᑕᐃᒪ ᓇᓗᓇᐃᖅᑕᐅᕙᑦ. 
 
ᐋᖅᑭᒃᓯᒪᔪᖅᑕᖃᒻᒪᑦ ᐊᑐᖅᑕᐅᓲᓂᒃ ᐊᐱᖅᓱᕐᓂᖃᑦᑎᓪᓗᒋᑦ ᐊᒻᒪᓗ ᐊᑭᕋᑦᑐᖏᑦᑐᖓ ᐱᓕᕆᕕᐅᔪᒥᒃ 
ᒥᓂᔅᑕᒥᓪᓘᓐᓃᑦ, ᐊᑭᕋᑦᑐᖏᑦᑐᖓ ᔭᐃᓐᒥᑦ. ᐅᖃᑐᐃᓐᓇᖅᑐᖓ, ᐱᑕᖃᒻᒪᑦ ᐱᑐᖃᐅᔪᒥᒃ ᐊᑐᐊᒐᐅᔪᒥᒃ 
ᐊᑐᓕᖅᓯᒪᔭᕗᑦ ᓄᓇᑦᑎᐊᑉ ᒐᕙᒪᒃᑯᖏᓐᓂᒃ ᓈᓴᐅᑎᑎᒍᑦ ᓇᓗᓇᐃᖅᑎᕆᔾᔪᑦ ᑕᑯᓯᒪᕙᓪᓚᐃᔭᐃᑦ ᒪᓂ. 
 
ᐊᓯᔾᔨᖅᑕᐅᓯᒪᕙ ᑕᐃᒪᐃᓕᐅᕈᓐᓇᓕᕐᓗᓂ. ᐊᐱᕆᔾᔪᑎᒋᕙᕋ ᐃᓱᒪᒋᓪᓗᒍ ᑕᑯᓕᕋᐃᒐᒪ ᑐᓂᔭᐅᓯᒪᔪᓂᒃ 
ᐃᖅᑲᓇᐃᔮᓂᒃ ᐊᕐᕌᒍᓂᒃ ᐱᖓᓱᓄᑦ, ᑕᑯᔅᓴᐅᑎᑦᑎᒻᒪᑦ ᐃᒻᒪᖃ ᒐᕙᒪᒃᑯᑦ ᓱᓕᔪᑦ ᐋᖅᑭᒃᓱᐃᓕᖅᑭᓂᒃᑯᑦ ᑖᒃᑯᓂᖓ 
800 ᐃᖅᑲᓇᐃᔮᓐᓄᑦ ᓇᓗᓇᐃᖅᑕᐅᓯᒪᓂᖏᓐᓂᒃ. 
 
ᒐᕙᒪᒃᑯᑦ ᑐᓂᓯᕙᑉᐸᑕ ᑲᑎᒪᔩᑦ ᒥᓂᔅᑕᖏᒍᑦ ᐊᒻᒪᓗ ᐊᒥᓲᓂᖅᓴᐃᑦ ᐃᓄᐃᑦ, ᐃᑲᔪᖅᑐᖅᑕᕋ ᑕᒪᓐᓇ 
ᕿᓚᒥᐅᑎᑦᑎᓂᖅᓴᐅᖃᑦᑕᕐᒪᑦ ᐊᖅᑯᑎᒋᔭᐅᒋᐊᓕᓐᓂᒃ ᐃᖅᑲᓇᐃᔭᖅᑎᑖᕐᓂᒃᑯᑦ. ᑎᓕᐅᖅᐸᓯ ᑕᑯᓇᓕᕈᑦᓯ 
ᐊᕝᕕᐊᕈᑎᐅᔪᓂᒃ ᖃᐅᔨᒪᔭᒃᓯᓐᓂᒃ, ᐃᖅᑲᓇᐃᔭᖅᑎᑖᕋᐃᒐᑦᑕ ᑕᒫᓃᑐᑐᖃᓂᒃ ᐊᑯᓂᐊᓗᒃ, ᐊᐱᖅᓱᖅᑎᐅᔪᑦ 
ᐊᒻᒪᓗ ᐃᖅᑲᓇᐃᔭᖅᑎᑖᖅᑎᐅᔪᑦ, ᐅᖃᐅᓯᖃᑦᑐᖓ ᐃᓄᓐᓂᒃ. 
 
ᑕᑯᓂᐊᖅᐸᓪᓚᐃᔪᓯ ᐃᓄᐃᑦ ᐃᖅᑲᓇᐃᔭᕐᓂᖏᑦ ᐊᖏᓪᓕᕚᓕᑎᓪᓗᒍ. ᑭᓯᐊᓂ ᑎᑭᑎᑦᑎᒐᐃᒐᑦᑕ ᓄᑖᓂᒃ 
ᐃᓄᓐᓂᒃ ᖃᓪᓗᓈᓂᑦ ᐊᒻᒪᓗ ᐊᐱᖅᓱᖅᑕᐅᒋᐊᖃᑦᑐᑎᒃ ᐊᒻᒪᓗ ᓈᒻᒪᑦᑎᓪᓗᒋᑦ ᖃᓄᑐᐃᓐᓇᖅ, ᖃᐅᔨᒪᖏᑦᑐᖓ 
ᖃᐅᔨᒪᖃᑦᑕᖏᒻᒪᑦ ᐃᓅᓯᖓᑕ ᐃᓘᓇᖓᓂᒃ. 
 
ᓄᑖᓂᒃ ᑎᑭᑦᑐᖃᕋᐃᒻᒪᑦ ᖃᓪᓗᓈᓂᑦ, ᖃᐃᕙᒻᒪᑕ ᐊᐅᓚᑦᑐᑎᓪᓗ, ᑕᐃᒫᖏᓐᓇ ᐊᓂᒍᐃᓚᐅᖏᓚᖅ, ᒪᓕᑦᑐᒍᓕ 
ᓈᓴᐅᑎᑎᒍᑦ ᖃᐅᔨᓴᐃᓂᖅ ᐊᒻᒪᓗ ᐊᑯᓂᐊᓘᓕᕐᒪᑦ ᔭᐃᓂᔅ ᐱᔪᓐᓇᑎᐊᕐᓕᖅᑐᓂᓗ ᐱᓕᕆᐊᒥᓂᒃ ᖃᐅᔨᒪᓪᓗᖓ  

ᐱᔪᓐᓇᑎᐊᖅᑐᑎᑦ ᐱᓕᕆᑦᑎᐊᓂᐊᖅᑐᑎᓪᓗ. 
 
ᐊᐱᖅᓱᕐᓂᖃᓕᕋᐃᒐᑦᑕ ᐃᓕᒃᓯᓘᓐᓃᑦ ᐊᐱᖅᓱᕐᓂᖃᓕᕋᐃᒐᑦᓯ ᐃᓄᓐᓂᑦ ᕿᒥᕐᕈᒐᓱᒃᑐᓯ ᐃᓘᓇᖓᓂᒃ ᐃᓅᓯᖓᑕ 
ᖃᐅᔨᒪᔭᑦᓯᓐᓂᒃ, ᒍᕋᐃᑦ 12-ᖃᖏᑐᐃᓪᓚᕆᐊᓕᒃ ᑎᑎᕋᖅᑎᐅᓂᕐᒧᑦ ᐅᕝᕙᓘᓐᓃᑦ ᓇᕿᑦᑕᕈᓐᓇᕐᓗᓂ 60 
ᐅᖃᐅᓯᕐᓂᒃ ᒥᓂᑦᒥᑦ ᓇᓗᓇᐃᖅᑕᐅᓯᒪᔪᖅ ᐃᖅᑲᓇᐃᔮᒃᓴᒥ, ᐃᒻᒪᖃ 30 ᐅᕝᕙᓘᓐᓃᑦ 40 ᐅᖃᐅᓰᑦ ᐊᑕᐅᓯᕐᒥᒃ 
ᒥᓂᑦᒥᒃ. 
 
ᓂᕆᐅᑉᐳᖓ ᑲᒪᒋᓕᖅᑭᑯᑦᓯᐅᑦ ᐅᓇ ᐃᓱᒪᖃᓛᖅᑯᓯ ᑕᒪᒃᑯᓂᖓ. ᑭᓇᑐᐃᓐᓇᖅ ᐃᒪᐃᓕᐅᕈᓐᓇᕐᒪᑦ 
ᐱᐅᓯᑎᑦᑎᒋᐊᕐᓗᓂᓗ ᐱᔪᓐᓇᖅᑕᒥᓂᒃ ᐃᖅᑲᓇᐃᔮᖅᑖᕈᑎᒃ. 
 
ᐅᖃᐅᔾᔭᐅᓚᐅᖅᓯᒪᒐᒪᓗ ᑕᒫᓂ ᐃᖃᓗᓐᓂ, ᖁᕕᐊᓱᒍᓐᓃᓚᐅᖅᑐᖓᓗ, ᑕᐃᓈ??? ᐱᕙᓪᓕᐊᔪᓕᕆᔨᓄᑦ 
ᐃᓂᐅᔪᑦ ᐃᓄᖃᕈᓐᓃᓚᐅᖅᑐᑦ ᑕᖅᑭᓄᑦ ᖃᑦᑎᓄᒃᑭᐊᖅ ᐊᒻᒪᓗ ᐃᓅᓱᒃᑐᖅ ᐱᓇᓱᖃᑕᐅᓪᓗᓂ ᐅᖃᐅᔾᔭᐅᓪᓗᓂ 
ᐃᓅᓱᒃᑐᒥᒃ ᐃᖅᑲᓇᐃᔭᖅᑎᑖᕈᓐᓇᖏᓐᓂᕋᑦᑐᑎᒃ ᐃᓄᒻᒥᑦ ᐱᓕᕆᓂᖃᖅᓯᒪᖏᒻᒪᑦ. 
 
ᖃᓄᕐᓕ ᐃᓅᓱᒃᑑᒍᓂ ᓄᓇᖃᑦᑐᖅ ᖃᒪᓂᖅᑐᐊᒥ ᐱᓕᕆᔪᓐᓇᖅᓯᓂᐊᖅᑐᖅ ᑐᓂᔭᐅᖏᓪᓗᓂ ᐃᖅᑲᓇᐃᔮᒥᒃ 
ᐅᓪᓗ ᐃᓚᐃᓐᓇᖓᓂ ᐆᑦᑐᕐᓗᓂᐅᒃ. ᐅᖃᕈᓐᓇᐸᓪᐃᔪᖓᓗ ᐅᕙᑦᑎᓐᓂᓕᒫᖅ ᐅᖃᓪᓗᖓᓗ ᐱᒋᐊᓚᐅᖏᑦᑐᖓ 
ᐱᔪᓐᓇᖅᑕᐅᑎᒋᓪᓗᑕ. 
 
ᐅᖃᐅᓯᕆᔪᒪᔭᕋᓗ, ᓇᓗᓇᐃᖅᓯᓕᖅᑭᑎᓪᓗᒋᑦ ᐃᖅᑲᓇᐃᔮᓂᒃ ᐊᒻᒪᓗ ᐲᖅᓯᓗᑎᒃ ᐱᓪᓚᑦᑖᖑᖏᑦᑐᓂᒃ 
ᐊᕐᕕᐊᕈᑎᓂᒃ. ᐅᓪᓗᒥᐅᔪᖅ ᐊᒻᒪᓗ ᐅᖃᐃᓐᓇᕐᒥᔭᕋ ᕿᒥᕐᕈᓯᒪᓪᓗᖓᓗ ᐃᓕᓐᓂᐊᓯᓐᓈᑦ ᐃᖅᑲᓇᐃᔭᕐᓂᖅ 
ᐱᒻᒪᕆᐅᕙ ᓱᓕ? ᐊᑐᓪᓚᕆᒻᒪᑦ ᐱᒻᒪᕆᐅᓪᓗᓂ ᐃᓅᓱᒃᑐᒥᒃ ᐱᒍᓐᓇᕈᑦᓯ ᐃᓕᓐᓂᐊᕌᑖᒥᒃ ᐃᓕᓐᓂᐊᕐᕕᐊᓗᒻᒥᑦ 
ᖃᒪᓂᖅᑐᐊᒥ ᑲᖏᖠᓂᕐᒥᓘᓐᓃᑦ, ᐊᕐᕕᐊᑦ, ᒥᑦᑎᒪᑕᓕᒃ ᐊᒻᒪᓗ ᐱᓇᓱᖃᑕᐅᓗᑎᒃ ᐃᖅᑲᓇᐃᔮᒥᒃ, ᓂᕆᐅᑉᐳᖓ 
ᐆᒪᑎᒃᑯᑦ ᐃᓗᓇᖏᓐᓂᒃ ᐱᔪᓐᓇᕐᓂᖃᖏᒃᑲᓗᐊᖅᑎᓪᓗᒋᑦ ᑭᓇᑭᐊᖅ ᖃᓪᓗᓈᓃᖔᖅᓯᒪᔫᑉ ᐱᖏᓐᓂᒃ ᑭᓯᐊᓂ 
ᐃᓕᓗᒋᑦ ᐃᓕᓐᓂᐊᕈᓐᓇᕐᓗᑎᒃ ᐃᖅᑲᓇᐃᔭᖅᓯᓐᓈᑦ ᐱᐊᓂᒍᓐᓇᕐᓂᐊᕐᒪᑕ. 
 
ᑕᐃᔭᐅᔪᖅ ᓄᐊᑦᑎᓂᖅ ᐃᖅᑲᓇᐃᔭᖅᑎᑖᑉᐸᓪᓕᐊᓂᖅ ᓯᕗᓂᑦᑎᓐᓄᑦ ᐊᒻᒪᓗ ᓱᕈᓯᑦᑎᒍᑦ. ᑕᒪᓐᓇ ᐊᓪᓚᒡᕕᑯᑎᒍᑦ, 
ᑎᑎᕋᖅᑎᐅᓗᓂ ᑕᐃᒪᓐᓇᕈᔪᒃ. ᐱᕈᖅᑎᒍᓐᓇᖅᑕᕗᑦ, ᐱᐅᒋᖏᓪᓚᕆᑦᑕᕋ ᐅᖃᐅᓯᖅ ᐱᔪᓐᓇᕐᓂᖅ, ᑭᓯᐊᓂ 
ᐱᕈᖅᑎᒍᓐᓇᕈᑦᑎᒍ ᐱᔪᓐᓇᓂᕐᐅᔪᖅ ᓄᓇᓕᑦᑎᓐᓂ ᐃᓅᓱᒃᑐᐃᑦ ᐃᓚᒋᓕᐅᑎᓗᒋᑦ ᐊᒻᒪᓗ ᐃᓕᓐᓂᐊᕐᑎᓪᓗᒋᑦ 
ᐅᑕᖅᑭᔪᓐᓇᑎᐊᕐᓗᒋᑦ, ᐊᖑᑎᕙᓪᓕᐊᓂᐊᖅᑐᒍᑦ ᐃᓄᐃᑦ ᐃᖅᑲᓇᐃᔭᕐᓂᖏᓐᓄᑦ ᐸᕐᓇᒍᑎᒧᑦ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒪᒃᓖᓐ. ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᓇᐃᑦᑐᒥᒃ. ᐱᒋᐊᕈᑎᖃᓪᓗᖓ, ᐊᑦᔨᐸᓗᐊᓂᒃ 
ᒪᓕᒐᓕᐅᖅᑎᐅᖃᑎᒪ ᐅᖃᐅᓯᕆᕋᑖᖅᑕᖓᓂᒃ ᐃᓄᓕᕆᔨᐅᓚᐅᖅᓯᒪᒻᒥᒐᓚ ᐊᕐᕌᒍᓄᒃ 14-ᓄᑦ ᐊᒻᒪᓗ ᓄᖅᑲᕋᒪ 
ᐱᓇᓱᓕᖅᑐᖓ ᐅᖃᖃᑎᒌᓐᓂᒃᑯᑦ ᐃᖃᔪᖅᑎᒧᑦ ᐃᖅᑲᓇᐃᔮᒧᑦ ᐱᔪᓐᓇᑕᑦᑎᓐᓄᑦ ᐅᖃᐅᔾᔭᐅᓚᐅᖅᓯᒪᒐᒪ 
ᐃᓕᓐᓂᐊᑲᓐᓂᕆᐊᖃᑦᑐᖓ ᐊᕐᕌᒎᓐᓄᑦ ᒪᕐᕉᓐᓄᑦ. 
 
ᐃᓕᓐᓂᐊᕆᐊᒃᑲᓐᓂᕈᒪᓐᓂᖏᒃᑯᒪ, ᐃᖅᑲᓇᐃᔮᓂᒃ ᐲᖅᑕᐅᒐᔭᕋᒪ. ᓂᕆᐅᓚᐅᓐᖏᓐᓇᒪ ᑕᐃᒪᐃᓐᓂᐊᕆᐊᖓ 
ᑖᓐᓇ ᒐᕙᒪᐅᔪᖅ ᑕᐃᒫᔅᓴᐃᓐᓇᖅ ᐱᓂᐊᕆᐊᖓ. ᐃᓄᓕᕆᔨᐅᓚᐅᖅᑐᖓ 14-ᓂᒃ ᐊᕐᕌᒍᓂᑦ 
ᐃᓕᓐᓂᐊᒃᑲᓐᓂᖁᔭᐅᓪᓗᓂᓗ ᒪᕐᕈᑲᓐᓃᓐᓂᒃ ᐊᕐᕌᒎᓐᓂᒃ ᐱᓗᐊᒐᓚᒻᒪᑦ. 
 
ᐅᐱᒍᓱᑦᑐᒻᒪᕆᐅᕗᖓ. ᐊᐅᓱᐃᑦᑐᕐᒥ, ᐃᑉᐱᐊᕐᔪᒻᒥᑦ, ᖃᐅᓱᐃᑦᑐᕐᒥ, ᒫᓐᓇᒫᖅ, ᐊᑯᓂᐅᔪᖅ ᐃᖅᑲᓇᐃᔭᖅᓯᒪᔪᓂᒃᑦ 
ᐃᓕᑕᕆᔭᐅᔪᖃᓚᐅᕐᒪᑦ ᑕᑯᓐᓇᓚᐅᕋᒃᑯ ᐳᒃᑭᕐᓇᖅ ᑐᓂᔭᐅᑎᓪᓗᒍ ᐃᓕᑕᕆᔭᐅᔾᔪᒻᒥᑦ 5-30-ᓄᑦ ᐊᕐᕌᒍᓄᑦ  

 



ᐱᖓᔪᐊᑦ, ᔫᓂ 4, 2003 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

3720 

ᐱᔨᑦᓯᖅᓯᒪᔪᓄᑦ. ᑕᐃᒫᔅᓴᐃᓐᓇᖅ ᐱᓚᐅᕐᒥᒻᒪᑕ ᐃᖃᓗᓐᓂᑦ. 
 
ᑕᒪᓐᓇ ᐃᑲᔫᑎᒻᒪᕆᐅᓂᐊᖅᑐᒋᕙᕋ ᑕᐃᒃᑯᓄᖓ ᐃᑲᔪᖅᐸᑦᑐᓄᑦ ᐱᔨᑦᓯᖅᑐᓄᑦ ᒐᕙᒪᒃᑯᓐᓄᑦ ᐊᒥᓱᓂᑦ ᐊᕐᕌᒍᓂᑦ. 
ᐊᒥᓲᓂᖅᓴᐃᑦ ᐃᓄᐃᑦ ᑐᓂᔭᐅᓚᐅᖅᑐᑦ ᐊᑯᓂᐅᔪᖅ ᐃᖅᑲᓇᐃᔭᖅᓯᒪᓂᖏᓐᓄᑦ ᐊᕐᓇᐃᓐᓇᐸᓘᓚᐅᖅᐸᑦ. 
ᖃᑦᑏᓐᓇᐅᓪᓗᑎᒃ ᐊᖑᑏᑦ. ᐊᓪᓚᑦᑏᑦ ᐊᒻᒪ ᑐᓵᔩᑦ-ᑐᑭᓕᐅᕆᔩᑦ. 
 
ᐋᓐᓂᐊᕕᒻᒥᑦ ᐃᖅᑲᓇᐃᔭᖅᑏᑦ ᑐᓂᔭᐅᓚᐅᕆᕗᑦ ᐃᓕᑕᕆᔭᐅᔾᔪᒻᒥᑦ ᐅᐱᓐᓇᖅᑐᒻᒪᕆᐅᓚᐅᖅᐳᕐᓗ ᐅᕙᓐᓄᑦ 
ᑕᑯᒋᐊᖓ ᐊᒥᓱᓂᑦ ᐊᕐᓇᓂᑦ. ᐅᖃᐅᓯᖃᒃᑲᓐᓂᕈᒪᕗᖓ ᑕᐃᒃᑯᐊ ᐃᖅᑲᓇᐃᔭᑲᐃᓐᓇᖃᑦᑕᖅᑐᑦ ᐊᒥᓲᓐᖏᑦᑐᓂᒃ 
ᑕᖅᑭᓂᒃ ᐃᖅᑲᓇᐃᔭᒃᑲᓐᓂᓕᖅᑐᑎᓪᓗ ᐃᖅᑲᓇᐃᔭᑲᐃᓐᓇᑐᐃᓐᓇᖅᐸᑦᑐᑎᓪᓗ. 
 
ᐊᒥᓲᒻᒪᑕ ᐃᖅᑲᓇᐃᔭᑲᐃᓐᓇᑐᐃᓐᓇᖅᑎᑕᐅᕙᑦᑐᑦ ᐃᖃᓗᓐᓂᑦ. ᓇᓗᓇᓐᖏᑦᑐᖅ ᐊᒥᓲᓂᖅᓴᒻᒪᕆᐅᒻᒪᑕ ᐃᓄᐃᑦ 
ᐃᖅᑲᓇᐃᔭᑲᐃᓐᓇᖅᑎᑕᐅᕙᑦᑐᑦ. ᐱᓪᓗᒍ ᑕᒪᒃᑯᐊ ᐃᖅᑲᓇᐃᔭᑲᐃᓐᓇᖃᑦᑕᖅᑐᑦ ᐃᖅᑲᓇᐃᔭᖅᐸᒻᒪᑕ 
ᐱᖓᓲᔪᖅᑐᓂᒃ ᑕᖅᑭᓂᒃ ᐅᕝᕙᓘᓐᓃᑦ ᐊᕐᕌᒍᒥᑦ ᑎᒃᑯᐊᖅᑕᐅᓕᖅᐸᑦᑐᑎᓪᓗ ᐃᖅᑲᓇᐃᔮᖑᐃᓐᓇᕐᓂᐊᖅᑐᒧᑦ. 
 
ᐃᓄᐃᑦ ᐃᖅᑲᓇᐃᔮᖅᑖᕋᓱᐊᖅᑎᓐᓇᒋᑦ, ᑕᑯᒥᓇᖅᑐᒻᒪᕆᐅᕗᖅ ᐃᓄᐃᑦ ᐃᖅᑲᓇᐃᔮᖅᑖᕋᓱᐊᖅᑎᓪᓗᒋᑦ 
ᐊᖏᔪᖅᑲᐅᑎᐅᓂᖅᓴᒧᑦ ᐃᖅᑲᓇᐃᔮᒧᑦ. ᐊᒥᓲᒻᒪᑕ ᐃᓄᐃᑦ ᐃᖅᑲᓇᐃᔭᑲᐃᓐᓇᖅᑎᑕᐅᕙᑦᑐᑦ ᐃᖃᓗᓐᓂᑦ. 
 
ᐊᐃᑉᐸᖓ ᐅᖃᐅᓯᕆᔪᒪᖅᑲᐅᔭᕋ ᐃᓕᓐᓂᑦ ᐃᑲᔪᕈᒪᓪᓗᖓ. ᐹᓐ ᐋᒃᑎᒃᒥ ᐅᖅᓱᐊᓗᓐᓂᐊᖅᑐᖃᓚᐅᕐᒪᑦ 
ᖁᑦᑎᑦᑐᕐᒥ, ᐱᑕᖃᖅᐸᓚᐅᕐᒪᑦ ᖃᐅᔨᓴᖅᑐᒥᑦ ᐃᖅᑲᓇᐃᔭᖅᑎᓂᒃ ᐃᖅᑲᓇᐃᔮᖏᓐᓂᑦ ᖃᐅᔨᓴᖅᑐᓂ 
ᐃᖅᑲᓇᐃᔭᖅᑎᓄᓪᓗ ᐃᑲᔪᖅᑎᑕᖃᖅᑐᓂ ᖃᐅᔨᓴᖅᑎᐅᔪᒥᑦ. ᑕᐃᓐᓇ ᐅᖃᖃᑎᖃᖃᖅᐸᓚᐅᕐᒪᑦ ᓲᓪᓗᒍ ᓲᑉᕐᓗ 
ᐊᓇᕈᐊᖅ, ᐱᓪᓗᒍ ᐅᐱᕐᖓᔅᓵᖑᓕᕐᒪᑦ ᒫᓐᓇᐅᔪᖅ, ᓇᑦᑎᖅᓯᐅᕈᒪᓕᖅᐸᒻᒪᑕ. 
 
ᑕᐃᒃᑯᓄᖓ ᐃᖅᑲᓇᐃᔭᑲᐃᓐᓇᖃᑦᑕᖅᑐᓄᑦ, ᕿᒪᐃᑐᐃᓐᓇᖅᐸᒻᒪᑕ ᐃᖅᑲᓇᐃᔮᕆᑲᐃᓐᓇᖅᑕᒥᓂᒃ 
ᐊᖑᓇᓱᒋᐊᕈᒪᓪᓗᑎᒃ. ᐱᐅᒐᔭᖅᐳᖅ ᖃᐅᔨᓴᖅᑎᒥᑦ ᐃᖅᑲᓇᐃᔭᖅᑎᓄᑦ ᐅᖃᖃᑎᖃᕈᓐᓇᖃᑦᑕᕋᔭᖅᑐᒥᒃ 
ᑕᒪᒃᑯᓂᖓ ᐃᓄᓐᓂᑦ ᖃᓪᓗᓈᖑᒐᓗᐊᖅᐸᑕ ᐊᖏᔪᖅᑳᑦ ᐅᕝᕙᓘᓐᓃᑦ ᐃᓅᒐᓗᐊᖅᐸᑕ ᐊᖏᔪᖅᑳᑦ, 
ᐊᑲᐅᓐᖏᓕᐅᕈᑎᑕᖃᓕᕐᓂᖅᐸᑦ ᐃᖅᑲᓇᐃᔭᖅᑎᒥᑦ ᐊᒻᒪ ᐊᖏᔪᖅᑳᒥᑦ, ᑕᐃᓐᓇ ᓄᖅᑲᕐᓂᐅᓴᒻᒪᑦ 
ᐃᖅᑲᓇᐃᔮᒥᓂᑦ. 
 
ᐃᓛᓐᓂᒃᑯᑦ ᑕᐃᓐᓇ ᐃᖅᑲᓇᐃᔭᖅᑎᓂᒃ ᖃᐅᔨᓴᖅᑎ ᐃᑲᔫᑎᖃᖅᑐᒻᒪᕆᐅᒐᔭᖅᐳᖅ ᒐᕙᒪᒃᑯᓐᓄᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᐃᓕᐊᒻᔅ. ᐊᓚᑲᓐᓄᐊᖅ. 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ ᐃᔅᓯᕙᐅᑕᖅ, ᖁᔭᓐᓇᒦᑦᑕᐅ ᑳᓖᓐ ᖁᔭᓐᓇᒦᓪᓗ ᒪᓃᑦᑐᖅ. 
ᕿᓚᒥᑲᐃᓐᓇᖅ, ᑕᐃᒃᑯᐊ ᐃᖅᑲᓇᔮᖏᓐᓂ ᓇᓗᓇᐃᖅᓯᒪᔪᓂᒃ ᐱᖃᓐᖏᑦᑐᑦ, ᐅᐊᑦᑎᐊᕉᓐᖏᑦᑐᖅ, ᐊᒻᒪᓗ 
ᖃᐅᔨᒪᔪᖓ ᑕᐃᒪᐃᒃᑲᔭᓐᖏᑐᕐᓘᓐᓃᑦ, ᐃᖅᑲᓇᐃᔮᖅᑖᖅᑎᐊᕋᔭᖅᑐᑦ ᑭᓯᐊᓂ ᒐᕙᒪᒃᑯᓐᓂ ᐸᐃᑉᐹᖃᕐᓂᕈᑎᒃ 
ᑕᒪᒃᑯᐊ ᑕᒪᔾᔭ ᐊᐳᕈᑕᐅᕙᑦᑐᑦ. 
 
ᐊᒻᒪᓗ ᐳᓪᓚᒨᖅᑐᓂᒃ ᓄᖅᑲᑎᑦᑎᔾᔪᑎᓕᓐᓂᒃ ᓚᐃᓴᔅᓯᖃᕆᐊᖃᓲᖑᒻᒪᑕ ᐱᖓᔪᐊᓐᓃᓪᓗᑎᒃ 
ᐊᖁᑦᑐᖅᓯᐅᑎᖏᓐᓂ. ᐊᒻᒪᓗ ᐃᓚᖏᑦ ᐃᓕᓐᓂᐊᖅᓯᐊᖅᓯᒪᔫᒐᓗᐊᑦ ᐱᔭᕇᖅᓯᒪᔪᑦ, 1970-75-ᒧᑦ, 
ᐊᑐᐃᓐᓇᐅᑦᑕᐅᑎᒋᒻᒪᑕ ᐃᖅᑲᓇᐃᔭᕆᐊᕈᓐᓇᑦᑎᐊᖅᑐᑦ ᖃᓪᓗᓈᑎᑑᕈᓐᓇᕋᑎᓪᓗ ᑕᐃᒃᑯᐊᓗ 
ᐱᔪᓐᓇᕐᓂᖃᓐᖏᑦᑐᑦ ᑭᓯᐊᓂᓕ ᐱᔪᓐᓇᖅᓯᒍᓐᓇᖅᓯᒪᒻᒥᔪᑦ. 

ᑭᓯᐊᓂᓕ, ᖃᐅᔨᒪᑦᑎᐊᖅᑐᖓ, ᖃᓪᓗᓈᑎᑑᕈᓐᓇᖏᑦᑐᓂᒃ ᓄᓇᓯᐅᑎᓄᑦ ᐊᐅᓚᐅᓯᕆᖃᑦᑕᓲᕐᓂᑦ ᓄᓇᑦᑎᓐᓂ 
ᐃᖅᑲᓇᐃᔭᐃᓐᓇᖅᑐᑎᒃ 1976-ᒥᓂᑦ ᓱᓕ ᐃᖅᑲᓇᐃᔭᐃᓐᓇᖅᑐᓂ ᖃᓪᓗᓈᑎᑑᕈᓐᓇᖏᒃᑲᓗᐊᕋᒥ. ᐅᓪᓗᒥᒧᑦ 
ᐊᒥᓲᒻᒪᑕ ᐃᖅᑲᓇᐃᔭᓐᖏᑦᑐᑦ, ᐱᓗᐊᖅᑐᒥᒃ ᐃᓐᓇᑐᐃᓐᓇᐃᑦ. ᐊᒻᒪᓗ ᐊᔪᕐᓇᒻᒪᕆᑦᑐᑦ ᐃᓐᓇᑐᐃᓐᓇᐃᑦ 
ᐃᖅᑲᓇᔮᖅᑖᕋᓱᐊᕐᓂᖏᓐᓂ. 
 
ᐅᕙᖓᓗ ᐃᖅᑲᓴᐃᔭᖅᑐᖓ ᐅᑭᐅᓂᒃ ᐊᕙᑎᓂᒃ ᐱᖓᓱᓂᒃ ᐃᓚᖃᖅᑐᑎᒃ ᐃᒥᖅᑕᖅᓯᐅᓪᓗᖓ ᐊᒻᒪᓗ 
ᓄᓇᓯᐅᑎᓂᒃ ᐊᐅᓚᐅᓯᕆᔨᐅᓪᓗᖓ ᑭᓯᐊᓂᓕ ᐸᐃᑉᐹᖃᓐᖏᒃᑲᓗᐊᖅᑐᖓ ᑕᐃᒫᒃ ᐃᖅᑲᓇᐅᔭᕈᓐᓇᓚᐅᖅᑐᖓ. 
 
ᓲᕐᓗ ᖃᐅᔨᒪᒐᒪ ᐃᖅᑲᓇᐃᔮᖃᖅᑐᓂᒃ ᐱᓕᕆᒋᐊᖃᖅᑐᓂ ᐊᔾᔨᒌᓐᖏᑦᑐᓂᒃ ᒑᓯᓂᒃ, ᐅᖅᓱᐊᓗᓐᓂᒃ 
ᓇᓗᓇᖃᑦᑕᓲᖑᓐᖏᒻᒪᑕ ᖃᓄᐃᑦᑐᓂᒃ ᐱᑕᖃᕆᐊᖃᕐᒪᖔᑕ ᖃᐅᔨᒪᓪᓗᖓᓗ ᒑᓯᑲᒻᒪᑦᑕᖃᓚᐅᖅᓯᒪᒻᒪᑕ 
ᓄᓇᓕᓐᓂᒃ, ᖃᐅᔨᒪᔪᖓ ᐃᓄᐃᑦ ᐃᖅᑲᓇᐃᔭᕈᓐᓇᑦᑎᐊᓂᖅᓴᐅᔪᑦ ᐱᔪᓐᓇᕐᓂᓕᐊᓘᓂᕋᖅᑕᐅᔪᓂᒃ ᐸᐃᑉᐹᓕᓐᓂᒃ. 
 
ᐊᒻᒪᓗ ᐃᓄᓐᓂᒃ ᐃᖅᑲᓇᐃᔭᕈᓐᓇᑦᑎᐊᖅᑐᓂᒃ ᐱᑕᖃᕐᖓᑦ ᓄᓇᑦᑎᓐᓂ ᐃᖅᑲᓇᐃᔭᓐᖏᑦᑐᓂᒃ 
ᐃᓕᓐᓂᐊᖅᓯᒪᓐᖏᓐᓂᖏᓐᓄᑦ. ᐃᓱᒪᖅᓴᖅᓯᐅᕆᐊᖃᖅᑐᒍᑦ ᑕᐃᒃᑯᓇᓐᖓᑦ ᐃᓕᓐᓂᐊᖅᓯᒪᑦᑎᐊᓐᖏᑦᑐᓂᒃ. 
 
ᐃᒪᐃᓐᓂᐊᕆᓪᓗᑕ, ᐃᓅᓪᓗᑕ, ᖃᓄᐃᑑᓂᖏᓐᓂ ᖃᐅᔨᓴᖔᓲᖑᒐᑦᑕ, ᐱᓕᕆᔪᓐᓇᖅᑐᓂᒃ, ᑭᓯᐊᓂᓕ ᐃᓛᓐᓂᒃᑯᑦ 
ᒐᕙᒪᒃᑯᑦ ᑕᑯᓐᓇᖃᑦᑕᓲᖑᓐᖏᒻᒪᑕ ᖃᓄᐃᑦᑑᓂᖏᓐᓂ. ᐊᒻᒪᓗ ᑕᑯᓐᓇᖔᕈᒪᒐᓗᐊᖅᑐᖓᓪᓕ ᐃᓄᓐᓂᒃ 
ᓄᓇᓕᓐᓂᒃ ᐃᖅᑲᓇᐃᔭᓕᕐᓗᑎᒃ, ᖁᔭᓐᓇᒦᒃ, ᐅᖃᖅᑎ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐊᓚᒃᑲᓐᓄᐊᖅ ᐅᖃᐅᓯᔅᓴᖃᖅᑐᓂᒃ ᐱᑕᖃᑦᑑᔮᕈᓐᓃᖅᑐᖅ. ᑕᐃᒪᓕ 
ᐅᖃᐅᓯᔅᓴᖅᑕᖃᕈᓃᖅᑲᑦ ᐊᐱᖅᑯᓯᔅᓴᖅᑕᖃᕐᒪᖔᖅ ᐊᐱᕆᖔᕈᒪᓕᕆᕗ. ᐊᐱᖅᑯᑎᔅᓴᐃᑦ, ᐅᖃᐅᓯᔅᓴᐃᑦ, 
ᐱᑕᖃᓐᖏᑉᐸᑦ ᑐᑐ. 
 
ᑐᑐ: ᐊᐱᖅᑯᑎᔅᓴᖅᑕᖃᕈᓃᖅᑐᑦ ᐅᓂᒃᑳᕐᓅᖔᕈᒪᓕᕐᒥᔪᖓᓕ ᖃᓄᐃᑉᐸᓪᓕᐊᓕᕐᒪᖔᑕ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓄᖅᑲᕈᒪᔪᖃᓕᕐᒪᑦ. ᓈᒻᒪᓴᖅᑐᓕᒫᑦ. ᐊᖏᓐᖏᑦᑐᑦ. ᑲᔪᓯᕗᖅ. ᐅᖃᖅᑎ 
ᐃᓯᕈᓐᓇᖅᓯᕗᖅ ᑲᑎᒪᕕᒻᒧᑦ. ᖁᔭᓐᓇᓃᒃ ᒥᓂᔅᑖ, ᑕᑯᒃᑲᓐᓂᓛᕆᕗᒍᑦ. 
 
>>ᐃᖅᓱᖅᑎ 
 
ᐅᖃᖅᑎ: ᐅᑎᕐᓗᑕ ᑲᑎᒪᔾᔪᑎᔅᓇᖅᑎᓐᓄᑦ ᐅᓪᓗᒥ. ᑲᑎᒪᔾᔪᑎᔅᓴᖅ 20. ᐅᓂᒃᑳᓕᐊᑦ ᑲᑎᒪᔨᕋᓛᑐᐃᓐᓇᕐᓄᑦ. 
ᐃᒃᓯᕙᐅᑖᖅ, ᐃᒃᑲᕐᕆᐸᓗᒃ. 
 

ᑲᑎᒪᔾᔪᑎᔅᓴᖅ 20: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᐅᓂᒃᑳᖓᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᖃᖅᑏ, ᑲᑎᒪᔨᕋᓛᑎ ᐃᓱᒪᔅᓴᖅᓯᐅᕈᑎᖃᕐᒪᑕ ᒥᓂᔅᑕᐃᑦ ᐅᖃᐅᓯᔅᓴᖏᓐᓄᑦ 126-
1(6) ᐊᒻᒪ ᑲᔪᓯᑎᑦᑎᔪᒪᕗᑦ ᑲᔪᓯᓂᐊᖅᑐᑎᓪᓗ ᐃᓱᒪᔅᓴᖅᓯᐅᕈᑎᖓᓂᑦ ᒥᓂᔅᑕᐃᑦ ᐅᖃᐅᓯᔅᓴᖏᓐᓄᑦ. 
ᐱᒋᐊᖅᑎᑦᑎᕗᖓ ᑲᔪᓯᖁᔨᓪᓗᖓ ᐅᓂᒃᑳᓕᐊᓐᓂᒃ. ᖁᔭᓐᓇᒦᒃ, ᐅᖃᖅᑏ.  

ᐅᖃᖅᑎ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒨᓴᓕᐅᖅᑐᖃᕐᒪᑦ, ᑭᖑᕝᕕᖅᑎᑕᖃᖅᐹ ᒨᓴᒧᑦ? ᑭᖑᕝᕕᖅᑎᑕᖃᖅᐹ 
ᒨᓴᓕᐊᒧᑦ? ᐳᒃᑭᕐᓇᖅ ᑭᖑᕝᕖᓂᐊᖅᐳᖅ ᒨᓴᒥᑦ. ᒨᓴᓕᐅᖅᑐᖃᕐᒪᑦ, ᐊᖏᖅᑐᓕᒫᑦ. ᐊᖏᓐᖏᑦᑐᑦ. ᒨᓴ ᑲᔪᓯᕗᖅ. 
ᑲᑎᒪᔾᔪᑎᔅᓴᖅ 21. ᐱᖓᔪᐊᓂᑦ ᐅᖃᓕᒫᕐᓂᖅ ᒪᓕᒐᔅᓴᓂᑦ. ᐱᖓᔪᐊᓐᓂᑦ ᐅᖃᓕᒫᕐᓂᖅ ᒪᓕᒐᔅᓴᓂᑦ. 
ᑲᑎᒪᔾᔪᑎᔅᓴᖅ 22. ᑲᑎᒪᔾᔪᑎᔅᓴᐃᑦ. ᒥᔅᑕ ᑰᒃ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ: ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᒥ ᐅᖃᐅᓯᔅᓴᖃᕋᒪ ᖃᐅᑉᐸᒧᑦ ᐅᓪᓛᒃᑯᑦ 8:00-ᒥ, ᑲᑎᒪᓐᓇᖓ 
ᐊᐅᓚᑦᑎᔩᑦ ᐱᔨᑦᓯᕐᓂᕐᒧᑦ ᑲᑎᒪᔨᖏᑦ, ᓇᔅᓴᓛᖅᐸᓯ ᐸᐃᑉᐹᖃᐅᑎᓯ ᒪᑉᐳᖅᑐᒐᒃᑰᖅᑐᑦ ᑐᓂᔭᐅᖅᑲᐅᔪᑦ. 
 
9:30-ᒥᑦ ᑲᑎᒪᓐᓇᖅ ᑲᑎᒪᔨᕋᓛᖑᐃᓐᓇᕐᓂᐊᖅᑐᓄᑦ ᐋᓐᓂᐊᖅᑐᓕᕆᓂᕐᒧᑦ ᐊᒻᒪ ᐃᓕᓐᐊᓂᖅᑐᓕᕆᓂᕐᒧᑦ. 
ᑲᑎᒪᓐᓈᒃ ᑕᒪᒃᑮᒃ ᓄᓇᕗᑦ ᑐᔪᕐᒥᕕᖓᑕ ᑲᑎᒪᕕᖓᓐᓂᐅᓛᖅᐴᒃ. 
 
ᑲᑎᒪᔾᔪᑎᔅᓴᐃᑦ ᑎᓴᒻᒥᖅ, ᔫᓂ 5-ᒧᑦ. 
 

1. ᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

• ᐱᒋᐊᖅᑎᑕᖅ 23-1(6) 

• ᐱᒋᐊᖅᑎᑕᖅ 24-1(6) 

• ᐱᒋᐊᖅᑎᑕᖅ 25-1(6) 

17. ᓯᕗᓪᓕᖅᐹᒥᑦ ᐅᖃᓕᒫᖅᑕᐅᓂᖏᑦ ᒪᓕᒐᔅᓴᐃᑦ 

18. ᑭᖑᓪᓕᖓᓂᑦ ᐅᖃᓕᒫᖅᑕᐅᓂᖏᑦ ᒪᓕᒐᔅᓴᐃᑦ 

19. ᐃᓱᒪᔅᓴᖅᓯᐅᕈᑎᔅᓴᐃᑦ ᑲᑎᒪᔨᕋᓛᑐᐃᓐᓇᕐᓄᑦ ᒪᓕᒐᔅᓴᓄᑦ ᐊᓯᖏᓐᓄᓪᓗ 

• ᒪᓕᒐᔅᓴᖅ 34 

• ᒪᓕᒐᔅᓴᖅ 38 

• ᒪᓕᒐᔅᓴᖅ 39 

• ᒥᓂᔅᑕᐃᑦ ᐅᖃᐅᓯᔅᓴᖏᑦ 126-1(6) 

• ᒥᓂᔅᑕᐃᑦ ᐅᖃᐅᓯᔅᓴᖏᑦ 164-1(6) 

• ᒥᓂᔅᑕᐃᑦ ᐅᖃᐅᓯᔅᓴᖏᑦ 167-1(6) 

• ᓴᖅᑭᑕᐅᔪᖅ ᑎᑎᖅᑲᒃ 117-1(6) 

• ᓴᖅᑭᑕᐅᔪᖅ ᑎᑎᖅᑲᒃ 118-(6) 

20. ᐅᓂᒃᑳᓕᐊᖏᑭ ᑲᑎᒪᔨᕋᓛᖑᐃᓐᓇᓂᐊᖅᑐᑦ 

21. ᐅᖃᓕᒫᖅᑕᐅᓂᖏᑦ ᐱᖓᔪᐊᓂᑦ ᒪᓕᖓᔅᓴᐃᑦ 

22. ᑲᑎᒪᔾᔪᑎᔅᓴᐃᑦ 

ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᒃ. ᓄᖅᑲᕈᑎᑐᐃᓐᓇᕐᓄᑦ ᐅᖃᐅᓯᖃᕈᒪᕗᖓ ᑲᑎᒪᔨᓄᑦ. ᒧᒥᖅᑐᑎᒃ 
ᐃᖃᐃᓕᓴᖅᓯᓐᓈᖅᑐᑦ ᐃᓕᓐᓂᐊᖅᑎᑕᐅᓂᐊᖅᑲᐅᔪᑦ ᒪᓕᒐᓕᐅᖅᑏᑦ ᖁᔭᓈᖅᑕᐅᒻᒪᑦ ᐅᓐᓄᒃ, ᑭᓯᐊᓂ 
ᐊᓇᐅᓐᖑᐊᕐᓂᖅ ᖁᔭᓈᖅᑕᐅᓪᓗᓂᓗ, ᑭᓯᐊᓂ ᓂᕆᔪᖃᕐᓂᐊᖅᐳᖅ ᓄᐊᒪᓐ ᐊᑐᓐᖓᓚᒃᑯᑦ ᐃᓪᓗᖓᓐᓂᑦ ᓇᒻᒪᖓ 
179 ᐋᖕᓕᑲᒃᑯᑦ ᑐᒃᓯᐊᕐᕕᖓᑕ ᓴᓂᐊᓂ ᐊᒻᒪ ᖃᒪᓂᖅᑐᐊᕐᒥᑦ ᒪᒃᑯᑦᑐᓄᑦ ᒪᓕᒐᓕᐅᖅᑎᓐᖑᐊᖏᑦ ᐱᒋᐊᓛᖅᐳᖅ 
ᐅᓪᓛᒃᑯᑦ 11-ᒥ, 11-ᒥ 10-ᒥᐅᓐᖏᑦᑐᖅ. 
 
ᐊᒻᒪ ᑭᖑᓂᐊᒍᑦ ᓯᓚᓕ ᐃᒐᓂᐊᖅᑐᑦ ᐃᓕᓐᓂᐊᕐᕕᒻᒥᖔᖅ, ᐃᑦᑕᕐᓂᓴᖃᕐᕕᒻᒥᐅᓐᖏᑦᑐᖅ. ᒪᓕᒐᓕᐅᕐᕕᒃ 
ᓄᖅᑲᖓᓚᐅᑲᓐᓂᐊᖅᐳᖅ ᕿᑎᖅᑰᓐᖑᕋᓱᓐᓂᖓᓂ ᔫᓂ 5, 2003ᒥ, 1:30ᒧᐊᖅᐸᑦ ᐅᓐᓄᓴᒥ. 
 
>>ᒪᓕᒐᓕᐅᕐᕕᒃ ᓄᖅᑲᖔᓚᐅᑲᓚᐅᖅᐳᖅ 6:05ᒧᐊᖅᑎᓪᓗᒍ ᐅᓐᓄᓴᒥ

